
Namo tassa bhagavato arahato sammāsambuddhassa.

Khuddakanikāye

Milindapañhapāļi

1. 
Milindo (p. 001) nāma so rājā, sāgalāyaŋ puruttame.


Upagañchi nāgasenaŋ, gangā ca yathā sāgaraŋ.


Āsajja rājā citrakathiŋ, ukkādhāraŋ tamonudaŋ;


Apucchi nipuņe pañhe, ţhānāţţhānagate puthū.


Pucchā visajjanā ceva, gambhīratthūpanissitā;


Hadayangamā kaņņasukhā, abbhutā lomahaŋsanā.


Abhidhammavinayogāļhā, suttajālasamattitā;


Nāgasenakathā citrā, opammehi nayehi ca.


Tattha ñāņaŋ paņidhāya, hāsayitvāna mānasaŋ;


Suņātha nipuņe pañhe, kankhāţţhānavidālaneti.

2. Taŋ yathānusūyate– atthi yonakānaŋ nānāpuţabhedanaŋ sāgalaŋ nāma nagaraŋ nadīpabbatasobhitaŋ ramaņīyabhūmippadesabhāgaŋ ārāmuyyānopavanataļākapokkharaņisampannaŋ nadīpabbatavanarāmaņeyyakaŋ sutavantanimmitaŋ nihatapaccatthikaŋ paccāmittānupapīļitaŋ vividhavicitradaļhamaţţālakoţţhakaŋ varapavaragopura toraņaŋ gambhīraparikhāpaņđarapākāraparikkhittantepuraŋ. Suvibhattavīthicaccaracatukkasinghāţakaŋ (p. 002) suppasāritānekavidhavarabhaņđaparipūritantarāpaņaŋ vividhadānaggasatasamupasobhitaŋ himagirisikharasankāsavarabhavanasatasahassappaţimaņđitaŋ gajahayarathapattisamākulaŋ abhirūpanaranārigaņānucaritaŋ ākiņņajanamanussaŋ puthukhattiyabrāhmaņavessasuddaŋ vividhasamaņabrāhmaņasabhājana sanghaţitaŋ bahuvidhavijjāvanta naracira nisevitaŋ kāsikakoţumbarikādinānāvidhavatthāpaņasampannaŋ suppasāritarucirabahuvidhapupphagandhāpaņaŋ gandhagandhitaŋ āsīsanīyabahuratanaparipūritaŋ disāmukhasuppasāritāpaņaŋ singāravāņijagaņānucaritaŋ kahāpaņarajatasuvaņņakaŋsapattharaparipūraŋ pajjotamānanidhiniketaŋ pahūtadhanadhaññavittūpakaraņaŋ paripuņņakosakoţţhāgāraŋ bahvannapānaŋ bahuvidhakhajjabhojjaleyyapeyyasāyanīyaŋ uttarakurusankāsaŋ sampannasassaŋ āļakamandā viya devapuraŋ.

Ettha ţhatvā tesaŋ pubbakammaŋ kathetabbaŋ, kathentena ca chadhā vibhajitvā kathetabbaŋ. Seyyathīdaŋ– pubbayogo milindapañhaŋ lakkhaņapañhaŋ meņđakapañhaŋ anumānapañhaŋ opammakathāpañhanti.

Tattha milindapañho lakkhaņapañho, vimaticchedanapañhoti duvidho. Meņđakapañhopi mahāvaggo, yogikathāpañhoti duvidho.

Pubbayogoti tesaŋ pubbakammaŋ.

1. Bāhirakathā

Pubbayogādi

3. Atīte (p. 003) kira kassapassa bhagavato sāsane vattamāne gangāya samīpe ekasmiŋ āvāse mahābhikkhusangho paţivasati, tattha vattasīlasampannā bhikkhū pātova uţţhāya yaţţhisammajjaniyo ādāya buddhaguņe āvajjentā angaņaŋ sammajjitvā kacavarabyūhaŋ karonti. Atheko bhikkhu ekaŋ sāmaņeraŋ ‘ehi sāmaņera, imaŋ kacavaraŋ chađđehī’ ti āha, so asuņanto viya gacchati, so dutiyampi …pe… tatiyampi āmantiyamāno asuņanto viya gacchateva. Tato so bhikkhu ‘dubbaco vatāyaŋ sāmaņero’ ti kuddho sammajjanidaņđena pahāraŋ adāsi. Tato so rodanto bhayena kacavaraŋ chađđento ‘iminā kacavarachađđanapuññakammena yāvāhaŋ nibbānaŋ pāpuņāmi, etthantare nibbattanibbattaţţhāne majjhanhikasūriyo viya mahesakkho mahātejo bhaveyyan’ ti paţhamaŋ patthanaŋ paţţhapesi. Kacavaraŋ chađđetvā nahānatthāya gangātitthaŋ gato gangāya ūmivegaŋ gaggarāyamānaŋ disvā ‘yāvāhaŋ nibbānaŋ pāpuņāmi, etthantare nibbattanibbattaţţhāne ayaŋ ūmivego viya ţhānuppattikapaţibhāno bhaveyyaŋ akkhayapaţibhāno’ ti dutiyampi patthanaŋ paţţhapesi.

Sopi bhikkhu sammajjanisālāya sammajjaniŋ ţhapetvā nahānatthāya gangātitthaŋ gacchanto sāmaņerassa patthanaŋ sutvā ‘esa mayā payojitopi tāva evaŋ pattheti, mayhaŋ kiŋ na samijjhissatī’ ti cintetvā ‘yāvāhaŋ nibbānaŋ pāpuņāmi, etthantare nibbattanibbattaţţhāne ayaŋ gangā-ūmivego viya akkhayapaţibhāno bhaveyyaŋ, iminā pucchitapucchitaŋ sabbaŋ pañhapaţibhānaŋ vijaţetuŋ nibbeţhetuŋ samattho bhaveyyan’ ti patthanaŋ paţţhapesi.

Te ubhopi devesu ca manussesu ca saŋsarantā ekaŋ buddhantaraŋ khepesuŋ. Atha amhākaŋ bhagavatāpi yathā moggaliputtatissatthero dissati, evametepi dissanti mama parinibbānato pañcavassasate atikkante ete uppajjissanti, yaŋ mayā sukhumaŋ katvā desitaŋ dhammavinayaŋ, taŋ ete pañhapucchana-opammayuttivasena nijjaţaŋ niggumbaŋ katvā vibhajissantīti niddiţţhā.
4. Tesu (p. 004) sāmaņero jambudīpe sāgalanagare milindo nāma rājā ahosi paņđito byatto medhāvī paţibalo atītānāgatapaccuppannānaŋ mantayogavidhānakiriyānaŋ, karaņakāle nisammakārī hoti, bahūni cassa satthāni uggahitāni honti. Seyyathidaŋ, suti sammuti sankhyā yogā nīti visesikā gaņikā gandhabbā tikicchā dhanubbedā purāņā itihāsā jotisā māyā ketu mantanā yuddhā chandasā buddhavacanena ekūnavīsati, vitaņđavādī durāsado duppasaho puthutitthakarānaŋ aggamakkhāyati, sakalajambudīpe milindena raññā samo koci nāhosi yadidaŋ thāmena javena sūrena paññāya, ađđho mahaddhano mahābhogo anantabalavāhano.

5. Athekadivasaŋ milindo rājā anantabalavāhanaŋ caturanginiŋ balaggasenābyūhaŋ dassanakamyatāya nagarā nikkhamitvā bahinagare senangadassanaŋ katvā sāretvā so rājā bhassappavādako lokāyatavitaņđa janasallāpaplava cittakotūhalo visārado vijambhako sūriyaŋ oloketvā amacce āmantesi ‘bahu bhaņe tāva divasāvaseso kiŋ karissāma, idāneva nagaraŋ pavisitvā atthi koci paņđito samaņo vā brāhmaņo vā sanghī gaņī gaņācariyo api arahantaŋ sammāsambuddhaŋ paţijānamāno, yo mayā saddhiŋ sallapituŋ sakkoti kankhaŋ paţivinetuŋ, taŋ upasankamitvā pañhaŋ pucchissāma, kankhaŋ paţivinayissāmā’ ti.

Evaŋ vutte pañcasatā yonakā rājānaŋ milindaŋ etadavocuŋ ‘atthi, mahārāja, cha satthāro pūraņo kassapo makkhaligosālo nigaņţho nāţaputto sañjayo belaţţhaputto ajito kesakambalo pakudho kaccāyano, te sanghino gaņino gaņācariyakā ñātā yasassino titthakarā sādhusammatā bahujanassa, gaccha tvaŋ mahārāja, te pañhaŋ pucchassu, kankhaŋ paţivinayassū’ ti.

6. Atha kho milindo rājā pañcahi yonakasatehi parivuto bhadravāhanaŋ rathavaramāruyha yena pūraņo kassapo tenupasankami, upasankamitvā (p. 005) pūraņena kassapena saddhiŋ sammodi, sammodanīyaŋ kathaŋ sāraņīyaŋ vītisāretvā ekamantaŋ nisīdi, ekamantaŋ nisinno kho milindo rājā pūraņaŋ kassapaŋ etadavoca ‘ko, bhante kassapa, lokaŋ pāletī’ ti? ‘Pathavī, mahārāja lokaŋ pāletī’ ti. ‘Yadi, bhante kassapa, pathavī lokaŋ pāleti, atha kasmā avīcinirayaŋ gacchantā sattā pathaviŋ atikkamitvā gacchantī’ ti? Evaŋ vutte pūraņo kassapo neva sakkhi ogilituŋ, no sakkhi uggilituŋ, adhomukho pattakkhandho tuņhībhūto pajjhāyanto nisīdi.

7. Atha kho milindo rājā makkhaliŋ gosālaŋ etadavoca ‘atthi, bhante gosāla, kusalākusalāni kammāni, atthi sukatadukkaţānaŋ kammānaŋ phalaŋ vipāko’ ti? ‘Natthi, mahārāja, kusalākusalāni kammāni, natthi sukatadukkaţānaŋ kammānaŋ phalaŋ vipāko. Ye te, mahārāja, idha loke khattiyā, te paralokaŋ gantvāpi puna khattiyāva bhavissanti, ye te brāhmaņā vessā suddā caņđālā pukkusā, te paralokaŋ gantvāpi puna brāhmaņā vessā suddā caņđālā pukkusāva bhavissanti. Kiŋ kusalākusalehi kammehī’ ti? ‘Yadi, bhante gosāla, idha loke khattiyā brāhmaņā vessā suddā caņđālā pukkusā, te paralokaŋ gantvāpi puna khattiyā brāhmaņā vessā suddā caņđālā pukkusāva bhavissanti, natthi kusalākusalehi kammehi karaņīyaŋ. Tena hi, bhante gosāla, ye te idha loke hatthacchinnā, te paralokaŋ gantvāpi puna hatthacchinnāva bhavissanti. Ye pādacchinnā, te pādacchinnāva bhavissanti. Ye hatthapādacchinnā, te hatthapādacchinnāva bhavissanti. Ye kaņņacchinnā, te kaņņacchinnāva bhavissanti. Ye nāsacchinnā, te nāsacchinnāva bhavissanti. Ye kaņņanāsacchinnā, te kaņņanāsacchinnāva bhavissantī’ ti. Evaŋ vutte gosālo tuņhī ahosi.

Atha kho milindassa rañño etadahosi ‘tuccho vata bho jambudīpo, palāpo vata bho jambudīpo, natthi koci samaņo vā brāhmaņo vā, yo mayā saddhiŋ sallapituŋ sakkoti kankhaŋ paţivinetun’ ti.

Atha (p. 006) kho milindo rājā amacce āmantesi ‘ramaņīyā vata bho dosinā ratti, kaŋ nu khvajja samaņaŋ vā brāhmaņaŋ vā upasankameyyāma pañhaŋ pucchituŋ, ko mayā saddhiŋ sallapituŋ sakkoti kankhaŋ paţivinetun’ ti? Evaŋ vutte amaccā tuņhībhūtā rañño mukhaŋ olokayamānā aţţhaŋsu.
Tena kho pana samayena sāgalanagaraŋ dvādasa vassāni suññaŋ ahosi samaņabrāhmaņagahapatipaņđitehi, yattha samaņabrāhmaņagahapatipaņđitā paţivasantīti suņāti, tattha gantvā rājā te pañhaŋ pucchati, te sabbepi pañhavisajjanena rājānaŋ ārādhetuŋ asakkontā yena vā tena vā pakkamanti. Ye aññaŋ disaŋ na pakkamanti, te sabbe tuņhībhūtā acchanti. Bhikkhū pana yebhuyyena himavantameva gacchanti.

8. Tena kho pana samayena koţisatā arahanto himavante pabbate rakkhitatale paţivasanti. Atha kho āyasmā assagutto dibbāya sotadhātuyā milindassa rañño vacanaŋ sutvā yugandharamatthake bhikkhusanghaŋ sannipātetvā bhikkhū pucchi ‘atthāvuso koci bhikkhu paţibalo milindena raññā saddhiŋ sallapituŋ kankhaŋ paţivinetun’ ti?

Evaŋ vutte koţisatā arahanto tuņhī ahesuŋ. Dutiyampi tatiyampi puţţhā tuņhī ahesuŋ. Atha kho āyasmā assagutto bhikkhusanghaŋ etadavoca ‘atthāvuso tāvatiŋsabhavane vejayantassa pācīnato ketumatī nāma vimānaŋ, tattha mahāseno nāma devaputto paţivasati, so paţibalo tena milindena raññā saddhiŋ sallapituŋ kankhaŋ paţivinetun’ ti.

Atha kho koţisatā arahanto yugandharapabbate antarahitā tāvatiŋsabhavane pāturahesuŋ. Addasā kho sakko devānamindo te bhikkhū dūratova āgacchante, disvāna yenāyasmā assagutto tenupasankami, upasankamitvā āyasmantaŋ assaguttaŋ abhivādetvā ekamantaŋ aţţhāsi, ekamantaŋ ţhito kho sakko devānamindo āyasmantaŋ assaguttaŋ etadavoca ‘mahā kho, bhante, bhikkhusangho anuppatto, ahaŋ sanghassa ārāmiko, kenattho, kiŋ mayā karaņīyan’ ti?

Atha kho āyasmā assagutto sakkaŋ devānamindaŋ etadavoca ‘ayaŋ kho, mahārāja, jambudīpe sāgalanagare milindo nāma rājā vitaņđavādī durāsado (p. 007) duppasaho puthutitthakarānaŋ aggamakkhāyati, so bhikkhusanghaŋ upasankamitvā diţţhivādena pañhaŋ pucchitvā bhikkhusanghaŋ viheţhetī’ ti.

Atha kho sakko devānamindo āyasmantaŋ assaguttaŋ etadavoca ‘ayaŋ kho, bhante, milindo rājā ito cuto manussesu uppanno, eso kho, bhante, ketumativimāne mahāseno nāma devaputto paţivasati, so paţibalo tena milindena raññā saddhiŋ sallapituŋ kankhaŋ paţivinetuŋ, taŋ devaputtaŋ yācissāma manussalokūpapattiyā’ ti.

Atha kho sakko devānamindo bhikkhusanghaŋ purakkhatvā ketumativimānaŋ pavisitvā mahāsenaŋ devaputtaŋ ālingitvā etadavoca ‘yācati taŋ, mārisa, bhikkhusangho manussalokūpapattiyā’ ti. ‘Na me, bhante, manussalokenattho kammabahulena, tibbo manussaloko, idhevāhaŋ, bhante, devaloke uparūparūpapattiko hutvā parinibbāyissāmī’ ti. Dutiyampi …pe… tatiyampi kho sakkena devānamindena yācito mahāseno devaputto evamāha ‘na me, bhante, manussalokenattho kammabahulena, tibbo manussaloko, idhevāhaŋ, bhante, devaloke uparūparūpapattiko hutvā parinibbāyissāmī’ ti.

Atha kho āyasmā assagutto mahāsenaŋ devaputtaŋ etadavoca ‘idha mayaŋ, mārisa, sadevakaŋ lokaŋ anuvilokayamānā aññatra tayā milindassa rañño vādaŋ bhinditvā sāsanaŋ paggahetuŋ samatthaŋ aññaŋ kañci na passāma, yācati taŋ, mārisa, bhikkhusangho, sādhu sappurisa manussaloke nibbattitvā dasabalassa sāsanaŋ paggaņhāhī’ ti. Evaŋ vutte mahāseno devaputto ‘ahaŋ kira milindassa rañño vādaŋ bhinditvā buddhasāsanaŋ paggahetuŋ samattho bhavissāmī’ ti haţţhapahaţţho udaggudaggo hutvā ‘sādhu, bhante, manussaloke uppajjissāmī’ ti paţiññaŋ adāsi.

9. Atha kho te bhikkhū devaloke taŋ karaņīyaŋ tīretvā devesu tāvatiŋsesu antarahitā himavante pabbate rakkhitatale pāturahesuŋ.

Atha kho āyasmā assagutto bhikkhusanghaŋ etadavoca ‘atthāvuso, imasmiŋ bhikkhusanghe koci bhikkhu sannipātaŋ anāgato’ ti. Evaŋ vutte aññataro bhikkhu āyasmantaŋ assaguttaŋ etadavoca ‘atthi, bhante (p. 008) āyasmā rohaņo ito sattame divase himavantaŋ pabbataŋ pavisitvā nirodhaŋ samāpanno, tassa santike dūtaŋ pāhethā’ ti. Āyasmāpi rohaņo tankhaņaññeva nirodhā vuţţhāya ‘sangho maŋ paţimānetī’ ti himavante pabbate antarahito rakkhitatale koţisatānaŋ arahantānaŋ purato pāturahosi.

Atha kho āyasmā assagutto āyasmantaŋ rohaņaŋ etadavoca ‘kiŋ nu kho, āvuso, rohaņa buddhasāsane bhijjante na passasi sanghassa karaņīyānī’ ti. ‘Amanasikāro me, bhante, ahosī’ ti.

‘Tena hāvuso rohaņa, daņđakammaŋ karohī’ ti. ‘Kiŋ, bhante, karomī’ ti? ‘Atthāvuso rohaņa, himavantapabbatapasse gajangalaŋ nāma brāhmaņagāmo, tattha soņuttaro nāma brāhmaņo paţivasati, tassa putto uppajjissati nāgasenoti nāma dārako, tena hi tvaŋ, āvuso rohaņa, dasamāsādhikāni satta vassāni taŋ kulaŋ piņđāya pavisitvā nāgasenaŋ dārakaŋ nīharitvā pabbājehi, pabbajiteva tasmiŋ daņđakammato muccissasī’ ti. Āyasmāpi kho rohaņo ‘sādhū’ ti sampaţicchi.

10. Mahāsenopi kho devaputto devalokā cavitvā soņuttarabrāhmaņassa bhariyāya kucchismiŋ paţisandhiŋ aggahesi, saha paţisandhiggahaņā tayo acchariyā abbhutā dhammā pāturahesuŋ, āvudhabhaņđāni pajjaliŋsu, aggasassaŋ abhinipphannaŋ, mahāmegho abhippavassi. Āyasmāpi kho rohaņo tassa paţisandhiggahaņato paţţhāya dasamāsādhikāni satta vassāni taŋ kulaŋ piņđāya pavisanto ekadivasampi kaţacchumattaŋ bhattaŋ vā uļunkamattaŋ yāguŋ vā abhivādanaŋ vā añjalikammaŋ vā sāmīcikammaŋ vā nālattha, atha kho akkosaññeva paribhāsaññeva paţilabhati ‘aticchatha bhante’ ti vacanamattampi vattā nāma nāhosi, dasamāsādhikānaŋ pana sattannaŋ vassānaŋ accayena ekadivasaŋ ‘aticchatha bhante’ ti vacanamattaŋ alattha. Taŋ divasameva brāhmaņopi bahi kammantā āgacchanto paţipathe theraŋ disvā ‘kiŋ, bho pabbajita, amhākaŋ gehaŋ agamitthā’ ti āha. ‘Āma, brāhmaņa, agamamhā’ ti. ‘Api kiñci labhitthā’ ti. ‘Āma, brāhmaņa, labhimhā’ ti. So anattamano gehaŋ gantvā pucchi ‘tassa (p. 009) pabbajitassa kiñci adatthā’ ti. ‘Na kiñci adamhā’ ti. Brāhmaņo dutiyadivase gharadvāre yeva nisīdi ‘ajja pabbajitaŋ musāvādena niggahessāmī’ ti. Thero dutiyadivase brāhmaņassa gharadvāraŋ sampatto.

Brāhmaņo theraŋ disvāva evamāha ‘tumhe hiyyo amhākaŋ gehe kiñci alabhitvāva ‘labhimhā’ ti avocuttha, vaţţati nu kho tumhākaŋ musāvādo’ ti. Thero āha ‘mayaŋ, brāhmaņa, tumhākaŋ gehe ( ) dasamāsādhikāni satta vassāni “aticchathā” ti vacanamattampi alabhitvā hiyyo “aticchathā” ti vacanamattaŋ labhimhā, athetaŋ vācāpaţisandhāraŋ upādāya evamavocumhā’ ti.

Brāhmaņo cintesi ‘ime vācāpaţisandhāramattampi labhitvā janamajjhe “labhimhā” ti pasaŋsanti, aññaŋ kiñci khādanīyaŋ vā bhojanīyaŋ vā labhitvā kasmā nappasaŋsantī’ ti pasīditvā attano atthāya paţiyāditabhattato kaţacchubhikkhaŋ, tadupiyañca byañjanaŋ dāpetvā ‘imaŋ bhikkhaŋ sabbakālaŋ tumhe labhissathā’ ti āha.

So punadivasato pabhuti upasankamantassa therassa upasamaŋ disvā bhiyyoso mattāya pasīditvā theraŋ niccakālaŋ attano ghare bhattavissaggakaraņatthāya yāci. Thero tuņhībhāvena adhivāsetvā divase divase bhattakiccaŋ katvā gacchanto thokaŋ thokaŋ buddhavacanaŋ kathetvā gacchati. Sāpi kho brāhmaņī dasamāsaccayena puttaŋ vijāyi, ‘nāgaseno’ tissa nāmamakaŋsu, so anukkamena vađđhanto sattavassiko jāto.

11. Atha kho nāgasenassa dārakassa pitā nāgasenaŋ dārakaŋ etadavoca ‘imasmiŋ kho tāta nāgasena, brāhmaņakule sikkhāni sikkheyyāsī’ ti. ‘Katamāni, tāta, imasmiŋ brāhmaņakule sikkhāni nāmā’ ti? ‘Tayo kho, tāta nāgasena, vedā sikkhāni nāma, avasesāni sippāni sippaŋ nāmā’ ti. ‘Tena hi, tāta, sikkhissāmī’ ti.

Atha kho soņuttaro brāhmaņo ācariyabrāhmaņassa ācariyabhāgaŋ sahassaŋ datvā antopāsāde ekasmiŋ gabbhe ekato mañcakaŋ paññapetvā ācariyabrāhmaņaŋ etadavoca ‘sajjhāpehi kho, tvaŋ brāhmaņa, imaŋ (p. 010) dārakaŋ mantānīti. Tena hi “tāta dāraka” uggaņhāhi mantānī’ ti. Ācariyabrāhmaņo sajjhāyati nāgasenassa dārakassa ekeneva uddesena tayo vedā hadayangatā vācuggatā sūpadhāritā suvavatthāpitā sumanasikatā ahesuŋ, sakimeva cakkhuŋ udapādi tīsu vedesu sanighaņđukeţubhesu sākkharappabhedesu itihāsapañcamesu padako veyyākaraņo lokāyatamahāpurisalakkhaņesu anavayo ahosi.

Atha kho nāgaseno dārako pitaraŋ etadavoca ‘atthi nu kho, tāta, imasmiŋ brāhmaņakule ito uttarimpi sikkhitabbāni, udāhu ettakānevā’ ti. ‘Natthi, tāta nāgasena, imasmiŋ brāhmaņakule ito uttariŋ sikkhitabbāni, ettakāneva sikkhitabbānī’ ti.

Atha kho nāgaseno dārako ācariyassa anuyogaŋ datvā pāsādā oruyha pubbavāsanāya coditahadayo rahogato paţisallīno attano sippassa ādimajjhapariyosānaŋ olokento ādimhi vā majjhe vā pariyosāne vā appamattakampi sāraŋ adisvā ‘tucchā vata bho ime vedā, palāpā vata bho ime vedā asārā nissārā’ ti vippaţisārī anattamano ahosi.

12. Tena kho pana samayena āyasmā rohaņo vattaniye senāsane nisinno nāgasenassa dārakassa cetasā cetoparivitakkamaññāya nivāsetvā pattacīvaramādāya vattaniye senāsane antarahito gajangalabrāhmaņagāmassa purato pāturahosi. Addasā kho nāgaseno dārako attano dvārakoţţhake ţhito āyasmantaŋ rohaņaŋ dūratova āgacchantaŋ, disvāna attamano udaggo pamudito pītisomanassajāto ‘appeva nāmāyaŋ pabbajito kañci sāraŋ jāneyyā’ ti yenāyasmā rohaņo tenupasankami, upasankamitvā āyasmantaŋ rohaņaŋ etadavoca ‘ko nu kho, tvaŋ mārisa, ediso bhaņđukāsāvavasano’ ti. ‘Pabbajito nāmāhaŋ dārakā’ ti. ‘Kena, tvaŋ mārisa, pabbajito nāmāsī’ ti? ‘Pāpakāni malāni pabbājeti, tasmāhaŋ, dāraka, pabbajito nāmā’ ti. ‘Kinkāraņā, mārisa, kesā te na yathā aññesan’ ti (p. 011) ‘Soļasime, dāraka, palibodhe disvā kesamassuŋ ohāretvā pabbajito. ‘Katame soļasa’? ‘Alankārapalibodho maņđanapalibodho telamakkhanapalibodho dhovanapalibodho mālāpalibodho gandhapalibodho vāsanapalibodho harīţakapalibodho āmalakapalibodho rangapalibodho bandhanapalibodho kocchapalibodho kappakapalibodho vijaţanapalibodho ūkāpalibodho, kesesu vilūnesu socanti kilamanti paridevanti urattāļiŋ kandanti sammohaŋ āpajjanti, imesu kho, dāraka, soļasasu palibodhesu paliguņţhitā manussā sabbāni atisukhumāni sippāni nāsentī’ ti. ‘Kinkāraņā, mārisa, vatthānipi te na yathā aññesan’ ti? ‘Kāmanissitāni kho, dāraka, vatthāni, kāmanissitāni gihibyañjanabhaņđāni, yāni kānici kho bhayāni vatthato uppajjanti, tāni kāsāvavasanassa na honti, tasmā vatthānipi me na yathā aññesan’ ti. ‘Jānāsi kho, tvaŋ mārisa, sippāni nāmā’ ti? ‘Āma, dāraka, jānāmahaŋ sippāni, yaŋ loke uttamaŋ mantaŋ, tampi jānāmī’ ti. ‘Mayhampi taŋ, mārisa, dātuŋ sakkā’ ti? ‘Āma, dāraka, sakkā’ ti. ‘Tena hi me dehī’ ti. ‘Akālo kho, dāraka, antaragharaŋ piņđāya paviţţhamhā’ ti.

Atha kho nāgaseno dārako āyasmato rohaņassa hatthato pattaŋ gahetvā gharaŋ pavesetvā paņītena khādanīyena bhojanīyena sahatthā santappetvā sampavāretvā āyasmantaŋ rohaņaŋ bhuttāviŋ onītapattapāņiŋ etadavoca ‘dehi me dāni, mārisa, mantan’ ti. ‘Yadā kho tvaŋ, dāraka, nippalibodho hutvā mātāpitaro anujānāpetvā mayā gahitaŋ pabbajitavesaŋ gaņhissasi, tadā dassāmī’ ti āha.

Atha kho nāgaseno dārako mātāpitaro upasankamitvā āha ‘ammatātā, ayaŋ pabbajito “yaŋ loke uttamaŋ mantaŋ, taŋ jānāmī” ti vadati, na ca attano santike apabbajitassa deti, ahaŋ etassa santike pabbajitvā taŋ uttamaŋ mantaŋ uggaņhissāmī’ ti. Athassa mātāpitaro ‘pabbajitvāpi no putto mantaŋ gaņhatu, gahetvā puna āgacchissatī’ ti maññamānā ‘gaņha puttā’ ti anujāniŋsu.

13. Atha (p. 012) kho āyasmā rohaņo nāgasenaŋ dārakaŋ ādāya yena vattaniyaŋ senāsanaŋ, yena vijambhavatthu tenupasankami, upasankamitvā vijambhavatthusmiŋ senāsane ekarattaŋ vasitvā yena rakkhitatalaŋ tenupasankami, upasankamitvā koţisatānaŋ arahantānaŋ majjhe nāgasenaŋ dārakaŋ pabbājesi. Pabbajito ca panāyasmā nāgaseno āyasmantaŋ rohaņaŋ etadavoca ‘gahito me, bhante, tava veso, detha me dāni mantan’ ti. Atha kho āyasmā rohaņo ‘kimhi nu khohaŋ nāgasenaŋ vineyyaŋ paţhamaŋ vinaye vā suttante vā abhidhamme vā’ ti cintetvā ‘paņđito kho ayaŋ nāgaseno, sakkoti sukheneva abhidhammaŋ pariyāpuņitun’ ti paţhamaŋ abhidhamme vinesi.

Āyasmā ca nāgaseno ‘kusalā dhammā, akusalā dhammā, abyākatā dhammā’ ti tikadukapaţimaņđitaŋ dhammasangaņīpakaraņaŋ, khandhavibhangādi aţţhārasa vibhangapaţimaņđitaŋ vibhangappakaraņaŋ, ‘sangaho asangaho’ ti ādinā cuddasavidhena vibhattaŋ dhātukathāpakaraņaŋ, ‘khandhapaññatti āyatanapaññattī’ ti ādinā chabbidhena vibhattaŋ puggalapaññattippakaraņaŋ, sakavāde pañcasuttasatāni paravāde pañcasuttasatānīti suttasahassaŋ samodhānetvā vibhattaŋ kathāvatthuppakaraņaŋ, ‘mūlayamakaŋ khandhayamakan’ ti ādinā dasavidhena vibhattaŋ yamakappakaraņaŋ, ‘hetupaccayo ārammaņapaccayo’ ti ādinā catuvīsatividhena vibhattaŋ paţţhānappakaraņanti sabbaŋ taŋ abhidhammapiţakaŋ ekeneva sajjhāyena paguņaŋ katvā ‘ tiţţhatha bhante, na puna osāretha, ettakenevāhaŋ sajjhāyissāmī’ ti āha.
14. Atha kho āyasmā nāgaseno yena koţisatā arahanto tenupasankami, upasankamitvā koţisate arahante etadavoca ‘ahaŋ kho bhante “kusalā dhammā, akusalā dhammā abyākatā dhammā” ti imesu tīsu padesu pakkhipitvā sabbaŋ taŋ abhidhammapiţakaŋ vitthārena osāressāmī’ ti. ‘Sādhu, nāgasena, osārehī’ ti.

Atha kho āyasmā nāgaseno satta māsāni satta pakaraņāni vitthārena osāresi, pathavī unnadi, devatā sādhukāramadaŋsu, brahmāno apphoţesuŋ, dibbāni candanacuņņāni dibbāni ca mandāravapupphāni abhippavassiŋsu.

15. Atha (p. 013) kho koţisatā arahanto āyasmantaŋ nāgasenaŋ paripuņņavīsativassaŋ rakkhitatale upasampādesuŋ. Upasampanno ca panāyasmā nāgaseno tassā rattiyā accayena pubbaņhasamayaŋ nivāsetvā pattacīvaramādāya upajjhāyena saddhiŋ gāmaŋ piņđāya pavisanto evarūpaŋ parivitakkaŋ uppādesi ‘tuccho vata me upajjhāyo, bālo vata me upajjhāyo, ţhapetvā avasesaŋ buddhavacanaŋ paţhamaŋ maŋ abhidhamme vinesī’ ti.

Atha kho āyasmā rohaņo āyasmato nāgasenassa cetasā cetoparivitakkamaññāya āyasmantaŋ nāgasenaŋ etadavoca ‘ananucchavikaŋ kho nāgasena parivitakkaŋ vitakkesi, na kho panetaŋ nāgasena tavānucchavikan’ ti.
Atha kho āyasmato nāgasenassa etadahosi ‘acchariyaŋ vata bho, abbhutaŋ vata bho, yatra hi nāma me upajjhāyo cetasā cetoparivitakkaŋ jānissati, paņđito vata me upajjhāyo, yaŋnūnāhaŋ upajjhāyaŋ khamāpeyyan’ ti. Atha kho āyasmā nāgaseno āyasmantaŋ rohaņaŋ etadavoca ‘khamatha me, bhante, na puna evarūpaŋ vitakkessāmī’ ti.

Atha kho āyasmā rohaņo āyasmantaŋ nāgasenaŋ etadavoca ‘na kho tyāhaŋ nāgasena ettāvatā khamāmi, atthi kho nāgasena sāgalaŋ nāma nagaraŋ, tattha milindo nāma rājā rajjaŋ kāreti, so diţţhivādena pañhaŋ pucchitvā bhikkhusanghaŋ viheţheti, sace tvaŋ tattha gantvā taŋ rājānaŋ dametvā buddhasāsane pasādessasi, evāhaŋ taŋ khamissāmī’ ti.

‘ tiţţhatu, bhante, eko milindo rājā; sace, bhante, sakalajambudīpe sabbe rājāno āgantvā maŋ pañhaŋ puccheyyuŋ, sabbaŋ taŋ visajjetvā sampadālessāmi, “khamatha me bhante” ti vatvā, “na khamāmī” ti vutte “tena hi, bhante, imaŋ temāsaŋ kassa santike vasissāmī” ti āha’ Ayaŋ kho, nāgasena, āyasmā assagutto vattaniye senāsane viharati, gaccha tvaŋ, nāgasena, yenāyasmā assagutto tenupasankama, upasankamitvā mama vacanena āyasmato assaguttassa pāde sirasā vanda, evañca naŋ vadehi “upajjhāyo me, bhante, tumhākaŋ pāde sirasā vandati, appābādhaŋ appātankaŋ lahuţţhānaŋ balaŋ phāsuvihāraŋ pucchati, upajjhāyo me, bhante, imaŋ temāsaŋ tumhākaŋ santike vasituŋ maŋ pahiņī” ti (p. 014) “konāmo te upajjhāyo” ti ca vutte “rohaņatthero nāma bhante’ ti vadeyyāsi, “ahaŋ konāmo” ti vutte evaŋ vadeyyāsi “mama upajjhāyo, bhante, tumhākaŋ nāmaŋ jānātī”‘ ti. ‘Evaŋ bhante’ ti kho āyasmā nāgaseno āyasmantaŋ rohaņaŋ abhivādetvā padakkhiņaŋ katvā pattacīvaramādāya anupubbena cārikaŋ caramāno yena vattaniyaŋ senāsanaŋ, yenāyasmā assagutto tenupasankami, upasankamitvā āyasmantaŋ assaguttaŋ abhivādetvā ekamantaŋ aţţhāsi, ekamantaŋ ţhito kho āyasmā nāgaseno āyasmantaŋ assaguttaŋ etadavoca ‘upajjhāyo me, bhante, tumhākaŋ pāde sirasā vandati, evañca vadeti appābādhaŋ appātankaŋ lahuţţhānaŋ balaŋ phāsuvihāraŋ pucchati, upajjhāyo me, bhante, imaŋ temāsaŋ tumhākaŋ santike vasituŋ maŋ pahiņī’ ti.

Atha kho āyasmā assagutto āyasmantaŋ nāgasenaŋ etadavoca ‘tvaŋ kinnāmosī’ ti. ‘Ahaŋ, bhante, nāgaseno nāmā’ ti. ‘Konāmo te upajjhāyo’ ti? ‘Upajjhāyo me, bhante, rohaņo nāmā’ ti. ‘Ahaŋ konāmo’ ti. ‘Upajjhāyo me, bhante, tumhākaŋ nāmaŋ jānātī’ ti.

‘Sādhu, nāgasena, pattacīvaraŋ paţisāmehī’ ti. ‘Sādhu bhante’ ti pattacīvaraŋ paţisāmetvā punadivase pariveņaŋ sammajjitvā mukhodakaŋ dantapoņaŋ upaţţhapesi. Thero sammajjitaţţhānaŋ paţisammajji, taŋ udakaŋ chađđetvā aññaŋ udakaŋ āhari, tañca dantakaţţhaŋ apanetvā aññaŋ dantakaţţhaŋ gaņhi, na ālāpasallāpaŋ akāsi, evaŋ satta divasāni katvā sattame divase puna pucchitvā puna tena tatheva vutte vassavāsaŋ anujāni.

16. Tena kho pana samayena ekā mahā-upāsikā āyasmantaŋ assaguttaŋ tiŋsamattāni vassāni upaţţhāsi. Atha kho sā mahā-upāsikā temāsaccayena yenāyasmā assagutto tenupasankami, upasankamitvā āyasmantaŋ assaguttaŋ etadavoca ‘atthi nu kho, tāta, tumhākaŋ santike añño bhikkhū’ ti. ‘Atthi, mahā-upāsike, amhākaŋ santike nāgaseno nāma bhikkhū’ ti ‘Tena hi, tāta assagutta, adhivāsehi nāgasenena saddhiŋ svātanāya bhattan’ ti. Adhivāsesi kho āyasmā assagutto tuņhībhāvena.

Atha (p. 015) kho āyasmā assagutto tassā rattiyā accayena pubbaņhasamayaŋ nivāsetvā pattacīvaramādāya āyasmatā nāgasenena saddhiŋ pacchāsamaņena yena mahā-upāsikāya nivesanaŋ tenupasankami, upasankamitvā paññatte āsane nisīdi. Atha kho sā mahā-upāsikā āyasmantaŋ assaguttaŋ āyasmantañca nāgasenaŋ paņītena khādanīyena bhojanīyena sahatthā santappesi sampavāresi. Atha kho āyasmā assagutto bhuttāviŋ onītapattapāņiŋ āyasmantaŋ nāgasenaŋ etadavoca ‘tvaŋ, nāgasena, mahā-upāsikāya anumodanaŋ karohī’ ti idaŋ vatvā uţţhāyāsanā pakkāmi.
Atha kho sā mahā-upāsikā āyasmantaŋ nāgasenaŋ etadavoca ‘mahallikā khohaŋ, tāta nāgasena, gambhīrāya dhammakathāya mayhaŋ anumodanaŋ karohī’ ti. Atha kho āyasmā nāgaseno tassā mahā-upāsikāya gambhīrāya dhammakathāya lokuttarāya suññatappaţisaŋyuttāya anumodanaŋ akāsi. Atha kho tassā mahā-upāsikāya tasmiŋyeva āsane virajaŋ vītamalaŋ dhammacakkhuŋ udapādi ‘yaŋ kiñci samudayadhammaŋ, sabbaŋ taŋ nirodhadhamman’ ti. Āyasmāpi kho nāgaseno tassā mahā-upāsikāya anumodanaŋ katvā attanā desitaŋ dhammaŋ paccavekkhanto vipassanaŋ paţţhapetvā tasmiŋyeva āsane nisinno sotāpattiphale patiţţhāsi.

Atha kho āyasmā assagutto maņđalamāļe nisinno dvinnampi dhammacakkhupaţilābhaŋ ñatvā sādhukāraŋ pavattesi ‘sādhu sādhu nāgasena, ekena kaņđappahārena dve mahākāyā padālitā’ ti, anekāni ca devatāsahassāni sādhukāraŋ pavattesuŋ.

17. Atha kho āyasmā nāgaseno uţţhāyāsanā yenāyasmā assagutto tenupasankami, upasankamitvā āyasmantaŋ assaguttaŋ abhivādetvā ekamantaŋ nisīdi, ekamantaŋ nisinnaŋ kho āyasmantaŋ nāgasenaŋ āyasmā assagutto etadavoca ‘gaccha, tvaŋ nāgasena, pāţaliputtaŋ, pāţaliputtanagare asokārāme āyasmā dhammarakkhito paţivasati, tassa santike buddhavacanaŋ pariyāpuņāhī’ ti. ‘Kīva dūro, bhante, ito pāţaliputtanagaran’ ti? ‘Yojanasatāni kho nāgasenā’ ti. ‘Dūro kho, bhante, maggo (p. 016) Antarāmagge bhikkhā dullabhā, kathāhaŋ gamissāmī’ ti? ‘Gaccha, tvaŋ nāgasena, antarāmagge piņđapātaŋ labhissasi sālīnaŋ odanaŋ vigatakāļakaŋ anekasūpaŋ anekabyañjanan’ ti. ‘Evaŋ bhante’ ti kho āyasmā nāgaseno āyasmantaŋ assaguttaŋ abhivādetvā padakkhiņaŋ katvā pattacīvaramādāya yena pāţaliputtaŋ tena cārikaŋ pakkāmi.

18. Tena kho pana samayena pāţaliputtako seţţhi pañcahi sakaţasatehi pāţaliputtagāmimaggaŋ paţipanno hoti. Addasā kho pāţaliputtako seţţhi āyasmantaŋ nāgasenaŋ dūratova āgacchantaŋ, disvāna yenāyasmā nāgaseno tenupasankami, upasankamitvā āyasmantaŋ nāgasenaŋ abhivādetvā ‘kuhiŋ gacchasi tātā’ ti āha. ‘Pāţaliputtaŋ gahapatī’ ti. ‘Sādhu tāta, mayampi pāţaliputtaŋ gacchāma. Amhehi saddhiŋ sukhaŋ gacchathā’ ti.

Atha kho pāţaliputtako seţţhi āyasmato nāgasenassa iriyāpathe pasīditvā āyasmantaŋ nāgasenaŋ paņītena khādanīyena bhojanīyena sahatthā santappetvā sampavāretvā āyasmantaŋ nāgasenaŋ bhuttāviŋ onītapattapāņiŋ aññataraŋ nīcaŋ āsanaŋ gahetvā ekamantaŋ nisīdi, ekamantaŋ nisinno kho pāţaliputtako seţţhi āyasmantaŋ nāgasenaŋ etadavoca ‘kinnāmosi tvaŋ tātā’ ti. ‘Ahaŋ, gahapati, nāgaseno nāmā’ ti. ‘Jānāsi kho, tvaŋ tāta, buddhavacanaŋ nāmā’ ti? ‘Jānāmi khohaŋ, gahapati, abhidhammapadānī’ ti. ‘Lābhā no tāta, suladdhaŋ no tāta, ahampi kho, tāta, ābhidhammiko, tvampi ābhidhammiko, bhaņa, tāta, abhidhammapadānī’ ti. Atha kho āyasmā nāgaseno pāţaliputtakassa seţţhissa abhidhammaŋ desesi, desente yeva pāţaliputtakassa seţţhissa virajaŋ vītamalaŋ dhammacakkhuŋ udapādi ‘yaŋ kiñci samudayadhammaŋ, sabbaŋ taŋ nirodhadhamman’ ti.

Atha kho pāţaliputtako seţţhi pañcamattāni sakaţasatāni purato uyyojetvā sayaŋ pacchato gacchanto pāţaliputtassa avidūre dvedhāpathe ţhatvā āyasmantaŋ nāgasenaŋ etadavoca ‘ayaŋ kho, tāta nāgasena, asokārāmassa maggo, idaŋ kho, tāta, amhākaŋ kambalaratanaŋ soļasahatthaŋ āyāmena, aţţhahatthaŋ vitthārena, paţiggaņhāhi kho, tāta, idaŋ (p. 017) kambalaratanaŋ anukampaŋ upādāyā’ ti. Paţiggahesi kho āyasmā nāgaseno taŋ kambalaratanaŋ anukampaŋ upādāya. Atha kho pāţaliputtako seţţhi attamano udaggo pamudito pītisomanassajāto āyasmantaŋ nāgasenaŋ abhivādetvā padakkhiņaŋ katvā pakkāmi.

19. Atha kho āyasmā nāgaseno yena asokārāmo yenāyasmā dhammarakkhito tenupasankami upasankamitvā āyasmantaŋ dhammarakkhitaŋ abhivādetvā attano āgatakāraņaŋ kathetvā āyasmato dhammarakkhitassa santike tepiţakaŋ buddhavacanaŋ ekeneva uddesena tīhi māsehi byañjanaso pariyāpuņitvā puna tīhi māsehi atthaso manasākāsi.

Atha kho āyasmā dhammarakkhito āyasmantaŋ nāgasenaŋ etadavoca ‘seyyathāpi, nāgasena, gopālako gāvo rakkhati, aññe gorasaŋ paribhuñjanti. Evameva kho, tvaŋ nāgasena, tepiţakaŋ buddhavacanaŋ dhārentopi na bhāgī sāmaññassā’ ti. ‘Hotu, bhante, alaŋ ettakenā’ ti. Teneva divasabhāgena tena rattibhāgena saha paţisambhidāhi arahattaŋ pāpuņi, saha saccappaţivedhena āyasmato nāgasenassa sabbe devā sādhukāramadaŋsu, pathavī unnadi, brahmāno apphoţesuŋ, dibbāni candanacuņņāni dibbāni ca mandāravapupphāni abhippavassiŋsu.

20. Tena kho pana samayena koţisatā arahanto himavante pabbate rakkhitatale sannipatitvā āyasmato nāgasenassa santike dūtaŋ pāhesuŋ ‘āgacchatu nāgaseno, dassanakāmā mayaŋ nāgasenan’ ti. Atha kho āyasmā nāgaseno dūtassa vacanaŋ sutvā asokārāme antarahito himavante pabbate rakkhitatale koţisatānaŋ arahantānaŋ purato pāturahosi.

Atha kho koţisatā arahanto āyasmantaŋ nāgasenaŋ etadavocuŋ ‘eso kho, nāgasena, milindo rājā bhikkhusanghaŋ viheţheti vādappaţivādena pañhapucchāya. Sādhu, nāgasena, gaccha tvaŋ milindaŋ rājānaŋ damehī’ ti. ‘ tiţţhatu, bhante, eko milindo rājā; sace, bhante, sakalajambudīpe rājāno āgantvā maŋ pañhaŋ puccheyyuŋ, sabbaŋ taŋ visajjetvā sampadālessāmi, gacchatha (p. 018) vo, bhante, acchambhitā sāgalanagaran’ ti. Atha kho therā bhikkhū sāgalanagaraŋ kāsāvappajjotaŋ isivātapaţivātaŋ akaŋsu.

21. Tena kho pana samayena āyasmā āyupālo sankhyeyyapariveņe paţivasati. Atha kho milindo rājā amacce etadavoca ‘ramaņīyā vata bho dosinā ratti, kannu khvajja samaņaŋ vā brāhmaņaŋ vā upasankameyyāma sākacchāya pañhapucchanāya, ko mayā saddhiŋ sallapituŋ ussahati kankhaŋ paţivinetun’ ti. Evaŋ vutte pañcasatā yonakā rājānaŋ milindaŋ etadavocuŋ ‘atthi, mahārāja, āyupālo nāma thero tepiţako bahussuto āgatāgamo, so etarahi sankhyeyyapariveņe paţivasati; gaccha, tvaŋ mahārāja, āyasmantaŋ āyupālaŋ pañhaŋ pucchassū’ ti. ‘Tena hi, bhaņe, bhadantassa ārocethā’ ti.

Atha kho nemittiko āyasmato āyupālassa santike dūtaŋ pāhesi ‘rājā, bhante, milindo āyasmantaŋ āyupālaŋ dassanakāmo’ ti. Āyasmāpi kho āyupālo evamāha ‘tena hi āgacchatū’ ti. Atha kho milindo rājā pañcamattehi yonakasatehi parivuto rathavaramāruyha yena sankhyeyyapariveņaŋ yenāyasmā āyupālo tenupasankami, upasankamitvā āyasmatā āyupālena saddhiŋ sammodi, sammodanīyaŋ kathaŋ sāraņīyaŋ vītisāretvā ekamantaŋ nisīdi, ekamantaŋ nisinno kho milindo rājā āyasmantaŋ āyupālaŋ etadavoca ‘kimatthiyā, bhante āyupāla, tumhākaŋ pabbajjā, ko ca tumhākaŋ paramattho’ ti. Thero āha ‘dhammacariyasamacariyatthā kho, mahārāja, pabbajjā, sāmaññaphalaŋ kho pana amhākaŋ paramattho’ ti. ‘Atthi pana, bhante, koci gihīpi dhammacārī samacārī’ ti? ‘Āma, mahārāja, atthi gihīpi dhammacārī samacārī, bhagavati kho, mahārāja, bārāņasiyaŋ isipatane migadāye dhammacakkaŋ pavattente aţţhārasannaŋ brahmakoţīnaŋ dhammābhisamayo ahosi, devatānaŋ pana dhammābhisamayo gaņanapathaŋ vītivatto, sabbete gihibhūtā, na pabbajitā.

‘Puna caparaŋ, mahārāja, bhagavatā kho mahāsamayasuttante desiyamāne, mahāmangalasuttante desiyamāne, samacittapariyāyasuttante desiyamāne, rāhulovādasuttante desiyamāne, parābhavasuttante desiyamāne gaņanapathaŋ vītivattānaŋ devatānaŋ dhammābhisamayo ahosi, sabbete (p. 019) gihibhūtā, na pabbajitā’ ti. ‘Tena hi, bhante āyupāla, niratthikā tumhākaŋ pabbajjā, pubbe katassa pāpakammassa nissandena samaņā sakyaputtiyā pabbajanti dhutangāni ca pariharanti. Ye kho te, bhante āyupāla, bhikkhū ekāsanikā, nūna te pubbe paresaŋ bhogahārakā corā, te paresaŋ bhoge acchinditvā tassa kammassa nissandena etarahi ekāsanikā bhavanti, na labhanti kālena kālaŋ paribhuñjituŋ, natthi tesaŋ sīlaŋ, natthi tapo, natthi brahmacariyaŋ. Ye kho pana te, bhante āyupāla, bhikkhū abbhokāsikā, nūna te pubbe gāmaghātakā corā, te paresaŋ gehāni vināsetvā tassa kammassa nissandena etarahi abbhokāsikā bhavanti, na labhanti senāsanāni paribhuñjituŋ, natthi tesaŋ sīlaŋ, natthi tapo, natthi brahmacariyaŋ. Ye kho pana te, bhante āyupāla, bhikkhū nesajjikā, nūna te pubbe panthadūsakā corā, te paresaŋ pathike jane gahetvā bandhitvā nisīdāpetvā tassa kammassa nissandena etarahi nesajjikā bhavanti, na labhanti seyyaŋ kappetuŋ, natthi tesaŋ sīlaŋ, natthi tapo, natthi brahmacariyan’ ti āha.

Evaŋ vutte āyasmā āyupālo tuņhī ahosi, na kiñci paţibhāsi. Atha kho pañcasatā yonakā rājānaŋ milindaŋ etadavocuŋ ‘paņđito, mahārāja, thero, api ca kho avisārado na kiñci paţibhāsatī’ ti.

Atha kho milindo rājā āyasmantaŋ āyupālaŋ tuņhībhūtaŋ disvā apphoţetvā ukkuţţhiŋ katvā yonake etadavoca ‘tuccho vata bho jambudīpo, palāpo vata bho jambudīpo, natthi koci samaņo vā brāhmaņo vā, yo mayā saddhiŋ sallapituŋ ussahati kankhaŋ paţivinetun’ ti.

22. Atha kho milindassa rañño sabbaŋ taŋ parisaŋ anuvilokentassa abhīte amankubhūte yonake disvā etadahosi ‘nissaŋsayaŋ atthi maññe añño koci paņđito bhikkhu, yo mayā saddhiŋ sallapituŋ ussahati, yenime yonakā na mankubhūtā’ ti. Atha kho milindo rājā yonake etadavoca ‘atthi, bhaņe, añño koci paņđito bhikkhu, yo mayā saddhiŋ sallapituŋ ussahati kankhaŋ paţivinetun’ ti.

Tena kho pana samayena āyasmā nāgaseno samaņagaņaparivuto sanghī gaņī gaņācariyo ñāto yasassī sādhusammato bahujanassa (p. 020) paņđito byatto medhāvī nipuņo viññū vibhāvī vinīto visārado bahussuto tepiţako vedagū pabhinnabuddhimā āgatāgamo pabhinnapaţisambhido navangasatthusāsane pariyattidharo pāramippatto jinavacane dhammatthadesanāpaţivedhakusalo akkhayavicitrapaţibhāno citrakathī kalyāņavākkaraņo durāsado duppasaho duruttaro durāvaraņo dunnivārayo, sāgaro viya akkhobho, girirājā viya niccalo, raņañjaho tamonudo pabhankaro mahākathī paragaņigaņamathano paratitthiyamaddano bhikkhūnaŋ bhikkhunīnaŋ upāsakānaŋ upāsikānaŋ rājūnaŋ rājamahāmattānaŋ sakkato garukato mānito pūjito apacito lābhī cīvarapiņđapātasenāsanagilānappaccayabhesajjaparikkhārānaŋ lābhaggayasaggappatto vuddhānaŋ viññūnaŋ sotāvadhānena samannāgatānaŋ sandassento navangaŋ jinasāsanaratanaŋ, upadisanto dhammamaggaŋ, dhārento dhammappajjotaŋ, ussāpento dhammayūpaŋ, yajanto dhammayāgaŋ, paggaņhanto dhammaddhajaŋ, ussāpento dhammaketuŋ, dhamento dhammasankhaŋ, āhananto dhammabheriŋ, nadanto sīhanādaŋ gajjanto indagajjitaŋ, madhuragiragajjitena ñāņavaravijjujālapariveţhitena karuņājalabharitena mahatā dhammāmatameghena sakalalokamabhitappayanto gāmanigamarājadhānīsu cārikaŋ caramāno anupubbena sāgalanagaraŋ anuppatto hoti. Tatra sudaŋ āyasmā nāgaseno asītiyā bhikkhusahassehi saddhiŋ sankhyeyyapariveņe paţivasati. Tenāhu porāņā–


‘Bahussuto citrakathī, nipuņo ca visārado;


Sāmayiko ca kusalo, paţibhāne ca kovido.


‘Te ca tepiţakā bhikkhū, pañcanekāyikāpi ca;


Catunekāyikā ceva, nāgasenaŋ purakkharuŋ.


‘Gambhīrapañño medhāvī, maggāmaggassa kovido;


Uttamatthaŋ anuppatto, nāgaseno visārado.


‘Tehi bhikkhūhi parivuto, nipuņehi saccavādibhi;


Caranto gāmanigamaŋ, sāgalaŋ upasankami.


‘Sankhyeyyapariveņasmiŋ (p. 021) nāgaseno tadā vasi.


Katheti so manussehi, pabbate kesarī yathā’ ti.

23. Atha kho devamantiyo rājānaŋ milindaŋ etadavoca ‘āgamehi, tvaŋ mahārāja; atthi, mahārāja, nāgaseno nāma thero paņđito byatto medhāvī vinīto visārado bahussuto citrakathī kalyāņapaţibhāno atthadhammaniruttipaţibhānapaţisambhidāsu pāramippatto, so etarahi sankhyeyyapariveņe paţivasati, gaccha, tvaŋ mahārāja, āyasmantaŋ nāgasenaŋ pañhaŋ pucchassu, ussahati so tayā saddhiŋ sallapituŋ kankhaŋ paţivinetun’ ti. Atha kho milindassa rañño sahasā ‘nāgaseno’ ti saddaŋ sutvāva ahudeva bhayaŋ, ahudeva chambhitattaŋ, ahudeva lomahaŋso. Atha kho milindo rājā devamantiyaŋ etadavoca ‘ussahati bho nāgaseno bhikkhu mayā saddhiŋ sallapitun’ ti? ‘Ussahati, mahārāja, api indayamavaruņakuverapajāpati suyāma santusitalokapālehipi pitupitāmahena mahābrahmunāpi saddhiŋ sallapituŋ, kimangaŋ pana manussabhūtenā’ ti.

Atha kho milindo rājā devamantiyaŋ etadavoca ‘tena hi, tvaŋ devamantiya, bhadantassa santike dūtaŋ pesehī’ ti. ‘Evaŋ devā’ ti kho devamantiyo āyasmato nāgasenassa santike dūtaŋ pāhesi ‘rājā, bhante, milindo āyasmantaŋ dassanakāmo’ ti. Āyasmāpi kho nāgaseno evamāha ‘tena hi āgacchatū’ ti.

Atha kho milindo rājā pañcamattehi yonakasatehi parivuto rathavaramāruyha mahatā balakāyena saddhiŋ yena sankhyeyyapariveņaŋ yenāyasmā nāgaseno tenupasankami. Tena kho pana samayena āyasmā nāgaseno asītiyā bhikkhusahassehi saddhiŋ maņđalamāļe nisinno hoti. Addasā kho milindo rājā āyasmato nāgasenassa parisaŋ dūratova, disvāna devamantiyaŋ etadavoca ‘kassesā, devamantiya, mahatī parisā’ ti? ‘Āyasmato kho, mahārāja, nāgasenassa parisā’ ti.

Atha kho milindassa rañño āyasmato nāgasenassa parisaŋ dūratova disvā ahudeva bhayaŋ, ahudeva chambhitattaŋ, ahudeva lomahaŋso. Atha kho milindo rājā khaggaparivārito viya gajo, garuļaparivārito (p. 022) viya nāgo, ajagaraparivārito viya kotthuko, mahiŋsaparivuto viya accho, nāgānubaddho viya maņđūko, saddūlānubaddho viya migo, ahituņđikasamāgato viya pannago, majjārasamāgato viya undūro, bhūtavejjasamāgato viya pisāco, rāhumakhagato viya cando, pannago viya peļantaragato, sakuņo viya pañjarantaragato, maccho viya jālantaragato, vāļavanamanuppaviţţho viya puriso, vessavaņāparādhiko viya yakkho, parikkhīņāyuko viya devaputto bhīto ubbiggo utrasto saŋviggo lomahaţţhajāto vimano dummano bhantacitto vipariņatamānaso ‘mā maŋ ayaŋ parijano paribhavī’ ti satiŋ upaţţhapetvā devamantiyaŋ etadavoca– ‘mā kho, tvaŋ devamantiya āyasmantaŋ nāgasenaŋ mayhaŋ ācikkheyyāsi, anakkhātaññevāhaŋ nāgasenaŋ jānissāmī’ ti. ‘Sādhu, mahārāja, tvaññeva jānāhī’ ti.

Tena kho pana samayena āyasmā nāgaseno tassā bhikkhuparisāya purato cattālīsāya bhikkhusahassānaŋ navakataro hoti pacchato cattālīsāya bhikkhusahassānaŋ vuđđhataro.

Atha kho milindo rājā sabbaŋ taŋ bhikkhusanghaŋ purato ca pacchato ca majjhato ca anuvilokento addasā kho āyasmantaŋ nāgasenaŋ dūratova bhikkhusanghassa majjhe nisinnaŋ kesarasīhaŋ viya vigatabhayabheravaŋ vigatalomahaŋsaŋ vigatabhayasārajjaŋ, disvāna ākāreneva aññāsi ‘eso kho ettha nāgaseno’ ti.

Atha kho milindo rājā devamantiyaŋ etadavoca ‘eso kho, devamantiya, āyasmā nāgaseno’ ti. ‘Āma, mahārāja, eso kho nāgaseno, suţţhu kho, tvaŋ mahārāja, nāgasenaŋ aññāsī’ ti Tato rājā tuţţho ahosi ‘anakkhātova mayā nāgaseno aññāto’ ti. Atha kho milindassa rañño āyasmantaŋ nāgasenaŋ disvāva ahudeva bhayaŋ, ahudeva chambhitattaŋ, ahudeva lomahaŋso.

Tenāhu–

‘Caraņena (p. 023) ca sampannaŋ, sudantaŋ uttame dame.


Disvā rājā nāgasenaŋ, idaŋ vacanamabravi.


‘Kathitā mayā bahū diţţhā, sākacchā osaţā bahū;


Na tādisaŋ bhayaŋ āsi, ajja tāso yathā mama.


‘Nissaŋsayaŋ parājayo, mama ajja bhavissati;


Jayo ca nāgasenassa, yathā cittaŋ na saņţhitan’ ti.

Bāhirakathā niţţhitā.

2- 3. Milindapañho
1. Mahāvaggo

1. Paññattipañho
1. Atha (p. 024) kho milindo rājā yenāyasmā nāgaseno tenupasankami, upasankamitvā āyasmatā nāgasenena saddhiŋ sammodi, sammodanīyaŋ kathaŋ sāraņīyaŋ vītisāretvā ekamantaŋ nisīdi. Āyasmāpi kho nāgaseno paţisammodanīyeneva milindassa rañño cittaŋ ārādhesi. Atha kho milindo rājā āyasmantaŋ nāgasenaŋ etadavoca ‘kathaŋ bhadanto ñāyati, kinnāmosi bhante’ ti? ‘Nāgaseno’ ti kho ahaŋ, mahārāja, ñāyāmi, ‘nāgaseno’ ti kho maŋ, mahārāja, sabrahmacārī samudācaranti, api ca mātāpitaro nāmaŋ karonti ‘nāgaseno’ ti vā ‘sūraseno’ ti vā ‘vīraseno’ ti vā ‘sīhaseno’ ti vā, api ca kho, mahārāja, sankhā samaññā paññatti vohāro nāmamattaŋ yadidaŋ nāgasenoti, na hettha puggalo upalabbhatīti.

Atha kho milindo rājā evamāha ‘suņantu me bhonto pañcasatā yonakā asītisahassā ca bhikkhū, ayaŋ nāgaseno evamāha “na hettha puggalo upalabbhatī” ti, kallaŋ nu kho tadabhinanditun’ ti. Atha kho milindo rājā āyasmantaŋ nāgasenaŋ etadavoca ‘sace, bhante nāgasena, puggalo nūpalabbhati, ko carahi tumhākaŋ cīvarapiņđapātasenāsanagilānappaccayabhesajjaparikkhāraŋ deti, ko taŋ paribhuñjati, ko sīlaŋ rakkhati, ko bhāvanamanuyuñjati, ko maggaphalanibbānāni sacchikaroti, ko pāņaŋ hanati, ko adinnaŋ ādiyati, ko kāmesumicchācāraŋ carati, ko musā bhaņati, ko majjaŋ pivati, ko pañcānantariyakammaŋ karoti, tasmā natthi kusalaŋ, natthi akusalaŋ, natthi kusalākusalānaŋ kammānaŋ kattā vā kāretā vā, natthi sukatadukkaţānaŋ kammānaŋ phalaŋ vipāko, sace bhante nāgasena, yo tumhe māreti, natthi tassāpi pāņātipāto, tumhākampi, bhante nāgasena, natthi ācariyo, natthi upajjhāyo, natthi upasampadā. “Nāgasenoti maŋ, mahārāja, sabrahmacārī samudācarantī” ti yaŋ vadesi, “katamo ettha nāgaseno (p. 025) Kinnu kho, bhante, kesā nāgaseno’ ti? ‘Na hi mahārājā’ ti. ‘Lomā nāgaseno’ ti? ‘Na hi mahārājā’ ti. ‘Nakhā …pe… dantā …pe… taco …pe… maŋsaŋ …pe… nhāru …pe… aţţhi …pe… aţţhimiñjaŋ …pe… vakkaŋ …pe… hadayaŋ …pe… yakanaŋ …pe… kilomakaŋ …pe… pihakaŋ …pe… papphāsaŋ …pe… antaŋ …pe… antaguņaŋ …pe… udariyaŋ …pe… karīsaŋ …pe… pittaŋ …pe… semhaŋ …pe… pubbo …pe… lohitaŋ …pe… sedo …pe… medo …pe… assu …pe… vasā …pe… kheļo …pe… singhāņikā …pe… lasikā …pe… muttaŋ …pe… matthake matthalungaŋ nāgaseno’ ti? ‘Na himahārājā’ ti. ‘Kiŋ nu kho, bhante, rūpaŋ nāgaseno’ ti? ‘Nahi mahārājā’ ti. ‘Vedanā nāgaseno’ ti?’Na hi mahārājā’ ti. ‘Saññā nāgaseno’ ti? ‘Na hi mahārājā’ ti. ‘Sankhārā nāgaseno’ ti? ‘Na hi mahārājā’ ti. ‘Viññāņaŋ nāgaseno’ ti? ‘Na hi mahārājā’ ti. ‘Kiŋ pana, bhante, rūpavedanāsaññāsankhāraviññāņaŋ nāgaseno’ ti? ‘Na hi mahārājā’ ti. ‘Kiŋ pana, bhante, aññatra rūpavedanāsaññāsankhāraviññāņaŋ nāgaseno’ ti? ‘Na hi mahārājā’ ti. ‘Tamahaŋ bhante, pucchanto pucchanto na passāmi nāgasenaŋ. Nāgasenasaddo yeva nu kho, bhante, nāgaseno’ ti? ‘Na hi mahārājā’ ti. ‘Ko panettha nāgaseno, alikaŋ tvaŋ, bhante, bhāsasi musāvādaŋ, natthi nāgaseno’ ti.

Atha kho āyasmā nāgaseno milindaŋ rājānaŋ etadavoca ‘tvaŋ khosi, mahārāja, khattiyasukhumālo accantasukhumālo, tassa te, mahārāja, majjhanhikasamayaŋ tattāya bhūmiyā uņhāya vālikāya kharāya sakkharakathalikāya madditvā pādenāgacchantassa pādā rujjanti, kāyo kilamati, cittaŋ upahaññati, dukkhasahagataŋ kāyaviññāņaŋ uppajjati, kiŋ nu kho tvaŋ pādenāgatosi, udāhu vāhanenā’ ti? ‘Nāhaŋ, bhante, pādenāgacchāmi, rathenāhaŋ āgatosmī’ ti. ‘Sace, tvaŋ mahārāja, rathenāgatosi, rathaŋ me ārocehi, kiŋ nu kho, mahārāja, īsā ratho’ ti? ‘Na hi bhante’ ti. ‘Akkho ratho’ ti? ‘Na hi bhante’ ti. ‘Cakkāni ratho’ ti? ‘Na hi bhante’ ti. ‘Rathapañjaraŋ ratho’ ti? ‘Na hi bhante’ ti. ‘Rathadaņđako ratho’ ti? ‘Na hi bhante’ ti. ‘Yugaŋ ratho’ ti? ‘Na hi bhante’ ti. ‘Rasmiyo ratho’ ti? ‘Na hi bhante’ ti. ‘Patodalaţţhi ratho’ ti? ‘Na hi bhante’ ti. ‘Kiŋ nu kho, mahārāja, īsā-akkhacakkarathapañjararathadaņđayugarasmipatodā ratho’ ti? ‘Na hi bhante’ ti. ‘Kiŋ pana, mahārāja (p. 026) aññatra īsā-akkhacakkarathapañjararathadaņđayugarasmipatodā ratho’ ti? ‘Na hi bhante’ ti. ‘Tamahaŋ, mahārāja, pucchanto pucchanto na passāmi rathaŋ. Rathasaddoyeva nu kho, mahārāja, ratho’ ti? ‘Na hi bhante’ ti. ‘Ko panettha ratho, alikaŋ, tvaŋ mahārāja, bhāsasi musāvādaŋ, natthi ratho, tvaŋsi, mahārāja, sakalajambudīpe aggarājā, kassa pana tvaŋ bhāyitvā musāvādaŋ bhāsasi, suņantu me bhonto pañcasatā yonakā asītisahassā ca bhikkhū, ayaŋ milindo rājā evamāha “rathenāhaŋ āgatosmī” ti, sace tvaŋ, mahārāja, rathenāgato”si, rathaŋ me ārocehī” ti vutto samāno rathaŋ na sampādeti, kallaŋ nu kho tadabhinanditun’ ti. Evaŋ vutte pañcasatā yonakā āyasmato nāgasenassa sādhukāraŋ datvā milindaŋ rājānaŋ etadavocuŋ ‘idāni kho tvaŋ, mahārāja, sakkonto bhāsassū’ ti.

Atha kho milindo rājā āyasmantaŋ nāgasenaŋ etadavoca ‘nāhaŋ, bhante nāgasena, musā bhaņāmi, īsañca paţicca akkhañca paţicca cakkāni ca paţicca rathapañjarañca paţicca rathadaņđakañca paţicca “ratho” ti sankhā samaññā paññatti vohāro nāmamattaŋ pavattatī’ ti.

‘Sādhu kho, tvaŋ mahārāja, rathaŋ jānāsi, evameva kho, mahārāja, mayhampi kese ca paţicca lome ca paţicca …pe… matthake matthalungañca paţicca rūpañca paţicca vedanañca paţicca saññañca paţicca sankhāre ca paţicca viññāņañca paţicca “nāgaseno” ti sankhā samaññā paññatti vohāro nāmamattaŋ pavattati, paramatthato panettha puggalo nūpalabbhati. Bhāsitampetaŋ, mahārāja, vajirāya bhikkhuniyā bhagavato sammukhā–


‘“Yathā hi angasambhārā, hoti saddo ratho iti;


Evaŋ khandhesu santesu, hoti ‘satto’ ti sammutī”‘ ti .

‘Acchariyaŋ, bhante nāgasena, abbhutaŋ, bhante nāgasena, aticitrāni pañhapaţibhānāni visajjitāni, yadi buddho tiţţheyya sādhukāraŋ dadeyya, sādhu sādhu nāgasena, aticitrāni pañhapaţibhānāni visajjitānī’ ti.

Paññattipañho paţhamo.

2. Vassagaņanapañho
2. ‘Kativassosi (p. 027) tvaŋ, bhante nāgasenā’ ti? ‘Sattavassohaŋ, mahārājā’ ti. ‘Ke te, bhante, satta, tvaŋ vā satta, gaņanā vā sattā’ ti?

Tena kho pana samayena milindassa rañño sabbābharaņapaţimaņđitassa alankatapaţiyattassa pathaviyaŋ chāyā dissati, udakamaņike ca chāyā dissati. Atha kho āyasmā nāgaseno milindaŋ rājānaŋ etadavoca ‘ayaŋ te, mahārāja, chāyā pathaviyaŋ udakamaņike ca dissati, kiŋ pana, mahārāja, tvaŋ vā rājā, chāyā vā rājā’ ti? ‘Ahaŋ, bhante nāgasena, rājā, nāyaŋ chāyā rājā, maŋ pana nissāya chāyā pavattatī’ ti. ‘Evameva kho, mahārāja, vassānaŋ gaņanā satta, na panāhaŋ satta, maŋ pana nissāya satta pavattati, chāyūpamaŋ mahārājā’ ti. ‘Acchariyaŋ, bhante nāgasena, abbhutaŋ, bhante nāgasena, aticitrāni pañhapaţibhānāni visajjitānī’ ti.

Vassagaņanapañho dutiyo.

3. Vīmaŋsanapañho
3. Rājā āha ‘bhante nāgasena, sallapissasi mayā saddhin’ ti? ‘Sace, tvaŋ mahārāja, paņđitavādaŋ sallapissasi sallapissāmi, sace pana rājavādaŋ sallapissasi na sallapissāmī’ ti. ‘Kathaŋ, bhante nāgasena, paņđitā sallapantī’ ti? ‘Paņđitānaŋ kho, mahārāja, sallāpe āveţhanampi kayirati, nibbeţhanampi kayirati, niggahopi kayirati, paţikammampi kayirati, vissāsopi kayirati, paţivissāsopi kayirati, na ca tena paņđitā kuppanti, evaŋ kho, mahārāja, paņđitā sallapantī’ ti. ‘Kathaŋ pana, bhante, rājāno sallapantī’ ti? ‘Rājāno kho, mahārāja, sallāpe ekaŋ vatthuŋ paţijānanti, yo taŋ vatthuŋ vilometi, tassa daņđaŋ āņāpenti “imassa daņđaŋ paņethā” ti, evaŋ kho, mahārāja, rājāno sallapantī’ ti. ‘Paņđitavādāhaŋ, bhante, sallapissāmi, no rājavādaŋ, vissaţţho bhadanto sallapatu yathā bhikkhunā vā sāmaņerena vā upāsakena vā ārāmikena (p. 028) vā saddhiŋ sallapati evaŋ vissaţţho bhadanto sallapatu mā bhāyatū’ ti. ‘Suţţhu mahārājā’ ti thero abbhānumodi.

Rājā āha ‘bhante nāgasena, pucchissāmī’ ti. ‘Puccha mahārājā’ ti. ‘Pucchitosi me bhante’ ti. ‘Visajjitaŋ mahārājā’ ti. ‘Kiŋ pana, bhante, tayā visajjitan’ ti? ‘Kiŋ pana, mahārāja, tayā pucchitan’ ti.

Vīmaŋsanapañho tatiyo.

4. Anantakāyapañho
4. Atha kho milindassa rañño etadahosi ‘paņđito kho ayaŋ bhikkhu paţibalo mayā saddhiŋ sallapituŋ, bahukāni ca me ţhānāni pucchitabbāni bhavissanti, yāva apucchitāni yeva tāni ţhānāni bhavissanti, atha sūriyo atthaŋ gamissati, yaŋnūnāhaŋ sve antepure sallapeyyan’ ti. Atha kho rājā devamantiyaŋ etadavoca ‘tena hi, tvaŋ devamantiya, bhadantassa āroceyyāsi “sve antepure raññā saddhiŋ sallāpo bhavissatī”‘ ti. Idaŋ vatvā milindo rājā uţţhāyāsanā theraŋ nāgasenaŋ āpucchitvā rathaŋ abhirūhitvā ‘nāgaseno nāgaseno’ ti sajjhāyaŋ karonto pakkāmi.

Atha kho devamantiyo āyasmantaŋ nāgasenaŋ etadavoca ‘rājā, bhante, milindo evamāha “sve antepure raññā saddhiŋ sallāpo bhavissatī”‘ ti. ‘Suţţhū’ ti thero abbhānumodi. Atha kho tassā rattiyā accayena devamantiyo ca anantakāyo ca mankuro ca sabbadinno ca yena milindo rājā tenupasankamiŋsu, upasankamitvā rājānaŋ milindaŋ etadavocuŋ ‘āgacchatu, mahārāja, bhadanto nāgaseno’ ti ‘Āma āgacchatū’ ti. ‘Kittakehi bhikkhūhi saddhiŋ āgacchatū’ ti? ‘Yattake bhikkhū icchati, tattakehi bhikkhūhi saddhiŋ āgacchatū’ ti.

Atha kho sabbadinno āha ‘āgacchatu, mahārāja, dasahi bhikkhūhi saddhin’ ti, dutiyampi kho rājā āha ‘yattake bhikkhū icchati, tattakehi bhikkhūhi saddhiŋ āgacchatū’ ti Dutiyampi kho sabbadinno āha ‘āgacchatu, mahārāja, dasahi bhikkhūhi saddhin’ ti. Tatiyampi kho rājā āha ‘yattake (p. 029) bhikkhū icchati, tattakehi bhikkhūhi saddhiŋ āgacchatū’ ti. Tatiyampi kho sabbadinno āha ‘āgacchatu, mahārāja, dasahi bhikkhūhi saddhin’ ti. ‘Sabbo panāyaŋ sakkāro paţiyādito, ahaŋ bhaņāmi “yattake bhikkhū icchati, tattakehi bhikkhūhi saddhiŋ āgacchatū” ti. Ayaŋ, bhaņe sabbadinno, aññathā bhaņati, kiŋ nu mayaŋ nappaţibalā bhikkhūnaŋ bhojanaŋ dātun’ ti? Evaŋ vutte sabbadinno manku ahosi.

Atha kho devamantiyo ca anantakāyo ca mankuro ca yenāyasmā nāgaseno tenupasankamiŋsu, upasankamitvā āyasmantaŋ nāgasenaŋ etadavocuŋ ‘rājā, bhante, milindo evamāha “yattake bhikkhū icchati, tattakehi bhikkhūhi saddhiŋ āgacchatū”‘ ti. Atha kho āyasmā nāgaseno pubbaņhasamayaŋ nivāsetvā pattacīvaramādāya asītiyā bhikkhusahassehi saddhiŋ sāgalaŋ pāvisi.

Atha kho anantakāyo āyasmantaŋ nāgasenaŋ nissāya gacchanto āyasmantaŋ nāgasenaŋ etadavoca ‘bhante nāgasena, yaŋ panetaŋ brūsi “nāgaseno” ti, katamo ettha, nāgaseno’ ti? Thero āha ‘ko panettha “nāgaseno” ti maññasī’ ti? ‘Yo so, bhante, abbhantare vāto jīvo pavisati ca nikkhamati ca, so “nāgaseno” ti maññāmī’ ti. ‘Yadi paneso vāto nikkhamitvā nappaviseyya, pavisitvā na nikkhameyya, jīveyya nu kho so puriso’ ti? ‘Na hi bhante’ ti ‘Ye panime sankhadhamakā sankhaŋ dhamenti, tesaŋ vāto puna pavisatī’ ti? ‘Na hi bhante’ ti. ‘Ye panime vaŋsadhamakā vaŋsaŋ dhamenti, tesaŋ vāto puna pavisatī’ ti? ‘Na hi bhante’ ti. ‘Ye panime singadhamakā singaŋ dhamenti, tesaŋ vāto puna pavisatī’ ti? ‘Na hi bhante’ ti. ‘Atha kissa pana tena na marantī’ ti. ‘Nāhaŋ paţibalo tayā vādinā saddhiŋ sallapituŋ, sādhu, bhante, atthaŋ jappehī’ ti. ‘Neso jīvo, assāsapassāsā nāmete kāyasankhārā’ ti thero abhidhammakathaŋ kathesi. Atha anantakāyo upāsakattaŋ paţivedesīti.

Anantakāyapañho catuttho.

5. Pabbajjapañho
5. Atha (p. 030) kho āyasmā nāgaseno yena milindassa rañño nivesanaŋ tenupasankami, upasankamitvā paññatte āsane nisīdi. Atha kho milindo rājā āyasmantaŋ nāgasenaŋ saparisaŋ paņītena khādanīyena bhojanīyena sahatthā santappetvā sampavāretvā ekamekaŋ bhikkhuŋ ekamekena dussayugena acchādetvā āyasmantaŋ nāgasenaŋ ticīvarena acchādetvā āyasmantaŋ nāgasenaŋ etadavoca ‘bhante nāgasena dasahi, bhikkhūhi saddhiŋ idha nisīdatha, avasesā gacchantū’ ti.

Atha kho milindo rājā āyasmantaŋ nāgasenaŋ bhuttāviŋ onītapattapāņiŋ viditvā aññataraŋ nīcaŋ āsanaŋ gahetvā ekamantaŋ nisīdi, ekamantaŋ nisinno kho milindo rājā āyasmantaŋ nāgasenaŋ etadavoca ‘bhante nāgasena, kimhi hoti kathāsallāpo’ ti? ‘Atthena mayaŋ, mahārāja, atthikā, atthe hotu kathāsallāpo’ ti.

Rājā āha ‘kimatthiyā, bhante nāgasena, tumhākaŋ pabbajjā, ko ca tumhākaŋ paramattho’ ti. Thero āha ‘kinti, mahārāja, idaŋ dukkhaŋ nirujjheyya, aññañca dukkhaŋ na uppajjeyyāti. Etadatthā, mahārāja, amhākaŋ pabbajjā, anupādā parinibbānaŋ kho pana amhākaŋ paramattho’ ti.

‘Kiŋ pana, bhante nāgasena, sabbe etadatthāya pabbajantī’ ti? ‘Na hi, mahārāja, keci etadatthāya pabbajanti, keci rājābhinītā pabbajanti, keci corābhinītā pabbajanti, keci iņaţţā pabbajanti, keci ājīvikatthāya pabbajanti, ye pana sammā pabbajanti, te etadatthāya pabbajantī’ ti.

‘Tvaŋ pana, bhante, etadatthāya pabbajitosī’ ti? ‘Ahaŋ kho, mahārāja, daharako santo pabbajito, na jānāmi imassa nāmatthāya pabbajāmīti, api ca kho me evaŋ ahosi “paņđitā ime samaņā sakyaputtiyā, te maŋ sikkhāpessantī” ti, svāhaŋ tehi sikkhāpito jānāmi ca passāmi ca “imassa nāmatthāya pabbajjā”‘ ti.

‘Kallosi bhante nāgasenā’ ti.

Pabbajjapañho pañcamo.

6. Paţisandhipañho
6. Rājā (p. 031) āha ‘bhante nāgasena, atthi koci mato na paţisandahatī’ ti. Thero āha ‘koci paţisandahati, koci na paţisandahatī’ ti. ‘Ko paţisandahati, ko na paţisandahatī’ ti? ‘Sakileso, mahārāja, paţisandahati, nikkileso na paţisandahatī’ ti. ‘Tvaŋ pana, bhante nāgasena, paţisandahissasī’ ti? ‘Sace, mahārāja, sa-upādāno bhavissāmi paţisandahissāmi, sace anupādāno bhavissāmi na paţisandahissāmī’ ti.

‘Kallosi, bhante nāgasenā’ ti.

Paţisandhipañho chaţţho.

7. Yonisomanasikārapañho
7. Rājā āha ‘bhante nāgasena, yo na paţisandahati, nanu so yoniso manasikārena na paţisandahatī’ ti? ‘Yoniso ca mahārāja, manasikārena paññāya ca aññehi ca kusalehi dhammehī’ ti. ‘Nanu, bhante, yoniso manasikāro yeva paññā’ ti? ‘Na hi, mahārāja, añño manasikāro, aññā paññā, imesaŋ kho, mahārāja, ajeļakagoņamahiŋsa-oţţhagadrabhānampi manasikāro atthi, paññā pana tesaŋ natthī’ ti.

‘Kallosi, bhante nāgasenā’ ti.

Yonisomanasikārapañho sattamo.

8. Manasikāralakkhaņapañho
8. Rājā āha ‘kiŋlakkhaņo, bhante nāgasena, manasikāro, kiŋlakkhaņā paññā’ ti? ‘Ūhanalakkhaņo kho, mahārāja, manasikāro, chedanalakkhaņā paññā’ ti.

‘Kathaŋ ūhanalakkhaņo manasikāro, kathaŋ chedanalakkhaņā paññā, opammaŋ karohī’ ti. ‘Jānāsi, tvaŋ mahārāja, yavalāvake’ ti. ‘Āma bhante, jānāmī’ ti (p. 032) ‘Kathaŋ, mahārāja, yavalāvakā yavaŋ lunantī’ ti? ‘Vāmena, bhante, hatthena yavakalāpaŋ gahetvā dakkhiņena hatthena dāttaŋ gahetvā dāttena chindantī’ ti.

‘Yathā, mahārāja, yavalāvako vāmena hatthena yavakalāpaŋ gahetvā dakkhiņena hatthena dāttaŋ gahetvā yavaŋ chindati, evameva kho, mahārāja, yogāvacaro manasikārena mānasaŋ gahetvā paññāya kilese chindati, evaŋ kho, mahārāja, ūhanalakkhaņo manasikāro, evaŋ chedanalakkhaņā paññā’ ti.

‘Kallosi, bhante nāgasenā’ ti.

Manasikāralakkhaņapañho aţţhamo.

9. Sīlalakkhaņapañho
9. Rājā āha ‘bhante nāgasena, yaŋ panetaŋ brūsi “aññehi ca kusalehi dhammehī” ti, katame te kusalā dhammā’ ti? ‘Sīlaŋ, mahārāja, saddhā vīriyaŋ sati samādhi, ime te kusalā dhammā’ ti. ‘Kiŋlakkhaņaŋ, bhante, sīlan’ ti? ‘Patiţţhānalakkhaņaŋ, mahārāja, sīlaŋ sabbesaŋ kusalānaŋ dhammānaŋ, indriyabalabojjhangamaggangasatipaţţhānasammappadhāna-iddhipādajhānavimokkhasa- mādhisamāpattīnaŋ sīlaŋ patiţţhaŋ, sīle patiţţhito kho, mahārāja, yogāvacaro sīlaŋ nissāya sīle patiţţhāya pañcindriyāni bhāveti saddhindriyaŋ vīriyindriyaŋ satindriyaŋ samādhindriyaŋ paññindriyanti, sabbe kusalā dhammā na parihāyantī’ ti. ‘Opammaŋ karohī’ ti. ‘Yathā, mahārāja ye keci bījagāmabhūtagāmā vuđđhiŋ virūļhiŋ vepullaŋ āpajjanti, sabbe te pathaviŋ nissāya pathaviyaŋ patiţţhāya vuđđhiŋ virūļhiŋ vepullaŋ āpajjanti. Evameva kho, mahārāja, yogāvacaro sīlaŋ nissāya sīle patiţţhāya pañcindriyāni bhāveti saddhindriyaŋ vīriyindriyaŋ satindriyaŋ samādhindriyaŋ paññindriyan’ ti.

‘Bhiyyo opammaŋ karohī’ ti. ‘Yathā, mahārāja, ye keci balakaraņīyā kammantā kayiranti, sabbe te pathaviŋ nissāya pathaviyaŋ patiţţhāya kayiranti. Evameva kho, mahārāja, yogāvacaro sīlaŋ nissāya sīle patiţţhāya pañcindriyāni (p. 033) bhāveti saddhindriyaŋ vīriyindriyaŋ satindriyaŋ samādhindriyaŋ paññindriyan’ ti

‘Bhiyyo opammaŋ karohī’ ti. ‘Yathā, mahārāja, nagaravađđhakī nagaraŋ māpetukāmo paţhamaŋ nagaraţţhānaŋ sodhāpetvā khāņukaņţakaŋ apakađđhāpetvā bhūmiŋ samaŋ kārāpetvā tato aparabhāge vīthicatukkasinghāţakādiparicchedena vibhajitvā nagaraŋ māpeti. Evameva kho, mahārāja, yogāvacaro sīlaŋ nissāya sīle patiţţhāya pañcindriyāni bhāveti saddhindriyaŋ vīriyindriyaŋ satindriyaŋ samādhindriyaŋ paññindriyan’ ti.

‘Bhiyyo opammaŋ karohī’ ti. ‘Yathā, mahārāja, langhako sippaŋ dassetukāmo pathaviŋ khaņāpetvā sakkharakathalaŋ apakađđhāpetvā bhūmiŋ samaŋ kārāpetvā mudukāya bhūmiyā sippaŋ dasseti. Evameva kho, mahārāja, yogāvacaro sīlaŋ nissāya sīle patiţţhāya pañcindriyāni bhāveti saddhindriyaŋ vīriyindriyaŋ satindriyaŋ samādhindriyaŋ paññindriyanti. Bhāsitampetaŋ, mahārāja, bhagavatā–


‘“Sīle patiţţhāya naro sapañño, cittaŋ paññañca bhāvayaŋ.


Ātāpī nipako bhikkhu, so imaŋ vijaţaye jaţan” ti .


‘“Ayaŋ patiţţhā dharaņīva pāņinaŋ, idañca mūlaŋ kusalābhivuđđhiyā.


Mukhañcidaŋ sabbajinānusāsane, yo sīlakkhandho varapātimokkhiyo”‘ ti.

‘Kallosi, bhante nāgasenā’ ti.

Sīlalakkhaņapañho navamo.

10. Sampasādanalakkhaņasaddhāpañho
10. Rājā āha ‘bhante nāgasena, kiŋlakkhaņā saddhā’ ti? ‘Sampasādanalakkhaņā ca, mahārāja, saddhā, sampakkhandanalakkhaņā cā’ ti. ‘Kathaŋ, bhante, sampasādanalakkhaņā saddhā’ ti? ‘Saddhā kho, mahārāja, uppajjamānā nīvaraņe (p. 034) vikkhambheti, vinīvaraņaŋ cittaŋ hoti acchaŋ vippasannaŋ anāvilaŋ. Evaŋ kho, mahārāja, sampasādanalakkhaņā saddhā’ ti.

‘Opammaŋ karohī’ ti. ‘Yathā, mahārāja, rājā cakkavattī caturanginiyā senāya saddhiŋ addhānamaggappaţipanno parittaŋ udakaŋ tareyya, taŋ udakaŋ hatthīhi ca assehi ca rathehi ca pattīhi ca khubhitaŋ bhaveyya āvilaŋ luļitaŋ kalalībhūtaŋ. Uttiņņo ca rājā cakkavattī manusse āņāpeyya “pānīyaŋ, bhaņe, āharatha, pivissāmī” ti, rañño ca udakappasādako maņi bhaveyya. “Evaŋ devā” ti kho te manussā rañño cakkavattissa paţissutvā taŋ udakappasādakaŋ maņiŋ udake pakkhipeyyuŋ, tasmiŋ udake pakkhittamatte sankhasevālapaņakaŋ vigaccheyya, kaddamo ca sannisīdeyya, acchaŋ bhaveyya udakaŋ vippasannaŋ anāvilaŋ. Tato rañño cakkavattissa pānīyaŋ upanāmeyyuŋ “pivatu, deva, pānīyan” ti.

‘Yathā, mahārāja, udakaŋ, evaŋ cittaŋ daţţhabbaŋ, yathā te manussā, evaŋ yogāvacaro daţţhabbo, yathā sankhasevālapaņakaŋ kaddamo ca, evaŋ kilesā daţţhabbā. Yathā udakappasādako maņi, evaŋ saddhā daţţhabbā, yathā udakappasādake maņimhi udake pakkhittamatte sankhasevālapaņakaŋ vigaccheyya, kaddamo ca sannisīdeyya, acchaŋ bhaveyya udakaŋ vippasannaŋ anāvilaŋ, evameva kho, mahārāja, saddhā uppajjamānā nīvaraņe vikkhambheti, vinīvaraņaŋ cittaŋ hoti acchaŋ vippasannaŋ anāvilaŋ, evaŋ kho, mahārāja, sampasādanalakkhaņā saddhā’ ti.

‘Kallosi, bhante nāgasenā’ ti.

Sampasādanalakkhaņasaddhāpañho dasamo.

11. Sampakkhandanalakkhaņasaddhāpañho
11. ‘Kathaŋ bhante, sampakkhandanalakkhaņā saddhā’ ti,? ‘Yathā, mahārāja, yogāvacaro aññesaŋ cittaŋ vimuttaŋ passitvā sotāpattiphale vā sakadāgāmiphale vā anāgāmiphale vā arahatte vā sampakkhandati yogaŋ karoti appattassa pattiyā anadhigatassa adhigamāya asacchikatassa sacchikiriyāya. Evaŋ kho, mahārāja, sampakkhandanalakkhaņā saddhā’ ti.

‘Opammaŋ (p. 035) karohī’ ti. ‘Yathā, mahārāja, uparipabbate mahāmegho abhippavasseyya, taŋ udakaŋ yathāninnaŋ pavattamānaŋ pabbatakandarapadarasākhā paripūretvā nadiŋ paripūreyya, sā ubhato kūlāni saŋvissandantī gaccheyya, atha mahājanakāyo āgantvā tassā nadiyā uttānataŋ vā gambhīrataŋ vā ajānanto bhīto vitthato tīre tiţţheyya, athaññataro puriso āgantvā attano thāmañca balañca sampassanto gāļhaŋ kacchaŋ bandhitvā pakkhanditvā tareyya, taŋ tiņņaŋ passitvā mahājanakāyopi tareyya. Evameva kho, mahārāja, yogāvacaro aññesaŋ cittaŋ vimuttaŋ passitvā sotāpattiphale vā sakadāgāmiphale vā anāgāmiphale vā arahatte vā sampakkhandati yogaŋ karoti appattassa pattiyā anadhigatassa adhigamāya asacchikatassa sacchikiriyāya. Evaŋ kho, mahārāja, sampakkhandanalakkhaņā saddhāti. Bhāsitampetaŋ, mahārāja, bhagavatā saŋyuttanikāyavare–


‘“Saddhāya taratī oghaŋ, appamādena aņņavaŋ;


Vīriyena dukkhamacceti, paññāya parisujjhatī”‘ ti .

‘Kallosi, bhante nāgasenā’ ti.

Sampakkhandanalakkhaņasaddhāpañho ekādasamo.

12. Vīriyalakkhaņapañho
12. Rājā āha ‘bhante nāgasena, kiŋlakkhaņaŋ vīriyan’ ti? ‘Upatthambhanalakkhaņaŋ, mahārāja, vīriyaŋ, vīriyūpatthambhitā sabbe kusalā dhammā na parihāyantī’ ti.

‘Opammaŋ karohī’ ti. ‘Yathā, mahārāja, puriso gehe patante aññena dārunā upatthambheyya, upatthambhitaŋ santaŋ evaŋ taŋ gehaŋ na pateyya. Evameva kho, mahārāja, upatthambhanalakkhaņaŋ vīriyaŋ, vīriyūpatthambhitā sabbe kusalā dhammā na parihāyantī’ ti.

‘Bhiyyo opammaŋ karohī’ ti. ‘Yathā, mahārāja, parittakaŋ senaŋ mahatī senā bhañjeyya, tato rājā aññamaññaŋ anussāreyya anupeseyya attano (p. 036) parittakāya senāya balaŋ anupadaŋ dadeyya, tāya saddhiŋ parittakā senā mahatiŋ senaŋ bhañjeyya. Evameva kho, mahārāja, upatthambhanalakkhaņaŋ vīriyaŋ, vīriyūpatthambhitā sabbe kusalā dhammā na parihāyanti. Bhāsitampetaŋ mahārāja, bhagavatā– “vīriyavā kho, bhikkhave, ariyasāvako akusalaŋ pajahati, kusalaŋ bhāveti. Sāvajjaŋ pajahati, anavajjaŋ bhāveti. Suddhamattānaŋ pariharatī”‘ ti.

‘Kallosi, bhante nāgasenā’ ti.

Vīriyalakkhaņapañho dvādasamo.

13. Satilakkhaņapañho
13. Rājā āha ‘bhante nāgasena, kiŋlakkhaņā satī’ ti? ‘Apilāpanalakkhaņā, mahārāja, sati, upaggaņhanalakkhaņā cā’ ti. ‘Kathaŋ, bhante, apilāpanalakkhaņā satī’ ti? ‘Sati, mahārāja, uppajjamānā kusalākusalasāvajjānavajjahīnappaņītakaņhasukkasappaţibhāgadhamme apilāpeti “ime cattāro satipaţţhānā, ime cattāro sammappadhānā, ime cattāro iddhipādā, imāni pañcindriyāni, imāni pañca balāni, ime satta bojjhangā, ayaŋ ariyo aţţhangiko maggo, ayaŋ samatho, ayaŋ vipassanā, ayaŋ vijjā, ayaŋ vimuttī” ti. Tato yogāvacaro sevitabbe dhamme sevati, asevitabbe dhamme na sevati. Bhajitabbe dhamme bhajati abhajittabbe dhamme na bhajati. Evaŋ kho, mahārāja, apilāpanalakkhaņā satī’ ti.

‘Opammaŋ karohī’ ti. ‘Yathā, mahārāja, rañño cakkavattissa bhaņđāgāriko rājānaŋ cakkavattiŋ sāyaŋ pātaŋ yasaŋ sarāpeti “ettakā, deva, te hatthī, ettakā assā, ettakā rathā, ettakā pattī, ettakaŋ hiraññaŋ, ettakaŋ suvaņņaŋ, ettakaŋ sāpateyyaŋ, taŋ devo saratū” ti rañño sāpateyyaŋ apilāpeti. Evameva kho, mahārāja, sati uppajjamānā kusalākusalasāvajjānavajjahīnappaņītakaņhasukkasappaţibhāgadhamme apilāpeti “ime cattāro satipaţţhānā, ime cattāro sammappadhānā, ime cattāro iddhipādā, imāni pañcindriyāni, imāni pañca balāni, ime satta bojjhangā, ayaŋ ariyo (p. 037) aţţhangiko maggo, ayaŋ samatho, ayaŋ vipassanā, ayaŋ vijjā, ayaŋ vimuttī” ti. Tato yogāvacaro sevitabbe dhamme sevati, asevitabbe dhamme na sevati. Bhajitabbe dhamme bhajati, abhajitabbe dhamme na bhajati. Evaŋ kho, mahārāja, apilāpanalakkhaņā satī’ ti.

‘Kathaŋ, bhante, upaggaņhanalakkhaņā satī’ ti? ‘Sati, mahārāja, uppajjamānā hitāhitānaŋ dhammānaŋ gatiyo samanveti “ime dhammā hitā, ime dhammā ahitā. Ime dhammā upakārā, ime dhammā anupakārā” ti. Tato yogāvacaro ahite dhamme apanudeti, hite dhamme upaggaņhāti. Anupakāre dhamme apanudeti, upakāre dhamme upaggaņhāti. Evaŋ kho, mahārāja, upaggaņhanalakkhaņā satī’ ti.

‘Opammaŋ karohī’ ti. ‘Yathā, mahārāja, rañño cakkavattissa pariņāyakaratanaŋ rañño hitāhite jānāti “ime rañño hitā, ime ahitā. Ime upakārā, ime anupakārā” ti. Tato ahite apanudeti, hite upaggaņhāti. Anupakāre apanudeti, upakāre upaggaņhāti. Evameva kho, mahārāja, sati uppajjamānā hitāhitānaŋ dhammānaŋ gatiyo samanveti “ime dhammā hitā, ime dhammā ahitā. Ime dhammā upakārā, ime dhammā anupakārā” ti. Tato yogāvacaro ahite dhamme apanudeti, hite dhamme upaggaņhā” ti. Anupakāre dhamme apanudeti, upakāre damme upaggaņhāti. Evaŋ kho, mahārāja, upaggaņhanalakkhaņā sati. Bhāsitampetaŋ, mahārāja, bhagavatā– “satiñca khvāhaŋ, bhikkhave, sabbatthikaŋ vadāmī”‘ ti.

‘Kallosi bhante nāgasenā’ ti.

Satilakkhaņapañho terasamo.

14. Samādhipañho
14. Rājā āha ‘bhante nāgasena, kiŋlakkhaņo samādhī’ ti? ‘Pamukhalakkhaņo, mahārāja, samādhi, ye keci kusalā dhammā, sabbe te samādhipamukhā honti samādhininnā samādhipoņā samādhipabbhārā’ ti.

‘Opammaŋ (p. 038) karohī’ ti. ‘Yathā, mahārāja, kūţāgārassa yā yāci gopānasiyo, sabbā tā kūţangamā honti kūţaninnā kūţasamosaraņā, kūţaŋ tāsaŋ aggamakkhāyati. Evameva kho, mahārāja, ye keci kusalā dhammā, sabbe te samādhipamukhā honti samādhininnā samādhipoņā samādhipabbhārāti.

‘Bhiyyo opammaŋ karohī’ ti. ‘Yathā, mahārāja, koci rājā caturanginiyā senāya saddhiŋ sangāmaŋ otareyya, sabbāva senā hatthī ca assā ca rathā ca pattī ca tappamukhā bhaveyyuŋ tanninnā tappoņā tappabbhārā taŋ yeva anupariyāyeyyuŋ. Evameva kho, mahārāja, ye keci kusalā dhammā, sabbe te samādhipamukhā honti samādhininnā samādhipoņā samādhipabbhārā. Evaŋ kho, mahārāja, pamukhalakkhaņo samādhi. Bhāsitampetaŋ, mahārāja, bhagavatā– ‘samādhiŋ, bhikkhave, bhāvetha, samāhito, bhikkhave, bhikkhu yathābhūtaŋ pajānātī’ ti.

‘Kallosi, bhante nāgasenā’ ti.

Samādhipañho cuddasamo.

15. Paññālakkhaņapañho
15. Rājā āha ‘bhante nāgasena, kiŋlakkhaņā paññā’ ti? ‘Pubbeva kho, mahārāja, mayā vuttaŋ “chedanalakkhaņā paññā” ti, api ca obhāsanalakkhaņā paññā’ ti. ‘Kathaŋ, bhante, obhāsanalakkhaņā paññā’ ti? ‘Paññā, mahārāja, uppajjamānā avijjandhakāraŋ vidhameti, vijjobhāsaŋ janeti, ñāņālokaŋ vidaŋseti, ariyasaccāni pākaţāni karoti. Tato yogāvacaro “aniccan” ti vā “dukkhan” ti vā “anattā” ti vā sammappaññāya passatī’ ti.

‘Opammaŋ karohī’ ti. ‘Yathā, mahārāja, puriso andhakāre gehe padīpaŋ paveseyya, paviţţho padīpo andhakāraŋ vidhameti, obhāsaŋ janeti, ālokaŋ vidaŋseti, rūpāni pākaţāni karoti. Evameva kho, mahārāja, paññā (p. 039) uppajjamānā avijjandhakāraŋ vidhameti, vijjobhāsaŋ janeti, ñāņālokaŋ vidaŋseti, ariyasaccāni pākaţāni karoti. Tato yogāvacaro “aniccan” ti vā “dukkhan” ti vā “anattā” ti vā sammappaññāya passati. Evaŋ kho, mahārāja, obhāsanalakkhaņā paññā’ ti.

‘Kallosi, bhante nāgasenā’ ti.

Paññālakkhaņapañho pannarasamo.

16. Nānādhammānaŋ ekakicca-abhinipphādanapañho
16. Rājā āha ‘bhante nāgasena, ime dhammā nānā santā ekaŋ atthaŋ abhinipphādentī’ ti? ‘Āma, mahārāja, ime dhammā nānā santā ekaŋ atthaŋ abhinipphādenti, kilese hanantī’ ti.

‘Kathaŋ, bhante, ime dhammā nānā santā ekaŋ atthaŋ abhinipphādenti, kilese hananti? Opammaŋ karohī’ ti. ‘Yathā, mahārāja, senā nānā santā hatthī ca assā ca rathā ca pattī ca ekaŋ atthaŋ abhinipphādenti, sangāme parasenaŋ abhivijinanti. Evameva kho, mahārāja, ime dhammā nānā santā ekaŋ atthaŋ abhinipphādenti, kilese hanantī’ ti.

‘Kallosi, bhante nāgasenā’ ti.

Nānādhammānaŋ ekakicca-abhinipphādanapañho soļasamo.

Mahāvaggo paţhamo.

Imasmiŋ vagge soļasa pañhā.

2. Addhānavaggo

1. Dhammasantatipañho
1. Rājā (p. 040) āha ‘bhante nāgasena, yo uppajjati, so eva so, udāhu añño’ ti? Thero āha ‘na ca so, na ca añño’ ti.

‘Opammaŋ karohī’ ti. ‘Taŋ kiŋ maññasi, mahārāja, yadā tvaŋ daharo taruņo mando uttānaseyyako ahosi, so yeva tvaŋ etarahi mahanto’ ti? ‘Na hi, bhante, añño so daharo taruņo mando uttānaseyyako ahosi, añño ahaŋ etarahi mahanto’ ti. ‘Evaŋ sante kho, mahārāja, mātātipi na bhavissati, pitātipi na bhavissati, ācariyotipi na bhavissati, sippavātipi na bhavissati, sīlavātipi na bhavissati, paññavātipi na bhavissati. Kiŋ nu kho, mahārāja, aññā eva kalalassa mātā, aññā abbudassa mātā, aññā pesiyā mātā, aññā ghanassa mātā, aññā khuddakassa mātā, aññā mahantassa mātā, añño sippaŋ sikkhati, añño sikkhito bhavati, añño pāpakammaŋ karoti, aññassa hatthapādā chijjantī’ ti? ‘Na hi, bhante. Tvaŋ pana, bhante, evaŋ vutte kiŋ vadeyyāsī’ ti? Thero āha ‘ahaññeva kho, mahārāja, daharo ahosiŋ taruņo mando uttānaseyyako, ahaññeva etarahi mahanto, imameva kāyaŋ nissāya sabbe te ekasangahitā’ ti.

‘Bhiyyo opammaŋ karohī’ ti. ‘Yathā, mahārāja, kocideva puriso padīpaŋ padīpeyya, kiŋ so sabbarattiŋ padīpeyyā’ ti? ‘Āma, bhante, sabbarattiŋ padīpeyyā’ ti. ‘Kiŋ nu kho, mahārāja, yā purime yāme acci, sā majjhime yāme accī’ ti? ‘Na hi bhante’ ti. ‘Yā majjhime yāme acci, sā pacchime yāme accī’ ti? ‘Na hi bhante’ ti. ‘Kiŋ nu kho, mahārāja, añño so ahosi purime yāme padīpo, añño majjhime yāme padīpo, añño pacchime yāme padīpo’ ti? ‘Na hi bhante, taŋ yeva nissāya sabbarattiŋ padīpito’ ti. ‘Evameva kho, mahārāja, dhammasantati sandahati, añño uppajjati, añño nirujjhati, apubbaŋ acarimaŋ viya sandahati, tena na ca so, na ca añño, purimaviññāņe pacchimaviññāņaŋ sangahaŋ gacchatī’ ti.

‘Bhiyyo (p. 041) opammaŋ karohī’ ti. ‘Yathā, mahārāja, khīraŋ duyhamānaŋ kālantarena dadhi parivatteyya, dadhito navanītaŋ, navanītato ghataŋ parivatteyya, yo nu kho, mahārāja, evaŋ vadeyya “yaŋ yeva khīraŋ taŋ yeva dadhi, yaŋ yeva dadhi taŋ yeva navanītaŋ, yaŋ yeva navanītaŋ taŋ yeva ghatan” ti, sammā nu kho so, mahārāja, vadamāno vadeyyā’ ti? ‘Na hi bhante, taŋyeva nissāya sambhūtan’ ti. ‘Evameva kho, mahārāja, dhammasantati sandahati, añño uppajjati, añño nirujjhati, apubbaŋ acarimaŋ viya sandahati, tena na ca so, na ca añño, purimaviññāņe pacchimaviññāņaŋ sangahaŋ gacchatī’ ti.

‘Kallosi, bhante nāgasenā’ ti.

Dhammasantatipañho paţhamo.

2. Paţisandahanapañho
2. Rājā āha ‘bhante nāgasena, yo na paţisandahati, jānāti so “na paţisandahissāmī” ti? ‘Āma, mahārāja, yo na paţisandahati, jānāti so “na paţisandahissāmī” ti. ‘Kathaŋ, bhante, jānātī’ ti? ‘Yo hetu yo paccayo, mahārāja, paţisandahanāya, tassa hetussa tassa paccayassa uparamā jānāti so “na paţisandahissāmī”‘ ti.

‘Opammaŋ karohī’ ti. ‘Yathā, mahārāja, kassako gahapatiko kasitvā ca vapitvā ca dhaññāgāraŋ paripūreyya. So aparena samayena neva kasseyya na vappeyya, yathāsambhatañca dhaññaŋ paribhuñjeyya vā visajjeyya vā yathā paccayaŋ vā kareyya, jāneyya so, mahārāja, kassako gahapatiko “na me dhaññāgāraŋ paripūressatī” ti? ‘Āma, bhante, jāneyyā’ ti. ‘Kathaŋ jāneyyā’ ti? ‘Yo hetu yo paccayo dhaññāgārassa paripūraņāya, tassa hetussa tassa paccayassa uparamā jānāti “na me dhaññāgāraŋ paripūressatī”‘ ti. ‘Evameva kho, mahārāja, yo hetu yo paccayo paţisandahanāya, tassa hetussa tassa paccayassa uparamā jānāti so “na paţisandahissāmī” ti.

‘Kallosi, bhante nāgasenā’ ti.

Paţisandahanapañho dutiyo.

3. Ñāņapaññāpañho
3. Rājā (p. 042) āha ‘bhante nāgasena, yassa ñāņaŋ uppannaŋ, tassa paññā uppannā’ ti? ‘Āma, mahārāja, yassa ñāņaŋ uppannaŋ, tassa paññā uppannā’ ti. ‘Kiŋ, bhante, yaññeva ñāņaŋ sā yeva paññā’ ti? ‘Āma, mahārāja, yaññeva ñāņaŋ sā yeva paññā’ ti. ‘Yassa pana, bhante, taññeva ñāņaŋ sā yeva paññā uppannā, kiŋ sammuyheyya so, udāhu na sammuyheyyā’ ti? ‘Katthaci, mahārāja, sammuyheyya, katthaci na sammuyheyyā’ ti. ‘Kuhiŋ, bhante, sammuyheyyā’ ti? ‘Aññātapubbesu vā, mahārāja, sippaţţhānesu, agatapubbāya vā disāya, assutapubbāya vā nāmapaññattiyā sammuyheyyā’ ti. ‘Kuhiŋ na sammuyheyyā’ ti? ‘Yaŋ kho pana, mahārāja, tāya paññāya kataŋ “aniccan” ti vā “dukkhan” ti vā “anattā” ti vā, tahiŋ na sammuyheyyā’ ti. ‘Moho panassa, bhante, kuhiŋ gacchatī’ ti? ‘Moho kho, mahārāja, ñāņe uppannamatte tattheva nirujjhatī’ ti.

‘Opammaŋ karohī’ ti. ‘Yathā, mahārāja, kocideva puriso andhakāragehe padīpaŋ āropeyya, tato andhakāro nirujjheyya, āloko pātubhaveyya. Evameva kho, mahārāja, ñāņe uppannamatte moho tattheva nirujjhatī’ ti.

‘Paññā pana, bhante, kuhiŋ gacchatī’ ti? ‘Paññāpi kho, mahārāja, sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī’ ti.

‘Bhante nāgasena, yaŋ panetaŋ brūsi “paññā sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī” ti, tassa opammaŋ karohī’ ti. ‘Yathā, mahārāja, yo koci puriso rattiŋ lekhaŋ pesetukāmo lekhakaŋ pakkosāpetvā padīpaŋ āropetvā lekhaŋ likhāpeyya, likhite pana lekhe padīpaŋ vijjhāpeyya, vijjhāpitepi padīpe lekhaŋ na vinasseyya. Evameva kho, mahārāja, paññā sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī’ ti.

‘Bhiyyo (p. 043) opammaŋ karohī’ ti. ‘Yathā, mahārāja, puratthimesu janapadesu manussā anugharaŋ pañca pañca udakaghaţakāni ţhapenti ālimpanaŋ vijjhāpetuŋ, ghare paditte tāni pañca udakaghaţakāni gharassūpari khipanti, tato aggi vijjhāyati, kiŋ nu kho, mahārāja, tesaŋ manussānaŋ evaŋ hoti “puna tehi ghaţehi ghaţakiccaŋ karissāmā”‘ ti? ‘Na hi, bhante, alaŋ tehi ghaţehi, kiŋ tehi ghaţehī’ ti? ‘Yathā, mahārāja, pañca udakaghaţakāni, evaŋ pañcindriyāni daţţhabbāni saddhindriyaŋ vīriyindriyaŋ satindriyaŋ samādhindriyaŋ paññindriyaŋ. Yathā te manussā, evaŋ yogāvacaro daţţhabbo. Yathā aggi, evaŋ kilesā daţţhabbā. Yathā pañcahi udakaghaţakehi aggi vijjhāpīyati, evaŋ pañcindriyehi kilesā vijjhāpiyanti, vijjhāpitāpi kilesā na puna sambhavanti. Evameva kho, mahārāja, paññā sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī’ ti.

‘Bhiyyo opammaŋ karohī’ ti. ‘Yathā, mahārāja, vejjo pañcamūlabhesajjāni gahetvā gilānakaŋ upasankamitvā tāni pañcamūlabhesajjāni pisitvā gilānakaŋ pāyeyya, tehi ca dosā niddhameyyuŋ, kiŋ nu kho, mahārāja, tassa vejjassa evaŋ hoti “puna tehi pañcamūlabhesajjehi bhesajjakiccaŋ karissāmī”‘ ti? ‘Na hi, bhante, alaŋ tehi pañcamūlabhesajjehi, kiŋ tehi pañcamūlabhesajjehī’ ti? ‘Yathā, mahārāja, pañcamūlabhesajjāni, evaŋ pañcindriyāni daţţhabbāni saddhindriyaŋ vīriyindriyaŋ satindriyaŋ samādhindriyaŋ paññindriyaŋ, yathā vejjo, evaŋ yogāvacaro daţţhabbo. Yathā byādhi, evaŋ kilesā daţţhabbā. Yathā byādhito puriso, evaŋ puthujjano daţţhabbo. Yathā pañcamūlabhesajjehi gilānassa dosā niddhantā, dose niddhante gilāno arogo hoti, evaŋ pañcindriyehi kilesā niddhamīyanti, niddhamitā ca kilesā na puna sambhavanti. Evameva kho, mahārāja, paññā sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī’ ti.

‘Bhiyyo opammaŋ karohī’ ti. ‘Yathā, mahārāja, sangāmāvacaro yodho pañca kaņđāni gahetvā sangāmaŋ otareyya parasenaŋ vijetuŋ, so sangāmagato tāni pañca kaņđāni khipeyya, tehi ca parasenā bhijjeyya (p. 044) kiŋ nu kho, mahārāja, tassa sangāmāvacarassa yodhassa evaŋ hoti “puna tehi kaņđehi kaņđakiccaŋ karissāmī”‘ ti? ‘Na hi, bhante, alaŋ tehi kaņđehi, kiŋ tehi kaņđehī’ ti? ‘Yathā, mahārāja, pañca kaņđāni, evaŋ pañcindriyāni daţţhabbāni saddhindriyaŋ vīriyindriyaŋ satindriyaŋ samādhindriyaŋ paññindriyaŋ. Yathā, mahārāja, sangāmāvacaro yodho, evaŋ yogāvacaro daţţhabbo. Yathā parasenā, evaŋ kilesā daţţhabbā. Yathā pañcahi kaņđehi parasenā bhijjati, evaŋ pañcindriyehi kilesā bhijjanti, bhaggā ca kilesā na puna sambhavanti. Evameva kho, mahārāja, paññā sakiccayaŋ katvā tattheva nirujjhati, yaŋ pana tāya paññāya kataŋ “aniccan” ti vā “dukkhan” ti vā “anattā” ti vā, taŋ na nirujjhatī’ ti.

‘Kallosi, bhante nāgasenā’ ti.

Ñāņapaññāpañho tatiyo.

4. Paţisandahanapuggalavediyanapañho
4. Rājā āha ‘bhante nāgasena, yo na paţisandahati, vedeti so kiñci dukkhaŋ vedanan’ ti? Thero āha ‘kiñci vedeti, kiñci na vedetī’ ti. ‘Kiŋ vedeti, kiŋ na vedetī’ ti? ‘Kāyikaŋ, mahārāja, vedanaŋ vedeti, cetasikaŋ vedanaŋ na vedetī’ ti. ‘Kathaŋ, bhante, kāyikaŋ vedanaŋ vedeti, kathaŋ cetasikaŋ vedanaŋ na vedetī’ ti? ‘Yo hetu yo paccayo kāyikāya dukkhavedanāya uppattiyā, tassa hetussa tassa paccayassa anuparamā kāyikaŋ dukkhavedanaŋ vedeti, yo hetu yo paccayo cetasikāya dukkhavedanāya uppattiyā, tassa hetussa tassa paccayassa uparamā cetasikaŋ dukkhavedanaŋ na vedeti. Bhāsitampetaŋ, mahārāja, bhagavatā– “so ekaŋ vedanaŋ vedeti kāyikaŋ na cetasikan”‘ ti.

‘Bhante nāgasena, yo dukkhaŋ vedanaŋ vedeti, kasmā so na parinibbāyatī’ ti? ‘Natthi, mahārāja, arahato anunayo vā paţigho vā, na ca arahanto apakkaŋ pātenti paripākaŋ āgamenti paņđitā. Bhāsitampetaŋ mahārāja, therena sāriputtena dhammasenāpatinā–


‘“Nābhinandāmi (p. 045) maraņaŋ, nābhinandāmi jīvitaŋ.


Kālañca paţikankhāmi, nibbisaŋ bhatako yathā.


‘“Nābhinandāmi maraņaŋ, nābhinandāmi jīvitaŋ;


Kālañca paţikankhāmi, sampajāno patissato”‘ ti.

‘Kallosi, bhante nāgasenā’ ti .

Paţisandahanapuggalavediyanapañho catuttho.

5. Vedanāpañho
5. Rājā āha ‘bhante nāgasena, sukhā vedanā kusalā vā akusalā vā abyākatā vā’ ti? ‘Siyā, mahārāja, kusalā, siyā akusalā, siyā abyākatā’ ti. ‘Yadi, bhante, kusalā na dukkhā, yadi dukkhā na kusalā, kusalaŋ dukkhanti nuppajjatī’ ti. ‘Taŋ kiŋ maññasi, mahārāja, idha purisassa hatthe tattaŋ ayoguļaŋ nikkhipeyya, dutiye hatthe sītaŋ himapiņđaŋ nikkhipeyya, kiŋ nu kho, mahārāja, ubhopi te daheyyun’ ti? ‘Āma, bhante, ubhopi te daheyyun’ ti. ‘Kiŋ nu kho, te mahārāja, ubhopi uņhā’ ti? ‘Na hi bhante’ ti. ‘Kiŋ pana te, mahārāja, ubhopi sītalā’ ti? ‘Na hi bhante’ ti. ‘Ājānāhi niggahaŋ yadi tattaŋ dahati, na ca te ubhopi uņhā, tena nuppajjati. Yadi sītalaŋ dahati, na ca te ubhopi sītalā, tena nuppajjati. Kissa pana te, mahārāja, ubhopi dahanti, na ca te ubhopi uņhā, na ca te ubhopi sītalā? Ekaŋ uņhaŋ, ekaŋ sītalaŋ, ubhopi te dahanti, tena nuppajjatī’ ti. ‘Nāhaŋ paţibalo tayā vādinā saddhiŋ sallapituŋ, sādhu atthaŋ jappehī’ ti. Tato thero abhidhammasaŋyuttāya kathāya rājānaŋ milindaŋ saññāpesi–

‘Chayimāni mahārāja, gehanissitāni somanassāni, cha nekkhammanissitāni somanassāni, cha gehanissitāni domanassāni, cha nekkhammanissitāni domanassāni, cha gehanissitā upekkhā, cha nekkhammanissitā upekkhāti, imāni cha chakkāni, atītāpi chattiŋsavidhā vedanā, anāgatāpi (p. 046) chattiŋsavidhā vedanā, paccuppannāpi chattiŋsavidhā vedanā, tadekajjhaŋ abhisaññuhitvā abhisampiņđetvā aţţhasataŋ vedanā hontī’ ti.

‘Kallosi, bhante nāgasenā’ ti.

Vedanāpañho pañcamo.

6. Nāmarūpa-ekattanānattapañho
6. Rājā āha ‘bhante nāgasena, ko paţisandahatī’ ti? Thero āha ‘nāmarūpaŋ kho, mahārāja, paţisandahatī’ ti. ‘Kiŋ imaŋ yeva nāmarūpaŋ paţisandahatī’ ti? ‘Na kho, mahārāja, imaŋ yeva nāmarūpaŋ paţisandahati, iminā pana, mahārāja, nāmarūpena kammaŋ karoti sobhanaŋ vā pāpakaŋ vā, tena kammena aññaŋ nāmarūpaŋ paţisandahatī’ ti. ‘Yadi, bhante, na imaŋ yeva nāmarūpaŋ paţisandahati, nanu so mutto bhavissati pāpakehi kammehī’ ti? Thero āha ‘yadi na paţisandaheyya, mutto bhaveyya pāpakehi kammehi. Yasmā ca kho, mahārāja, paţisandahati, tasmā na mutto pāpakehi kammehī’ ti.

‘Opammaŋ karohī’ ti. ‘Yathā, mahārāja, kocideva puriso aññatarassa purisassa ambaŋ avahareyya, tamenaŋ ambasāmiko gahetvā rañño dasseyya “iminā deva purisena mayhaŋ ambā avahaţā” ti, so evaŋ vadeyya “nāhaŋ, deva, imassa ambe avaharāmi, aññe te ambā, ye iminā ropitā, aññe te ambā, ye mayā avahaţā, nāhaŋ daņđappatto” ti. Kiŋ nu kho so, mahārāja, puriso daņđappatto bhaveyyā’ ti? ‘Āma, bhante, daņđappatto bhaveyyā’ ti. ‘Kena kāraņenā’ ti? ‘Kiñcāpi so evaŋ vadeyya, purimaŋ, bhante, ambaŋ appaccakkhāya pacchimena ambena so puriso daņđappatto bhaveyyā’ ti. ‘Evameva kho, mahārāja, iminā nāmarūpena kammaŋ karoti sobhanaŋ vā pāpakaŋ vā, tena kammena aññaŋ nāmarūpaŋ paţisandahati, tasmā na mutto pāpakehi kammehī’ ti.

‘Bhiyyo opammaŋ karohī’ ti. ‘Yathā, mahārāja, kocideva puriso aññatarassa purisassa sāliŋ avahareyya …pe… ucchuŋ avahareyya …pe… yathā mahārāja koci puriso hemantakāle aggiŋ jāletvā visibbetvā (p. 047) avijjhāpetvā pakkameyya, atha kho so aggi aññatarassa purisassa khettaŋ đaheyya, tamenaŋ khettasāmiko gahetvā rañño dasseyya “iminā, deva, purisena mayhaŋ khettaŋ dađđhan” ti. So evaŋ vadeyya “nāhaŋ, deva, imassa khettaŋ jhāpemi, añño so aggi, yo mayā avijjhāpito, añño so aggi, yenimassa khettaŋ dađđhaŋ, nāhaŋ daņđappatto” ti. Kiŋ nu kho so, mahārāja, puriso daņđappatto bhaveyyā’ ti? ‘Āma, bhante, daņđappatto bhaveyyā’ ti. ‘Kena kāraņenā’ ti? ‘Kiñcāpi so evaŋ vadeyya, purimaŋ, bhante, aggiŋ appaccakkhāya pacchimena agginā so puriso daņđappatto bhaveyyā’ ti. ‘Evameva kho, mahārāja, iminā nāmarūpena kammaŋ karoti sobhanaŋ vā pāpakaŋ vā, tena kammena aññaŋ nāmarūpaŋ paţisandahati, tasmā na mutto pāpakehi kammehī’ ti.

‘Bhiyyo opammaŋ karohī’ ti. ‘Yathā, mahārāja, kocideva puriso padīpaŋ ādāya pāsādaŋ abhirūhitvā bhuñjeyya, padīpo jhāyamāno tiņaŋ jhāpeyya, tiņaŋ jhāyamānaŋ gharaŋ jhāpeyya, gharaŋ jhāyamānaŋ gāmaŋ jhāpeyya, gāmajano taŋ purisaŋ gahetvā evaŋ vadeyya “kissa tvaŋ, bho purisa, gāmaŋ jhāpesī” ti, so evaŋ vadeyya “nāhaŋ, bho, gāmaŋ jhāpemi, añño so padīpaggi, yassāhaŋ ālokena bhuñjiŋ, añño so aggi, yena gāmo jhāpito” ti, te vivadamānā tava santike āgaccheyyuŋ, kassa tvaŋ, mahārāja, aţţaŋ dhāreyyāsī’ ti? ‘Gāmajanassa bhante’ ti. ‘Kiŋ kāraņā’ ti? ‘Kiñcāpi so evaŋ vadeyya, api ca tato eva so aggi nibbatto’ ti. ‘Evameva kho, mahārāja, kiñcāpi aññaŋ māraņantikaŋ nāmarūpaŋ, aññaŋ paţisandhismiŋ nāmarūpaŋ, api ca tato yeva taŋ nibbattaŋ, tasmā na mutto pāpakehi kammehī’ ti.

‘Bhiyyo opammaŋ karohī’ ti. ‘Yathā, mahārāja, kocideva puriso dahariŋ dārikaŋ vāretvā sunkaŋ datvā pakkameyya. Sā aparena samayena mahatī assa vayappattā, tato añño puriso sunkaŋ datvā vivāhaŋ kareyya, itaro āgantvā evaŋ vadeyya “kissa pana me tvaŋ, ambho purisa, bhariyaŋ nesī” ti? So evaŋ vadeyya “nāhaŋ tava bhariyaŋ nemi, aññā sā dārikā daharī taruņī, yā (p. 048) tayā vāritā ca dinnasunkā ca, aññāyaŋ dārikā mahatī vayappattā mayā vāritā ca dinnasunkā cā” ti, te vivadamānā tava santike āgaccheyyuŋ. Kassa tvaŋ, mahārāja, aţţaŋ dhāreyyāsī’ ti? ‘Purimassa bhante’ ti. ‘Kiŋ kāraņā’ ti? ‘Kiñcāpi so evaŋ vadeyya, api ca tato yeva sā mahatī nibbattā’ ti. ‘Evameva kho, mahārāja, kiñcāpi aññaŋ māraņantikaŋ nāmarūpaŋ, aññaŋ paţisandhismiŋ nāmarūpaŋ, api ca tato yeva taŋ nibbattaŋ, tasmā naparimutto pāpakehi kammehī’ ti.

‘Bhiyyo opammaŋ karohī’ ti. ‘Yathā, mahārāja, kocideva puriso gopālakassa hatthato khīraghaţaŋ kiņitvā tasseva hatthe nikkhipitvā pakkameyya “sve gahetvā gamissāmī” ti, taŋ aparajju dadhi sampajjeyya. So āgantvā evaŋ vadeyya “dehi me khīraghaţan” ti. So dadhiŋ dasseyya. Itaro evaŋ vadeyya “nāhaŋ tava hatthato dadhiŋ kiņāmi, dehi me khīraghaţan” ti. So evaŋ vadeyya “ajānato te khīraŋ dadhibhūtan” ti te vivadamānā tava santike āgaccheyyuŋ, kassa tvaŋ mahārāja, aţţaŋ dhāreyyāsī’ ti? ‘Gopālakassa bhante’ ti. ‘Kiŋ kāraņā’ ti? ‘Kiñcāpi so evaŋ vadeyya, api ca tato yeva taŋ nibbattan’ ti. ‘Evameva kho, mahārāja, kiñcāpi aññaŋ māraņantikaŋ nāmarūpaŋ, aññaŋ paţisandhismiŋ nāmarūpaŋ, api ca tato yeva taŋ nibbattaŋ, tasmā na parimutto pāpakehi kammehī’ ti.

‘Kallosi, bhante nāgasenā’ ti.

Nāmarūpa-ekattanānattapañho chaţţho.

7. Therapaţisandahanāpaţisandahanapañho
7. Rājā āha ‘bhante nāgasena, tvaŋ pana paţisandahissasī’ ti? ‘Alaŋ, mahārāja, kiŋ te tena pucchitena, nanu mayā paţikacceva akkhātaŋ “sace, mahārāja, sa-upādāno bhavissāmi paţisandahissāmi, sace anupādāno bhavissāmi, na paţisandahissāmī”‘ ti.

‘Opammaŋ karohī’ ti. ‘Yathā, mahārāja, kocideva puriso rañño adhikāraŋ kareyya. Rājā tuţţho adhikāraŋ dadeyya, so tena adhikārena pañcahi kāmaguņehi samappito samangibhūto paricareyya, so (p. 049) ce janassa āroceyya “na me rājā kiñci paţikarotī” ti. Kiŋ nu kho so, mahārāja, puriso yuttakārī bhaveyyā’ ti? ‘Na hi bhante’ ti. ‘Evameva kho, mahārāja kiŋ te tena pucchitena, nanu mayā paţikacceva akkhātaŋ “sace sa-upādāno bhavissāmi, paţisandahissāmi, sace anupādāno bhavissāmi, na paţisandahissāmī”‘ ti.

‘Kallosi, bhante nāgasenā’ ti.

Therapaţisandahanāpaţisandahanapañho sattamo.

8. Nāmarūpapaţisandahanapañho
8. Rājā āha ‘bhante nāgasena, yaŋ panetaŋ brūsi “nāmarūpan” ti, tattha katamaŋ nāmaŋ, katamaŋ rūpan’ ti. ‘Yaŋ tattha, mahārāja, oļārikaŋ, etaŋ rūpaŋ, ye tattha sukhumā cittacetasikā dhammā, etaŋ nāman’ ti. ‘Bhante nāgasena, kena kāraņena nāmaŋ yeva na paţisandahati, rūpaŋ yeva vā’ ti? ‘Aññamaññūpanissitā, mahārāja, ete dhammā ekatova uppajjantī’ ti.

‘Opammaŋ karohī’ ti. ‘Yathā, mahārāja, kukkuţiyā kalalaŋ na bhaveyya, aņđampi na bhaveyya, yañca tattha kalalaŋ, yañca aņđaŋ, ubhopete aññamaññūpanissitā, ekatova nesaŋ uppatti hoti. Evameva kho, mahārāja, yadi tattha nāmaŋ na bhaveyya, rūpampi na bhaveyya, yañceva tattha nāmaŋ, yañceva rūpaŋ, ubhopete aññamaññūpanissitā, ekatova nesaŋ uppatti hoti. Evametaŋ dīghamaddhānaŋ sandhāvitan’ ti.

‘Kallosi, bhante nāgasenā’ ti.

Nāmarūpapaţisandahanapañho aţţhamo.

9. Addhānapañho
9. Rājā āha ‘bhante nāgasena, yaŋ panetaŋ brūsi “dīghamaddhānan” ti, kimetaŋ addhānaŋ nāmā’ ti ‘Atīto, mahārāja, addhā, anāgato addhā, paccuppanno addhā’ ti. ‘Kiŋ pana, bhante, sabbe addhā atthī’ ti? ‘Koci, mahārāja (p. 050) addhā atthi, koci natthī’ ti. ‘Katamo pana, bhante, atthi, katamo natthī’ ti? ‘Ye te, mahārāja, sankhārā atītā vigatā niruddhā vipariņatā, so addhā natthi, ye dhammā vipākā, ye ca vipākadhammadhammā, ye ca aññatra paţisandhiŋ denti, so addhā atthi. Ye sattā kālankatā aññatra uppannā, so ca addhā atthi. Ye sattā kālankatā aññatra anuppannā, so addhā natthi. Ye ca sattā parinibbutā, so ca addhā natthi parinibbutattā’ ti.

‘Kallosi, bhante nāgasenā’ ti.

Addhānapañho navamo.

Addhānavaggo dutiyo.

Imasmiŋ vagge nava pañhā.

3. Vicāravaggo

1. Addhānamūlapañho
1. Rājā (p. 051) āha ‘bhante nāgasena, atītassa addhānassa kiŋ mūlaŋ, anāgatassa addhānassa kiŋ mūlaŋ, paccuppannassa addhānassa kiŋ mūlan’ ti? ‘Atītassa ca, mahārāja, addhānassa anāgatassa ca addhānassa paccuppannassa ca addhānassa avijjā mūlaŋ. Avijjāpaccayā sankhārā, sankhārapaccayā viññāņaŋ, viññāņapaccayā nāmarūpaŋ, nāmarūpapaccayā saļāyatanaŋ, saļāyatanapaccayā phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraņaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa addhānassa purimā koţi na paññāyatī’ ti.

‘Kallosi, bhante nāgasenā’ ti.

Addhānamūlapañho paţhamo.

2. Purimakoţipañho
2. Rājā āha ‘bhante nāgasena, yaŋ panetaŋ brūsi “purimā koţi na paññāyatī” ti, tassa opammaŋ karohī’ ti. ‘Yathā, mahārāja, puriso parittaŋ bījaŋ pathaviyaŋ nikkhipeyya, tato ankuro uţţhahitvā anupubbena vuđđhiŋ virūļhiŋ vepullaŋ āpajjitvā phalaŋ dadeyya. Tato bījaŋ gahetvā puna ropeyya, tatopi ankuro uţţhahitvā anupubbena vuđđhiŋ virūļhiŋ vepullaŋ āpajjitvā phalaŋ dadeyya. Evametissā santatiyā atthi anto’ ti? ‘Natthi bhante’ ti. ‘Evameva kho, mahārāja, addhānassāpi purimā koţi na paññāyatī’ ti.

‘Bhiyyo opammaŋ karohī’ ti. ‘Yathā, mahārāja, kukkuţiyā aņđaŋ bhaveyya, aņđato kukkuţī kukkuţiyā aņđanti. Evametissā santatiyā atthi anto’ ti? ‘Natthi bhante’ ti. ‘Evameva kho, mahārāja, addhānassāpi purimā koţi na paññāyatī’ ti.

‘Bhiyyo (p. 052) opammaŋ karohī’ ti. Thero pathaviyā cakkaŋ likhitvā milindaŋ rājānaŋ etadavoca ‘atthi, mahārāja, imassa cakkassa anto’ ti? ‘Natthi bhante’ ti. ‘Evameva kho, mahārāja, imāni cakkāni vuttāni bhagavatā “cakkhuñca paţicca rūpe ca uppajjati cakkhuviññāņaŋ, tiņņaŋ sangati phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā kammaŋ, kammato puna cakkhuŋ jāyatī” ti. Evametissā santatiyā atthi anto’ ti? ‘Natthi bhante’ ti.

‘“Sotañca paţicca sadde ca …pe… manañca paţicca dhamme ca uppajjati manoviññāņaŋ, tiņņaŋ sangati phasso, phassapaccayā vedanā, vedanāpaccayā taņhā, taņhāpaccayā upādānaŋ, upādānapaccayā kammaŋ, kammato puna mano jāyatī” ti. Evametissā santatiyā atthi anto’ ti? ‘Natthi bhante’ ti. ‘Evameva kho, mahārāja, addhānassāpi purimā koţi na paññāyatī’ ti.

‘Kallosi, bhante nāgasenā’ ti.

Purimakoţipañho dutiyo.

3. Koţipaññāyanapañho
3. Rājā āha ‘bhante nāgasena, yaŋ panetaŋ brūsi “purimā koţi na paññāyatī” ti, katamā ca sā purimā koţī’ ti? ‘Yo kho, mahārāja, atīto addhā, esā purimā koţī’ ti. ‘Bhante nāgasena, yaŋ panetaŋ brūsi “purimā koţi na paññāyatī” ti, kiŋ pana, bhante sabbāpi purimā koţi na paññāyatī’ ti? ‘Kāci, mahārāja, paññāyati, kāci na paññāyatī’ ti. ‘Katamā, bhante, paññāyati, katamā na paññāyatī’ ti? ‘Ito pubbe, mahārāja, sabbena sabbaŋ sabbathā sabbaŋ avijjā nāhosīti esā purimā koţi na paññāyati, yaŋ ahutvā sambhoti, hutvā paţivigacchati, esapa purimā koţi paññāyatī’ ti

‘Bhante nāgasena, yaŋ ahutvā sambhoti, hutvā paţivigacchati, nanu taŋ ubhato chinnaŋ atthaŋ gacchatī’ ti? ‘Yadi, mahārāja, ubhato chinnaŋ atthaŋ gacchati, ubhato (p. 053) chinnā sakkā vađđhetun’ ti? ‘Āma, sāpi sakkā vađđhetun’ ti.’Nāhaŋ, bhante, etaŋ pucchāmi koţito sakkā vađđhetun’ ti? ‘Āma sakkā vađđhetun’ ti.

‘Opammaŋ karohī’ ti. Thero tassa rukkhūpamaŋ akāsi, khandhā ca kevalassa dukkhakkhandhassa bījānī’ ti.

‘Kallosi, bhante nāgasenā’ ti.

Koţipaññāyanapañho tatiyo.

4. Sankhārajāyamānapañho
4. Rājā āha ‘bhante nāgasena, atthi keci sankhārā, ye jāyantī’ ti? ‘Āma, mahārāja, atthi sankhārā, ye jāyantī’ ti. ‘Katame te, bhante’ ti? ‘Cakkhusmiñca kho, mahārāja, sati rūpesu ca cakkhuviññāņaŋ hoti, cakkhuviññāņe sati cakkhusamphasso hoti, cakkhusamphasse sati vedanā hoti, vedanāya sati taņhā hoti, taņhāya sati upādānaŋ hoti, upādāne sati bhavo hoti, bhave sati jāti hoti, jātiyā sati jarāmaraņaŋ sokaparidevadukkhadomanassupāyāsā sambhavanti, evametassa kevalassa dukkhakkhandhassa samudayo hoti. Cakkhusmiñca kho, mahārāja, asati rūpesu ca asati cakkhuviññāņaŋ na hoti, cakkhuviññāņe asati cakkhusamphasso na hoti, cakkhusamphasse asati vedanā na hoti, vedanāya asati taņhā na hoti, taņhāya asati upādānaŋ na hoti, upādāne asati bhavo na hoti, bhave asati jāti na hoti, jātiyā asati jarāmaraņaŋ sokaparidevadukkhadomanassupāyāsā na honti, evametassa kevalassa dukkhakkhandhassa nirodho hotī’ ti.

‘Kallosi, bhante nāgasenā’ ti.

Sankhārajāyamānapañho catuttho.

5. Bhavantasankhārajāyamānapañho
5. Rājā (p. 054) āha ‘bhante nāgasena, atthi keci sankhārā, ye abhavantā jāyantī’ ti? ‘Natthi, mahārāja, keci sankhārā, ye abhavantā jāyanti, bhavantā yeva kho, mahārāja, sankhārā jāyantī’ ti.

‘Opammaŋ karohī’ ti. ‘Taŋ kiŋ maññasi, mahārāja, idaŋ gehaŋ abhavantaŋ jātaŋ, yattha tvaŋ nisinnosī’ ti? ‘Natthi kiñci, bhante, idha abhavantaŋ jātaŋ, bhavantaŋ yeva jātaŋ, imāni kho, bhante, dārūni vane ahesuŋ, ayañca mattikā pathaviyaŋ ahosi, itthīnañca purisānañca tajjena vāyāmena evamidaŋ gehaŋ nibbattan’ ti. ‘Evameva kho, mahārāja, natthi keci sankhārā, ye abhavantā jāyanti, bhavantā yeva sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, ye keci bījagāmabhūtagāmā pathaviyaŋ nikkhittā anupubbena vuđđhiŋ virūļhiŋ vepullaŋ āpajjamānā pupphāni ca phalāni ca dadeyyuŋ, na te rukkhā abhavantā jātā, bhavantā yeva te rukkhā jātā. Evameva kho, mahārāja, natthi keci sankhārā, ye abhavantā jāyanti, bhavantā yeva te sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, kumbhakāro pathaviyā mattikaŋ uddharitvā nānābhājanāni karoti, na tāni bhājanāni abhavantāni jātāni, bhavantāni yeva jātāni. Evameva kho, mahārāja, natthi keci sankhārā, ye abhavantā jāyanti, bhavantā yeva sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, vīņāya pattaŋ na siyā, cammaŋ na siyā, doņi na siyā, daņđo na siyā, upavīņo na siyā, tantiyo na siyuŋ, koņo na siyā, purisassa ca tajjo vāyāmo na siyā, jāyeyya saddo’ ti? ‘Na hi bhante’ ti. ‘Yato ca kho, mahārāja, vīņāya pattaŋ siyā, cammaŋ siyā, doņi siyā, daņđo siyā, upavīņo siyā, tantiyo siyuŋ, koņo siyā, purisassa ca tajjo vāyāmo siyā, jāyeyya saddo’ ti? ‘Āma, bhante, jāyeyyā’ ti. ‘Evameva kho, mahārāja, natthi keci sankhārā, ye abhavantā jāyanti, bhavantā yeva kho sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, araņi na siyā, araņipotako na siyā, araņiyottakaŋ na siyā, uttarāraņi na (p. 055) siyā, coļakaŋ na siyā, purisassa ca tajjo vāyāmo na siyā, jāyeyya so aggī’ ti? ‘Na hi bhante’ ti. ‘Yato ca kho, mahārāja, araņi siyā, araņipotako siyā, araņiyottakaŋ siyā, uttarāraņi siyā, coļakaŋ siyā, purisassa ca tajjo vāyāmo siyā, jāyeyya so aggī’ ti? ‘Āma, bhante jāyeyyā’ ti. ‘Evameva kho, mahārāja, natthi keci sankhārā, ye abhavantā jāyanti, bhavantā yeva kho sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, maņi na siyā, ātapo na siyā, gomayaŋ na siyā, jāyeyya so aggī’ ti? ‘Na hi bhante’ ti. ‘Yato ca kho, mahārāja, maņi siyā, ātapo siyā, gomayaŋ siyā, jāyeyya so aggī’ ti? ‘Āma, bhante, jāyeyyā’ ti. ‘Evameva kho, mahārāja, natthi keci sankhārā ye abhavantā jāyanti, bhavantā yeva kho sankhārā jāyantī’ ti.

‘Bhiyyo opammaŋ karohī’ ti. ‘Yathā, mahārāja, ādāso na siyā, ābhā na siyā, mukhaŋ na siyā, jāyeyya attā’ ti? ‘Na hi, bhante’ ti. ‘Yato ca kho, mahārāja, ādāso siyā, ābhā siyā, mukhaŋ siyā, jāyeyya attā’ ti? ‘Āma, bhante, jāyeyyā’ ti. ‘Evameva kho, mahārāja, natthi keci sankhārā, ye abhavantā jāyanti, bhavantā yeva kho sankhārā jāyantī’ ti.

‘Kallosi bhante nāgasenā’ ti.

Bhavantasankhārajāyamānapañho pañcamo.

6. Vedagūpañho
6. Rājā āha ‘bhante nāgasena, vedagū upalabbhatī’ ti? ‘Ko panesa, mahārāja, vedagū nāmā’ ti? ‘Yo, bhante, abbhantare jīvo cakkhunā rūpaŋ passati, sotena saddaŋ suņāti, ghānena gandhaŋ ghāyati, jivhāya rasaŋ sāyati, kāyena phoţţhabbaŋ phusati, manasā dhammaŋ vijānāti, yathā mayaŋ idha pāsāde nisinnā yena yena vātapānena iccheyyāma passituŋ, tena tena vātapānena passeyyāma, puratthimenapi vātapānena passeyyāma, pacchimenapi (p. 056) vātapānena passeyyāma, uttarenapi vātapānena passeyyāma, dakkhiņenapi vātapānena passeyyāma. Evameva kho, bhante, ayaŋ abbhantare jīvo yena yena dvārena icchati passituŋ, tena tena dvārena passatī’ ti.

Thero āha ‘pañcadvāraŋ, mahārāja, bhaņissāmi, taŋ suņohi, sādhukaŋ manasikarohi, yadi abbhantare jīvo cakkhunā rūpaŋ passati, yathā mayaŋ idha pāsāde nisinnā yena yena vātapānena iccheyyāma passituŋ, tena tena vātapānena rūpaŋ yeva passeyyāma, puratthimenapi vātapānena rūpaŋ yeva passeyyāma, pacchimenapi vātapānena rūpaŋ yeva passeyyāma, uttarenapi vātapānena rūpaŋ yeva passeyyāma, dakkhiņenapi vātapānena rūpaŋ yeva passeyyāma, evametena abbhantare jīvena sotenapi rūpaŋ yeva passitabbaŋ, ghānenapi rūpaŋ yeva passitabbaŋ, jivhāyapi rūpaŋ yeva passitabbaŋ, kāyenapi rūpaŋ yeva passitabbaŋ, manasāpi rūpaŋ yeva passitabbaŋ; cakkhunāpi saddo yeva sotabbo, ghānenapi saddo yeva sotabbo, jivhāyapi saddo yeva sotabbo, kāyenapi saddo yeva sotabbo, manasāpi saddo yeva sotabbo; cakkhunāpi gandho yeva ghāyitabbo, sotenapi gandho yeva ghāyitabbo, jivhāyapi gandho yeva ghāyitabbo, kāyenapi gandho yeva ghāyitabbo, manasāpi gandho yeva ghāyitabbo; cakkhunāpi raso yeva sāyitabbo, sotenapi raso yeva sāyitabbo, ghānenapi raso yeva sāyitabbo, kāyenapi raso yeva sāyitabbo, manasāpi raso yeva sāyitabbo; cakkhunāpi phoţţhabbaŋ yeva phusitabbaŋ, sotenapi phoţţhabbaŋ yeva phusitabbaŋ, ghānenapi phoţţhabbaŋ yeva phusitabbaŋ, jivhāyapi phoţţhabbaŋ yeva phusitabbaŋ, manasāpi phoţţhabbaŋ yeva phusitabbaŋ; cakkhunāpi dhammaŋ yeva vijānitabbaŋ, sotenapi dhammaŋ yeva vijānitabbaŋ, ghānenapi dhammaŋ yeva vijānitabbaŋ, jivhāyapi dhammaŋ yeva vijānitabbaŋ, kāyenapi dhammaŋ yeva vijānitabban’ ti? ‘Na hi bhante’ ti.

‘Na kho te, mahārāja, yujjati purimena vā pacchimaŋ, pacchimena vā purimaŋ, yathā vā pana, mahārāja, mayaŋ idha pāsāde nisinnā imesu jālavātapānesu ugghāţitesu mahantena ākāsena bahimukhā suţţhutaraŋ rūpaŋ passāma, evametena abbhantare jīvenāpi cakkhudvāresu ugghāţitesu mahantena ākāsena suţţhutaraŋ rūpaŋ passitabbaŋ, sotesu ugghāţitesu …pe… ghāne (p. 057) ugghāţite …pe… jivhāya ugghāţitāya …pe… kāye ugghāţite mahantena ākāsena suţţhutaraŋ saddo sotabbo, gandho ghāyitabbo, raso sāyitabbo, phoţţhabbo phusitabbo’ ti? ‘Na hi bhante’ ti

‘Na kho te, mahārāja, yujjati purimena vā pacchimaŋ, pacchimena vā purimaŋ, yathā vā pana, mahārāja, ayaŋ dinno nikkhamitvā bahidvārakoţţhake tiţţheyya, jānāsi tvaŋ, mahārāja, “ayaŋ dinno nikkhamitvā bahidvārakoţţhake ţhito”‘ ti? ‘Āma, bhante, jānāmī’ ti. ‘Yathā vā pana, mahārāja, ayaŋ dinno anto pavisitvā tava purato tiţţheyya, jānāsi tvaŋ, mahārāja, “ayaŋ dinno anto pavisitvā mama purato ţhito”‘ ti? ‘Āma, bhante, jānāmī’ ti. ‘Evameva kho, mahārāja, abbhantare so jīvo jivhāya rase nikkhitte jāneyya ambilattaŋ vā lavaņattaŋ vā tittakattaŋ vā kaţukattaŋ vā kasāyattaŋ vā madhurattaŋ vā’ ti? ‘Āma, bhante, jāneyyā’ ti. ‘Te rase anto paviţţhe jāneyya ambilattaŋ vā lavaņattaŋ vā tittakattaŋ vā kaţukattaŋ vā kasāyattaŋ vā madhurattaŋ vā’ ti. ‘Na hi bhante’ ti.

‘Na kho te, mahārāja, yujjati purimena vā pacchimaŋ, pacchimena vā purimaŋ, yathā, mahārāja, kocideva puriso madhughaţasataŋ āharāpetvā madhudoņiŋ pūrāpetvā purisassa mukhaŋ pidahitvā madhudoņiyā pakkhipeyya, jāneyya, mahārāja, so puriso madhuŋ sampannaŋ vā na sampannaŋ vā’ ti? ‘Na hi bhante’ ti. ‘Kena kāraņenā’ ti. ‘Na hi tassa, bhante, mukhe madhu paviţţhan’ ti.

‘Na kho te, mahārāja, yujjati purimena vā pacchimaŋ, pacchimena vā puriman’ ti. ‘Nāhaŋ paţibalo tayā vādinā saddhiŋ sallapituŋ; sādhu, bhante, atthaŋ jappehī’ ti.

Thero abhidhammasaŋyuttāya kathāya rājānaŋ milindaŋ saññāpesi– ‘idha, mahārāja, cakkhuñca paţicca rūpe ca uppajjati cakkhuviññāņaŋ, taŋsahajātā phasso vedanā saññā cetanā ekaggatā jīvitindriyaŋ manasikāroti evamete dhammā paccayato jāyanti, na hettha vedagū upalabbhati, sotañca paţicca sadde ca …pe… manañca paţicca dhamme ca uppajjati manoviññāņaŋ, taŋsahajātā phasso vedanā saññā cetanā ekaggatā (p. 058) jīvitindriyaŋ manasikāroti evamete dhammā paccayato jāyanti, na hettha vedagū upalabbhatī’ ti.

‘Kallosi, bhante nāgasenā’ ti.

Vedagūpañho chaţţho.

7. Cakkhuviññāņādipañho
7. Rājā āha ‘bhante nāgasena, yattha cakkhuviññāņaŋ uppajjati, tattha manoviññāņampi uppajjatī’ ti? ‘Āma, mahārāja, yattha cakkhuviññāņaŋ uppajjati, tattha manoviññāņampi uppajjatī’ ti.

‘Kiŋ nu kho, bhante nāgasena, paţhamaŋ cakkhuviññāņaŋ uppajjati, pacchā manoviññāņaŋ, udāhu manoviññāņaŋ paţhamaŋ uppajjati, pacchā cakkhuviññāņan’ ti? ‘Paţhamaŋ, mahārāja, cakkhuviññāņaŋ uppajjati, pacchā manoviññāņan’ ti.

‘Kiŋ nu kho, bhante nāgasena, cakkhuviññāņaŋ manoviññāņaŋ āņāpeti “yatthāhaŋ uppajjāmi, tvampi tattha uppajjāhī” ti, udāhu manoviññāņaŋ cakkhuviññāņaŋ āņāpeti “yattha tvaŋ uppajjissasi, ahampi tattha uppajjissāmī”‘ ti? ‘Na hi, mahārāja, anālāpo tesaŋ aññamaññehī’ ti.

‘Kathaŋ bhante nāgasena, yattha cakkhuviññāņaŋ uppajjati, tattha manoviññāņampi uppajjatī’ ti? ‘Ninnattā ca, mahārāja, dvārattā ca ciņņattā ca samudācaritattā cā’ ti.

‘Kathaŋ, bhante nāgasena, ninnattā yattha cakkhuviññāņaŋ uppajjati, tattha manoviññāņampi uppajjati? Opammaŋ karohī’ ti. ‘Taŋ kiŋ maññasi, mahārāja, deve vassante katamena udakaŋ gaccheyyā’ ti? ‘Yena, bhante, ninnaŋ, tena gaccheyyā’ ti. ‘Athāparena samayena devo vasseyya, katamena taŋ udakaŋ gaccheyyā’ ti. ‘Yena, bhante, purimaŋ udakaŋ gataŋ, tampi tena gaccheyyā’ ti.

‘Kiŋ nuŋ kho, mahārāja, purimaŋ udakaŋ pacchimaŋ udakaŋ āņāpeti “yenāhaŋ gacchāmi, tvampi tena gacchāhī” ti, pacchimaŋ vā udakaŋ purimaŋ udakaŋ āņāpeti “yena tvaŋ gacchissasi, ahampi tena gacchissāmī”‘ ti. ‘Na hi, bhante, anālāpo (p. 059) tesaŋ aññamaññehi, ninnattā gacchantī’ ti. ‘Evameva kho, mahārāja, ninnattā yattha cakkhuviññāņaŋ uppajjati, tattha manoviññāņampi uppajjati, na cakkhuviññāņaŋ manoviññāņaŋ āņāpeti “yatthāhaŋ uppajjāmi, tvampi tattha uppajjāhī” ti, nāpi manoviññāņaŋ cakkhuviññāņaŋ āņāpeti “yattha tvaŋ uppajjissasi, ahampi tattha uppajjissāmī” ti, anālāpo tesaŋ aññamaññehi, ninnattā uppajjantī”‘ ti.

‘Kathaŋ, bhante nāgasena, dvārattā yattha cakkhuviññāņaŋ uppajjati, tattha manoviññāņampi uppajjati? Apepammaŋ karohī’ ti. ‘Taŋ kiŋ maññasi, mahārāja, rañño paccantimaŋ nagaraŋ assa daļhapākāratoraņaŋ ekadvāraŋ, tato puriso nikkhamitukāmo bhaveyya, katamena nikkhameyyā’ ti? ‘Dvārena, bhante, nikkhameyyā’ ti. ‘Athāparo puriso nikkhamitukāmo bhaveyya, katamena so nikkhameyyā’ ti? ‘Yena, bhante, purimo puriso nikkhanto, sopi tena nikkhameyyā’ ti.

‘Kiŋ nu kho, mahārāja, purimo puriso pacchimaŋ purisaŋ āņāpeti “yenāhaŋ gacchāmi, tvampi tena gacchāhī” ti, pacchimo vā puriso purimaŋ purisaŋ āņāpeti “yena tvaŋ gacchissasi, ahampi tena gacchissāmī” ti. ‘Na hi, bhante, anālāpo tesaŋ aññamaññehi, dvārattā gacchantī’ ti. ‘Evameva kho, mahārāja, dvārattā yattha cakkhuviññāņaŋ uppajjati, tattha manoviññāņampi uppajjati, na cakkhuviññāņaŋ manoviññāņaŋ āņāpeti “yatthāhaŋ uppajjāmi tvampi tattha uppajjāhī” ti, nāpi manoviññāņaŋ cakkhuviññāņaŋ āņāpeti “yattha tvaŋ uppajjissasi, ahampi tattha uppajjissāmī” ti, anālāpo tesaŋ aññamaññehi, dvārattā uppajjantī’ ti.

‘Kathaŋ, bhante nāgasena, ciņņattā yattha cakkhuviññāņaŋ uppajjati, tattha manoviññāņampi uppajjati?Opammaŋ karohī’ ti. ‘Taŋ kiŋ maññasi, mahārāja, paţhamaŋ ekaŋ sakaţaŋ gaccheyya, atha dutiyaŋ sakaţaŋ katamena gaccheyyā’ ti? ‘Yena, bhante, purimaŋ sakaţaŋ gataŋ, tampi tena gaccheyyā’ ti.

‘Kiŋ nu kho, mahārāja, purimaŋ sakaţaŋ pacchimaŋ sakaţaŋ āņāpeti “yenāhaŋ gacchāmi, tvampi tena gacchāhī” ti, pacchimaŋ vā sakaţaŋ purimaŋ sakaţaŋ (p. 060) āņāpeti “yena tvaŋ gacchissasi, ahampi tena gacchissāmī”‘ ti. ‘Na hi, bhante, anālāpo tesaŋ aññamaññehi, ciņņattā gacchantī’ ti. ‘Evameva kho, mahārāja, ciņņattā yattha cakkhuviññāņaŋ uppajjati, tattha manoviññāņampi uppajjati, na cakkhuviññāņaŋ manoviññāņaŋ āņāpeti “yatthāhaŋ uppajjāmi, tvampi tattha uppajjāhī” ti, nāpi manoviññāņaŋ cakkhuviññāņaŋ āņāpeti “yattha tvaŋ uppajjissasi, ahampi tattha uppajjissāmī” ti, anālāpo tesaŋ aññamaññehi, ciņņattā uppajjantī’ ti.

‘Kathaŋ, bhante nāgasena, samudācaritattā yattha cakkhuviññāņaŋ uppajjati, tattha manoviññāņampi uppajjati? Opammaŋ karohī’ ti. ‘Yathā, mahārāja, muddāgaņanāsankhyālekhāsippaţţhānesu ādikammikassa dandhāyanā bhavati, athāparena samayena nisammakiriyāya samudācaritattā adandhāyanā bhavati. Evameva kho, mahārāja, samudācaritattā yattha cakkhuviññāņaŋ uppajjati, tattha manoviññāņampi uppajjati, na cakkhuviññāņaŋ manoviññāņaŋ āņāpeti “yatthāhaŋ uppajjāmi, tvampi tattha uppajjāhī” ti, nāpi manoviññāņaŋ cakkhuviññāņaŋ āņāpeti “yattha tvaŋ uppajjissasi, ahampi tattha uppajjissāmī” ti, anālāpo tesaŋ aññamaññehi, samudācaritattā uppajjantī’ ti.

‘Bhante nāgasena, yattha sotaviññāņaŋ uppajjati, tattha manoviññāņampi uppajjatīti …pe… yattha ghānaviññāņaŋ uppajjati …pe… yattha jivhāviññāņaŋ uppajjati …pe… yattha kāyaviññāņaŋ uppajjati, tattha manoviññāņampi uppajjatī’ ti? ‘Āma, mahārāja, yattha kāyaviññāņaŋ uppajjati, tattha manoviññāņampi uppajjatī’ ti.

‘Kiŋ nu kho, bhante nāgasena, paţhamaŋ kāyaviññāņaŋ uppajjati, pacchā manoviññāņaŋ, udāhu manoviññāņaŋ paţhamaŋ uppajjati, pacchā kāyaviññāņan’ ti? ‘Kāyaviññāņaŋ, mahārāja, paţhamaŋ uppajjati, pacchā manoviññāņan’ ti.

‘Kiŋ nu kho, bhante nāgasena, …pe… anālāpo tesaŋ aññamaññehi, samudācaritattā uppajjantī’ ti.

‘Kallosi, bhante nāgasenā’ ti.

Cakkhuviññāņādipañho sattamo.

8. Phassalakkhaņapañho
8. Rājā (p. 061) āha ‘bhante nāgasena, yattha manoviññāņaŋ uppajjati, phassopi vedanāpi tattha uppajjatī’ ti? ‘Āma, mahārāja, yattha manoviññāņaŋ uppajjati, phassopi tattha uppajjati, vedanāpi tattha uppajjati, saññāpi tattha uppajjati, cetanāpi tattha uppajjati, vitakkopi tattha uppajjati, vicāropi tattha uppajjati, sabbepi phassappamukhā dhammā tattha uppajjantī’ ti.

‘Bhante nāgasena, kiŋlakkhaņo phasso’ ti? ‘Phusanalakkhaņo, mahārāja, phasso’ ti.

‘Opammaŋ karohī’ ti. ‘Yathā, mahārāja, dve meņđā yujjheyyuŋ, tesu yathā eko meņđo, evaŋ cakkhu daţţhabbaŋ yathā dutiyo meņđo, evaŋ rūpaŋ daţţhabbaŋ. Yathā tesaŋ sannipāto, evaŋ phasso daţţhabbo’ ti.

‘Bhiyyo opammaŋ karohī’ ti. ‘Yathā, mahārāja, dve pāņī vajjeyyuŋ, tesu yathā eko pāņi, evaŋ cakkhu daţţhabbaŋ. Yathā dutiyo pāņi, evaŋ rūpaŋ daţţhabbaŋ. Yathā tesaŋ sannipāto, evaŋ phasso daţţhabbo’ ti.

‘Bhiyyo opammaŋ karohī’ ti. ‘Yathā, mahārāja, dve sammā vajjeyyuŋ, tesu yathā eko sammo, evaŋ cakkhu daţţhabbaŋ. Yathā dutiyo sammo, evaŋ rūpaŋ daţţhabbaŋ. Yathā tesaŋ sannipāto, evaŋ phasso daţţhabbo’ ti.

‘Kallosi, bhante nāgasenā’ ti.

Phassalakkhaņapañho aţţhamo.

9. Vedanālakkhaņapañho
9. ‘Bhante nāgasena, kiŋlakkhaņā vedanā’ ti? ‘Vedayitalakkhaņā, mahārāja, vedanā anubhavanalakkhaņā cā’ ti.

‘Opammaŋ karohī’ ti. ‘Yathā, mahārāja, kocideva puriso rañño adhikāraŋ kareyya, tassa rājā tuţţho adhikāraŋ dadeyya, so tena adhikārena pañcahi kāmaguņehi samappito samangibhūto paricareyya, tassa evamassa “mayā kho pubbe rañño adhikāro kato, tassa me rājā (p. 062) tuţţho adhikāraŋ adāsi, svāhaŋ tatonidānaŋ imaŋ evarūpaŋ vedanaŋ vedayāmī” ti.

‘Yathā vā pana, mahārāja, kocideva puriso kusalaŋ kammaŋ katvā kāyassa bhedā paraŋ maraņā sugatiŋ saggaŋ lokaŋ upapajjeyya, so ca tattha dibbehi pañcahi kāmaguņehi samappito samangibhūto paricareyya, tassa evamassa “svāhaŋ kho pubbe kusalaŋ kammaŋ akāsiŋ, sohaŋ tatonidānaŋ imaŋ evarūpaŋ vedanaŋ vedayāmī” ti, evaŋ kho, mahārāja, vedayitalakkhaņā vedanā anubhavanalakkhaņā cā’ ti.

‘Kallosi bhante nāgasenā’ ti.

Vedanālakkhaņapañho navamo.

10. Saññālakkhaņapañho
10. ‘Bhante nāgasena, kiŋlakkhaņā saññā’ ti? ‘Sañjānanalakkhaņā, mahārāja, saññā. Kiŋ sañjānāti? Nīlampi sañjānāti, pītampi sañjānāti, lohitampi sañjānāti, odātampi sañjānāti, mañjiţţhampi sañjānāti. Evaŋ kho, mahārāja, sañjānanalakkhaņā saññā’ ti.

‘Opammaŋ karohī’ ti. ‘Yathā, mahārāja, rañño bhaņđāgāriko bhaņđāgāraŋ pavisitvā nīlapītalohitodātamañjiţţhāni rājabhogāni rūpāni passitvā sañjānāti. Evaŋ kho, mahārāja, sañjānanalakkhaņā saññā’ ti.

‘Kallosi, bhante nāgasenā’ ti.

Saññālakkhaņapañho dasamo.

11. Cetanālakkhaņapañho
11. ‘Bhante nāgasena, kiŋlakkhaņā cetanā’ ti? ‘Cetayitalakkhaņā, mahārāja, cetanā abhisankharaņalakkhaņā cā’ ti.

‘Opammaŋ (p. 063) karohī’ ti. ‘Yathā, mahārāja, kocideva puriso visaŋ abhisankharitvā attanā ca piveyya, pare ca pāyeyya, so attanāpi dukkhito bhaveyya, parepi dukkhitā bhaveyyuŋ. Evameva kho, mahārāja, idhekacco puggalo akusalaŋ kammaŋ cetanāya cetayitvā kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjeyya. Yepi tassa anusikkhanti tepi kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjanti.

‘Yathā vā pana, mahārāja, kocideva puriso sappinavanītatelamadhuphāņitaŋ ekajjhaŋ abhisankharitvā attanā ca piveyya, pare ca pāyeyya, so attanā sukhito bhaveyya, parepi sukhitā bhaveyyuŋ. Evameva kho, mahārāja, idhekacco puggalo kusalaŋ kammaŋ cetanāya cetayitvā kāyassa bhedā paraŋ maraņā sugatiŋ saggaŋ lokaŋ upapajjati. Yepi tassa anusikkhanti, tepi kāyassa bhedā paraŋ maraņā sugatiŋ saggaŋ lokaŋ upapajjanti. Evaŋ kho, mahārāja, cetayitalakkhaņā cetanā abhisankharaņalakkhaņā cā’ ti.

‘Kallosi, bhante nāgasenā’ ti.

Cetanālakkhaņapañho ekādasamo.

12. Viññāņalakkhaņapañho
12. ‘Bhante nāgasena, kiŋlakkhaņaŋ viññāņan’ ti? ‘Vijānanalakkhaņaŋ, mahārāja, viññāņan’ ti.

‘Opammaŋ karohī’ ti. ‘Yathā, mahārāja, nagaraguttiko majjhe nagarasinghāţake nisinno passeyya puratthimadisato purisaŋ āgacchantaŋ, passeyya dakkhiņadisato purisaŋ āgacchantaŋ, passeyya pacchimadisato purisaŋ āgacchantaŋ, passeyya uttaradisato purisaŋ āgacchantaŋ. Evameva kho, mahārāja, yañca puriso cakkhunā rūpaŋ passati, taŋ viññāņena vijānāti. Yañca sotena saddaŋ suņāti, taŋ viññāņena vijānāti. Yañca ghānena gandhaŋ ghāyati, taŋ viññāņena vijānāti. Yañca jivhāya rasaŋ sāyati, taŋ viññāņena (p. 064) vijānāti. Yañca kāyena phoţţhabbaŋ phusati, taŋ viññāņena vijānāti, yañca manasā dhammaŋ vijānāti, taŋ viññāņena vijānāti. Evaŋ kho, mahārāja, vijānanalakkhaņaŋ viññāņan’ ti.

‘Kallosi bhante nāgasenā’ ti.

Viññāņalakkhaņapañho dvādasamo.

13. Vitakkalakkhaņapañho
13. ‘Bhante nāgasena, kiŋlakkhaņo vitakko’ ti? ‘Appanālakkhaņo mahārāja, vitakko’ ti.

‘Opammaŋ karohī’ ti. ‘Yathā, mahārāja, vađđhakī suparikammakataŋ dāruŋ sandhismiŋ appeti, evameva kho, mahārāja, appanālakkhaņo vitakko’ ti.

‘Kallosi, bhante nāgasenā’ ti.

Vitakkalakkhaņapañho terasamo.

14. Vicāralakkhaņapañho
14. ‘Bhante nāgasena, kiŋlakkhaņo vicāro’ ti? ‘Anumajjanalakkhaņo, mahārāja, vicāro’ ti.

‘Opammaŋ karohī’ ti. ‘Yathā, mahārāja, kaŋsathālaŋ ākoţitaŋ pacchā anuravati anusandahati, yathā, mahārāja, ākoţanā, evaŋ vitakko daţţhabbo. Yathā anuravanā, evaŋ vicāro daţţhabbo’ ti.

‘Kallosi bhante nāgasenā’ ti.

Vicāralakkhaņapañho cuddasamo.

Vicāravaggo tatiyo.

Imasmiŋ vagge cuddasa pañhā.

4. Nibbānavaggo

1. Phassādivinibbhujanapañho
1. Rājā (p. 065) āha ‘bhante nāgasena, sakkā imesaŋ dhammānaŋ ekatobhāvagatānaŋ vinibbhujitvā vinibbhujitvā nānākaraņaŋ paññāpetuŋ “ayaŋ phasso, ayaŋ vedanā, ayaŋ saññā, ayaŋ cetanā, idaŋ viññāņaŋ, ayaŋ vitakko, ayaŋ vicāro” ti’? ‘Na sakkā, mahārāja, imesaŋ dhammānaŋ ekatobhāvagatānaŋ vinibbhujitvā vinibbhujitvā nānākaraņaŋ paññāpetuŋ “ayaŋ phasso, ayaŋ vedanā, ayaŋ saññā, ayaŋ cetanā, idaŋ viññāņaŋ, ayaŋ vitakko, ayaŋ vicāro”‘ ti.

‘Opammaŋ karohī’ ti. ‘Yathā, mahārāja, rañño sūdo arasaŋ vā rasaŋ vā kareyya, so tattha dadhimpi pakkhipeyya, loņampi pakkhipeyya, singiverampi pakkhipeyya, jīrakampi pakkhipeyya, maricampi pakkhipeyya, aññānipi pakārāni pakkhipeyya, tamenaŋ rājā evaŋ vadeyya, “dadhissa me rasaŋ āhara, loņassa me rasaŋ āhara, singiverassa me rasaŋ āhara, jīrakassa me rasaŋ āhara, maricassa me rasaŋ āhara, sabbesaŋ me pakkhittānaŋ rasaŋ āharā” ti. Sakkā nu kho, mahārāja, tesaŋ rasānaŋ ekatobhāvagatānaŋ vinibbhujitvā vinibbhujitvā rasaŋ āharituŋ ambilattaŋ vā lavaņattaŋ vā tittakattaŋ vā kaţukattaŋ vā kasāyattaŋ vā madhurattaŋ vā’ ti? ‘Na hi, bhante, sakkā tesaŋ rasānaŋ ekatobhāvagatānaŋ vinibbhujitvā vinibbhujitvā rasaŋ āharituŋ ambilattaŋ vā lavaņattaŋ vā tittakattaŋ vā kaţukattaŋ vā kasāyattaŋ vā madhurattaŋ vā, api ca kho pana sakena sakena lakkhaņena upaţţhahantī’ ti. ‘Evameva kho, mahārāja, na sakkā imesaŋ dhammānaŋ ekatobhāvagatānaŋ vinibbhujitvā vinibbhujitvā nānākaraņaŋ paññāpetuŋ “ayaŋ phasso, ayaŋ vedanā, ayaŋ saññā, ayaŋ cetanā, idaŋ viññāņaŋ, ayaŋ vitakko, ayaŋ vicāro” ti, api ca kho pana sakena sakena lakkhaņena upaţţhahantī’ ti.

‘Kallosi bhante nāgasenā’ ti.

Phassādivinibbhujanapañho paţhamo.

2. Nāgasenapañho
2. Thero (p. 066) āha ‘loņaŋ, mahārāja, cakkhuviññeyyan’ ti. ‘Āma, bhante, cakkhuviññeyyan’ ti. ‘Suţţhu kho, mahārāja, jānāhī’ ti. ‘Kiŋ pana, bhante, jivhāviññeyyan’ ti? ‘Āma, mahārāja, jivhāviññeyyan’ ti. ‘Kiŋ pana, bhante, sabbaŋ loņaŋ jivhāya vijānātī’ ti? ‘Āma, mahārāja, sabbaŋ loņaŋ jivhāya vijānāti’.

‘Yadi, bhante, sabbaŋ loņaŋ jivhāya vijānāti, kissa pana taŋ sakaţehi balībaddā āharanti, nanu loņameva āharitabban’ ti? ‘Na sakkā, mahārāja, loņameva āharituŋ ekatobhāvagatā ete dhammā gocaranānattagatā loņaŋ garubhāvo cāti. Sakkā pana, mahārāja, loņaŋ tulāya tulayitun’ ti? ‘Āma, bhante, sakkā’ ti. ‘Na sakkā, mahārāja, loņaŋ tulāya tulayituŋ, garubhāvo tulāya tuliyatī’ ti.

‘Kallosi, bhante nāgasenā’ ti.

Nāgasenapañho dutiyo.

3. Pañcāyatanakammanibbattapañho
3. Rājā āha ‘bhante nāgasena, yānimāni pañcāyatanāni, kiŋ nu tāni nānākammehi nibbattāni, udāhu ekena kammenā’ ti? ‘Nānākammehi, mahārāja, nibbattāni, na ekena kammenā’ ti.

‘Opammaŋ karohī’ ti. ‘Taŋ kiŋ maññasi, mahārāja, ekasmiŋ khette nānābījāni vappeyyuŋ tesaŋ nānābījānaŋ nānāphalāni nibbatteyyun’ ti? ‘Āma, bhante, nibbatteyyun’ ti. ‘Evameva kho, mahārāja, yāni yāni pañcāyatanāni, tāni tāni nānākammehi nibbattāni, na ekena kammenā’ ti.

‘Kallosi, bhante nāgasenā’ ti.

Pañcāyatanakammanibbattapañho tatiyo.

4. Kammanānākaraņapañho
4. Rājā (p. 067) āha ‘bhante nāgasena, kena kāraņena manussā na sabbe samakā, aññe appāyukā, aññe dīghāyukā, aññe bahvābādhā aññe appābādhā, aññe dubbaņņā, aññe vaņņavanto, aññe appesakkhā, aññe mahesakkhā, aññe appabhogā, aññe mahābhogā, aññe nīcakulīnā, aññe mahākulīnā, aññe duppaññā, aññe paññavanto’ ti?

Thero āha ‘kissa pana, mahārāja, rukkhā na sabbe samakā, aññe ambilā, aññe lavaņā, aññe tittakā, aññe kaţukā, aññe kasāvā, aññe madhurā’ ti? ‘Maññāmi, bhante, bījānaŋ nānākaraņenā’ ti. ‘Evameva kho, mahārāja, kammānaŋ nānākaraņena manussā na sabbe samakā, aññe appāyukā, aññe dīghāyukā, aññe bahvābādhā, aññe appābādhā, aññe dubbaņņā, aññe vaņņavanto, aññe appesakkhā, aññe mahesakkhā, aññe appabhogā, aññe mahābhogā, aññe nīcakulīnā, aññe mahākulīnā, aññe duppaññā, aññe paññavanto. Bhāsitampetaŋ mahārāja bhagavatā– “kammassakā, māņava, sattā kammadāyādā kammayonī kammabandhū kammappaţisaraņā, kammaŋ satte vibhajati yadidaŋ hīnappaņītatāyā”‘ ti.

‘Kallosi, bhante nāgasenā’ ti.

Kammanānākaraņapañho catuttho.

5. Vāyāmakaraņapañho
5. Rājā āha ‘bhante nāgasena, tumhe bhaņatha “kinti imaŋ dukkhaŋ nirujjheyya, aññañca dukkhaŋ nuppajjeyyā” ti Etadatthā, mahārāja, amhākaŋ pabbajjā’ ti. ‘Kiŋ paţikacceva vāyamitena, nanu sampatte kāle vāyamitabban’ ti? Thero āha ‘sampatte kāle, mahārāja, vāyāmo akiccakaro bhavati, paţikacceva vāyāmo kiccakaro bhavatī’ ti.

‘Opammaŋ karohī’ ti. ‘Taŋ kiŋ maññasi, mahārāja, yadā tvaŋ pipāsito bhaveyyāsi, tadā tvaŋ udapānaŋ khaņāpeyyāsi, taļākaŋ khaņāpeyyāsi “pānīyaŋ pivissāmī” ti? ‘Na hi, bhante’ ti. ‘Evameva kho, mahārāja, sampatte kāle (p. 068) vāyāmo akiccakaro bhavati, paţikacceva vāyāmo kiccakaro bhavatī’ ti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, yadā tvaŋ bubhukkhito bhaveyyāsi, tadā tvaŋ khettaŋ kasāpeyyāsi, sāliŋ ropāpeyyāsi, dhaññaŋ atiharāpeyyāsi “bhattaŋ bhuñjissāmī” ti? ‘Na hi, bhante’ ti. ‘Evameva kho, mahārāja, sampatte kāle vāyāmo akiccakaro bhavati, paţikacceva vāyāmo kiccakaro bhavatīti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, yadā te sangāmo paccupaţţhito bhaveyya, tadā tvaŋ parikhaŋ khaņāpeyyāsi, pākāraŋ kārāpeyyāsi, gopuraŋ kārāpeyyāsi, aţţālakaŋ kārāpeyyāsi, dhaññaŋ atiharāpeyyāsi, tadā tvaŋ hatthismiŋ sikkheyyāsi, assasmiŋ sikkheyyāsi, rathasmiŋ sikkheyyāsi, dhanusmiŋ sikkheyyāsi, tharusmiŋ sikkheyyāsī’ ti? ‘Na hi, bhante’ ti. ‘Evameva kho, mahārāja, sampatte kāle vāyāmo akiccakaro bhavati, paţikacceva vāyāmo kiccakaro bhavati. Bhāsitampetaŋ mahārāja bhagavatā–


‘“Paţikacceva taŋ kayirā, yaŋ jaññā hitamattano;


Na sākaţikacintāya, mantā dhīro parakkame.


‘“Yathā sākaţiko maţţhaŋ, samaŋ hitvā mahāpathaŋ.


Visamaŋ maggamāruyha, akkhacchinnova jhāyati.


‘“Evaŋ dhammā apakkamma, adhammamanuvattiya.


Mando maccu mukhaŋ patto, akkhacchinnova jhāyatī”‘ ti .

‘Kallosi, bhante nāgasenā’ ti.

Vāyāmakaraņapañho pañcamo.

6. Nerayikaggi-uņhabhāvapañho
6. Rājā āha ‘bhante nāgasena, tumhe bhaņatha “pākatika-aggito nerayiko aggi mahābhitāpataro hoti, khuddakopi pāsāņo (p. 069) pākatike aggimhi pakkhitto divasampi paccamāno na vilayaŋ gacchati, kūţāgāramattopi pāsāņo nerayikaggimhi pakkhitto khaņena vilayaŋ gacchatī” ti, etaŋ vacanaŋ na saddahāmi, evañca pana vadetha “ye ca tattha uppannā sattā, te anekānipi vassasahassāni niraye paccamānā na vilayaŋ gacchantī” ti, tampi vacanaŋ na saddahāmī’ ti.

Thero āha ‘taŋ kiŋ maññasi, mahārāja, yā tā santi makariniyopi susumāriniyopi kacchapiniyopi moriniyopi kapotiniyopi, kiŋnu tā kakkhaļāni pāsāņāni sakkharāyo ca khādantī’ ti? ‘Āma, bhante, khādantī’ ti. ‘Kiŋ pana tāni tāsaŋ kucchiyaŋ koţţhabbhantaragatāni vilayaŋ gacchantī’ ti? ‘Āma, bhante, vilayaŋ gacchantī’ ti. ‘Yo pana tāsaŋ kucchiyaŋ gabbho, sopi vilayaŋ gacchatī’ ti? ‘Na hi bhante’ ti. ‘Kena kāraņenā’ ti? ‘Maññāmi, bhante, kammādhikatena na vilayaŋ gacchatī’ ti. ‘Evameva kho, mahārāja, kammādhikatena nerayikā sattā anekānipi vassasahassāni niraye paccamānā na vilayaŋ gacchanti. Bhāsitampetaŋ, mahārāja, bhagavatā– “so na tāva kālaŋ karoti, yāva na taŋ pāpakammaŋ byantīhotī”‘ ti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, yā tā santi sīhiniyopi byagghiniyopi dīpiniyopi kukkuriniyopi, kiŋnu tā kakkhaļāni aţţhikāni maŋsāni khādantīti? ‘Āma, bhante, khādantī’ ti. ‘Kiŋ pana tāni tāsaŋ kucchiyaŋ koţţhabbhantaragatāni vilayaŋ gacchantī’ ti? ‘Āma, bhante, vilayaŋ gacchantī’ ti. ‘Yo pana tāsaŋ kucchiyaŋ gabbho, sopi vilayaŋ gacchatī’ ti? ‘Na hi bhante’ ti. ‘Kena kāraņenā’ ti? ‘Maññāmi, bhante, kammādhikatena na vilayaŋ gacchatī’ ti. ‘Evameva kho, mahārāja, kammādhikatena nerayikā sattā anekānipi vassasahassāni niraye paccamānā na vilayaŋ gacchantī’ ti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, yā tā santi yonakasukhumāliniyopi khattiyasukhumāliniyopi brāhmaņasukhumāliniyopi gahapatisukhumāliniyopi, kiŋnu tā kakkhaļāni khajjakāni maŋsāni khādantī’ ti? ‘Āma, bhante, khādantī’ ti. ‘Kiŋ pana tāni tāsaŋ kucchiyaŋ koţţhabbhantaragatāni vilayaŋ gacchantī’ ti? ‘Āma, bhante, vilayaŋ gacchantī’ ti. ‘Yo (p. 070) pana tāsaŋ kucchiyaŋ gabbho sopi vilayaŋ gacchatī’ ti? ‘Na hi bhante’ ti. ‘Kena kāraņenā’ ti. ‘Maññāmi, bhante, kammādhikatena na vilayaŋ gacchatī’ ti. ‘Evameva kho, mahārāja, kammādhikatena nerayikā sattā anekānipi vassasahassāni niraye paccamānā na vilayaŋ gacchanti. Bhāsitampetaŋ, mahārāja, bhagavatā– ‘so na tāva kālaŋ karoti, yāva na taŋ pāpakammaŋ byantīhotī’ ti.

‘Kallosi, bhante nāgasenā’ ti.

Nerayikaggi-uņhabhāvapañho chaţţho.

7. Pathavisandhārakapañho
7. Rājā āha ‘bhante nāgasena, tumhe bhaņatha “ayaŋ mahā pathavī udake patiţţhitā, udakaŋ vāte patiţţhitaŋ, vāto ākāse patiţţhito” ti, etampi vacanaŋ na saddahāmī’ ti. Thero dhammakarakena udakaŋ gahetvā rājānaŋ milindaŋ saññāpesi ‘yathā, mahārāja, imaŋ udakaŋ vātena ādhāritaŋ, evaŋ tampi udakaŋ vātena ādhāritan’ ti.

‘Kallosi bhante nāgasenā’ ti.

Pathavisandhārakapañho sattamo.

8. Nirodhanibbānapañho
8. Rājā āha ‘bhante nāgasena, nirodho nibbānan’ ti? ‘Āma, mahārāja, nirodho nibbānan’ ti. ‘Kathaŋ, bhante nāgasena, nirodho nibbānan’ ti? ‘Sabbe bālaputhujjanā kho, mahārāja, ajjhattikabāhire āyatane abhinandanti abhivadanti ajjhosāya tiţţhanti, te tena sotena vuyhanti, na parimuccanti jātiyā jarāya maraņena sokena paridevena dukkhehi domanassehi upāyāsehi na parimuccanti dukkhasmāti vadāmi. Sutavā ca kho, mahārāja, ariyasāvako ajjhattikabāhire āyatane (p. 071) nābhinandati nābhivadati nājjhosāya tiţţhati, tassa taŋ anabhinandato anabhivadato anajjhosāya tiţţhato taņhā nirujjhati, taņhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraņaŋ sokaparidevadukkhadomanassupāyāsā nirujjhanti, evametassa kevalassa dukkhakkhandhassa nirodho hoti, evaŋ kho, mahārāja, nirodho nibbānan’ ti.

‘Kallosi, bhante nāgasenā’ ti.

Nirodhanibbānapañho aţţhamo.

9. Nibbānalabhanapañho
9. Rājā āha ‘bhante nāgasena, sabbeva labhanti nibbānan’ ti? ‘Na kho, mahārāja, sabbeva labhanti nibbānaŋ, api ca kho, mahārāja, yo sammā paţipanno abhiññeyye dhamme abhijānāti, pariññeyye dhamme parijānāti, pahātabbe dhamme pajahati, bhāvetabbe dhamme bhāveti, sacchikātabbe dhamme sacchikaroti, so labhati nibbānan’ ti.

‘Kallosi bhante nāgasenā’ ti.

Nibbānalabhanapañho navamo.

10. Nibbānasukhajānanapañho
10. Rājā āha ‘bhante nāgasena, yo na labhati nibbānaŋ, jānāti so “sukhaŋ nibbānan”‘ ti? ‘Āma, mahārāja, yo na labhati nibbānaŋ, jānāti so “sukhaŋ nibbānan”‘ ti. ‘Kathaŋ, bhante nāgasena, alabhanto jānāti “sukhaŋ nibbānan”‘ ti? ‘Taŋ kiŋ maññasi, mahārāja, yesaŋ nacchinnā hatthapādā (p. 072) jāneyyuŋ te, mahārāja, “dukkhaŋ hatthapādacchedanan”‘ ti? ‘Āma, bhante, jāneyyun’ ti. ‘Kathaŋ jāneyyun’ ti? ‘Aññesaŋ, bhante, chinnahatthapādānaŋ paridevitasaddaŋ sutvā jānanti “dukkhaŋ hatthapādacchedanan”‘ ti ‘Evameva kho, mahārāja, yesaŋ diţţhaŋ nibbānaŋ, tesaŋ saddaŋ sutvā jānāti “sukhaŋ nibbānan”‘ ti.

‘Kallosi, bhante nāgasenā’ ti.

Nibbānasukhajānanapañho dasamo.

Nibbānavaggo catuttho.

Imasmiŋ vagge dasa pañhā.

5. Buddhavaggo

1. Buddhassa atthinatthibhāvapañho
1. Rājā (p. 073) āha ‘bhante nāgasena, buddho tayā diţţho’ ti? ‘Na hi, mahārājā’ ti. ‘Atha te ācariyehi buddho diţţho’ ti? ‘Na hi, mahārājā’ ti. ‘Tena hi, bhante nāgasena, natthi buddho’ ti. ‘Kiŋ pana, mahārāja, himavati ūhā nadī tayā diţţhā’ ti? ‘Na hi, bhante’ ti. ‘Atha te pitarā ūhā nadī diţţhā’ ti? ‘Na hi, bhante’ ti. ‘Tena hi, mahārāja, natthi ūhā nadī’ ti. ‘Atthi, bhante, kiñcāpi mayā ūhā nadī na diţţhā, pitarāpi me ūhā nadī na diţţhā, api ca atthi ūhā nadī’ ti. ‘Evameva kho, mahārāja, kiñcāpi mayā bhagavā na diţţho, ācariyehipi me bhagavā na diţţho, api ca atthi bhagavā’ ti.

‘Kallosi, bhante nāgasenā’ ti.

Buddhassa atthinatthibhāvapañho paţhamo.

2. Buddhassa anuttarabhāvapañho
2. Rājā āha ‘bhante nāgasena, buddho anuttaro’ ti? ‘Āma, mahārāja, bhagavā anuttaro’ ti. ‘Kathaŋ, bhante nāgasena, adiţţhapubbaŋ jānāsi “buddho anuttaro”‘ ti? ‘Taŋ kiŋ maññasi, mahārāja, yehi adiţţhapubbo mahāsamuddo, jāneyyuŋ te, mahārāja, mahanto kho mahāsamuddo gambhīro appameyyo duppariyogāho, yatthimā pañca mahānadiyo satataŋ samitaŋ appenti, seyyathidaŋ, gangā yamunā aciravatī sarabhū mahī, neva tassa ūnattaŋ vā pūrattaŋ vā paññāyatī’ ti ‘Āma, bhante, jāneyyun’ ti. ‘Evameva kho, mahārāja, sāvake mahante parinibbute passitvā jānāmi “bhagavā anuttaro”‘ ti.

‘Kallosi, bhante nāgasenā’ ti.

Buddhassa anuttarabhāvapañho dutiyo.

3. Buddhassa anuttarabhāvajānanapañho
3. Rājā (p. 074) āha ‘bhante nāgasena, sakkā jānituŋ “buddho anuttaro”‘ ti? ‘Āma, mahārāja, sakkā jānituŋ “bhagavā anuttaro”‘ ti. ‘Kathaŋ, bhante nāgasena, sakkā jānituŋ “buddho anuttaro”‘ ti. ‘Bhūtapubbaŋ, mahārāja, tissatthero nāma lekhācariyo ahosi, bahūni vassāni abbhatītāni kālankatassa kathaŋ so ñāyatī’ ti. ‘Lekhena bhante’ ti. ‘Evameva kho, mahārāja, yo dhammaŋ passati, so bhagavantaŋ passati, dhammo hi, mahārāja, bhagavatā desito’ ti.

‘Kallosi, bhante nāgasenā’ ti.

Buddhassa anuttarabhāvajānanapañho tatiyo.

4. Dhammadiţţhapañho
4. Rājā āha ‘bhante nāgasena, dhammo tayā diţţho’ ti. ‘Buddhanettiyā kho, mahārāja, buddhapaññattiyā yāvajīvaŋ sāvakehi vattitabban’ ti.

‘Kallosi, bhante nāgasenā’ ti.

Dhammadiţţhapañho catuttho.

5. Asankamanapaţisandahanapañho
5. Rājā āha ‘bhante nāgasena, na ca sankamati paţisandahati cā’ ti? ‘Āma, mahārāja, na ca sankamati paţisandahati cā’ ti. ‘Kathaŋ, bhante nāgasena, na ca sankamati paţisandahati ca, opammaŋ karohī’ ti? ‘Yathā, mahārāja, kocideva puriso padīpato padīpaŋ padīpeyya, kiŋnu kho so, mahārāja, padīpo padīpamhā sankanto’ ti? ‘Na hi, bhante’ ti. ‘Evameva kho, mahārāja, na ca sankamati paţisandahati cā’ ti.

‘Bhiyyo opammaŋ karohī’ ti. ‘Abhijānāsi nu, tvaŋ mahārāja, daharako santo silokācariyassa santike kiñci silokaŋ gahitan’ ti? ‘Āma, bhante’ ti (p. 075) ‘Kiŋnu kho, mahārāja, so siloko ācariyamhā sankanto’ ti? ‘Na hi, bhante’ ti. ‘Evameva kho, mahārāja, na ca sankamati paţisandahati cāti.

‘Kallosi, bhante nāgasenā’ ti.

Asankamanapaţisandahanapañho pañcamo.

6. Vedagūpañho
6. Rājā āha ‘bhante nāgasena, vedagū upalabbhatī’ ti? Thero āha ‘paramatthena kho, mahārāja, vedagū nupalabbhatī’ ti.

‘Kallosi, bhante nāgasenā’ ti.

Vedagūpañho chaţţho.

7. Aññakāyasankamanapañho
7. Rājā āha ‘bhante nāgasena, atthi koci satto yo imamhā kāyā aññaŋ kāyaŋ sankamatī’ ti? ‘Na hi, mahārājā’ ti. ‘Yadi, bhante nāgasena, imamhā kāyā aññaŋ kāyaŋ sankamanto natthi, nanu mutto bhavissati pāpakehi kammehī’ ti? ‘Āma, mahārāja, yadi na paţisandaheyya, mutto bhavissati pāpakehi kammehīti, yasmā ca kho, mahārāja, paţisandahati, tasmā na parimutto pāpakehi kammehī’ ti.

‘Opammaŋ karohī’ ti. ‘Yathā, mahārāja, kocideva puriso aññatarassa purisassa ambaŋ avahareyya, kiŋ so daņđappatto bhaveyyā’ ti? ‘Āma, bhante, daņđappatto bhaveyyā’ ti. ‘Na kho so, mahārāja, tāni ambāni avahari, yāni tena ropitāni, kasmā daņđappatto bhaveyyā’ ti? ‘Tāni, bhante, ambāni nissāya jātāni, tasmā daņđappatto bhaveyyā’ ti. ‘Evameva kho, mahārāja, iminā nāmarūpena kammaŋ karoti sobhanaŋ vā asobhanaŋ (p. 076) vā, tena kammena aññaŋ nāmarūpaŋ paţisandahati, tasmā na parimutto pāpakehi kammehī’ ti.

‘Kallosi, bhante nāgasenā’ ti.

Aññakāyasankamanapañho sattamo.

8. Kammaphala-atthibhāvapañho
8. Rājā āha ‘bhante nāgasena, iminā nāmarūpena kammaŋ kataŋ kusalaŋ vā akusalaŋ vā, kuhiŋ tāni kammāni tiţţhantī’ ti? ‘Anubandheyyuŋ kho, mahārāja, tāni kammāni chāyāva anapāyinī’ ti . ‘Sakkā pana, bhante, tāni kammāni dassetuŋ “idha vā idha vā tāni kammāni tiţţhantī”‘ ti? ‘Na sakkā, mahārāja, tāni kammāni dassetuŋ “idha vā idha vā tāni kammāni tiţţhantī”‘ ti.

‘Opammaŋ karohī’ ti. ‘Taŋ kiŋ maññasi, mahārāja, yānimāni rukkhāni anibbattaphalāni, sakkā tesaŋ phalāni dassetuŋ “idha vā idha vā tāni phalāni tiţţhantī”‘ ti. ‘Na hi, bhante’ ti. ‘Evameva kho, mahārāja, abbocchinnāya santatiyā na sakkā tāni kammāni dassetuŋ “idha vā idha vā tāni kammāni tiţţhantī” ti.

‘Kallosi, bhante nāgasenā’ ti.

Kammaphala-atthibhāvapañho aţţhamo.

9. Uppajjatijānanapañho
9. Rājā āha ‘bhante nāgasena, yo uppajjati, jānāti so “uppajjissāmī”‘ ti? ‘Āma, mahārāja, yo uppajjati jānāti so “uppajjissāmī”‘ ti. ‘Opammaŋ karohī’ ti. ‘Yathā, mahārāja, kassako gahapatiko bījāni pathaviyaŋ nikkhipitvā sammā deve vassante jānāti “dhaññaŋ (p. 077) nibbattissatī”‘ ti? ‘Āma, bhante, jāneyyā’ ti. ‘Evameva kho, mahārāja, yo uppajjati, jānāti so “uppajjissāmī”‘ ti.

‘Kallosi, bhante nāgasenā’ ti.

Uppajjatijānanapañho navamo.

10. Buddhanidassanapañho
10. Rājā āha ‘bhante nāgasena, buddho atthī’ ti? ‘Āma, mahārāja, bhagavā atthī’ ti. ‘Sakkā pana, bhante nāgasena, buddho nidassetuŋ idhavā idhavā’ ti? ‘Parinibbuto, mahārāja, bhagavā anupādisesāya nibbānadhātuyā, na sakkā bhagavā nidassetuŋ “idha vā idha vā”‘ ti.

‘Opammaŋ karohī’ ti. ‘Taŋ kiŋ maññasi, mahārāja, mahato aggikkhandhassa jalamānassa yā acci atthangatā, sakkā sā acci dassetuŋ “idha vā idha vā”‘ ti? ‘Na hi, bhante, niruddhā sā acci appaññattiŋ gatā’ ti. ‘Evameva kho, mahārāja, bhagavā anupādisesāya nibbānadhātuyā parinibbuto atthangato, na sakkā bhagavā nidassetuŋ “idha vā idha vā” ti, dhammakāyena pana kho, mahārāja, sakkā bhagavā nidassetuŋ. Dhammo hi, mahārāja, bhagavatā desito’ ti.

‘Kallosi, bhante nāgasenā’ ti.

Buddhanidassanapañho dasamo.

Buddhavaggo pañcamo.

Imasmiŋ vagge dasa pañhā.

6. Sativaggo

1. Kāyapiyāyanapañho
1. Rājā (p. 078) āha ‘bhante nāgasena, piyo pabbajitānaŋ kāyo’ ti? ‘Na kho, mahārāja, piyo pabbajitānaŋ kāyo’ ti. ‘Atha kissa nu kho, bhante, kelāyatha mamāyathā’ ti? ‘Kiŋ pana te, mahārāja, kadāci karahaci sangāmagatassa kaņđappahāro hotī’ ti? ‘Āma, bhante, hotī’ ti. ‘Kiŋnu kho mahārāja, so vaņo ālepena ca ālimpīyati telena ca makkhīyati sukhumena ca coļapaţţena paliveţhīyatī’ ti? ‘Āma, bhante, ālepena ca ālimpīyati telena ca makkhīyati sukhumena ca coļapaţţena paliveţhīyatī’ ti. ‘Kiŋnu kho, mahārāja, piyo te vaņo, tena ālepena ca ālimpīyati telena ca makkhīyati sukhumena ca coļapaţţena paliveţhīyatī’ ti? ‘Na me, bhante, piyo vaņo, api ca maŋsassa ruhanatthāya ālepena ca ālimpīyati telena ca makkhīyati sukhumena ca coļapaţţena paliveţhīyatī’ ti. ‘Evameva kho, mahārāja, appiyo pabbajitānaŋ kāyo, atha ca pabbajitā anajjhositā kāyaŋ pariharanti brahmacariyānuggahāya. Api ca kho, mahārāja, vaņūpamo kāyo vutto bhagavatā, tena pabbajitā vaņamiva kāyaŋ pariharanti anajjhositā. Bhāsitampetaŋ mahārāja bhagavatā–


‘“Allacammapaţicchanno, navadvāro mahāvaņo;


Samantato paggharati, asucipūtigandhiyo”‘ ti.

‘Kallosi, bhante nāgasenā’ ti.

Kāyapiyāyanapañho paţhamo.

2. Sabbaññūbhāvapañho
2. Rājā āha ‘bhante nāgasena, buddho sabbaññū sabbadassāvī’ ti? ‘Āma, mahārāja, bhagavā sabbaññū sabbadassāvī’ ti. ‘Atha kissa nu kho, bhante nāgasena, sāvakānaŋ anupubbena sikkhāpadaŋ paññapesī’ ti? ‘Atthi pana te (p. 079) mahārāja, koci vejjo, yo imissaŋ pathaviyaŋ sabbabhesajjāni jānātī’ ti? ‘Āma, bhante, atthī’ ti. ‘Kiŋnu kho, mahārāja, so vejjo gilānakaŋ sampatte kāle bhesajjaŋ pāyeti, udāhu asampatte kāle’ ti? ‘Sampatte kāle, bhante, gilānakaŋ bhesajjaŋ pāyeti, no asampatte kāle’ ti? ‘Evameva kho, mahārāja, bhagavā sabbaññū sabbadassāvī na asampatte kāle sāvakānaŋ sikkhāpadaŋ paññāpeti, sampatte kāle sāvakānaŋ sikkhāpadaŋ paññāpeti yāvajīvaŋ anatikkamanīyan’ ti.

‘Kallosi, bhante nāgasenā’ ti.

Sabbaññūbhāvapañho dutiyo.

3. Mahāpurisalakkhaņapañho
3. Rājā āha ‘bhante nāgasena, buddho dvattiŋsamahāpurisalakkhaņehi samannāgato asītiyā ca anubyañjanehi parirañjito suvaņņavaņņo kañcanasannibhattaco byāmappabho’ ti? ‘Āma, mahārāja, bhagavā dvattiŋsamahāpurisalakkhaņehi samannāgato asītiyā ca anubyañjanehi parirañjito suvaņņavaņņo kañcanasannibhattaco byāmappabho’ ti.

‘Kiŋ panassa, bhante, mātāpitaropi dvattiŋsamahāpurisalakkhaņehi samannāgatā asītiyā ca anubyañjanehi parirañjitā suvaņņavaņņā kañcanasannibhattacā byāmappabhā’ ti? ‘No cassa, mahārāja, mātāpitaro dvattiŋsamahāpurisalakkhaņehi samannāgatā asītiyā ca anubyañjanehi parirañjitā suvaņņavaņņā kañcanasannibhattacā byāmappabhā’ ti.

‘Evaŋ sante kho, bhante nāgasena, na uppajjati buddho dvattiŋsamahāpurisalakkhaņehi samannāgato asītiyā ca anubyañjanehi parirañjito suvaņņavaņņo kañcanasannibhattaco byāmappabhoti, api ca mātusadiso vā putto hoti mātupakkho vā, pitusadiso vā putto hoti pitupakkho vā’ ti. Thero āha ‘atthi pana, mahārāja, kiñci padumaŋ satapattan’ ti? ‘Āma, bhante, atthī’ ti. ‘Tassa pana kuhiŋ sambhavo’ ti? ‘Kaddame jāyati udake āsīyatī’ ti ‘Kiŋnu kho, mahārāja, padumaŋ kaddamena sadisaŋ vaņņena vā gandhena vā rasena vā’ ti? ‘Na hi, bhante’ ti. ‘Atha udakena vā (p. 080) gandhena vā rasena vā’ ti? ‘Na hi, bhante’ ti. ‘Evameva kho, mahārāja, bhagavā dvattiŋsamahāpurisalakkhaņehi samannāgato asītiyā ca anubyañjanehi parirañjito suvaņņavaņņo kañcanasannibhattaco byāmappabho, no cassa mātāpitaro dvattiŋsamahāpurisalakkhaņehi samannāgatā asītiyā ca anubyañjanehi parirañjitā suvaņņavaņņā kañcanasannibhattacā byāmappabhā’ ti.

‘Kallosi, bhante nāgasenā’ ti.

Mahāpurisalakkhaņapañho tatiyo.

4. Bhagavato brahmacāripañho
4. Rājā āha ‘bhante nāgasena, buddho brahmacārī’ ti? ‘Āma, mahārāja, bhagavā brahmacārī’ ti. ‘Tena hi, bhante nāgasena, buddho brahmuno sisso’ ti? ‘Atthi pana te, mahārāja, hatthipāmokkho’ ti? ‘Atthi bhante’ ti. ‘Kiŋnu kho, mahārāja, so hatthī kadāci karahaci koñcanādaŋ nadatīti? ‘Āma, bhante, nadatī’ ti ‘tena hi, mahārāja, so hatthī koñcasakuņassa sisso’ ti? ‘Na hi, bhante’ ti. ‘Kiŋ pana, mahārāja, brahmā sabuddhiko abuddhiko’ ti? ‘Sabuddhiko, bhante’ ti. ‘Tena hi, mahārāja, brahmā bhagavato sisso’ ti.

‘Kallosi, bhante nāgasenā’ ti.

Bhagavato brahmacāripañho catuttho.

5. Bhagavato upasampadāpañho
5. Rājā āha ‘bhante nāgasena, upasampadā sundarā’ ti? ‘Āma, mahārāja, upasampadā sundarā’ ti. ‘Atthi pana, bhante, buddhassa upasampadā, udāhu natthī’ ti? ‘Upasampanno kho, mahārāja bhagavā bodhirukkhamūle saha sabbaññutañāņena, natthi bhagavato upasampadā aññehi dinnā, yathā sāvakānaŋ, mahārāja, bhagavā sikkhāpadaŋ paññapeti yāvajīvaŋ anatikkamanīyan’ ti.

‘Kallosi, bhante nāgasenā’ ti.

Bhagavato upasampadāpañho pañcamo.

6. Assubhesajjābhesajjapañho
6. Rājā (p. 081) āha ‘bhante nāgasena, yo ca mātari matāya rodati, yo ca dhammapemena rodati, ubhinnaŋ tesaŋ rodantānaŋ kassa assu bhesajjaŋ, kassa na bhesajjan’ ti? ‘Ekassa kho, mahārāja, assu rāgadosamohehi samalaŋ uņhaŋ, ekassa pītisomanassena vimalaŋ sītalaŋ. Yaŋ kho, mahārāja, sītalaŋ, taŋ bhesajjaŋ, yaŋ uņhaŋ, taŋ na bhesajjan’ ti.

‘Kallosi, bhante nāgasenā’ ti.

Assubhesajjābhesajjapañho chaţţho.

7. Sarāgavītarāganānākaraņapañho
7. Rājā āha ‘bhante nāgasena, kiŋ nānākaraņaŋ sarāgassa ca vītarāgassa cā’ ti? ‘Eko kho, mahārāja, ajjhosito, eko anajjhosito’ ti. ‘Kiŋ etaŋ, bhante, ajjhosito anajjhosito nāmā’ ti? ‘Eko kho, mahārāja, atthiko, eko anatthiko’ ti. ‘Passāmahaŋ, bhante, evarūpaŋ yo ca sarāgo, yo ca vītarāgo, sabbopeso sobhanaŋ yeva icchati khādanīyaŋ vā bhojanīyaŋ vā, na koci pāpakaŋ icchatī’ ti. ‘Avītarāgo kho, mahārāja, rasapaţisaŋvedī ca rasarāgapaţisaŋvedī ca bhojanaŋ bhuñjati, vītarāgo pana rasapaţisaŋvedī bhojanaŋ bhuñjati, no ca kho rasarāgapaţisaŋvedī’ ti.

‘Kallosi bhante nāgasenā’ ti.

Sarāgavītarāganānākaraņapañho sattamo.

8. Paññāpatiţţhānapañho
8. Rājā āha ‘bhante nāgasena, paññā kuhiŋ paţivasatī’ ti? ‘Na katthaci mahārājā’ ti. ‘Tena hi, bhante nāgasena, natthi paññā’ ti. ‘Vāto, mahārāja, kuhiŋ paţivasatī’ ti? ‘Na katthaci bhante’ ti. ‘Tena hi, mahārāja, natthi vāto’ ti.

‘Kallosi, bhante nāgasenā’ ti.

Paññāpatiţţhānapañho aţţhamo.

9. Saŋsārapañho
9. Rājā (p. 082) āha ‘bhante nāgasena, yaŋ panetaŋ brūsi “saŋsāro” ti, katamo so saŋsāro’ ti? ‘Idha, mahārāja, jāto idheva marati, idha mato aññatra uppajjati, tahiŋ jāto tahiŋ yeva marati, tahiŋ mato aññatra uppajjati, evaŋ kho, mahārāja, saŋsāro hotī’ ti. ‘Opammaŋ karohī’ ti. ‘Yathā, mahārāja, kocideva puriso pakkaŋ ambaŋ khāditvā aţţhiŋ ropeyya, tato mahanto ambarukkho nibbattitvā phalāni dadeyya, atha so puriso tatopi pakkaŋ ambaŋ khāditvā aţţhiŋ ropeyya, tatopi mahanto ambarukkho nibbattitvā phalāni dadeyya, evametesaŋ rukkhānaŋ koţi na paññāyati, evameva kho, mahārāja, idha jāto idheva marati, idha mato aññatra uppajjati, tahiŋ jāto tahiŋ yeva marati, tahiŋ mato aññatra uppajjati, evaŋ kho, mahārāja, saŋsāro hotī’ ti.

‘Kallosi, bhante nāgasenā’ ti.

Saŋsārapañho navamo.

10. Cirakatasaraņapañho
10. Rājā āha ‘bhante nāgasena, kena atītaŋ cirakataŋ saratī’ ti? ‘Satiyā, mahārājā’ ti. ‘Nanu, bhante nāgasena, cittena sarati no satiyā’ ti? ‘Abhijānāsi nu, tvaŋ mahārāja, kiñcideva karaņīyaŋ katvā pamuţţhan’ ti? ‘Āma bhante’ ti. ‘Kiŋ nu kho, tvaŋ mahārāja, tasmiŋ samaye acittako ahosī’ ti? ‘Na hi, bhante, sati tasmiŋ samaye nāhosī’ ti. ‘Atha kasmā, tvaŋ mahārāja, evamāha “cittena sarati, no satiyā”‘ ti?

‘Kallosi, bhante nāgasenā’ ti.

Cirakatasaraņapañho dasamo.

11. Abhijānantasatipañho
11. Rājā (p. 083) āha ‘bhante nāgasena, sabbā sati abhijānantī uppajjati udāhu kaţumikāva satī’ ti? ‘Abhijānantīpi, mahārāja, kaţumikāpi satī’ ti. ‘Evañhi kho, bhante nāgasena, sabbā sati abhijānantī, natthi kaţumikā satī’ ti? ‘Yadi natthi, mahārāja, kaţumikā sati, natthi kiñci sippikānaŋ kammāyatanehi vā sippāyatanehi vā vijjāţţhānehi vā karaņīyaŋ, niratthakā ācariyā, yasmā ca kho, mahārāja, atthi kaţumikā sati, tasmā atthi kammāyatanehi vā sippāyatanehi vā vijjāţţhānehi vā karaņīyaŋ, attho ca ācariyehī’ ti.

‘Kallosi, bhante nāgasenā’ ti.

Abhijānantasatipañho ekādasamo.

Sativaggo chaţţho.

Imasmiŋ vagge ekādasa pañhā.

7. Arūpadhammavavattanavaggo

1. Sati-uppajjanapañho
1. Rājā (p. 084) āha ‘bhante nāgasena, katihākārehi sati uppajjatī’ ti? ‘Sattarasahākārehi, mahārāja, sati uppajjatī’ ti. ‘Katamehi sattarasahākārehī’ ti? ‘Abhijānatopi, mahārāja, sati uppajjati, kaţumikāyapi sati uppajjati, oļārikaviññāņatopi sati uppajjati, hitaviññāņatopi sati uppajjati, ahitaviññāņatopi sati uppajjati, sabhāganimittatopi sati uppajjati, visabhāganimittatopi sati uppajjati, kathābhiññāņatopi sati uppajjati, lakkhaņatopi sati uppajjati, sāraņatopi sati uppajjati, muddātopi sati uppajjati, gaņanātopi sati uppajjati, dhāraņatopi sati uppajjati, bhāvanatopi sati uppajjati, potthakanibandhanatopi sati uppajjati, upanikkhepatopi sati uppajjati, anubhūtatopi sati uppajjatīti.

‘Kathaŋ abhijānato sati uppajjati? Yathā, mahārāja, āyasmā ca ānando khujjuttarā ca upāsikā, ye vā pana aññepi keci jātissarā jātiŋ saranti, evaŋ abhijānato sati uppajjati.

‘Kathaŋ kaţumikāya sati uppajjati? Yo pakatiyā muţţhassatiko, pare ca taŋ sarāpanatthaŋ nibandhanti, evaŋ kaţumikāya sati uppajjati.

‘Kathaŋ oļārikaviññāņato sati uppajjati? Yadā rajje vā abhisitto hoti, sotāpattiphalaŋ vā patto hoti, evaŋ oļārikaviññāņato sati uppajjati.

‘Kathaŋ hitaviññāņato sati uppajjati? Yamhi sukhāpito, “amukasmiŋ evaŋ sukhāpito” ti sarati, evaŋ hitaviññāņato sati uppajjati.

‘Kathaŋ ahitaviññāņato sati uppajjati? Yamhi dukkhāpito, “amukasmiŋ evaŋ dukkhāpito” ti sarati, evaŋ ahitaviññāņato sati uppajjati.

‘Kathaŋ sabhāganimittato sati uppajjati? Sadisaŋ puggalaŋ disvā mātaraŋ vā pitaraŋ vā bhātaraŋ vā bhaginiŋ vā sarati, oţţhaŋ vā goņaŋ vā gadrabhaŋ vā disvā aññaŋ tādisaŋ oţţhaŋ vā goņaŋ vā gadrabhaŋ vā sarati, evaŋ sabhāganimittato sati uppajjati.

‘Kathaŋ (p. 085) visabhāganimattato sati uppajjati? Asukassa nāma vaņņo ediso, saddo ediso, gandho ediso, raso ediso, phoţţhabbo edisoti sarati, evampi visabhāganimittatopi ŋsati uppajjati.

‘Kathaŋ kathābhiññāņato sati uppajjati? Yo pakatiyā muţţhassatiko hoti, taŋ pare sarāpenti, tena so sarati, evaŋ kathābhiññāņato sati uppajjati.

‘Kathaŋ lakkhaņato sati uppajjati? Yo pakatiyā balībaddānaŋ angena jānāti, lakkhaņena jānāti, evaŋ lakkhaņato sati uppajjati.

‘Kathaŋ sāraņato sati uppajjati? Yo pakatiyā muţţhassatiko hoti, yo taŋ “sarāhi bho, sarāhi bho” ti punappunaŋ sarāpeti, evaŋ sāraņato sati uppajjati.

‘Kathaŋ muddāto sati uppajjati? Lipiyā sikkhitattā jānāti “imassa akkharassa anantaraŋ imaŋ akkharaŋ kātabban” ti evaŋ muddāto sati uppajjati.

‘Kathaŋ gaņanāto sati uppajjati? Gaņanāya sikkhitattā gaņakā bahumpi gaņenti, evaŋ gaņanāto sati uppajjati.

‘Kathaŋ dhāraņato sati uppajjati? Dhāraņāya sikkhitattā dhāraņakā bahumpi dhārenti evaŋ dhāraņato sati uppajjati.

‘Kathaŋ bhāvanāto sati uppajjati? Idha bhikkhu anekavihitaŋ pubbenivāsaŋ anussarati, seyyathīdaŋ, ekampi jātiŋ dvepi jātiyo …pe… iti sākāraŋ sa-uddesaŋ pubbenivāsaŋ anussarati, evaŋ bhāvanāto sati uppajjati.

‘Kathaŋ potthakanibandhanato sati uppajjati? Rājāno anusāsaniyaŋ assarantā etaŋ potthakaŋ āharathāti, tena potthakena anussaranti, evaŋ potthakanibandhanato sati uppajjati.

‘Kathaŋ upanikkhepato sati uppajjati? Upanikkhittaŋ bhaņđaŋ disvā sarati, evaŋ upanikkhepato sati uppajjati.

‘Kathaŋ anubhūtato sati uppajjati? Diţţhattā rūpaŋ sarati, sutattā saddaŋ sarati, ghāyitattā gandhaŋ sarati, sāyitattā rasaŋ sarati, phuţţhattā phoţţhabbaŋ (p. 086) sarati, viññātattā dhammaŋ sarati, evaŋ anubhūtato sati uppajjati. Imehi kho, mahārāja, sattarasahākārehi sati uppajjatī’ ti.

‘Kallosi, bhante nāgasenā’ ti.

Sati-uppajjanapañho paţhamo.

2. Buddhaguņasatipaţilābhapañho
2. Rājā āha ‘bhante nāgasena, tumhe etaŋ bhaņatha “yo vassasataŋ akusalaŋ kareyya, maraņakāle ca ekaŋ buddhaguņaŋ satiŋ paţilabheyya, so devesu uppajjeyyā” ti etaŋ na saddahāmi, evañca pana vadetha “etena pāņātipātena niraye uppajjeyyā” ti etampi na saddahāmī’ ti.

‘Taŋ kiŋ maññasi, mahārāja, khuddakopi pāsāņo vinā nāvāya udake uppilaveyyā’ ti ‘Na hi, bhante’ ti. ‘Kiŋ nu kho, mahārāja, vāhasatampi pāsāņānaŋ nāvāya āropitaŋ udake uppilaveyyā’ ti? ‘Āma, bhante’ ti. ‘Yathā, mahārāja, nāvā, evaŋ kusalāni kammāni daţţhabbānī’ ti.

‘Kallosi, bhante nāgasenā’ ti.

Buddhaguņasatipaţilābhapañho dutiyo.

3. Dukkhappahānavāyamapañho
3. Rājā āha ‘bhante nāgasena, kiŋ tumhe atītassa dukkhassa pahānāya vāyamathā’ ti? ‘Na hi, mahārājā’ ti. ‘Kiŋ pana, bhante, anāgatassa dukkhassa pahānāya vāyamathā’ ti? ‘Na hi, mahārājā’ ti. ‘Kiŋ pana paccuppannassa dukkhassa pahānāya vāyamathā’ ti? ‘Na hi, mahārājā’ ti. ‘Yadi tumhe na atītassa dukkhassa pahānāya vāyamatha, na anāgatassa dukkhassa pahānāya vāyamatha, na paccuppannassa dukkhassa pahānāya vāyamatha, atha kimatthāya vāyamathā’ ti. Thero āha “kinti, mahārāja, idañca dukkhaŋ nirujjheyya, aññañca dukkhaŋ nuppajjeyyā” ti etadatthāya vāyamāmā’ ti.

‘Atthi (p. 087) pana te, bhante nāgasena, anāgataŋ dukkhan’ ti? ‘Natthi, mahārājā’ ti ‘tumhe kho, bhante nāgasena, atipaņđitā, ye tumhe asantānaŋ anāgatānaŋ dukkhānaŋ pahānāya vāyamathā’ ti? ‘Atthi pana te, mahārāja, keci paţirājāno paccatthikā paccāmittā paccupaţţhitā hontī’ ti? ‘Āma, bhante, atthī’ ti. ‘Kiŋnu kho, mahārāja, tadā tumhe parikhaŋ khaņāpeyyātha, pākāraŋ cināpeyyātha gopuraŋ kārāpeyyātha, aţţālakaŋ kārāpeyyātha, dhaññaŋ atiharāpeyyāthā’ ti? ‘Na hi, bhante, paţikacceva taŋ paţiyattaŋ hotī’ ti. ‘Kiŋ tumhe, mahārāja, tadā hatthismiŋ sikkheyyātha, assasmiŋ sikkheyyātha, rathasmiŋ sikkheyyātha, dhanusmiŋ sikkheyyātha, tharusmiŋ sikkheyyāthā’ ti? ‘Na hi, bhante, paţikacceva taŋ sikkhitaŋ hotī’ ti. ‘Kissatthāyā’ ti? ‘Anāgatānaŋ, bhante, bhayānaŋ paţibāhanatthāyā’ ti. ‘Kiŋ nu kho, mahārāja, atthi anāgataŋ bhayan’ ti? ‘Natthi, bhante’ ti ‘Tumhe ca kho, mahārāja, atipaņđitā, ye tumhe asantānaŋ anāgatānaŋ bhayānaŋ paţibāhanatthāya paţiyādethā’ ti.

‘Bhiyyo opammaŋ karohīti. ‘Taŋ kiŋ maññasi, mahārāja, yadā tvaŋ pipāsito bhaveyyāsi, tadā tvaŋ udapānaŋ khaņāpeyyāsi, pokkharaņiŋ khaņāpeyyāsi, taļākaŋ khaņāpeyyāsi “pānīyaŋ pivissāmī”‘ ti? ‘Na hi, bhante, paţikacceva taŋ paţiyattaŋ hotī’ ti. ‘Kissatthāyā’ ti? ‘Anāgatānaŋ, bhante, pipāsānaŋ paţibāhanatthāya paţiyattaŋ hotī’ ti. ‘Atthi pana, mahārāja, anāgatā pipāsā’ ti? ‘Natthi, bhante’ ti. ‘Tumhe kho, mahārāja, atipaņđitā ye tumhe asantānaŋ anāgatānaŋ pipāsānaŋ paţibāhanatthāya taŋ paţiyādethā’ ti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, yadā tvaŋ bubhukkhito bhaveyyāsi, tadā tvaŋ khettaŋ kasāpeyyāsi, sāliŋ vapāpeyyāsi “bhattaŋ bhuñjissāmī”‘ ti? ‘Na hi, bhante, paţikacceva taŋ paţiyattaŋ hotī’ ti. ‘Kissatthāyā’ ti. ‘Anāgatānaŋ, bhante, bubhukkhānaŋ paţibāhanatthāyā’ ti. ‘Atthi pana, mahārāja, anāgatā bubhukkhā’ ti? ‘Natthi, bhante’ ti. ‘Tumhe (p. 088) kho, mahārāja, atipaņđitā, ye tumhe asantānaŋ anāgatānaŋ bubhukkhānaŋ paţibāhanatthāya paţiyādethā’ ti.

‘Kallosi, bhante nāgasenā’ ti.

Dukkhappahānavāyamapañho tatiyo.

4. Brahmalokapañho
4. Rājā āha ‘bhante nāgasena, kīvadūro ito brahmaloko’ ti? ‘Dūro kho, mahārāja, ito brahmaloko kūţāgāramattā silā tamhā patitā ahorattena aţţhacattālīsayojanasahassāni bhassamānā catūhi māsehi pathaviyaŋ patiţţhaheyyā’ ti.

‘Bhante nāgasena, tumhe evaŋ bhaņatha “seyyathāpi balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya, evameva iddhimā bhikkhu cetovasippatto jambudīpe antarahito brahmaloke pātubhaveyyā” ti etaŋ vacanaŋ na saddahāmi, evaŋ atisīghaŋ tāva bahūni yojanasatāni gacchissatī’ ti.

Thero āha ‘kuhiŋ pana, mahārāja, tava jātabhūmī’ ti? ‘Atthi, bhante, alasando nāma dīpo, tatthāhaŋ jāto’ ti. ‘Kīva dūro, mahārāja, ito alasando hotī’ ti? ‘Dvimattāni, bhante, yojanasatānī’ ti. ‘Abhijānāsi nu tvaŋ, mahārāja, tattha kiñcideva karaņīyaŋ karitvā saritā’ ti? ‘Āma, bhante, sarāmī’ ti. ‘Lahuŋ kho tvaŋ, mahārāja, gatosi dvimattāni yojanasatānī’ ti.

‘Kallosi, bhante nāgasenā’ ti.

Brahmalokapañho catuttho.

5. Dvinnaŋ lokuppannānaŋ samakabhāvapañho
5. Rājā āha ‘bhante nāgasena, yo idha kālankato brahmaloke uppajjeyya, yo ca idha kālankato kasmīre uppajjeyya, ko cirataraŋ ko sīghataran’ ti? ‘Samakaŋ, mahārājā’ ti.

‘Opammaŋ (p. 089) karohī’ ti. ‘Kuhiŋ pana, mahārāja, tava jātanagaran’ ti? ‘Atthi, bhante, kalasigāmo nāma, tatthāhaŋ jāto’ ti. ‘Kīva dūro, mahārāja, ito kalasigāmo hotī’ ti. ‘Dvimattāni, bhante, yojanasatānī’ ti. ‘Kīva dūraŋ, mahārāja, ito kasmīraŋ hotī’ ti? ‘Dvādasa, bhante, yojanānī’ ti. ‘Ingha, tvaŋ mahārāja, kalasigāmaŋ cintehī’ ti. ‘Cintito, bhante’ ti. ‘Ingha, tvaŋ mahārāja, kasmīraŋ cintehī’ ti. ‘Cintitaŋ bhante’ ti. ‘Katamaŋ nu kho, mahārāja, cirena cintitaŋ, katamaŋ sīghataran’ ti? ‘Samakaŋ bhante’ ti. ‘Evameva kho, mahārāja, yo idha kālankato brahmaloke uppajjeyya, yo ca idha kālankato kasmīre uppajjeyya, samakaŋ yeva uppajjantī’ ti.

‘Bhiyyo opammaŋ karohī’ ti. ‘Taŋ kiŋ maññasi, mahārāja, dve sakuņā ākāsena gaccheyyuŋ tesu eko ucce rukkhe nisīdeyya, eko nīce rukkhe nisīdeyya, tesaŋ samakaŋ patiţţhitānaŋ katamassa chāyā paţhamataraŋ pathaviyaŋ patiţţhaheyya, katamassa chāyā cirena pathaviyaŋ patiţţhaheyyā’ ti? ‘Samakaŋ, bhante’ ti. ‘Evameva kho, mahārāja, yo idha kālankato brahmaloke uppajjeyya, yo ca idha kālankato kasmīre uppajjeyya, samakaŋ yeva uppajjantī’ ti.

‘Kallosi, bhante nāgasenā’ ti.

Dvinnaŋ lokuppannānaŋ samakabhāvapañho pañcamo.

6. Bojjhangapañho
6. Rājā āha ‘kati nu kho, bhante nāgasena, bojjhangā’ ti? ‘Satta kho, mahārāja, bojjhangā’ ti. ‘Katihi pana, bhante, bojjhangehi bujjhatī’ ti? ‘Ekena kho, mahārāja, bojjhangena bujjhati dhammavicayasambojjhangenā’ ti. ‘Atha kissa nu kho, bhante, vuccanti “satta bojjhangā”‘ ti? ‘Taŋ kiŋ maññasi, mahārāja, asi kosiyā pakkhitto aggahito hatthena ussahati chejjaŋ chinditun’ ti. ‘Na hi, bhante’ ti. ‘Evameva kho, mahārāja, dhammavicayasambojjhangena vinā chahi bojjhangehi na bujjhatī’ ti.

‘Kallosi, bhante nāgasenā’ ti.

Bojjhangapañho chaţţho.

7. Pāpapuññānaŋ appānappabhāvapañho
7. Rājā (p. 090) āha ‘bhante nāgasena, kataraŋ nu kho bahutaraŋ puññaŋ vā apuññaŋ vā’ ti? ‘Puññaŋ kho, mahārāja bahutaraŋ, apuññaŋ thokan’ ti. ‘Kena kāraņenā’ ti? ‘Apuññaŋ kho, mahārāja, karonto vippaţisārī hoti “pāpakammaŋ mayā katan” ti, tena pāpaŋ na vađđhati. Puññaŋ kho, mahārāja, karonto avippaţisārī hoti, avippaţisārino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati, samāhito yathābhūtaŋ pajānāti, tena kāraņena puññaŋ vađđhati. Puriso kho, mahārāja, chinnahatthapādo bhagavato ekaŋ uppalahatthaŋ datvā ekanavutikappāni vinipātaŋ na gacchissati. Imināpi, mahārāja, kāraņena bhaņāmi “puññaŋ bahutaraŋ, apuññaŋ thokan”‘ ti.

‘Kallosi, bhante nāgasenā’ ti.

Pāpapuññānaŋ appānappabhāvapañho sattamo.

8. Jānantājānantapāpakaraņapañho
8. Rājā āha ‘bhante nāgasena, yo jānanto pāpakammaŋ karoti, yo ajānanto pāpakammaŋ karoti, kassa bahutaraŋ apuññan’ ti? Thero āha ‘yo kho, mahārāja, ajānanto pāpakammaŋ karoti, tassa bahutaraŋ apuññan’ ti. ‘Tena hi, bhante nāgasena, yo amhākaŋ rājaputto vā rājamahāmatto vā ajānanto pāpakammaŋ karoti, taŋ mayaŋ diguņaŋ daņđemā’ ti? ‘Taŋ kiŋ maññasi, mahārāja, tattaŋ ayoguļaŋ ādittaŋ sampajjalitaŋ sajotibhūtaŋ eko jānanto gaņheyya, eko ajānanto gaņheyya, katamo balavataraŋ đayheyyā’ ti. ‘Yo kho, bhante, ajānanto gaņheyya, so balavataraŋ đayheyyā’ ti. ‘Evameva kho, mahārāja, yo ajānanto pāpakammaŋ karoti, tassa bahutaraŋ apuññan’ ti.

‘Kallosi, bhante nāgasenā’ ti.

Jānantājānantapāpakaraņapañho aţţhamo.

9. Uttarakurukādigamanapañho
9. Rājā (p. 091) āha ‘bhante nāgasena, atthi koci, yo iminā sarīrena uttarakuruŋ vā gaccheyya, brahmalokaŋ vā, aññaŋ vā pana dīpan’ ti? ‘Atthi, mahārāja, yo iminā cātummahābhūtikena kāyena uttarakuruŋ vā gaccheyya, brahmalokaŋ vā, aññaŋ vā pana dīpan’ ti.

‘Kathaŋ, bhante nāgasena, iminā cātummahābhūtikena kāyena uttarakuruŋ vā gaccheyya, brahmalokaŋ vā, aññaŋ vā pana dīpan’ ti? ‘Abhijānāsi nu, tvaŋ mahārāja, imissā pathaviyā vidatthiŋ vā ratanaŋ vā langhitā’ ti? ‘Āma, bhante, abhijānāmi “ahaŋ, bhante nāgasena, aţţhapi rataniyo langhemī”‘ ti. ‘Kathaŋ, tvaŋ mahārāja, aţţhapi rataniyo langhesī’ ti? ‘Ahañhi, bhante, cittaŋ uppādemi “ettha nipatissāmī” ti saha cittuppādena kāyo me lahuko hotī’ ti. ‘Evameva kho, mahārāja, iddhimā bhikkhu cetovasippatto kāyaŋ citte samāropetvā cittavasena vehāsaŋ gacchatī’ ti.

‘Kallosi, bhante nāgasenā’ ti.

Uttarakurukādigamanapañho navamo.

10. Dīghaţţhipañho
10. Rājā āha ‘bhante nāgasena, tumhe evaŋ bhaņatha “aţţhikāni dīghāni yojanasatikānipī” ti, rukkhopi tāva natthi yojanasatiko, kuto pana aţţhikāni dīghāni yojanasatikāni bhavissantī’ ti?

‘Taŋ kiŋ maññasi, mahārāja, sutaŋ te “mahāsamudde pañcayojanasatikāpi macchā atthī”‘ ti? ‘Āma, bhante, sutan’ ti. ‘Nanu mahārāja, pañcayojanasatikassa macchassa aţţhikāni dīghāni bhavissanti yojanasatikānipī’ ti?

‘Kallosi bhante nāgasenā’ ti.

Dīghaţţhipañho dasamo.

11. Assāsapassāsanirodhapañho
11. Rājā (p. 092) āha ‘bhante nāgasena, tumhe evaŋ bhaņatha “sakkā assāsapassāse nirodhetun”‘ ti? ‘Āma, mahārāja, sakkā assāsapassāse nirodhetun’ ti. ‘Kathaŋ, bhante nāgasena, sakkā assāsapassāse nirodhetun’ ti. ‘Taŋ kiŋ maññasi, mahārāja, sutapubbo te koci kākacchamāno’ ti. ‘Āma, bhante, sutapubbo’ ti. ‘Kiŋ nu kho, mahārāja, so saddo kāye namite virameyyā’ ti. ‘Āma, bhante, virameyyā’ ti. ‘So hi nāma, mahārāja, saddo abhāvitakāyassa abhāvitasīlassa abhāvitacittassa abhāvitapaññassa kāye namite viramissati, kiŋ pana bhāvitakāyassa bhāvitasīlassa bhāvitacittassa bhāvitapaññassa catutthajjhānaŋ samāpannassa assāsapassāsā na nirujjhissantī’ ti.

‘Kallosi, bhante nāgasenā’ ti.

Assāsapassāsanirodhapañho ekādasamo.

12. Samuddapañho
12. Rājā āha ‘bhante nāgasena, “samuddo samuddo” ti vuccati, kena kāraņena udakaŋ “samuddo” ti vuccatī’ ti? Thero āha ‘yattakaŋ, mahārāja, udakaŋ, tattakaŋ loņaŋ. Yattakaŋ loņaŋ, tattakaŋ udakaŋ. Tasmā “samuddo” ti vuccatī’ ti.

‘Kallosi, bhante nāgasenā’ ti.

Samuddapañho dvādasamo.

13. Samudda-ekarasapañho
13. Rājā āha ‘bhante nāgasena, kena kāraņena samuddo ekaraso loņaraso’ ti? ‘Cirasaņţhitattā kho, mahārāja, udakassa samuddo ekaraso loņaraso’ ti.

‘Kallosi, bhante nāgasenā’ ti.

Samudda-ekarasapañho terasamo.

14. Sukhumapañho
14. Rājā (p. 093) āha ‘bhante nāgasena, sakkā sabbaŋ sukhumaŋ chinditun’ ti? ‘Āma, mahārāja, sakkā sabbaŋ sukhumaŋ chinditun’ ti. ‘Kiŋ pana, bhante, sabbaŋ sukhuman’ ti? ‘Dhammo kho, mahārāja, sabbasukhumo, na kho, mahārāja, dhammā sabbe sukhumā, “sukhuman” ti vā “thūlan” ti vā dhammānametamadhivacanaŋ. Yaŋ kiñci chinditabbaŋ, sabbaŋ taŋ paññāya chindati, natthi dutiyaŋ paññāya chedanan’ ti.

‘Kallosi, bhante nāgasenā’ ti.

Sukhumapañho cuddasamo.

15. Viññāņanānatthapañho
15. Rājā āha ‘bhante nāgasena, “viññāņan” ti vā “paññā” ti vā “bhūtasmiŋ jīvo” ti vā ime dhammā nānatthā ceva nānābyañjanā ca, udāhu ekatthā byañjanameva nānan’ ti ‘Vijānanalakkhaņaŋ, mahārāja, viññāņaŋ, pajānanalakkhaņā paññā, bhūtasmiŋ jīvo nupalabbhatī’ ti. ‘Yadi jīvo nupalabbhati, atha ko carahi cakkhunā rūpaŋ passati, sotena saddaŋ suņāti, ghānena gandhaŋ ghāyati, jivhāya rasaŋ sāyati, kāyena phoţţhabbaŋ phusati, manasā dhammaŋ vijānātī’ ti? Thero āha ‘yadi jīvo cakkhunā rūpaŋ passati …pe… manasā dhammaŋ vijānāti, so jīvo cakkhudvāresu uppāţitesu mahantena ākāsena bahimukho suţţhutaraŋ rūpaŋ passeyya, sotesu uppāţitesu, ghāne uppāţite, jivhāya uppāţitāya, kāye uppāţite mahantena ākāsena suţţhutaraŋ saddaŋ suņeyya, gandhaŋ ghāyeyya, rasaŋ sāyeyya, phoţţhabbaŋ phuseyyā’ ti? ‘Na hi bhante’ ti. ‘Tena hi, mahārāja, bhūtasmiŋ jīvo nupalabbhatī’ ti.

‘Kallosi, bhante nāgasenā’ ti.

Viññāņanānatthapañho pannarasamo.

16. Arūpadhammavavatthānadukkarapañho
16. Rājā (p. 094) āha ‘bhante nāgasena, dukkaraŋ nu kho bhagavatā katan’ ti? Thero āha ‘dukkaraŋ, mahārāja, bhagavatā katan’ ti. ‘Kiŋ pana, bhante nāgasena, bhagavatā dukkaraŋ katan’ ti. ‘Dukkaraŋ, mahārāja, bhagavatā kataŋ imesaŋ arūpīnaŋ cittacetasikānaŋ dhammānaŋ ekārammaņe vattamānānaŋ vavatthānaŋ akkhātaŋ “ayaŋ phasso, ayaŋ vedanā, ayaŋ saññā, ayaŋ cetanā, idaŋ cittan”‘ ti.

‘Opammaŋ karohī’ ti. ‘Yathā, mahārāja, kocideva puriso nāvāya mahāsamuddaŋ ajjhogāhetvā hatthapuţena udakaŋ gahetvā jivhāya sāyitvā jāneyya nu kho, mahārāja, so puriso ‘idaŋ gangāya udakaŋ, idaŋ yamunāya udakaŋ, idaŋ aciravatiyā udakaŋ, idaŋ sarabhuyā udakaŋ, idaŋ mahiyā udakan”‘ ti? ‘Dukkaraŋ, bhante, jānitun’ ti. ‘Ito dukkarataraŋ kho, mahārāja, bhagavatā kataŋ imesaŋ arūpīnaŋ cittacetasikānaŋ dhammānaŋ ekārammaņe vattamānānaŋ vavatthānaŋ akkhātaŋ “ayaŋ phasso, ayaŋ vedanā, ayaŋ saññā, ayaŋ cetanā, idaŋ cittan”‘ ti. ‘Suţţhu, bhante’ ti rājā abbhānumodīti.

Arūpadhammavavatthānadukkarapañho soļasamo.

Arūpadhammavavatthānavaggo sattamo.

Imasmiŋ vagge soļasa pañhā.

Milindapañhapucchāvisajjanā

Thero (p. 095) āha ‘jānāsi kho, mahārāja, sampati kā velā’ ti? ‘Āma, bhante, jānāmi “sampati paţhamo yāmo atikkanto, majjhimo yāmo pavattati, ukkā padīpīyanti, cattāri paţākāni āņattāni gamissanti bhaņđato rājadeyyānī”‘ ti.

Yonakā evamāhaŋsu ‘kallosi, mahārāja, paņđito thero’ ti. ‘Āma, bhaņe, paņđito thero, ediso ācariyo bhaveyya mādiso ca antevāsī, nacirasseva paņđito dhammaŋ ājāneyyā’ ti. Tassa pañhaveyyākaraņena tuţţho rājā theraŋ nāgasenaŋ satasahassagghanakena kambalena acchādetvā ‘bhante nāgasena, ajjatagge te aţţhasataŋ bhattaŋ paññapemi, yaŋ kiñci antepure kappiyaŋ, tena ca pavāremī’ ti āha. Alaŋ mahārāja jīvāmī’ ti. ‘Jānāmi, bhante nāgasena, jīvasi, api ca attānañca rakkha, mamañca rakkhāhī’ ti. ‘Kathaŋ attānaŋ rakkhasi, “nāgaseno milindaŋ rājānaŋ pasādeti, na ca kiñci alabhī” ti parāpavādo āgaccheyyāti, evaŋ attānaŋ rakkha. Kathaŋ mamaŋ rakkhasi, “milindo rājā pasanno pasannākāraŋ na karotī” ti parāpavādo āgaccheyyāti, evaŋ mamaŋ rakkhāhī’ ti. ‘Tathā hotu, mahārājā’ ti. ‘Seyyathāpi, bhante, sīho migarājā suvaņņapañjare pakkhittopi bahimukho yeva hoti, evameva kho ahaŋ, bhante, kiñcāpi agāraŋ ajjhāvasāmi bahimukho yeva pana acchāmi. Sace ahaŋ, bhante, agārasmā anāgāriyaŋ pabbajeyyaŋ, na ciraŋ jīveyyaŋ, bahū me paccatthikā’ ti.

Atha kho āyasmā nāgaseno milindassa rañño pañhaŋ visajjetvā uţţhāyāsanā sanghārāmaŋ agamāsi. Acirapakkante ca āyasmante nāgasene milindassa rañño etadahosi ‘kiŋ mayā pucchitaŋ, kiŋ bhadantena nāgasenena visajjitan’ ti? Atha kho milindassa rañño etadahosi ‘sabbaŋ mayā supucchitaŋ, sabbaŋ bhadantena nāgasenena suvisajjitan’ ti. Āyasmatopi nāgasenassa sanghārāmagatassa etadahosi ‘kiŋ milindena (p. 096) raññā pucchitaŋ, kiŋ mayā visajjitan’ ti. Atha kho āyasmato nāgasenassa etadahosi ‘sabbaŋ milindena raññā supucchitaŋ, sabbaŋ mayā suvisajjitan’ ti.

Atha kho āyasmā nāgaseno tassā rattiyā accayena pubbaņhasamayaŋ nivāsetvā pattacīvaramādāya yena milindassa rañño nivesanaŋ tenupasankami, upasankamitvā paññatte āsane nisīdi. Atha kho milindo rājā āyasmantaŋ nāgasenaŋ abhivādetvā ekamantaŋ nisīdi, ekamantaŋ nisinno kho milindo rājā āyasmantaŋ nāgasenaŋ etadavoca–

‘Mā kho bhadantassa evaŋ ahosi “nāgaseno mayā pañhaŋ pucchito” ti teneva somanassena taŋ rattāvasesaŋ vītināmesīti na te evaŋ daţţhabbaŋ. Tassa mayhaŋ, bhante, taŋ rattāvasesaŋ etadahosi “kiŋ mayā pucchitaŋ, kiŋ bhadantena visajjitan” ti, “sabbaŋ mayā supucchitaŋ, sabbaŋ bhadantena suvisajjitan”‘ ti.

Theropi evamāha– ‘mā kho mahārājassa evaŋ ahosi “milindassa rañño mayā pañho visajjito” ti teneva somanassena taŋ rattāvasesaŋ vītināmesīti na te evaŋ daţţhabbaŋ. Tassa mayhaŋ, mahārāja, taŋ rattāvasesaŋ etadahosi “kiŋ milindena raññā pucchitaŋ, kiŋ mayā visajjitan” ti, “sabbaŋ milindena raññā supucchitaŋ, sabbaŋ mayā suvisajjitan”‘ ti itiha te mahānāgā aññamaññassa subhāsitaŋ samanumodiŋsūti.

Milindapañhapucchāvisajjanā niţţhitā.

Meņđakapañhārambhakathā

Aţţhamantaparivajjanīyaţţhānāni

Bhassappavādo (p. 097) vetaņđī, atibuddhi vicakkhaņo.

Milindo ñāņabhedāya, nāgasenamupāgami.

Vasanto tassa chāyāya, paripucchaŋ punappunaŋ;

Pabhinnabuddhi hutvāna, sopi āsi tipeţako.

Navangaŋ anumajjanto, rattibhāge rahogato;

Addakkhi meņđake pañhe, dunniveţhe saniggahe.

‘Pariyāyabhāsitaŋ atthi, atthi sandhāyabhāsitaŋ;

Sabhāvabhāsitaŋ atthi, dhammarājassa sāsane.

‘Tesamatthaŋ aviññāya, meņđake jinabhāsite;

Anāgatamhi addhāne, viggaho tattha hessati.

‘Handa kathiŋ pasādetvā, chejjāpessāmi meņđake;

Tassa niddiţţhamaggena, niddisissantyanāgate’ ti.

Atha kho milindo rājā pabhātāya rattiyā uddhaste aruņe sīsaŋ nhatvā sirasi añjaliŋ paggahetvā atītānāgatapaccuppanne sammāsambuddhe anussaritvā aţţha vattapadāni samādiyi ‘ito me anāgatāni satta divasāni aţţha guņe samādiyitvā tapo caritabbo bhavissati sohaŋ ciņņatapo samāno ācariyaŋ ārādhetvā meņđake pañhe pucchissāmī’ ti. Atha kho milindo rājā pakatidussayugaŋ apanetvā ābharaņāni ca omuñcitvā kāsāvaŋ nivāsetvā muņđakapaţisīsakaŋ sīse paţimuñcitvā munibhāvamupagantvā aţţha guņe samādiyi ‘imaŋ sattāhaŋ mayā na rājattho anusāsitabbo, na rāgūpasañhitaŋ cittaŋ uppādetabbaŋ, na dosūpasañhitaŋ cittaŋ uppādetabbaŋ, na mohūpasañhitaŋ cittaŋ uppādetabbaŋ, dāsakammakaraporise janepi nivātavuttinā bhavitabbaŋ, kāyikaŋ vācasikaŋ (p. 098) anurakkhitabbaŋ, chapi āyatanāni niravasesato anurakkhitabbāni, mettābhāvanāya mānasaŋ pakkhipitabban’ ti. Ime aţţha guņe samādiyitvā tesveva aţţhasu guņesu mānasaŋ patiţţhapetvā bahi anikkhamitvā sattāhaŋ vītināmetvā aţţhame divase pabhātāya rattiyā pageva pātarāsaŋ katvā okkhittacakkhu mitabhāņī susaņţhitena iriyāpathena avikkhittena cittena haţţhena udaggena vippasannena theraŋ nāgasenaŋ upasankamitvā therassa pāde sirasā vanditvā ekamantaŋ ţhito idamavoca–

‘Atthi me, bhante nāgasena, koci attho tumhehi saddhiŋ mantayitabbo, na tattha añño koci tatiyo icchitabbo, suññe okāse pavivitte araññe aţţhangupāgate samaņasāruppe. Tattha so pañho pucchitabbo bhavissati, tattha me guyhaŋ na kātabbaŋ na rahassakaŋ, arahāmahaŋ rahassakaŋ suņituŋ sumantane upagate, upamāyapi so attho upaparikkhitabbo, yathā kiŋ viya, yathā nāma, bhante nāgasena, mahāpathavī nikkhepaŋ arahati nikkhepe upagate. Evameva kho, bhante nāgasena, arahāmahaŋ rahassakaŋ suņituŋ sumantane upagate’ ti. Garunā saha pavivittapavanaŋ pavisitvā idamavoca– ‘bhante nāgasena, idha purisena mantayitukāmena aţţha ţhānāni parivajjayitabbāni bhavanti, na tesu ţhānesu viññū puriso atthaŋ manteti, mantitopi attho paripatati na sambhavati. Katamāni aţţha ţhānāni? Visamaţţhānaŋ parivajjanīyaŋ, sabhayaŋ parivajjanīyaŋ, ativātaţţhānaŋ parivajjanīyaŋ, paţicchannaţţhānaŋ parivajjanīyaŋ, devaţţhānaŋ parivajjanīyaŋ, pantho parivajjanīyo, sangāmo parivajjanīyo, udakatitthaŋ parivajjanīyaŋ. Imāni aţţha ţhānāni parivajjanīyānī’ ti.

Thero āha ‘ko doso visamaţţhāne, sabhaye, ativāte, paţicchanne, devaţţhāne, panthe, sangāme, udakatitthe’ ti? ‘Visame, bhante nāgasena, mantito attho vikirati vidhamati paggharati na sambhavati, sabhaye mano santassati, santassito na sammā atthaŋ samanupassati, ativāte saddo avibhūto hoti, paţicchanne upassutiŋ tiţţhanti, devaţţhāne (p. 099) mantito attho garukaŋ pariņamati, panthe mantito attho tuccho bhavati, sangāme cañcalo bhavati, udakatitthe pākaţo bhavati. Bhavatīha–

‘“Visamaŋ sabhayaŋ ativāto, paţicchannaŋ devanissitaŋ;

Pantho ca sangāmo titthaŋ, aţţhete parivajjiyā”‘ ti.

Aţţha mantanassa parivajjanīyaţţhānāni.

Aţţhamantavināsakapuggalā

‘Bhante nāgasena, aţţhime puggalā mantiyamānā mantitaŋ atthaŋ byāpādenti. Katame aţţha? Rāgacarito dosacarito mohacarito mānacarito luddho alaso ekacintī bāloti. Ime aţţha puggalā mantitaŋ atthaŋ byāpādentī’ ti.

Thero āha ‘tesaŋ ko doso’ ti? ‘Rāgacarito, bhante nāgasena, rāgavasena mantitaŋ atthaŋ byāpādeti, dosacarito dosavasena mantitaŋ atthaŋ byāpādeti, mohacarito mohavasena mantitaŋ atthaŋ byāpādeti, mānacarito mānavasena mantitaŋ atthaŋ byāpādeti, luddho lobhavasena mantitaŋ atthaŋ byāpādeti, alaso alasatāya mantitaŋ atthaŋ byāpādeti, ekacintī ekacintitāya mantitaŋ atthaŋ byāpādeti, bālo bālatāya mantitaŋ atthaŋ byāpādeti. Bhavatīha–

‘“Ratto duţţho ca mūļho ca, mānī luddho tathālaso;

Ekacintī ca bālo ca, ete atthavināsakā”‘ ti.

Aţţha mantavināsakapuggalā.

Navaguyhamantavidhaŋsakaŋ

‘Bhante nāgasena, navime puggalā mantitaŋ guyhaŋ vivaranti na dhārenti. Katame nava? Rāgacarito dosacarito mohacarito bhīruko āmisagaruko itthī soņđo paņđako dārako’ ti.

Thero āha ‘tesaŋ ko doso’ ti? ‘Rāgacarito, bhante nāgasena, rāgavasena mantitaŋ guyhaŋ vivarati na dhāreti, dosacarito, bhante (p. 100) dosavasena mantitaŋ guyhaŋ vivarati na dhāreti, mūļho mohavasena mantitaŋ guyhaŋ vivarati na dhāreti, bhīruko bhayavasena mantitaŋ guyhaŋ vivarati na dhāreti, āmisagaruko āmisahetu mantitaŋ guyhaŋ vivarati na dhāreti, itthī paññāya ittaratāya mantitaŋ guyhaŋ vivarati na dhāreti, soņđiko surālolatāya mantitaŋ guyhaŋ vivarati na dhāreti, paņđako anekaŋsikatāya mantitaŋ guyhaŋ vivarati na dhāreti, dārako capalatāya mantitaŋ guyhaŋ vivarati na dhāreti. Bhavatīha–

‘“Ratto duţţho ca mūļho ca, bhīru āmisagaruko;

Itthī soņđo paņđako ca, navamo bhavati dārako.

‘Navete puggalā loke, ittarā calitā calā;

Etehi mantitaŋ guyhaŋ, khippaŋ bhavati pākaţan”‘ ti.

Nava guyhamantavidhaŋsakā puggalā.

Aţţha paññāpaţilābhakāraņaŋ

‘Bhante nāgasena, aţţhahi kāraņehi buddhi pariņamati paripākaŋ gacchati. Katamehi aţţhahi? Vayapariņāmena buddhi pariņamati paripākaŋ gacchati, yasapariņāmena buddhi pariņamati paripākaŋ gacchati, paripucchāya buddhi pariņamati paripākaŋ gacchati, titthasaŋvāsena buddhi pariņamati paripākaŋ gacchati, yoniso manasikārena buddhi pariņamati paripākaŋ gacchati, sākacchāya buddhi pariņamati paripākaŋ gacchati, snehūpasevanena buddhi pariņamati paripākaŋ gacchati, patirūpadesavāsena buddhi pariņamati paripākaŋ gacchati. Bhavatīha–

‘“Vayena yasapucchāhi, titthavāsena yoniso;

Sākacchā snehasaŋsevā, patirūpavasena ca.

‘Etāni aţţha ţhānāni, buddhivisadakāraņā;

Yesaŋ etāni sambhonti, tesaŋ buddhi pabhijjatī”‘ ti.

Aţţha paññāpaţilābhakāraņāni.

Ācariyaguņaŋ

‘Bhante (p. 101) nāgasena, ayaŋ bhūmibhāgo aţţha mantadosavivajjito, ahañca loke paramo mantisahāyo, guyhamanurakkhī cāhaŋ yāvāhaŋ jīvissāmi tāva guyhamanurakkhissāmi, aţţhahi ca me kāraņehi buddhi pariņāmaŋ gatā, dullabho etarahi mādiso antevāsī, sammā paţipanne antevāsike ye ācariyānaŋ pañcavīsati ācariyaguņā, tehi guņehi ācariyena sammā paţipajjitabbaŋ. Katame pañcavīsati guņā?

‘Idha, bhante nāgasena, ācariyena antevāsimhi satataŋ samitaŋ ārakkhā upaţţhapetabbā, asevanasevanā jānitabbā, pamattāppamattā jānitabbā, seyyavakāso jānitabbo, gelaññaŋ jānitabbaŋ, bhojanassa laddhāladdhaŋ jānitabbaŋ, viseso jānitabbo, pattagataŋ saŋvibhajitabbaŋ, assāsitabbo “mā bhāyi, attho te abhikkamatī” ti, “iminā puggalena paţicaratī” ti paţicāro jānitabbo, gāme paţicāro jānitabbo, vihāre paţicāro jānitabbo, na tena hāso davo kātabbo, tena saha ālāpo kātabbo, chiddaŋ disvā adhivāsetabbaŋ, sakkaccakārinā bhavitabbaŋ, akhaņđakārinā bhavitabbaŋ, arahassakārinā bhavitabbaŋ, niravasesakārinā bhavitabbaŋ, “janemimaŋ sippesū” ti janakacittaŋ upaţţhapetabbaŋ, “kathaŋ ayaŋ na parihāyeyyā” ti vađđhicittaŋ upaţţhapetabbaŋ, “balavaŋ imaŋ karomi sikkhābalenā” ti cittaŋ upaţţhapetabbaŋ, mettacittaŋ upaţţhapetabbaŋ, āpadāsu na vijahitabbaŋ, karaņīye nappamajjitabbaŋ, khalite dhammena paggahetabboti. Ime kho, bhante, pañcavīsati ācariyassa ācariyaguņā, tehi guņehi mayi sammā paţipajjassu, saŋsayo me, bhante, uppanno, atthi meņđakapañhā jinabhāsitā anāgate addhāne tattha viggaho uppajjissati, anāgate ca addhāne dullabhā bhavissanti tumhādisā buddhimanto, tesu me pañhesu cakkhuŋ dehi paravādānaŋ niggahāyā’ ti.

Upāsakaguņaŋ

Thero ‘sādhū’ ti sampaţicchitvā dasa upāsakassa upāsakaguņe paridīpesi. ‘Dasa ime, mahārāja, upāsakassa upāsakaguņā. Katame dasa (p. 102) idha, mahārāja, upāsako sanghena samānasukhadukkho hoti, dhammādhipateyyo hoti, yathābalaŋ saŋvibhāgarato hoti, jinasāsanaparihāniŋ disvā abhivađđhiyā vāyamati. Sammādiţţhiko hoti, apagatakotūhalamangaliko jīvitahetupi na aññaŋ satthāraŋ uddisati, kāyikavācasikañcassa rakkhitaŋ hoti, samaggārāmo hoti samaggarato, anusūyako hoti, na ca kuhanavasena sāsane carati, buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti. Ime kho, mahārāja, dasa upāsakassa upāsakaguņā, te sabbe guņā tayi saŋvijjanti, taŋ te yuttaŋ pattaŋ anucchavikaŋ patirūpaŋ yaŋ tvaŋ jinasāsanaparihāniŋ disvā abhivađđhiŋ icchasi, karomi te okāsaŋ, puccha maŋ tvaŋ yathāsukhan’ ti.

Meņđakapañhārambhakathā niţţhitā.

4. Meņđakapañho
1. Iddhibalavaggo

1. Katādhikārasaphalapañho
1. Atha (p. 103) kho milindo rājā katāvakāso nipacca garuno pāde sirasi añjaliŋ katvā etadavoca ‘bhante nāgasena, ime titthiyā evaŋ bhaņanti “yadi buddho pūjaŋ sādiyati, na parinibbuto buddho saŋyutto lokena antobhaviko lokasmiŋ lokasādhāraņo, tasmā tassa kato adhikāro avañjho bhavati saphalo. Yadi parinibbuto visaŋyutto lokena nissaţo sabbabhavehi, tassa pūjā nuppajjati, parinibbuto na kiñci sādiyati, asādiyantassa kato adhikāro vañjho bhavati aphalo” ti ubhato koţiko eso pañho, neso visayo appattamānasānaŋ, mahantānaŋ yeveso visayo, bhindetaŋ diţţhijālaŋ ekaŋse ţhapaya, taveso pañho anuppatto, anāgatānaŋ jinaputtānaŋ cakkhuŋ dehi paravādaniggahāyā’ ti.

Thero āha ‘parinibbuto, mahārāja, bhagavā, na ca bhagavā pūjaŋ sādiyati, bodhimūle yeva tathāgatassa sādiyanā pahīnā, kiŋ pana anupādisesāya nibbānadhātuyā parinibbutassa. Bhāsitampetaŋ, mahārāja, therena sāriputtena dhammasenāpatinā–


‘“Pūjiyantā asamasamā, sadevamānusehi te;


Na sādiyanti sakkāraŋ, buddhānaŋ esa dhammatā”‘ ti.

Rājā āha ‘bhante nāgasena, putto vā pituno vaņņaŋ bhāsati, pitā vā puttassa vaņņaŋ bhāsati, na cetaŋ kāraņaŋ paravādānaŋ niggahāya, pasādappakāsanaŋ nāmetaŋ, ingha me tvaŋ tattha kāraņaŋ sammā brūhi sakavādassa patiţţhāpanāya diţţhijālaviniveţhanāyā’ ti.

Thero āha ‘parinibbuto, mahārāja, bhagavā, na ca bhagavā pūjaŋ sādiyati, asādiyantasseva tathāgatassa devamanussā dhāturatanaŋ vatthuŋ karitvā tathāgatassa ñāņaratanārammaņena sammāpaţipattiŋ sevantā tisso sampattiyo paţilabhanti.

‘Yathā (p. 104) mahārāja, mahatimahā-aggikkhandho pajjalitvā nibbāyeyya, api nu kho so, mahārāja, mahā-aggikkhandho sādiyati tiņakaţţhupādānan’ ti? ‘Jalamānopi so, bhante, mahā-aggikkhandho tiņakaţţhupādānaŋ na sādiyati, kiŋ pana nibbuto upasanto acetano sādiyati? ‘Tasmiŋ pana, mahārāja, aggikkhandhe uparate upasante loke aggi suñño hotī’ ti. ‘Na hi, bhante, kaţţhaŋ aggissa vatthu hoti upādānaŋ, ye keci manussā aggikāmā, te attano thāmabalavīriyena paccattapurisakārena kaţţhaŋ manthayitvā aggiŋ nibbattetvā tena agginā aggikaraņīyāni kammāni karontī’ ti. ‘Tena hi, mahārāja, titthiyānaŋ vacanaŋ micchā bhavati “asādiyantassa kato adhikāro vañjho bhavati aphalo” ti.

‘Yathā, mahārāja, mahatimahā-aggikkhandho pajjali, evameva bhagavā dasasahassiyā lokadhātuyā buddhasiriyā pajjali. Yathā, mahārāja, mahatimahā-aggikkhandho pajjalitvā nibbuto, evameva bhagavā dasasahassiyā lokadhātuyā buddhasiriyā pajjalitvā anupādisesāya nibbānadhātuyā parinibbuto. Yathā, mahārāja, nibbuto aggikkhandho tiņakaţţhupādānaŋ na sādiyati, evameva kho lokahitassa sādiyanā pahīnā upasantā. Yathā, mahārāja, manussā nibbute aggikkhandhe anupādāne attano thāmabalavīriyena paccattapurisakārena kaţţhaŋ manthayitvā aggiŋ nibbattetvā tena agginā aggikaraņīyāni kammāni karonti, evameva kho devamanussā tathāgatassa parinibbutassa asādiyantasseva dhāturatanaŋ vatthuŋ karitvā tathāgatassa ñāņaratanārammaņena sammāpaţipattiŋ sevantā tisso sampattiyo paţilabhanti, imināpi, mahārāja, kāraņena tathāgatassa parinibbutassa asādiyantasseva kato adhikāro avañjho bhavati saphalo.

‘Aparampi, mahārāja, uttariŋ kāraņaŋ suņohi yena kāraņena tathāgatassa parinibbutassa asādiyantasseva kato adhikāro avañjho bhavati saphalo. Yathā, mahārāja, mahatimahāvāto vāyitvā uparameyya, api nu kho so, mahārāja, uparato vāto sādiyati puna nibbattāpanan’ ti? ‘Na hi, bhante, uparatassa vātassa ābhogo vā (p. 105) manasikāro vā puna nibbattāpanāya’. ‘Kiŋ kāraņaŋ’? ‘Acetanā sā vāyodhātū’ ti. ‘Api nu tassa, mahārāja, uparatassa vātassa vātoti samaññā apagacchatī’ ti? ‘Na hi, bhante, tālavaņţavidhūpanāni vātassa uppattiyā paccayā, ye keci manussā uņhābhitattā pariļāhaparipīļitā, te tālavaņţena vā vidhūpanena vā attano thāmabalavīriyena paccattapurisakārena taŋ nibbattetvā tena vātena uņhaŋ nibbāpenti pariļāhaŋ vūpasamentī’ ti. ‘Tena hi, mahārāja, titthiyānaŋ vacanaŋ micchā bhavati “asādiyantassa kato adhikāro vañjho bhavati aphalo” ti.

‘Yathā, mahārāja, mahatimahāvāto vāyi, evameva bhagavā dasasahassiyā lokadhātuyā sītalamadhurasantasukhumamettāvātena upavāyi. Yathā, mahārāja, mahatimahāvāto vāyitvā uparato, evameva bhagavā sītalamadhurasantasukhumamettāvātena upavāyitvā anupādisesāya nibbānadhātuyā parinibbuto. Yathā, mahārāja, uparato vāto puna nibbattāpanaŋ na sādiyati, evameva lokahitassa sādiyanā pahīnā upasantā. Yathā, mahārāja, te manussā uņhābhitattā pariļāhaparipīļitā, evameva devamanussā tividhaggisantāpapariļāhaparipīļitā. Yathā tālavaņţavidhūpanāni vātassa nibbattiyā paccayā honti, evameva tathāgatassa dhātu ca ñāņaratanañca paccayo hoti tissannaŋ sampattīnaŋ paţilābhāya. Yathā manussā uņhābhitattā pariļāhaparipīļitā tālavaņţena vā vidhūpanena vā vātaŋ nibbattetvā uņhaŋ nibbāpenti pariļāhaŋ vūpasamenti, evameva devamanussā tathāgatassa parinibbutassa asādiyantasseva dhātuñca ñāņaratanañca pūjetvā kusalaŋ nibbattetvā tena kusalena tividhaggisantāpapariļāhaŋ nibbāpenti vūpasamenti. Imināpi, mahārāja, kāraņena tathāgatassa parinibbutassa asādiyantasseva kato adhikāro avañjho bhavati saphaloti.

‘Aparampi, mahārāja, uttariŋ kāraņaŋ suņohi paravādānaŋ niggahāya. Yathā, mahārāja, puriso bheriŋ ākoţetvā saddaŋ nibbatteyya, yo so bherisaddo purisena nibbattito, so saddo antaradhāyeyya, api nu kho so, mahārāja, saddo sādiyati puna nibbattāpanan’ ti? ‘Na hi, bhante, antarahito so saddo, natthi tassa puna uppādāya ābhogo (p. 106) vā manasikāro vā, sakiŋ nibbatte bherisadde antarahite so bherisaddo samucchinno hoti. Bherī pana, bhante, paccayo hoti saddassa nibbattiyā, atha puriso paccaye sati attajena vāyāmena bheriŋ akoţetvā saddaŋ nibbattetī’ ti. ‘Evameva kho, mahārāja, bhagavā sīlasamādhipaññāvimuttivimuttiñāņadassanaparibhāvitaŋ dhāturatanañca dhammañca vinayañca anusiţţhañca satthāraŋ ţhapayitvā sayaŋ anupādisesāya nibbānadhātuyā parinibbuto, na ca parinibbute bhagavati sampattilābho upacchinno hoti, bhavadukkhapaţipīļitā sattā dhāturatanañca dhammañca vinayañca anusiţţhañca paccayaŋ karitvā sampattikāmā sampattiyo paţilabhanti, imināpi, mahārāja, kāraņena tathāgatassa parinibbutassa asādiyantasseva kato adhikāro avañjho bhavati saphaloti.

‘Diţţhañcetaŋ, mahārāja, bhagavatā anāgatamaddhānaŋ. Kathitañca bhaņitañca ācikkhitañca “siyā kho panānanda, tumhākaŋ evamassa atītasatthukaŋ pāvacanaŋ natthi no satthāti, na kho panetaŋ, ānanda, evaŋ daţţhabbaŋ, yo vo, ānanda, mayā dhammo ca vinayo ca desito paññatto, so vo mamaccayena satthā” ti. Parinibbutassa tathāgatassa asādiyantassa kato adhikāro vañjho bhavati aphaloti, taŋ tesaŋ titthiyānaŋ vacanaŋ micchā abhūtaŋ vitathaŋ alikaŋ viruddhaŋ viparītaŋ dukkhadāyakaŋ dukkhavipākaŋ apāyagamanīyanti.

‘Aparampi, mahārāja, uttariŋ kāraņaŋ suņohi yena kāraņena tathāgatassa parinibbutassa asādiyantasseva kato adhikāro avañjho bhavati saphalo. Sādiyati nu kho, mahārāja, ayaŋ mahāpathavī “sabbabījāni mayi saŋviruhantū”‘ ti? ‘Na hi, bhante’ ti. ‘Kissa pana tāni, mahārāja, bījāni asādiyantiyā mahāpathaviyā saŋviruhitvā daļhamūlajaţāpatiţţhitā khandhasārasākhāparivitthiņņā pupphaphaladharā hontī’ ti? ‘Asādiyantīpi, bhante, mahāpathavī tesaŋ bījānaŋ vatthuŋ hoti paccayaŋ deti viruhanāya, tāni bījāni taŋ vatthuŋ nissāya tena paccayena saŋviruhitvā daļhamūlajaţāpatiţţhitā khandhasārasākhāparivitthiņņā pupphaphaladharā hontī’ ti. ‘Tena (p. 107) hi, mahārāja, titthiyā sake vāde naţţhā honti hatā viruddhā, sace te bhaņanti “asādiyantassa kato adhikāro vañjho bhavati aphalo” ti.

‘Yathā, mahārāja, mahāpathavī, evaŋ tathāgato arahaŋ sammāsambuddho. Yathā, mahārāja, mahāpathavī na kiñci sādiyati, evaŋ tathāgato na kiñci sādiyati. Yathā, mahārāja, tāni bījāni pathaviŋ nissāya saŋviruhitvā daļhamūlajaţāpatiţţhitā khandhasārasākhāparivitthiņņā pupphaphaladharā honti, evaŋ devamanussā tathāgatassa parinibbutassa asādiyantasseva dhātuñca ñāņaratanañca nissāya daļhakusalamūlapatiţţhitā samādhikkhandhadhammasārasīlasākhāparivitthiņņā vimuttipupphasāmaññaphaladharā honti, imināpi, mahārāja kāraņena tathāgatassa parinibbutassa asādiyantasseva kato adhikāro avañjho bhavati saphaloti.

‘Aparampi, mahārāja, uttariŋ kāraņaŋ suņohi yena kāraņena tathāgatassa parinibbutassa asādiyantasseva kato adhikāro avañjho bhavati saphalo. Sādiyanti nu kho, mahārāja, ime oţţhā goņā gadrabhā ajā pasū manussā antokucchismiŋ kimikulānaŋ sambhavan’ ti? ‘Na hi, bhante’ ti. ‘Kissa pana te, mahārāja, kimayo tesaŋ asādiyantānaŋ antokucchismiŋ sambhavitvā bahuputtanattā vepullataŋ pāpuņantī’ ti? ‘Pāpassa, bhante, kammassa balavatāya asādiyantānaŋ yeva tesaŋ sattānaŋ antokucchismiŋ kimayo sambhavitvā bahuputtanattā vepullataŋ pāpuņantī’ ti. ‘Evameva kho, mahārāja, tathāgatassa parinibbutassa asādiyantasseva dhātussa ca ñāņārammaņassa ca balavatāya tathāgate kato adhikāro avañjho bhavati saphaloti.

‘Aparampi, mahārāja, uttariŋ kāraņaŋ suņohi yena kāraņena tathāgatassa parinibbutassa asādiyantasseva kato adhikāro avañjho bhavati saphalo. Sādiyanti nu kho, mahārāja, ime manussā ime aţţhanavuti rogā kāye nibbattantū’ ti? ‘Na hi, bhante’ ti. ‘Kissa pana te, mahārāja, rogā asādiyantānaŋ kāye nipatantī’ ti? ‘Pubbe katena, bhante, duccaritenā’ ti. ‘Yadi, mahārāja, pubbe kataŋ akusalaŋ idha (p. 108) vedanīyaŋ hoti, tena hi, mahārāja, pubbe katampi idha katampi kusalākusalaŋ kammaŋ avañjhaŋ bhavati saphalanti. Imināpi, mahārāja, kāraņena tathāgatassa parinibbutassa asādiyantasseva kato adhikāro avañjho bhavati saphaloti.

‘Sutapubbaŋ pana tayā, mahārāja, nandako nāma yakkho theraŋ sāriputtaŋ āsādayitvā pathaviŋ paviţţho’ ti? ‘Āma, bhante, suyyati, loke pākaţo eso’ ti. ‘Api nu kho, mahārāja, thero sāriputto sādiyi nandakassa yakkhassa mahāpathavigilanan’ ti . ‘Ubbattiyantepi, bhante, sadevake loke patamānepi chamāyaŋ candimasūriye vikirantepi sinerupabbatarāje thero sāriputto na parassa dukkhaŋ sādiyeyya. Taŋ kissa hetu? Yena hetunā thero sāriputto kujjheyya vā dusseyya vā, so hetu therassa sāriputtassa samūhato samucchinno, hetuno samugghātitattā, bhante, thero sāriputto jīvitahārakepi kopaŋ na kareyyā’ ti. ‘Yadi, mahārāja thero sāriputto nandakassa yakkhassa pathavigilanaŋ na sādiyi, kissa pana nandako yakkho pathaviŋ paviţţho’ ti? ‘Akusalassa, bhante, kammassa balavatāyā’ ti. ‘Yadi, mahārāja, akusalassa kammassa balavatāya nandako yakkho pathaviŋ paviţţho, asādiyantassāpi kato aparādho avañjho bhavati saphalo. Tena hi, mahārāja, akusalassapi kammassa balavatāya asādiyantassa kato adhikāro avañjho bhavati saphaloti. Imināpi, mahārāja, kāraņena tathāgatassa parinibbutassa asādiyantasseva kato adhikāro avañjho bhavati saphaloti.

‘Kati nu kho te, mahārāja, manussā, ye etarahi mahāpathaviŋ paviţţhā, atthi te tattha savaņan’ ti? ‘Āma, bhante, suyyatī’ ti. ‘Ingha tvaŋ, mahārāja, sāvehī’ ti? ‘Ciñcamāņavikā, bhante, suppabuddho ca sakko, devadatto ca thero, nandako ca yakkho, nando ca māņavakoti. Sutametaŋ, bhante, ime pañca janā mahāpathaviŋ paviţţhā’ ti. ‘Kismiŋ te, mahārāja, aparaddhā’ ti? ‘Bhagavati ca, bhante, sāvakesu cā’ ti. ‘Api nu kho, mahārāja (p. 109) bhagavā vā sāvakā vā sādiyiŋsu imesaŋ mahāpathavipavisanan’ ti? ‘Na hi bhante’ ti. ‘Tena hi, mahārāja, tathāgatassa parinibbutassa asādiyantasseva kato adhikāro avañjho bhavati saphalo’ ti. ‘Suviññāpito, bhante nāgasena, pañho gambhīro uttānīkato, guyhaŋ vidaŋsitaŋ gaņţhi bhinno, gahanaŋ agahanaŋ kataŋ, naţţhā paravādā, bhaggā kudiţţhī, nippabhā jātā kutitthiyā, tvaŋ gaņīvarapavaramāsajjā’ ti.

Katādhikārasaphalapañho paţhamo.

2. Sabbaññubhāvapañho
2. ‘Bhante nāgasena, buddho sabbaññū’ ti? ‘Āma, mahārāja, bhagavā sabbaññū, na ca bhagavato satataŋ samitaŋ ñāņadassanaŋ paccupaţţhitaŋ, āvajjanapaţibaddhaŋ bhagavato sabbaññutañāņaŋ, āvajjitvā yadicchakaŋ jānātī’ ti. ‘Tena hi, bhante nāgasena, buddho asabbaññūti. Yadi tassa pariyesanāya sabbaññutañāņaŋ hotī’ ti. ‘Vāhasataŋ kho, mahārāja, vīhīnaŋ ađđhacūļañca vāhā vīhisattambaņāni dve ca tumbā ekaccharākkhaņe pavattacittassa ettakā vīhī lakkhaŋ ţhapīyamānā parikkhayaŋ pariyādānaŋ gaccheyyuŋ?

‘Tatrime sattavidhā cittā pavattanti, ye te, mahārāja, sarāgā sadosā samohā sakilesā abhāvitakāyā abhāvitasīlā abhāvitacittā abhāvitapaññā, tesaŋ taŋ cittaŋ garukaŋ uppajjati dandhaŋ pavattati. Kiŋ kāraņā? Abhāvitattā cittassa. Yathā, mahārāja, vaŋsanāļassa vitatassa visālassa vitthiņņassa saŋsibbitavisibbitassa sākhājaţājaţitassa ākađđhiyantassa garukaŋ hoti āgamanaŋ dandhaŋ. Kiŋ kāraņā? Saŋsibbitavisibbitattā sākhānaŋ. Evameva kho, mahārāja, ye te sarāgā sadosā samohā sakilesā abhāvitakāyā abhāvitasīlā abhāvitacittā abhāvitapaññā, tesaŋ taŋ cittaŋ garukaŋ uppajjati dandhaŋ pavattati. Kiŋ kāraņā? Saŋsibbitavisibbitattā kilesehi, idaŋ paţhamaŋ cittaŋ.

‘Tatridaŋ dutiyaŋ cittaŋ vibhattamāpajjati– ye te, mahārāja, sotāpannā pihitāpāyā diţţhippattā viññātasatthusāsanā, tesaŋ taŋ cittaŋ tīsu (p. 110) ţhānesu lahukaŋ uppajjati lahukaŋ pavattati. Uparibhūmīsu garukaŋ uppajjati dandhaŋ pavattati. Kiŋ kāraņā? Tīsu ţhānesu cittassa parisuddhattā upari kilesānaŋ appahīnattā. Yathā, mahārāja, vaŋsanāļassa tipabbagaņţhiparisuddhassa upari sākhājaţājaţitassa ākađđhiyantassa yāva tipabbaŋ tāva lahukaŋ eti, tato upari thaddhaŋ. Kiŋ kāraņā? Heţţhā parisuddhattā upari sākhājaţājaţitattā. Evameva kho, mahārāja, ye te sotāpannā pihitāpāyā diţţhippattā viññātasatthusāsanā, tesaŋ taŋ cittaŋ tīsu ţhānesu lahukaŋ uppajjati lahukaŋ pavattati, uparibhūmīsu garukaŋ uppajjati dandhaŋ pavattati. Kiŋ kāraņā? Tīsu ţhānesu cittassa parisuddhattā upari kilesānaŋ appahīnattā, idaŋ dutiyaŋ cittaŋ.

‘Tatridaŋ tatiyaŋ cittaŋ vibhattamāpajjati– ye te, mahārāja, sakadāgāmino, yesaŋ rāgadosamohā tanubhūtā, tesaŋ taŋ cittaŋ pañcasu ţhānesu lahukaŋ uppajjati lahukaŋ pavattati, uparibhūmīsu garukaŋ uppajjati dandhaŋ pavattati. Kiŋ kāraņā? Pañcasu ţhānesu cittassa parisuddhattā upari kilesānaŋ appahīnattā. Yathā, mahārāja, vaŋsanāļassa pañcapabbagaņţhiparisuddhassa upari sākhājaţājaţitassa ākađđhiyantassa yāva pañcapabbaŋ tāva lahukaŋ eti, tato upari thaddhaŋ. Kiŋ kāraņā? Heţţhā parisuddhattā upari sākhājaţājaţitattā. Evameva kho, mahārāja, ye te sakadāgāmino, yesaŋ rāgadosamohā tanubhūtā, tesaŋ taŋ cittaŋ pañcasu ţhānesu lahukaŋ uppajjati lahukaŋ pavattati, uparibhūmīsu garukaŋ uppajjati dandhaŋ pavattati. Kiŋ kāraņā? Pañcasu ţhānesu cittassa parisuddhattā upari kilesānaŋ appahīnattā, idaŋ tatiyaŋ cittaŋ.

‘Tatridaŋ catutthaŋ cittaŋ vibhattamāpajjati– ye te, mahārāja, anāgāmino, yesaŋ pañcorambhāgiyāni saññojanāni pahīnāni, tesaŋ taŋ cittaŋ dasasu ţhānesu lahukaŋ uppajjati lahukaŋ pavattati, uparibhūmīsu garukaŋ uppajjati dandhaŋ pavattati. Kiŋ kāraņā? Dasasu ţhānesu cittassa parisuddhattā upari kilesānaŋ appahīnattā. Yathā, mahārāja, vaŋsanāļassa dasapabbagaņţhiparisuddhassa upari sākhājaţājaţitassa ākađđhiyantassa yāva dasapabbaŋ tāva lahukaŋ eti, tato upari thaddhaŋ. Kiŋ kāraņā? Heţţhā parisuddhattā upari sākhājaţājaţitattā. Evameva kho, mahārāja, ye te anāgāmino, yesaŋ pañcorambhāgiyāni saññojanāni pahīnāni, tesaŋ taŋ (p. 111) cittaŋ dasasu ţhānesu lahukaŋ uppajjati lahukaŋ pavattati, uparibhūmīsu garukaŋ uppajjati dandhaŋ pavattati. Kiŋ kāraņā? Dasasu ţhānesu cittassa parisuddhattā upari kilesānaŋ appahīnattā, idaŋ catutthaŋ cittaŋ.

‘Tatridaŋ pañcamaŋ cittaŋ vibhattamāpajjati– ye te, mahārāja, arahanto khīņāsavā dhotamalā vantakilesā vusitavanto katakaraņīyā ohitabhārā anuppattasadatthā parikkhīņabhavasaññojanā pattapaţisambhidā sāvakabhūmīsu parisuddhā, tesaŋ taŋ cittaŋ sāvakavisaye lahukaŋ uppajjati lahukaŋ pavattati, paccekabuddhabhūmīsu garukaŋ uppajjati dandhaŋ pavattati. Kiŋ kāraņā? Parisuddhattā sāvakavisaye, aparisuddhattā paccekabuddhavisaye. Yathā, mahārāja, vaŋsanāļassa sabbapabbagaņţhiparisuddhassa ākađđhiyantassa lahukaŋ hoti āgamanaŋ adandhaŋ. Kiŋ kāraņā? Sabbapabbagaņţhiparisuddhattā agahanattā vaŋsassa. Evameva kho, mahārāja, ye te arahanto khīņāsavā dhotamalā vantakilesā vusitavanto katakaraņīyā ohitabhārā anuppattasadatthā parikkhīņabhavasaññojanā pattapaţisambhidā sāvakabhūmīsu parisuddhā, tesaŋ taŋ cittaŋ sāvakavisaye lahukaŋ uppajjati lahukaŋ pavattati, paccekabuddhabhūmīsu garukaŋ uppajjati dandhaŋ pavattati. Kiŋ kāraņā? Parisuddhattā sāvakavisaye, aparisuddhattā paccekabuddhavisaye, idaŋ pañcamaŋ cittaŋ.

‘Tatridaŋ chaţţhaŋ cittaŋ vibhattamāpajjati– ye te, mahārāja, paccekabuddhā sayambhuno anācariyakā ekacārino khaggavisāņakappā sakavisaye parisuddhavimalacittā, tesaŋ taŋ cittaŋ sakavisaye lahukaŋ uppajjati lahukaŋ pavattati, sabbaññubuddhabhūmīsu garukaŋ uppajjati dandhaŋ pavattati. Kiŋ kāraņā? Parisuddhattā sakavisaye mahantattā sabbaññubuddhavisayassa. Yathā, mahārāja, puriso sakavisayaŋ parittaŋ nadiŋ rattimpi divāpi yadicchaka acchambhito otareyya, atha parato mahāsamuddaŋ gambhīraŋ vitthataŋ agādhamapāraŋ disvā bhāyeyya, dandhāyeyya na visaheyya otarituŋ. Kiŋ kāraņā? Tiņņattā sakavisayassa, mahantattā ca mahāsamuddassa. Evameva kho, mahārāja, ye te paccekabuddhā sayambhuno anācariyakā ekacārino khaggavisāņakappā sakavisaye parisuddhavimalacittā, tesaŋ (p. 112) taŋ cittaŋ sakavisaye lahukaŋ uppajjati lahukaŋ pavattati, sabbaññubuddhabhūmīsu garukaŋ uppajjati dandhaŋ pavattati. Kiŋ kāraņā? Parisuddhattā sakavisaye mahantattā sabbaññubuddhavisayassa, idaŋ chaţţhaŋ cittaŋ.

‘Tatridaŋ sattamaŋ cittaŋ vibhattamāpajjati– ye te, mahārāja, sammāsambuddhā sabbaññuno dasabaladharā catuvesārajjavisāradā aţţhārasahi buddhadhammehi samannāgatā anantajinā anāvaraņañāņā, tesaŋ taŋ cittaŋ sabbattha lahukaŋ uppajjati lahukaŋ pavattati. Kiŋ kāraņā? Sabbattha parisuddhattā. Api nu kho, mahārāja, nārācassa sudhotassa vimalassa niggaņţhissa sukhumadhārassa ajimhassa avankassa akuţilassa daļhacāpasamārūļhassa khomasukhume vā kappāsasukhume vā kambalasukhume vā balavanipātitassa dandhāyitattaŋ vā lagganaŋ vā hotī’ ti? ‘Na hi, bhante, ‘kiŋ kāraņā’? ‘Sukhumattā vatthānaŋ sudhotattā nārācassa nipātassa ca balavattā’ ti evameva kho, mahārāja, ye te sammāsambuddhā sabbaññuno dasabaladharā catuvesārajjavisāradā aţţhārasahi buddhadhammehi samannāgatā anantajinā anāvaraņañāņā, tesaŋ taŋ cittaŋ sabbattha lahukaŋ uppajjati lahukaŋ pavattati. Kiŋ kāraņā? Sabbattha parisuddhattā, idaŋ sattamaŋ cittaŋ.

‘Tatra, mahārāja, yadidaŋ sabbaññubuddhānaŋ cittaŋ, taŋ channampi cittānaŋ gaņanaŋ atikkamitvā asankhyeyyena guņena parisuddhañca lahukañca. Yasmā ca bhagavato cittaŋ parisuddhañca lahukañca, tasmā, mahārāja, bhagavā yamakapāţihīraŋ dasseti. Yamakapāţihīre, mahārāja, ñātabbaŋ buddhānaŋ bhagavantānaŋ cittaŋ evaŋ lahuparivattanti, na tattha sakkā uttariŋ kāraņaŋ vattuŋ, tepi, mahārāja, pāţihīrā sabbaññubuddhānaŋ cittaŋ upādāya gaņanampi sankhampi kalampi kalabhāgampi na upenti, āvajjanapaţibaddhaŋ, mahārāja, bhagavato sabbaññutañāņaŋ, āvajjetvā yadicchakaŋ jānāti.

‘Yathā, mahārāja, puriso hatthe ţhapitaŋ yaŋ kiñci dutiye hatthe ţhapeyya vivaţena mukhena vācaŋ nicchāreyya, mukhagataŋ bhojanaŋ gileyya, ummīletvā vā nimīleyya, nimīletvā vā ummīleyya, samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, cirataraŋ etaŋ, mahārāja, lahutaraŋ bhagavato sabbaññutañāņaŋ, lahutaraŋ āvajjanaŋ, āvajjetvā yadicchakaŋ jānāti āvajjanavikalamattakena na tāvatā buddhā bhagavanto asabbaññuno nāma hontī’ ti.

‘Āvajjanampi (p. 113) bhante nāgasena, pariyesanāya kātabbaŋ, ingha maŋ tattha kāraņena saññāpehī’ ti. ‘Yathā, mahārāja, purisassa ađđhassa mahaddhanassa mahābhogassa pahūtajātarūparajatassa pahūtavittūpakaraņassa pahūtadhanadhaññassa sālivīhiyavataņđulatilamuggamāsapubbaņņāparaņņasappitelanavanītakhīradadhimadhuguļaphāņitā ca khaļopikumbhipīţharakoţţhabhājanagatā bhaveyyuŋ, tassa ca purisassa pāhunako āgaccheyya bhattāraho bhattābhikankhī, tassa ca gehe yaŋ randhaŋ bhojanaŋ, taŋ pariniţţhitaŋ bhaveyya, kumbhito taņđule nīharitvā bhojanaŋ randheyya, api ca kho so, mahārāja, tāvatakena bhojanavekallamattakena adhano nāma kapaņo nāma bhaveyyā’ ti? ‘Na hi, bhante, cakkavattirañño gharepi, bhante, akāle bhojanavekallaŋ hoti, kiŋ pana gahapatikassā’ ti? ‘Evameva kho, mahārāja, tathāgatassa āvajjanavikalamattakaŋ sabbaññutañāņaŋ āvajjetvā yadicchakaŋ jānāti.

‘Yathā vā pana, mahārāja, rukkho assa phalito oņatavinato piņđibhārabharito, na kiñci tattha patitaŋ phalaŋ bhaveyya, api nu kho so, mahārāja, rukkho tāvatakena patitaphalavekallamattakena aphalo nāma bhaveyyā’ ti? ‘Na hi, bhante, patanapaţibaddhāni tāni rukkhaphalāni, patite yadicchakaŋ labhatī’ ti. ‘Evameva kho, mahārāja, tathāgatassa āvajjanapaţibaddhaŋ sabbaññutañāņaŋ āvajjetvā yadicchakaŋ jānātī’ ti.

‘Bhante nāgasena, āvajjetvā āvajjetvā buddho yadicchakaŋ jānātī’ ti? ‘Āma, mahārāja, bhagavā āvajjetvā āvajjetvā yadicchakaŋ jānātī’ ti.

‘Yathā, mahārāja, cakkavattī rājā yadā cakkaratanaŋ sarati “upetu me cakkaratanan” ti, sarite cakkaratanaŋ upeti, evameva kho, mahārāja, tathāgato āvajjetvā āvajjetvā yadicchakaŋ jānātī’ ti. ‘Daļhaŋ, bhante nāgasena, kāraņaŋ, buddho sabbaññū, sampaţicchāma buddho sabbaññū’ ti.

Buddhasabbaññubhāvapañho dutiyo.

3. Devadattapabbajjapañho
3. ‘Bhante nāgasena, devadatto kena pabbājito’ ti? ‘Cha yime, mahārāja, khattiyakumārā bhaddiyo ca anuruddho ca ānando ca bhagu ca kimilo (p. 114) ca devadatto ca upālikappako sattamo abhisambuddhe satthari sakyakulānandajanane bhagavantaŋ anupabbajantā nikkhamiŋsu, te bhagavā pabbājesī’ ti. ‘Nanu, bhante, devadattena pabbajitvā sangho bhinno’ ti? ‘Āma, mahārāja, devadattena pabbajitvā sangho bhinno, na gihī sanghaŋ bhindati, na bhikkhunī, na sikkhamānā, na sāmaņero, na sāmaņerī sanghaŋ bhindati, bhikkhu pakatatto samānasaŋvāsako samānasīmāyaŋ ţhito sanghaŋ bhindatīti. Sanghabhedako, bhante, puggalo kiŋ kammaŋ phusatī’ ti? ‘Kappaţţhitikaŋ, mahārāja, kammaŋ phusatī’ ti.

‘Kiŋ pana, bhante nāgasena, buddho jānāti “devadatto pabbajitvā sanghaŋ bhindissati, sanghaŋ bhinditvā kappaŋ niraye paccissatī”‘ ti? ‘Āma, mahārāja, tathāgato jānāti “devadatto pabbajitvā sanghaŋ bhindissati, sanghaŋ bhinditvā kappaŋ niraye paccissatī”‘ ti. ‘Yadi, bhante nāgasena, buddho jānāti “devadatto pabbajitvā sanghaŋ bhindissati, sanghaŋ bhinditvā kappaŋ niraye paccissatī” ti, tena hi, bhante nāgasena, buddho kāruņiko anukampako hitesī sabbasattānaŋ ahitaŋ apanetvā hitamupadahatīti yaŋ vacanaŋ, taŋ micchā. Yadi taŋ ajānitvā pabbājesi, tena hi buddho asabbaññūti, ayampi ubhato koţiko pañho tavānuppatto, vijaţehi etaŋ mahājaţaŋ, bhinda parāpavādaŋ, anāgate addhāne tayā sadisā buddhimanto bhikkhū dullabhā bhavissanti, ettha tava balaŋ pakāsehī’ ti.

‘Kāruņiko, mahārāja, bhagavā sabbaññū ca, kāruññena, mahārāja, bhagavā sabbaññutañāņena devadattassa gatiŋ olokento addasa devadattaŋ āpāyikaŋ kammaŋ āyūhitvā anekāni kappakoţisatasahassāni nirayena nirayaŋ vinipātena vinipātaŋ gacchantaŋ, taŋ bhagavā sabbaññutañāņena jānitvā imassa apariyantakataŋ kammaŋ mama sāsane pabbajitassa pariyantakataŋ bhavissati, purimaŋ upādāya pariyantakataŋ dukkhaŋ bhavissati, apabbajitopi ayaŋ moghapuriso kappaţţhiyameva kammaŋ āyūhissatīti kāruññena devadattaŋ pabbājesī’ ti.

‘Tena hi, bhante nāgasena, buddho vadhitvā telena makkheti, papāte pātetvā hatthaŋ deti, māretvā jīvitaŋ pariyesati, yaŋ so paţhamaŋ dukkhaŋ (p. 115) datvā pacchā sukhaŋ upadahatī’ ti? ‘Vadhetipi, mahārāja, tathāgato sattānaŋ hitavasena, pātetipi sattānaŋ hitavasena, māretipi sattānaŋ hitavasena, vadhitvāpi, mahārāja, tathāgato sattānaŋ hitameva upadahati, pātetvāpi sattānaŋ hitameva upadahati, māretvāpi sattānaŋ hitameva upadahati. Yathā, mahārāja, mātāpitaro nāma vadhitvāpi pātayitvāpi puttānaŋ hitameva upadahanti, evameva kho, mahārāja, tathāgato vadhetipi sattānaŋ hitavasena, pātetipi sattānaŋ hitavasena, māretipi sattānaŋ hitavasena, vadhitvāpi, mahārāja, tathāgato sattānaŋ hitameva upadahati, pātetvāpi sattānaŋ hitameva upadahati, māretvāpi sattānaŋ hitameva upadahati, yena yena yogena sattānaŋ guņavuđđhi hoti, tena tena yogena sabbasattānaŋ hitameva upadahati. Sace, mahārāja, devadatto na pabbājeyya, gihibhūto samāno nirayasaŋvattanikaŋ bahuŋ pāpakammaŋ katvā anekāni kappakoţisatasahassāni nirayena nirayaŋ vinipātena vinipātaŋ gacchanto bahuŋ dukkhaŋ vedayissati, taŋ bhagavā jānamāno kāruññena devadattaŋ pabbājesi, “mama sāsane pabbajitassa dukkhaŋ pariyantakataŋ bhavissatī” ti kāruññena garukaŋ dukkhaŋ lahukaŋ akāsi.

‘Yathā vā, mahārāja, dhanayasasiriñātibalena balavā puriso attano ñātiŋ vā mittaŋ vā raññā garukaŋ daņđaŋ dhārentaŋ attano bahuvissatthabhāvena samatthatāya garukaŋ daņđaŋ lahukaŋ akāsi, evameva kho, mahārāja, bhagavā bahūni kappakoţisatasahassāni dukkhaŋ vedayamānaŋ devadattaŋ pabbājetvā sīlasamādhipaññāvimuttibalasamatthabhāvena garukaŋ dukkhaŋ lahukaŋ akāsi.

‘Yathā vā pana, mahārāja, kusalo bhisakko sallakatto garukaŋ rogaŋ balavosadhabalena lahukaŋ karoti, evameva kho, mahārāja, bahūni kappakoţisatasahassāni dukkhaŋ vedayamānaŋ devadattaŋ bhagavā rogaññutāya pabbājetvā kāruññabalo patthaddhadhammosadhabalena garukaŋ dukkhaŋ lahukaŋ akāsi. Api nu kho so, mahārāja, bhagavā bahuvedanīyaŋ devadattaŋ appavedanīyaŋ karonto kiñci apuññaŋ āpajjeyyā’ ti? ‘Na kiñci, bhante, apuññaŋ āpajjeyya antamaso gaddūhanamattampī’ ti. ‘Imampi kho, mahārāja, kāraņaŋ atthato sampaţiccha, yena kāraņena bhagavā devadattaŋ pabbājesi.

‘Aparampi (p. 116) mahārāja, uttariŋ kāraņaŋ suņohi, yena kāraņena bhagavā devadattaŋ pabbājesi. Yathā, mahārāja, coraŋ āgucāriŋ gahetvā rañño dasseyyuŋ, “ayaŋ kho, deva, coro āgucārī, imassa yaŋ icchasi, taŋ daņđaŋ paņehī” ti. Tamenaŋ rājā evaŋ vadeyya “tena hi bhaņe, imaŋ coraŋ bahinagaraŋ nīharitvā āghātane sīsaŋ chindathā’ ti, “evaŋ devā” ti kho te rañño paţissutvā taŋ bahinagaraŋ nīharitvā āghātanaŋ nayeyyuŋ. Tamenaŋ passeyya kocideva puriso rañño santikā laddhavaro laddhayasadhanabhogo ādeyyavacano balavicchitakārī, so tassa kāruññaŋ katvā te purise evaŋ vadeyya “alaŋ, bho, kiŋ tumhākaŋ imassa sīsacchedanena, tena hi bho imassa hatthaŋ vā pādaŋ vā chinditvā jīvitaŋ rakkhatha, ahametassa kāraņā rañño santike paţivacanaŋ karissāmī” ti. Te tassa balavato vacanena tassa corassa hatthaŋ vā pādaŋ vā chinditvā jīvitaŋ rakkheyyuŋ. Api nu kho so, mahārāja, puriso evaŋ kārī tassa corassa kiccakārī assā’ ti? ‘Jīvitadāyako so, bhante, puriso tassa corassa, jīvite dinne kiŋ tassa akataŋ nāma atthī’ ti? ‘Yā pana hatthapādacchedane vedanā, so tāya vedanāya kiñci apuññaŋ āpajjeyyā’ ti? ‘Attano katena so, bhante, coro dukkhavedanaŋ vedayati, jīvitadāyako pana puriso na kiñci apuññaŋ āpajjeyyā’ ti. ‘Evameva kho, mahārāja, bhagavā kāruññena devadattaŋ pabbājesi “mama sāsane pabbajitassa dukkhaŋ pariyantakataŋ bhavissatī” ti. Pariyantakatañca, mahārāja, devadattassa dukkhaŋ, devadatto, mahārāja, maraņakāle–


‘“Imehi aţţhīhi tamaggapuggalaŋ, devātidevaŋ naradammasārathiŋ.


Samantacakkhuŋ satapuññalakkhaņaŋ, pāņehi buddhaŋ saraņaŋ upemī” ti.

‘Pāņupetaŋ saraņamagamāsi. Devadatto, mahārāja, cha koţţhāse kate kappe atikkante paţhamakoţţhāse sanghaŋ bhindi, pañca koţţhāse niraye paccitvā tato muccitvā aţţhissaro nāma paccekabuddho bhavissati. Api nu kho so, mahārāja, bhagavā evaŋ kārī devadattassa kiccakārī assā’ ti? ‘Sabbadado, bhante nāgasena, tathāgato devadattassa, yaŋ tathāgato (p. 117) devadattaŋ paccekabodhiŋ pāpessati, kiŋ tathāgatena devadattassa akataŋ nāma atthī’ ti? ‘Yaŋ pana, mahārāja, devadatto sanghaŋ bhinditvā niraye dukkhavedanaŋ vedayati, api nu kho bhagavā tatonidānaŋ kiñci apuññaŋ āpajjeyyā’ ti? ‘Na hi, bhante, attanā katena, bhante, devadatto kappaŋ niraye paccati, dukkhapariyantakārako satthā na kiñci apuññaŋ āpajjatī’ ti. ‘Imampi kho, tvaŋ mahārāja, kāraņaŋ atthato sampaţiccha, yena kāraņena bhagavā devadattaŋ pabbājesi.

‘Aparampi, mahārāja, uttariŋ kāraņaŋ suņohi, yena kāraņena bhagavā devadattaŋ pabbājesi Yathā, mahārāja, kusalo bhisakko sallakatto vātapittasemhasannipāta-utupariņāmavisamaparihāra-opakkamikopakkantaŋ pūtikuņapaduggandhābhisañchannaŋ antosallaŋ susiragataŋ pubbaruhirasampuņņaŋ vaņaŋ vūpasamento vaņamukhaŋ kakkhaļatikhiņakhārakaţukena bhesajjena anulimpati paripaccanāya, paripaccitvā mudubhāvamupagataŋ satthena vikantayitvā đahati salākāya, dađđhe khāralavaņaŋ deti, bhesajjena anulimpati vaņaruhanāya byādhitassa sotthibhāvamanuppattiyā, api nu kho so, mahārāja, bhisakko sallakatto ahitacitto bhesajjena anulimpati, satthena vikanteti, đahati salākāya, khāralavaņaŋ detī’ ti? ‘Na hi, bhante, hitacitto sotthikāmo tāni kiriyāni karotī’ ti. ‘Yā panassa bhesajjakiriyākaraņena uppannā dukkhavedanā, tatonidānaŋ so bhisakko sallakatto kiñci apuññaŋ āpajjeyyā’ ti? ‘Hitacitto, bhante, sotthikāmo bhisakko sallakatto tāni kiriyāni karoti, kiŋ so tatonidānaŋ apuññaŋ āpajjeyya, saggagāmī so, bhante, bhisakko sallakatto’ ti. ‘Evameva kho, mahārāja, kāruññena bhagavā devadattaŋ pabbājesi dukkhaparimuttiyā.

‘Aparampi, mahārāja, uttariŋ kāraņaŋ suņohi, yena kāraņena bhagavā devadattaŋ pabbājesi. Yathā, mahārāja, puriso kaņţakena viddho assa, athaññataro puriso tassa hitakāmo sotthikāmo tiņhena kaņţakenavā satthamukhena vā samantato chinditvā paggharantena lohitena taŋ kaņţakaŋ nīhareyya, api nu kho so, mahārāja, puriso ahitakāmo taŋ kaņţakaŋ nīharatī’ ti? ‘Na hi, bhante, hitakāmo so, bhante, puriso sotthikāmo taŋ kaņţakaŋ nīharati. Sace (p. 118) so, bhante, taŋ kaņţakaŋ na nīhareyya, maraņaŋ vā so tena pāpuņeyya maraņamattaŋ vā dukkhan’ ti. ‘Evameva kho, mahārāja, tathāgato kāruññena devadattaŋ pabbājesi dukkhaparimuttiyā. Sace mahārāja, bhagavā devadattaŋ na pabbājeyya, kappakoţisatasahassampi devadatto bhavaparamparāya niraye pacceyyā’ ti.

‘Anusotagāmiŋ, bhante nāgasena, devadattaŋ tathāgato paţisotaŋ pāpesi, vipanthapaţipannaŋ devadattaŋ panthe paţipādesi, papāte patitassa devadattassa patiţţhaŋ adāsi, visamagataŋ devadattaŋ tathāgato samaŋ āropesi, ime ca, bhante nāgasena, hetū imāni ca kāraņāni na sakkā aññena sandassetuŋ aññatra tavādisena buddhimatā’ ti.

Devadattapabbajjapañho tatiyo.

4. Pathavicalanapañho
4. ‘Bhante nāgasena, bhāsitampetaŋ bhagavatā– “aţţhime, bhikkhave, hetū aţţha paccayā mahato bhūmicālassa pātubhāvāyā” ti. Asesavacanaŋ idaŋ, nissesavacanaŋ idaŋ, nippariyāyavacanaŋ idaŋ, natthañño navamo hetu mahato bhūmicālassa pātubhāvāya. Yadi, bhante nāgasena, añño navamo hetu bhaveyya mahato bhūmicālassa pātubhāvāya, tampi hetuŋ bhagavā katheyya. Yasmā ca kho, bhante nāgasena, natthañño navamo hetu mahato bhūmicālassa pātubhāvāya, tasmā anācikkhito bhagavatā, ayañca navamo hetu dissati mahato bhūmicālassa pātubhāvāya, yaŋ vessantarena raññā mahādāne dīyamāne sattakkhattuŋ mahāpathavī kampitāti. Yadi, bhante nāgasena, aţţheva hetū aţţha paccayā mahato bhūmicālassa pātubhāvāya, tena hi vessantarena raññā mahādāne dīyamāne sattakkhattuŋ mahāpathavī kampitāti yaŋ vacanaŋ, taŋ micchā. Yadi vessantarena raññā mahādāne dīyamāne sattakkhattuŋ mahāpathavī kampitā, tena hi aţţheva hetū aţţha paccayā mahato bhūmicālassa pātubhāvāyāti tampi vacanaŋ micchā. Ayampi ubhato koţiko pañho sukhumo dunniveţhiyo (p. 119) andhakaraņo ceva gambhīro ca, so tavānuppatto, neso aññena ittarapaññena sakkā visajjetuŋ aññatra tavādisena buddhimatā’ ti.

‘Bhāsitampetaŋ, mahārāja, bhagavatā– “aţţhime, bhikkhave, hetū aţţha paccayā mahato bhūmicālassa pātubhāvāyā” ti. Yaŋ vessantarena raññā mahādāne dīyamāne sattakkhattuŋ mahāpathavī kampitā, tañca pana akālikaŋ kadācuppattikaŋ aţţhahi hetūhi vippamuttaŋ, tasmā agaņitaŋ aţţhahi hetūhi.

‘Yathā, mahārāja, loke tayo yeva meghā gaņīyanti vassiko hemantiko pāvusakoti. Yadi te muñcitvā añño megho pavassati, na so megho gaņīyati sammatehi meghehi, akālameghotveva sankhaŋ gacchati. Evameva kho, mahārāja, vessantarena raññā mahādāne dīyamāne yaŋ sattakkhattuŋ mahāpathavī kampitā, akālikaŋ etaŋ kadācuppattikaŋ aţţhahi hetūhi vippamuttaŋ, na taŋ gaņīyati aţţhahi hetūhi.

‘Yathā vā pana, mahārāja, himavantā pabbatā pañca nadisatāni sandanti, tesaŋ, mahārāja, pañcannaŋ nadisatānaŋ daseva nadiyo nadigaņanāya gaņīyanti. Seyyathīdaŋ, gangā yamunā aciravatī sarabhū mahī sindhu sarassatī vetravatī vītaŋsā candabhāgāti, avasesā nadiyo nadigaņanāya agaņitā. Kiŋ kāraņā? Na tā nadiyo dhuvasalilā. Evameva kho, mahārāja, vessantarena raññā mahādāne dīyamāne yaŋ sattakkhattuŋ mahāpathavī kampitā, akālikaŋ etaŋ kadācuppattikaŋ aţţhahi hetūhi vippamuttaŋ, na taŋ gaņīyati aţţhahi hetūhi.

‘Yathā vā pana, mahārāja, rañño satampi dvisatampi tisatampi amaccā honti, tesaŋ cha yeva janā amaccagaņanāya gaņīyanti. Seyyathīdaŋ, senāpati purohito akkhadasso bhaņđāgāriko chattaggāhako khaggaggāhako. Ete yeva amaccagaņanāya gaņīyanti. Kiŋ kāraņā? Yuttattā rājaguņehi, avasesā agaņitā, sabbe amaccātveva sankhaŋ gacchanti Evameva kho, mahārāja, vessantarena raññā mahādāne dīyamāne yaŋ sattakkhattuŋ mahāpathavī kampitā, akālikaŋ etaŋ kadācuppattikaŋ aţţhahi hetūhi vippamuttaŋ, na taŋ gaņīyati aţţhahi hetūhi.

‘Suyyati (p. 120) nu kho, mahārāja, etarahi jinasāsane katādhikārānaŋ diţţhadhammasukhavedanīyakammaŋ, kitti ca yesaŋ abbhuggatā devamanussesū’ ti? ‘Āma, bhante, suyyati etarahi jinasāsane katādhikārānaŋ diţţhadhammasukhavedanīyakammaŋ, kitti ca yesaŋ abbhuggatā devamanussesu satta janāti’. ‘Ke ca te, mahārājā’ ti? ‘Sumano ca, bhante, mālākāro, ekasāţako ca brāhmaņo, puņņo ca bhatako, mallikā ca devī, gopālamātā ca devī, suppiyā ca upāsikā, puņņā ca dāsīti ime satta diţţhadhammasukhavedanīyā sattā, kitti ca imesaŋ abbhuggatā devamanussesū’ ti.

‘Aparepi suyyanti nu kho atīte mānusakeneva sarīradehena tidasabhavanaŋ gatā’ ti? ‘Āma, bhante, suyyantī’ ti. ‘Ke ca te, mahārājā’ ti? ‘Guttilo ca gandhabbo, sādhīno ca rājā, nimi ca rājā, mandhātā ca rājāti ime caturo janā suyyanti, teneva mānusakena sarīradehena tidasabhavanaŋ gatā’ ti. ‘Sucirampi kataŋ suyyati sukatadukkaţanti? Sutapubbaŋ pana tayā, mahārāja, atīte vā addhāne vattamāne vā addhāne itthannāmassa dāne dīyamāne sakiŋ vā dvikkhattuŋ vā tikkhattuŋ vā mahāpathavī kampitā’ ti? ‘Na hi bhante’ ti. ‘Atthi me, mahārāja, āgamo adhigamo pariyatti savanaŋ sikkhābalaŋ sussūsā paripucchā ācariyupāsanaŋ, mayāpi na sutapubbaŋ “itthannāmassa dāne dīyamāne sakiŋ vā dvikkhattuŋ vā tikkhattuŋ vā mahāpathavī kampitā” ti ţhapetvā vessantarassa rājavasabhassa dānavaraŋ Bhagavato ca, mahārāja, kassapassa, bhagavato ca sakyamuninoti dvinnaŋ buddhānaŋ antare gaņanapathaŋ vītivattā vassakoţiyo atikkantā, tatthapi me savanaŋ natthi “itthannāmassa dāne dīyamāne sakiŋ vā dvikkhattuŋ vā tikkhattuŋ vā mahāpathavī kampitā” ti. Na, mahārāja, tāvatakena vīriyena tāvatakena parakkamena mahāpathavī kampati, guņabhārabharitā, mahārāja, sabbasoceyyakiriyaguņabhārabharitā dhāretuŋ na visahantī mahāpathavī calati kampati pavedhati.

‘Yathā, mahārāja, sakaţassa atibhārabharitassa nābhiyo ca nemiyo ca phalanti akkho bhijjati, evameva kho, mahārāja, sabbasoceyyakiriyaguņabhārabharitā mahāpathavī dhāretuŋ na visahantī calati kampati pavedhati.

‘Yathā (p. 121) vā pana, mahārāja, gaganaŋ anilajalavegasañchāditaŋ ussannajalabhārabharitaŋ ativātena phuţitattā nadati ravati gaļagaļāyati, evameva kho, mahārāja, mahāpathavī rañño vessantarassa dānabalavipula-ussannabhārabharitā dhāretuŋ na visahantī calati kampati pavedhati. Na hi, mahārāja, rañño vessantarassa cittaŋ rāgavasena pavattati, na dosavasena pavattati, na mohavasena pavattati, na mānavasena pavattati, na diţţhivasena pavattati, na kilesavasena pavattati, na vitakkavasena pavattati, na arativasena pavattati, atha kho dānavasena bahulaŋ pavattati “kinti anāgatā yācakā mama santike āgaccheyyuŋ, āgatā ca yācakā yathākāmaŋ labhitvā attamanā bhaveyyun” ti satataŋ samitaŋ dānaŋ pati mānasaŋ ţhapitaŋ hoti. Rañño, mahārāja, vessantarassa satataŋ samitaŋ dasasu ţhānesu mānasaŋ ţhapitaŋ hoti dame same khantiyaŋ saŋvare yame niyame akkodhe avihiŋsāyaŋ sacce soceyye. Rañño, mahārāja, vessantarassa kāmesanā pahīnā, bhavesanā paţippassaddhā, brahmacariyesanāya yeva ussukkaŋ āpanno, rañño, mahārāja, vessantarassa attarakkhā pahīnā, sabbasattarakkhāya ussukkaŋ āpanno “kinti ime sattā samaggā assu arogā sadhanā dīghāyukā” ti bahulaŋ yeva mānasaŋ pavattati. Dadamāno ca, mahārāja, vessantaro rājā taŋ dānaŋ na bhavasampattihetu deti, na dhanahetu deti, na paţidānahetu deti, na upalāpanahetu deti, na āyuhetu deti, na vaņņahetu deti, na sukhahetu deti, na balahetu deti, na yasahetu deti, na puttahetu deti, na dhītuhetu deti, atha kho sabbaññutañāņahetu sabbaññutañāņaratanassa kāraņā evarūpe atulavipulānuttare dānavare adāsi, sabbaññutaŋ patto ca imaŋ gāthaŋ abhāsi–


‘“Jāliŋ kaņhājinaŋ dhītaŋ, maddideviŋ patibbataŋ;


Cajamāno na cintesiŋ, bodhiyā yeva kāraņā” ti.

‘Vessantaro, mahārāja, rājā akkodhena kodhaŋ jināti, asādhuŋ sādhunā jināti, kadariyaŋ dānena jināti, alikavādinaŋ saccena jināti, sabbaŋ akusalaŋ kusalena jināti. Tassa evaŋ dadamānassa dhammānugatassa dhammasīsakassa dānanissandabalava vīriyavipulavipphārena heţţhā mahāvātā sañcalanti (p. 122) saņikaŋ saņikaŋ sakiŋ sakiŋ ākulākulā vāyanti onamanti unnamanti vinamanti, chinnapattapādapā papatanti, gumbaŋ gumbaŋ valāhakā gagane sandhāvanti, rajosañcitā vātā dāruņā honti, gaganaŋ uppīļitā vātā vāyanti, sahasā dhamadhamāyanti, mahābhīmo saddo niccharati, tesu vātesu kupitesu udakaŋ saņikaŋ saņikaŋ calati, udake calite khubbhanti macchakacchapā, yamakayamakā ūmiyo jāyanti, jalacarā sattā tasanti, jalavīci yuganaddho vattati, vīcinādo pavattati, ghorā bubbuļā uţţhahanti, pheņamālā bhavanti, uttarati mahāsamuddo, disāvidisaŋ dhāvati udakaŋ, uddhaŋsotapaţisotamukhā sandanti saliladhārā, tasanti asurā garuļā nāgā yakkhā, ubbijjanti “kiŋ nu kho, kathaŋ nu kho, sāgaro viparivattatī” ti, gamanapathamesanti bhītacittā, khubhite luļite jaladhāre pakampati mahāpathavī sanagā sasāgarā parivattati sinerugiri kūţaselasikharo vinamamāno hoti, vimanā honti ahinakulabiļārakoţţhukasūkaramigapakkhino, rudanti yakkhā appesakkhā, hasanti yakkhā mahesakkhā kampamānāya mahāpathaviyā.

‘Yathā, mahārāja, mahati mahāpariyoge uddhanagate udakasampuņņe ākiņņataņđule heţţhato aggi jalamāno paţhamaŋ tāva pariyogaŋ santāpeti, pariyogo santatto udakaŋ santāpeti, udakaŋ santattaŋ taņđulaŋ santāpeti, taņđulaŋ santattaŋ ummujjati nimujjati, bubbuļakajātaŋ hoti, pheņamālā uttarati; evameva kho, mahārāja, vessantaro rājā yaŋ loke duccajaŋ, taŋ caji, tassa taŋ duccajaŋ cajantassa dānassa sabhāvanissandena heţţhā mahāvātā dhāretuŋ na visahantā parikuppiŋsu, mahāvātesu parikupitesu udakaŋ kampi, udake kampite mahāpathavī kampi, iti tadā mahāvātā ca udakañca mahāpathavī cāti ime tayo ekamanā viya ahesuŋ mahādānanissandena vipulabalavīriyena natthediso, mahārāja, aññassa dānānubhāvo, yathā vessantarassa rañño mahādānānubhāvo. Yathā, mahārāja, mahiyā bahuvidhā maņayo vijjanti. Seyyathīdaŋ, indanīlo mahānīlo jotiraso veļuriyo ummāpuppho sirīsapuppho manoharo sūriyakanto candakanto vajiro khajjopanako phussarāgo (p. 123) lohitango masāragalloti, ete sabbe atikkamma cakkavattimaņi aggamakkhāyati, cakkavattimaņi, mahārāja, samantā yojanaŋ obhāseti. Evameva kho, mahārāja, yaŋ kiñci mahiyā dānaŋ vijjati api asadisadānaŋ paramaŋ, taŋ sabbaŋ atikkamma vessantarassa rañño mahādānaŋ aggamakkhāyati, vessantarassa, mahārāja, rañño mahādāne dīyamāne sattakkhattuŋ mahāpathavī kampitā’ ti.

‘Acchariyaŋ, bhante nāgasena, buddhānaŋ, abbhutaŋ, bhante nāgasena, buddhānaŋ, yaŋ tathāgato bodhisatto samāno asamo lokena evankhanti evaŋcitto evaŋ-adhimutti evaŋ-adhippāyo, bodhisattānaŋ, bhante nāgasena, parakkamo dakkhāpito, pāramī ca jinānaŋ bhiyyo obhāsitā, cariyaŋ caratopi tāva tathāgatassa sadevake loke seţţhabhāvo anudassito. Sādhu, bhante nāgasena, thomitaŋ jinasāsanaŋ, jotitā jinapāramī, chinno titthiyānaŋ vādagaņţhi, bhinno parāpavādakumbho, pañho gambhīro uttānīkato, gahanaŋ agahanaŋ kataŋ, sammā laddhaŋ jinaputtānaŋ nibbāhanaŋ, evametaŋ gaņivarapavara tathā sampaţicchāmā’ ti.

Pathavicalanapañho catuttho.

5. Sivirājacakkhudānapañho
5. ‘Bhante nāgasena, tumhe evaŋ bhaņatha “sivirājena yācakassa cakkhūni dinnāni, andhassa sato puna dibbacakkhūni uppannānī” ti, etampi vacanaŋ sakasaţaŋ saniggahaŋ sadosaŋ “hetusamugghāte ahetusmiŋ avatthusmiŋ natthi dibbacakkhussa uppādo” ti sutte vuttaŋ, yadi, bhante nāgasena, sivirājena yācakassa cakkhūni dinnāni, tena hi “puna dibbacakkhūni uppannānī” ti yaŋ vacanaŋ, taŋ micchā; yadi dibbacakkhūni uppannāni, tena hi “sivirājena yācakassa cakkhūni dinnānī” ti yaŋ vacanaŋ, tampi micchā. Ayampi ubhato koţiko pañho gaņţhitopi gaņţhitaro veţhatopi veţhataro gahanatopi gahanataro, so tavānuppatto, tattha chandamabhijanehi nibbāhanāya paravādānaŋ niggahāyā’ ti.

‘Dinnāni (p. 124) mahārāja, sivirājena yācakassa cakkhūni, tattha mā vimatiŋ uppādehi, puna dibbāni ca cakkhūni uppannāni, tatthāpi mā vimatiŋ janehī’ ti. ‘Api nu kho, bhante nāgasena, hetusamugghāte ahetusmiŋ avatthusmiŋ dibbacakkhu uppajjatī’ ti? ‘Na hi, mahārājā’ ti. ‘Kiŋ pana, bhante, ettha kāraņaŋ, yena kāraņena hetusamugghāte ahetusmiŋ avatthusmiŋ dibbacakkhu uppajjati, ingha tāva kāraņena maŋ saññāpehī’ ti?

‘Kiŋ pana, mahārāja, atthi loke saccaŋ nāma, yena saccavādino saccakiriyaŋ karontī’ ti? ‘Āma, bhante, atthi loke saccaŋ nāma, saccena, bhante nāgasena, saccavādino saccakiriyaŋ katvā devaŋ vassāpenti, aggiŋ nibbāpenti, visaŋ paţihananti, aññampi vividhaŋ kattabbaŋ karontī’ ti. ‘Tena hi, mahārāja, yujjati sameti sivirājassa saccabalena dibbacakkhūni uppannānīti, saccabalena, mahārāja, avatthusmiŋ dibbacakkhu uppajjati, saccaŋ yeva tattha vatthu bhavati dibbacakkhussa uppādāya.

‘Yathā, mahārāja, ye keci sattā saccamanugāyanti “mahāmegho pavassatū” ti, tesaŋ saha saccamanugītena mahāmegho pavassati, api nu kho, mahārāja, atthi ākāse vassahetu sannicito “yena hetunā mahāmegho pavassatī”‘ ti? ‘Na hi, bhante, saccaŋ yeva tattha hetu bhavati mahato meghassa pavassanāyā’ ti. ‘Evameva kho, mahārāja, natthi tassa pakatihetu, saccaŋ yevettha vatthu bhavati dibbacakkhussa uppādāyāti.

‘Yathā vā pana, mahārāja, ye keci sattā saccamanugāyanti “jalitapajjalitamahā-aggikkhandho paţinivattatū” ti, tesaŋ saha saccamanugītena jalitapajjalitamahā-aggikkhandho khaņena paţinivattati. Api nu kho, mahārāja, atthi tasmiŋ jalitapajjalite mahā-aggikkhandhe hetu sannicito “yena hetunā jalitapajjalitamahā-aggikkhandho khaņena paţinivattatī’ ti? ‘Na hi, bhante, saccaŋ yeva tattha vatthu hoti tassa jalitapajjalitassa mahā-aggikkhandhassa khaņena paţinivattanāyā’ ti. ‘Evameva kho, mahārāja, natthi tassa pakatihetu, saccaŋ yevettha vatthu bhavati dibbacakkhussa uppādāyāti.

‘Yathā vā pana, mahārāja, ye keci sattā saccamanugāyanti “visaŋ halāhalaŋ agadaŋ bhavatū” ti. Tesaŋ saha saccamanugītena visaŋ halāhalaŋ khaņena (p. 125) agadaŋ bhavati, api nu kho, mahārāja, atthi tasmiŋ halāhalavise hetu sannicito “yena hetunā visaŋ halāhalaŋ khaņena agadaŋ bhavatī”‘ ti? ‘Na hi, bhante, saccaŋ yeva tattha hetu bhavati visassa halāhalassa khaņena paţighātāyā’ ti. ‘Evameva kho, mahārāja, vinā pakatihetuŋ saccaŋ yevettha vatthu bhavati dibbacakkhussa uppādāyāti.

‘Catunnampi, mahārāja, ariyasaccānaŋ paţivedhāya natthaññaŋ vatthu, saccaŋ vatthuŋ katvā cattāri ariyasaccāni paţivijjhantīti. Atthi, mahārāja, cīnavisaye cīnarājā, so mahāsamudde kīļitukāmo catumāse catumāse saccakiriyaŋ katvā saha rathena antomahāsamudde yojanaŋ pavisati, tassa rathasīsassa purato purato mahāvārikkhandho paţikkamati, nikkhantassa puna ottharati, api nu kho, mahārāja, so mahāsamuddo sadevamanussenapi lokena pakatikāyabalena sakkā paţikkamāpetun’ ti? ‘Atiparittakepi, bhante, taļāke udakaŋ na sakkā sadevamanussenapi lokena pakatikāyabalena paţikkamāpetuŋ, kiŋ pana mahāsamudde udakan’ ti? ‘Imināpi, mahārāja, kāraņena saccabalaŋ ñātabbaŋ “natthi taŋ ţhānaŋ, yaŋ saccena na pattabban” ti.

‘Nagare, mahārāja, pāţaliputte asoko dhammarājā sanegamajānapada-amaccabhaţabalamahāmattehi parivuto gangaŋ nadiŋ navasalilasampuņņaŋ samatitthikaŋ sambharitaŋ pañcayojanasatāyāmaŋ yojanaputhulaŋ sandamānaŋ disvā amacce evamāha “atthi koci, bhaņe, samattho, yo imaŋ mahāgangaŋ paţisotaŋ sandāpetun” ti. Amaccā āhaŋsu “dukkaraŋ devā” ti.

‘Tasmiŋ yeva gangākūle ţhitā bandhumatī nāma gaņikā assosi raññā kira evaŋ vuttaŋ “sakkā nu kho imaŋ mahāgangaŋ paţisotaŋ sandāpetun” ti, sā evamāha “ahañhi nagare pāţaliputte gaņikā rūpūpajīvinī antimajīvikā, mama tāva rājā saccakiriyaŋ passatū” ti. Atha sā saccakiriyaŋ akāsi, saha tassā saccakiriyāya khaņena sā mahāgangā gaļagaļāyantī paţisotaŋ sandittha mahato janakāyassa passato.

‘Atha rājā gangāya āvaţţa-ūmivegajanitaŋ halāhalasaddaŋ sutvā vimhito acchariyabbhutajāto amacce evamāha “kissāyaŋ, bhaņe, mahāgangā paţisotaŋ sandatī” ti? “Bandhumatī, mahārāja, gaņikā tava vacanaŋ sutvā (p. 126) saccakiriyaŋ akāsi, tassā saccakiriyāya mahāgangā uddhaŋmukhā sandatī” ti.

‘Atha saŋviggahadayo rājā turitaturito sayaŋ gantvā taŋ gaņikaŋ pucchi “saccaŋ kira, je tayā saccakiriyāya ayaŋ gangā paţisotaŋ sandāpitā” ti? “Āma devā” ti. Rājā āha “kiŋ te tattha balaŋ atthi, ko vā te vacanaŋ ādiyati anummatto, kena tvaŋ balena imaŋ mahāgangaŋ paţisotaŋ sandāpesī” ti? Sā āha “saccabalenāhaŋ, mahārāja, imaŋ mahāgangaŋ paţisotaŋ sandāpesin” ti. Rājā āha “kiŋ te saccabalaŋ atthi coriyā dhuttiyā asatiyā chinnikāya pāpiyā bhinnasīlāya hiri-atikkantikāya andhajanapalobhikāyā” ti. “Saccaŋ, mahārāja, tādisikā ahaŋ, tādisikāyapi me, mahārāja, saccakiriyā atthi, yāyāhaŋ icchamānā sadevakampi lokaŋ parivatteyyan” ti. Rājā āha “katamā pana sā hoti saccakiriyā, ingha maŋ sāvehī” ti. “Yo me, mahārāja, dhanaŋ deti khattiyo vā brāhmaņo vā vesso vā suddo vā añño vā koci, tesaŋ samakaŋ yeva upaţţhahāmi, ‘khattiyo’ ti viseso natthi, ‘suddo’ ti atimaññanā natthi, anunayappaţighavippamuttā dhanassāmikaŋ paricarāmi, esā me deva saccakiriyā, yāyāhaŋ imaŋ mahāgangaŋ paţisotaŋ sandāpesin” ti.

‘Itipi, mahārāja, sacce ţhitā na kiñci atthaŋ na vindanti. Dinnāni ca, mahārāja, sivirājena yācakassa cakkhūni dibbacakkhūni ca uppannāni, tañca saccakiriyāya. Yaŋ pana sutte vuttaŋ “maŋsacakkhusmiŋ naţţhe ahetusmiŋ avatthusmiŋ natthi dibbacakkhussa uppādo” ti. Taŋ bhāvanāmayaŋ cakkhuŋ sandhāya vuttaŋ, evametaŋ, mahārāja, dhārehī’ ti. ‘Sādhu, bhante nāgasena, sunibbeţhito pañho, suniddiţţho niggaho, sumadditā paravādā, evametaŋ tathā sampaţicchāmī’ ti.

Sivirājacakkhudānapañho pañcamo.

6. Gabbhāvakkantipañho
6. ‘Bhante nāgasena, bhāsitampetaŋ bhagavatā “ tiņņaŋ kho pana, bhikkhave, sannipātā gabbhassa avakkanti hoti, idha mātāpitaro ca sannipatitā (p. 127) honti, mātā ca utunī hoti, gandhabbo ca paccupaţţhito hoti, imesaŋ kho, bhikkhave, tiņņaŋ sannipātā gabbhassa avakkanti hotī” ti, asesavacanametaŋ, nissesavacanametaŋ, nippariyāyavacanametaŋ, arahassavacanametaŋ, sadevamanussānaŋ majjhe nisīditvā bhaņitaŋ, ayañca dvinnaŋ sannipātā gabbhassa avakkanti dissati, dukūlena tāpasena pārikāya tāpasiyā utunikāle dakkhiņena hatthanguţţhena nābhi parāmaţţhā, tassa tena nābhiparāmasanena sāmakumāro nibbatto. Mātangenāpi isinā brāhmaņakaññāya utunikāle dakkhiņena hatthanguţţhena nābhi parāmaţţhā, tassa tena nābhiparāmasanena maņđabyo nāma māņavako nibbattoti. Yadi, bhante nāgasena, bhagavatā bhaņitaŋ “ tiņņaŋ kho pana, bhikkhave, sannipātā gabbhassa avakkanti hotī” ti. Tena hi sāmo ca kumāro maņđabyo ca māņavako ubhopi te nābhiparāmasanena nibbattāti yaŋ vacanaŋ, taŋ micchā. Yadi, bhante, tathāgatena bhaņitaŋ “sāmo ca kumāro maņđabyo ca māņavako nābhiparāmasanena nibbattā’ ti, tena hi “ tiņņaŋ kho pana, bhikkhave, sannipātā gabbhassa avakkanti hotī” ti yaŋ vacanaŋ, tampi micchā. Ayampi ubhato koţiko pañho sugambhīro sunipuņo visayo buddhimantānaŋ, so tavānuppatto, chinda vimatipathaŋ, dhārehi ñāņavarappajjotan’ ti.

‘Bhāsitampetaŋ, mahārāja, bhagavatā “ tiņņaŋ kho pana, bhikkhave, sannipātā gabbhassa avakkanti hoti, idha mātāpitaro ca sannipatitā honti, mātā ca utunī hoti, gandhabbo ca paccupaţţhito hoti, evaŋ tiņņaŋ sannipātā gabbhassa avakkanti hotī” ti. Bhaņitañca “sāmo ca kumāro maņđabyo ca māņavako nābhiparāmasanena nibbattā’ ti. ‘Tena hi, bhante nāgasena, yena kāraņena pañho suvinicchito hoti, tena kāraņena maŋ saññāpehī’ ti.

‘Sutapubbaŋ pana tayā, mahārāja, sankicco ca kumāro isisingo ca tāpaso thero ca kumārakassapo “iminā nāma te nibbattā’ ti? ‘Āma, bhante, suyyati, abbhuggatā tesaŋ jāti, dve migadhenuyo tāva utunikāle dvinnaŋ tāpasānaŋ passāvaţţhānaŋ āgantvā sasambhavaŋ passāvaŋ piviŋsu, tena passāvasambhavena sankicco ca kumāro isisingo ca tāpaso nibbattā. Therassa udāyissa bhikkhunupassayaŋ upagatassa (p. 128) rattacittena bhikkhuniyā angajātaŋ upanijjhāyantassa sambhavaŋ kāsāve mucci. Atha kho āyasmā udāyi taŋ bhikkhuniŋ etadavoca “gaccha bhagini, udakaŋ āhara antaravāsakaŋ dhovissāmī” ti. “Āharayya ahameva dhovissāmī” ti. Tato sā bhikkhunī utunisamaye taŋ sambhavaŋ ekadesaŋ mukhena aggahesi, ekadesaŋ angajāte pakkhipi, tena thero kumārakassapo nibbattoti etaŋ jano āhā’ ti.

‘Api nu kho tvaŋ, mahārāja, saddahasi taŋ vacanan’ ti? ‘Āma bhante, balavaŋ tattha mayaŋ kāraņaŋ upalabhāma, yena mayaŋ kāraņena saddahāma “iminā kāraņena nibbattā’ ti. ‘Kiŋ panettha, mahārāja, kāraņan’ ti? ‘Suparikammakate bhante, kalale bījaŋ nipatitvā khippaŋ saŋviruhatī’ ti ‘Āma mahārājā’ ti. ‘Evameva kho, bhante, sā bhikkhunī utunī samānā saņţhite kalale ruhire pacchinnavege ţhitāya dhātuyā taŋ sambhavaŋ gahetvā tasmiŋ kalale pakkhipi, tena tassā gabbho saņţhāsi, evaŋ tattha kāraņaŋ paccema tesaŋ nibbattiyā’ ti. ‘Evametaŋ, mahārāja, tathā sampaţicchāmi, yonippavesena gabbho sambhavatīti. Sampaţicchasi pana, tvaŋ mahārāja, therassa kumārakassapassa gabbhāvakkamanan’ ti? ‘Āma bhante’ ti. ‘Sādhu, mahārāja, paccāgatosi mama visayaŋ, ekavidhenapi gabbhāvakkantiŋ kathayanto mamānubalaŋ bhavissasi, atha yā pana tā dve migadhenuyo passāvaŋ pivitvā gabbhaŋ paţilabhiŋsu, tāsaŋ tvaŋ saddahasi gabbhassāvakkamanan’ ti? ‘Āma, bhante, yaŋ kiñci bhuttaŋ pītaŋ khāyitaŋ lehitaŋ, sabbaŋ taŋ kalalaŋ osarati, ţhānagataŋ vuđđhimāpajjati. Yathā, bhante nāgasena, yā kāci saritā nāma, sabbā tā mahāsamuddaŋ osaranti, ţhānagatā vuđđhimāpajjanti. Evameva kho, bhante nāgasena, yaŋ kiñci bhuttaŋ pītaŋ khāyitaŋ lehitaŋ, sabbaŋ taŋ kalalaŋ osarati, ţhānagataŋ vuđđhimāpajjati, tenāhaŋ kāraņena saddahāmi mukhagatenapi gabbhassa avakkanti hotī’ ti. ‘Sādhu, mahārāja, gāļhataraŋ upagatosi mama visayaŋ, mukhapānenapi dvayasannipāto bhavati. Sankiccassa ca, mahārāja, kumārassa isisingassa ca tāpasassa therassa ca kumārakassapassa gabbhāvakkamanaŋ sampaţicchasī’ ti? ‘Āma, bhante, sannipāto osaratī’ ti.

‘Sāmopi, mahārāja, kumāro maņđabyopi māņavako tīsu sannipātesu antogadhā, ekarasā yeva purimena, tattha kāraņaŋ vakkhāmi. Dukūlo (p. 129) ca, mahārāja, tāpaso pārikā ca tāpasī ubhopi te araññavāsā ahesuŋ pavivekādhimuttā uttamatthagavesakā, tapatejena yāva brahmalokaŋ santāpesuŋ Tesaŋ tadā sakko devānamindo sāyaŋ pātaŋ upaţţhānaŋ āgacchati. So tesaŋ garukatamettatāya upadhārento addasa anāgatamaddhāne dvinnampi tesaŋ cakkhūnaŋ antaradhānaŋ, disvā te evamāha “ekaŋ me, bhonto, vacanaŋ karotha, sādhu ekaŋ puttaŋ janeyyātha, so tumhākaŋ upaţţhāko bhavissati ālambano cā” ti. “Alaŋ, kosiya, mā evaŋ bhaņī” ti. Te tassa taŋ vacanaŋ na sampaţicchiŋsu. Anukampako atthakāmo sakko devānamindo dutiyampi …pe… tatiyampi te evamāha “ekaŋ me, bhonto, vacanaŋ karotha, sādhu ekaŋ puttaŋ janeyyātha, so tumhākaŋ upaţţhāko bhavissati ālambano cā” ti. Tatiyampi te āhaŋsu “alaŋ, kosiya, mā tvaŋ kho amhe anatthe niyojehi, kadāyaŋ kāyo na bhijjissati, bhijjatu ayaŋ kāyo bhedanadhammo, bhijjantiyāpi dharaņiyā patantepi selasikhare phalantepi ākāse patantepi candimasūriye neva mayaŋ lokadhammehi missayissāma, mā tvaŋ amhākaŋ sammukhabhāvaŋ upagaccha, upagatassa te eso vissāso, anatthacaro tvaŋ maññe” ti.

Tato sakko devānamindo tesaŋ manaŋ alabhamāno garukato pañjaliko puna yāci “yadi me vacanaŋ na ussahatha kātuŋ, yadā tāpasī utunī hoti pupphavatī, tadā tvaŋ, bhante, dakkhiņena hatthanguţţhena nābhiŋ parāmaseyyāsi, tena sā gabbhaŋ lacchati, sannipāto yevesa gabbhāvakkantiyā” ti. “Sakkomahaŋ, kosiya, taŋ vacanaŋ kātuŋ, na tāvatakena amhākaŋ tapo bhijjati, hotū” ti sampaţicchiŋsu. Tāya ca pana velāya devabhavane atthi devaputto ussannakusalamūlo khīņāyuko āyukkhayappatto yadicchakaŋ samattho okkamituŋ api cakkavattikulepi. Atha sakko devānamindo taŋ devaputtaŋ upasankamitvā evamāha “ehi kho, mārisa, supabhāto te divaso, atthasiddhi upagatā, yamahaŋ te upaţţhānamāgamiŋ, ramaņīye te okāse vāso bhavissati, patirūpe kule paţisandhi bhavissati, sundarehi mātāpitūhi vađđhetabbo, ehi me vacanaŋ karohī” ti yāci. Dutiyampi …pe… tatiyampi yāci sirasi pañjalikato.

Tato (p. 130) so devaputto evamāha “katamaŋ taŋ, mārisa, kulaŋ, yaŋ tvaŋ abhikkhaņaŋ kittayasi punappunan” ti. “Dukūlo ca tāpaso pārikā ca tāpasī” ti. So tassa vacanaŋ sutvā tuţţho sampaţicchi “sādhu, mārisa, yo tava chando, so hotu, ākankhamāno ahaŋ, mārisa, patthite kule uppajjeyyaŋ, kimhi kule uppajjāmi aņđaje vā jalābuje vā saŋsedaje vā opapātike vā” ti? “Jalābujāya, mārisa, yoniyā uppajjāhī” ti. Atha sakko devānamindo uppattidivasaŋ vigaņetvā dukūlassa tāpasassa ārocesi “asukasmiŋ nāma divase tāpasī utunī bhavissati pupphavatī, tadā tvaŋ, bhante, dakkhiņena hatthanguţţhena nābhiŋ parāmaseyyāsī” ti. Tasmiŋ, mahārāja, divase tāpasī ca utunī pupphavatī ahosi, devaputto ca tatthūpago paccupaţţhito ahosi, tāpaso ca dakkhiņena hatthanguţţhena tāpasiyā nābhiŋ parāmasi, iti te tayo sannipātā ahesuŋ, nābhiparāmasanena tāpasiyā rāgo udapādi, so panassā rāgo nābhiparāmasanaŋ paţicca mā tvaŋ sannipātaŋ ajjhācārameva maññi, ūhasanampi sannipāto, ullapanampi sannipāto, upanijjhāyanampi sannipāto, pubbabhāgabhāvato rāgassa uppādāya āmasanena sannipāto jāyati, sannipātā okkamanaŋ hotīti.

‘Anajjhācārepi, mahārāja, parāmasanena gabbhāvakkanti hoti. Yathā, mahārāja, aggi jalamāno aparāmasanopi upagatassa sītaŋ byapahanti, evameva kho, mahārāja, anajjhācārepi parāmasanena gabbhāvakkanti hoti.

‘Catunnaŋ, mahārāja, vasena sattānaŋ gabbhāvakkanti hoti kammavasena yonivasena kulavasena āyācanavasena, api ca sabbepete sattā kammasambhavā kammasamuţţhānā

‘Kathaŋ, mahārāja, kammavasena sattānaŋ gabbhāvakkanti hoti? Ussannakusalamūlā, mahārāja, sattā yadicchakaŋ uppajjanti khattiyamahāsālakule vā brāhmaņamahāsālakule vā gahapatimahāsālakule vā devesu vā aņđajāya vā yoniyā jalābujāya vā yoniyā saŋsedajāya vā yoniyā opapātikāya vā yoniyā. Yathā, mahārāja, puriso ađđho (p. 131) mahaddhano mahābhogo pahūtajātarūparajato pahūtavittūpakaraņo pahūtadhanadhañño pahūtañātipakkho dāsiŋ vā dāsaŋ vā khettaŋ vā vatthuŋ vā gāmaŋ vā nigamaŋ vā janapadaŋ vā yaŋ kiñci manasā abhipatthitaŋ, yadicchakaŋ dviguņatiguņampi dhanaŋ datvā kiņāti, evameva kho, mahārāja, ussannakusalamūlā sattā yadicchakaŋ uppajjanti khattiyamahāsālakule vā brāhmaņamahāsālakule vā gahapatimahāsālakule vā devesu vā aņđajāya vā yoniyā jalābujāya vā yoniyā saŋsedajaya vā yoniyā opapātikāya vā yoniyā. Evaŋ kammavasena sattānaŋ gabbhāvakkanti hoti.

‘Kathaŋ yonivasena sattānaŋ gabbhāvakkanti hoti? Kukkuţānaŋ, mahārāja, vātena gabbhāvakkanti hoti. Balākānaŋ meghasaddena gabbhāvakkanti hoti. Sabbepi devā agabbhaseyyakā sattā yeva, tesaŋ nānāvaņņena gabbhāvakkanti hoti. Yathā, mahārāja, manussā nānāvaņņena mahiyā caranti, keci purato paţicchādenti, keci pacchato paţicchādenti, keci naggā honti, keci bhaņđū honti setapaţadharā, keci moļibaddhā honti, keci bhaņđū kāsāvavasanā honti, keci kāsāvavasanā moļibaddhā honti, keci jaţino vākacīradharā honti, keci cammavasanā honti, keci rasmiyo nivāsenti, sabbepete manussā nānāvaņņena mahiyā caranti, evameva kho, mahārāja, sattā yeva te sabbe, tesaŋ nānāvaņņena gabbhāvakkanti hoti. Evaŋ yonivasena sattānaŋ gabbhāvakkanti hoti.

‘Kathaŋ kulavasena sattānaŋ gabbhāvakkanti hoti? Kulaŋ nāma, mahārāja, cattāri kulāni aņđajaŋ jalābujaŋ saŋsedajaŋ opapātikaŋ. Yadi tattha gandhabbo yato kutoci āgantvā aņđaje kule uppajjati, so tattha aņđajo hoti …pe… jalābuje kule …pe… saŋsedaje kule …pe… opapātike kule uppajjati, so tattha opapātiko hoti. Tesu tesu kulesu tādisā yeva sattā sambhavanti. Yathā, mahārāja, himavati nerupabbataŋ ye keci migapakkhino upenti, sabbe te (p. 132) sakavaņņaŋ vijahitvā suvaņņavaņņā honti, evameva kho, mahārāja, yo koci gandhabbo yato kutoci āgantvā aņđajaŋ yoniŋ upagantvā sabhāvavaņņaŋ vijahitvā aņđajo hoti …pe… jalābujaŋ …pe… saŋsedajaŋ …pe… opapātikaŋ yoniŋ upagantvā sabhāvavaņņaŋ vijahitvā opapātiko hoti, evaŋ kulavasena sattānaŋ gabbhāvakkanti hoti.

‘Kathaŋ āyācanavasena sattānaŋ gabbhāvakkanti hoti? Idha, mahārāja, kulaŋ hoti aputtakaŋ bahusāpateyyaŋ saddhaŋ pasannaŋ sīlavantaŋ kalyāņadhammaŋ tapanissitaŋ, devaputto ca ussannakusalamūlo cavanadhammo hoti. Atha sakko devānamindo tassa kulassa anukampāya taŋ devaputtaŋ āyācati “paņidhehi, mārisa, asukassa kulassa mahesiyā kucchin” ti. So tassa āyācanahetu taŋ kulaŋ paņidheti. Yathā, mahārāja, manussā puññakāmā samaņaŋ manobhāvanīyaŋ āyācitvā gehaŋ upanenti, ayaŋ upagantvā sabbassa kulassa sukhāvaho bhavissatīti. Evameva kho, mahārāja, sakko devānamindo taŋ devaputtaŋ āyācitvā taŋ kulaŋ upaneti. Evaŋ āyācanavasena sattānaŋ gabbhāvakkanti hoti.

‘Sāmo, mahārāja, kumāro sakkena devānamindena āyācito pārikāya tāpasiyā kucchiŋ okkanto. Sāmo, mahārāja, kumāro katapuñño, mātāpitaro sīlavanto kalyāņadhammā, āyācako sakko, tiņņaŋ cetopaņidhiyā sāmo kumāro nibbatto. Idha, mahārāja, nayakusalo puriso sukaţţhe anūpakhette bījaŋ ropeyya, api nu tassa bījassa antarāyaŋ vivajjentassa vuđđhiyā koci antarāyo bhaveyyā’ ti ‘Na hi, bhante, nirupaghātaŋ bījaŋ khippaŋ saŋviruheyyā’ ti. ‘Evameva kho, mahārāja, sāmo kumāro mutto uppannantarāyehi tiņņaŋ cetopaņidhiyā nibbatto.

‘Api nu kho, mahārāja, sutapubbaŋ tayā isīnaŋ manopadosena iddho phīto mahājanapado sajano samucchinno’ ti? ‘Āma, bhante, suyyati. Mahiyā daņđakāraññaŋ majjhāraññaŋ kālingāraññaŋ mātangāraññaŋ, sabbaŋ taŋ araññaŋ araññabhūtaŋ, sabbepete janapadā isīnaŋ manopadosena khayaŋ gatā’ ti. ‘Yadi (p. 133) mahārāja, tesaŋ manopadosena susamiddhā janapadā ucchijjanti, api nu kho tesaŋ manopasādena kiñci nibbatteyyā’ ti? ‘Āma bhante’ ti. ‘Tena hi, mahārāja, sāmo kumāro tiņņaŋ balavantānaŋ cetopasādena nibbatto isinimmito devanimmito puññanimmitoti. Evametaŋ, mahārāja, dhārehi.

‘Tayome, mahārāja, devaputtā sakkena devānamindena āyācitā kulaŋ uppannā. Katame tayo? Sāmo kumāro mahāpanādo kusarājā, tayopete bodhisattā’ ti. ‘Suniddiţţhā, bhante nāgasena, gabbhāvakkanti, sukathitaŋ kāraņaŋ, andhakāro āloko kato, jaţā vijaţitā, nicchuddhā paravādā, evametaŋ tathā sampaţicchāmī’ ti.

Gabbhāvakkantipañho chaţţho.

7. Saddhammantaradhānapañho
7. ‘Bhante nāgasena, bhāsitampetaŋ bhagavatā “pañceva dāni, ānanda, vassasatāni saddhammo ţhassatī” ti. Puna ca parinibbānasamaye subhaddena paribbājakena pañhaŋ puţţhena bhagavatā bhaņitaŋ “ime ca, subhadda, bhikkhū sammā vihareyyuŋ, asuñño loko arahantehi assā” ti, asesavacanametaŋ, nissesavacanametaŋ, nippariyāyavacanametaŋ. Yadi, bhante nāgasena, tathāgatena bhaņitaŋ “pañceva dāni, ānanda, vassasatāni saddhammo ţhassatī” ti, tena hi “asuñño loko arahantehi assā” ti yaŋ vacanaŋ, taŋ micchā. Yadi tathāgatena bhaņitaŋ “asuñño loko arahantehi assā” ti, tena hi “pañceva dāni, ānanda, vassasatāni saddhammo ţhassatī” ti tampi vacanaŋ micchā. Ayampi ubhato koţiko pañho gahanatopi gahanataro balavatopi balavataro gaņţhitopi gaņţhitaro, so tavānuppatto, tattha te ñāņabalavipphāraŋ dassehi makaro viya sāgarabbhantaragato’ ti.

‘Bhāsitampetaŋ, mahārāja, bhagavatā “pañceva dāni, ānanda, vassasatāni saddhammo ţhassatī” ti. Parinibbānasamaye ca subhaddassa paribbājakassa bhaņitaŋ (p. 134) “ime ca, subhadda, bhikkhū sammā vihareyyuŋ, asuñño loko arahantehi assā” ti. Tañca pana, mahārāja, bhagavato vacanaŋ nānatthañceva hoti nānābyañjanañca, ayaŋ sāsanaparicchedo, ayaŋ paţipatti paridīpanāti dūraŋ vivajjitā te ubho aññamaññaŋ. Yathā, mahārāja, nabhaŋ pathavito dūraŋ vivajjitaŋ nirayaŋ saggato dūraŋ vivajjitaŋ, kusalaŋ akusalato dūraŋ vivajjitaŋ, sukhaŋ dukkhato dūraŋ vivajjitaŋ. Evameva kho, mahārāja, te ubho aññamaññaŋ dūraŋ vivajjitā.

‘Api ca, mahārāja, mā te pucchā moghā assa, rasato te saŋsanditvā kathayissāmi “pañceva dāni, ānanda, vassasatāni saddhammo ţhassatī” ti yaŋ bhagavā āha, taŋ khayaŋ paridīpayanto sesakaŋ paricchindi, vassasahassaŋ, ānanda, saddhammo tiţţheyya, sace bhikkhuniyo na pabbājeyyuŋ. Pañceva dāni, ānanda, vassasatāni saddhammo ţhassatīti. Api nu kho, mahārāja, bhagavā evaŋ vadanto saddhammassa antaradhānaŋ vā vadeti abhisamayaŋ vā paţikkosatī’ ti? ‘Na hi bhante’ ti. ‘Naţţhaŋ, mahārāja, parikittayanto sesakaŋ paridīpayanto paricchindi. Yathā, mahārāja, puriso naţţhāyiko sabbasesakaŋ gahetvā janassa paridīpeyya “ettakaŋ me bhaņđaŋ naţţhaŋ, idaŋ sesakan” ti Evameva kho, mahārāja, bhagavā naţţhaŋ paridīpayanto sesakaŋ devamanussānaŋ kathesi “pañceva dāni, ānanda, vassasatāni saddhammo ţhassatī” ti. Yaŋ pana, mahārāja, bhagavatā bhaņitaŋ “pañceva dāni, ānanda, vassasatāni saddhammo ţhassatī” ti, sāsanaparicchedo eso.

‘Yaŋ pana parinibbānasamaye subhaddassa paribbājakassa samaņe parikittayanto āha “ime ca, subhadda, bhikkhū sammā vihareyyuŋ, asuñño loko arahantehi assā” ti, paţipattiparidīpanā esā, tvaŋ pana taŋ paricchedañca paridīpanañca ekarasaŋ karosi. Yadi pana te chando, ekarasaŋ katvā kathayissāmi, sādhukaŋ suņohi manasikarohi avikkhittamānaso .

‘Idha, mahārāja, taļāko bhaveyya navasalilasampuņņo sammukhamuttariyamāno paricchinno parivaţumakato, apariyādiņņe yeva tasmiŋ (p. 135) taļāke udakūpari mahāmegho aparāparaŋ anuppabandho abhivasseyya, api nu kho, mahārāja, tasmiŋ taļāke udakaŋ parikkhayaŋ pariyādānaŋ gaccheyyā’ ti? ‘Na hi bhante’ ti. ‘Kena kāraņena mahārājā’ ti? ‘Meghassa, bhante, anuppabandhatāyā’ ti. ‘Evameva kho, mahārāja, jinasāsanavarasaddhammataļāko ācārasīlaguņavattapaţipattivimalanavasalilasampuņņo uttariyamāno bhavaggamabhibhavitvā ţhito. Yadi tattha buddhaputtā ācārasīlaguņavattapaţipattimeghavassaŋ aparāparaŋ anuppabandhāpeyyuŋ abhivassāpeyyuŋ. Evamidaŋ jinasāsanavarasaddhammataļāko ciraŋ dīghamaddhānaŋ tiţţheyya, arahantehi loko asuñño bhaveyya, imamatthaŋ bhagavatā sandhāya bhāsitaŋ “ime ca, subhadda, bhikkhū sammā vihareyyuŋ, asuñño loko arahantehi assā” ti.

‘Idha pana, mahārāja, mahati mahā-aggikkhandhe jalamāne aparāparaŋ sukkhatiņakaţţhagomayāni upasaŋhareyyuŋ, api nu kho so, mahārāja, aggikkhandho nibbāyeyyā’ ti ‘Na hi, bhante, bhiyyo bhiyyo so aggikkhandho jaleyya, bhiyyo bhiyyo pabhāseyyā’ ti. ‘Evameva kho, mahārāja, dasasahassiyā lokadhātuyā jinasāsanavarampi ācārasīlaguņavattapaţipattiyā jalati pabhāsati. Yadi pana, mahārāja, taduttariŋ buddhaputtā pañcahi padhāniyangehi samannāgatā satatamappamattā padaheyyuŋ, tīsu sikkhāsu chandajātā sikkheyyuŋ, cārittañca sīlaŋ samattaŋ paripūreyyuŋ, evamidaŋ jinasāsanavaraŋ bhiyyo bhiyyo ciraŋ dīghamaddhānaŋ tiţţheyya, asuñño loko arahantehi assāti imamatthaŋ bhagavatā sandhāya bhāsitaŋ “ime ca, subhadda, bhikkhū sammā vihareyyuŋ, asuñño loko arahantehi assā” ti.

‘Idha pana, mahārāja, siniddhasamasumajjitasappabhāsavimalādāsaŋ saņhasukhumagerukacuņņena aparāparaŋ majjeyyuŋ, api nu kho, mahārāja, tasmiŋ ādāse malakaddamarajojallaŋ jāyeyyā’ ti? ‘Na hi, bhante, aññadatthu vimalataraŋ yeva bhaveyyā’ ti. ‘Evameva kho, mahārāja, jinasāsanavaraŋ pakatinimmalaŋ byapagatakilesamalarajojallaŋ, yadi taŋ buddhaputtā ācārasīlaguņavattapaţipattisallekhadhutaguņena jinasāsanavaraŋ sallakkheyyuŋ, evamidaŋ jinasāsanavaraŋ ciraŋ dīghamaddhānaŋ tiţţheyya, asuñño ca loko arahantehi assāti (p. 136) imamatthaŋ bhagavatā sandhāya bhāsitaŋ “ime ca, subhadda, bhikkhū sammā vihareyyuŋ, asuñño loko arahantehi assā” ti. Paţipattimūlakaŋ, mahārāja, satthusāsanaŋ paţipattikāraņaŋ paţipattiyā anantarahitāya tiţţhatī’ ti.

‘Bhante nāgasena, “saddhammantaradhānan” ti yaŋ vadesi, katamaŋ taŋ saddhammantaradhānan’ ti? ‘Tīņimāni, mahārāja, sāsanantaradhānāni. Katamāni tīņi? Adhigamantaradhānaŋ paţipattantaradhānaŋ lingantaradhānaŋ adhigame, mahārāja, antarahite suppaţipannassāpi dhammābhisamayo na hoti, paţipattiyā antarahitāya sikkhāpadapaññatti antaradhāyati, lingaŋyeva tiţţhati, linge antarahite paveņupacchedo hoti, imāni kho, mahārāja, tīņi antaradhānānī’ ti.

‘Suviññāpito, bhante nāgasena, pañho, gambhīro uttānīkato, gaņţhi bhinno, naţţhā paravādā bhaggā nippabhā katā, tvaŋ gaņivaravasabhamāsajjāti.

Saddhammantaradhānapañho sattamo.

8. Akusalacchedanapañho
8. ‘Bhante nāgasena, tathāgato sabbaŋ akusalaŋ jhāpetvā sabbaññutaŋ patto, udāhu sāvasese akusale sabbaññutaŋ patto’ ti? ‘Sabbaŋ, mahārāja, akusalaŋ jhāpetvā bhagavā sabbaññutaŋ patto, natthi bhagavato sesekaŋ akusalan’ ti.

‘Kiŋ pana, bhante, dukkhā vedanā tathāgatassa kāye uppannapubbā’ ti? ‘Āma, mahārāja, rājagahe bhagavato pādo sakalikāya khato, lohitapakkhandikābādho uppanno, kāye abhisanne jīvakena vireko kārito, vātābādhe uppanne upaţţhākena therena uņhodakaŋ pariyiţţhan’ ti.

‘Yadi (p. 137) bhante nāgasena, tathāgato sabbaŋ akusalaŋ jhāpetvā sabbaññutaŋ patto, tena hi bhagavato pādo sakalikāya khato, lohitapakkhandikā ca ābādho uppannoti yaŋ vacanaŋ, taŋ micchā. Yadi tathāgatassa pādo sakalikāya khato, lohitapakkhandikā ca ābādho uppanno, tena hi tathāgato sabbaŋ akusalaŋ jhāpetvā sabbaññutaŋ pattoti tampi vacanaŋ micchā. Natthi, bhante, vinā kammena vedayitaŋ, sabbaŋ taŋ vedayitaŋ kammamūlakaŋ, taŋ kammeneva vedayati, ayampi ubhato koţiko pañho tavānuppatto, so tayā nibbāhitabbo’ ti .

‘Na hi, mahārāja, sabbaŋ taŋ vedayitaŋ kammamūlakaŋ. Aţţhahi, mahārāja, kāraņehi vedayitāni uppajjanti, yehi kāraņehi puthū sattā vedanā vediyanti. Katamehi aţţhahi? Vātasamuţţhānānipi kho, mahārāja, idhekaccāni vedayitāni uppajjanti, pittasamuţţhānānipi kho, mahārāja …pe… semhasamuţţhānānipi kho, mahārāja …pe… sannipātikānipi kho, mahārāja …pe… utupariņāmajānipi kho, mahārāja …pe… visamaparihārajānipi kho, mahārāja …pe… opakkamikānipi kho, mahārāja …pe… kammavipākajānipi kho, mahārāja, idhekaccāni vedayitāni uppajjanti. Imehi kho, mahārāja, aţţhahi kāraņehi puthū sattā vedanā vedayanti. Tattha ye te puggalā “satte kammaŋ vibādhatī” ti vadeyyuŋ, te ime puggalā sattakāraņaŋ paţibāhanti. Tesaŋ taŋ vacanaŋ micchā’ ti. ‘Bhante nāgasena, yañca vātikaŋ yañca pittikaŋ yañca semhikaŋ yañca sannipātikaŋ yañca utupariņāmajaŋ yañca visamaparihārajaŋ yañca opakkamikaŋ, sabbete kammasamuţţhānā yeva, kammeneva te sabbe sambhavantī’ ti.

‘Yadi, mahārāja, tepi sabbe kammasamuţţhānāva ābādhā bhaveyyuŋ, na tesaŋ koţţhāsato lakkhaņāni bhaveyyuŋ. Vāto kho, mahārāja, kuppamāno dasavidhena kuppati sītena uņhena jighacchāya vipāsāya atibhuttena ţhānena padhānena ādhāvanena upakkamena kammavipākena. Tatra ye te nava vidhā, na te atīte, na anāgate, vattamānake bhave uppajjanti, tasmā na vattabbā “kammasambhavā sabbā vedanā” ti. Pittaŋ, mahārāja, kuppamānaŋ tividhena kuppati sītena uņhena visamabhojanena. Semhaŋ, mahārāja, kuppamānaŋ tividhena kuppati sītena uņhena annapānena. Yo (p. 138) ca, mahārāja, vāto yañca pittaŋ yañca semhaŋ, tehi tehi kopehi kuppitvā missī hutvā sakaŋ sakaŋ vedanaŋ ākađđhati. Utupariņāmajā, mahārāja, vedanā utupariyāmena uppajjati. Visamaparihārajā vedanā visamaparihārena uppajjati. Opakkamikā, mahārāja, vedanā atthi kiriyā, atthi kammavipākā, kammavipākajā vedanā pubbe katena kammena uppajjati. Iti kho, mahārāja, appaŋ kammavipākajaŋ, bahutaraŋ avasesaŋ. Tattha bālā “sabbaŋ kammavipākajaŋ yevā” ti atidhāvanti. Taŋ kammaŋ na sakkā vinā buddhañāņena vavatthānaŋ kātuŋ.

‘Yaŋ pana, mahārāja, bhagavato pādo sakalikāya khato, taŋ vedayitaŋ neva vātasamuţţhānaŋ, na pittasamuţţhānaŋ, na semhasamuţţhānaŋ, na sannipātikaŋ, na utupariņāmajaŋ, na visamaparihārajaŋ, na kammavipākajaŋ, opakkamikaŋ yeva. Devadatto hi, mahārāja, bahūni jātisatasahassāni tathāgate āghātaŋ bandhi, so tena āghātena mahatiŋ garuŋ silaŋ gahetvā “matthake pātessāmī” ti muñci, athaññe dve selā āgantvā taŋ silaŋ tathāgataŋ asampattaŋ yeva sampaţicchiŋsu, tāsaŋ pahārena papaţikā bhijjitvā bhagavato pāde patitvā ruhiraŋ uppādesi, kammavipākato vā, mahārāja, bhagavato esā vedanā nibbattā kiriyato vā, tatuddhaŋ natthaññā vedanā.

‘Yathā, mahārāja, khettaduţţhatāya vā bījaŋ na sambhavati bījaduţţhatāya vā. Evameva kho, mahārāja, kammavipākato vā bhagavato esā vedanā nibbattā kiriyato vā, tatuddhaŋ natthaññā vedanā.

‘Yathā vā pana, mahārāja, koţţhaduţţhatāya vā bhojanaŋ visamaŋ pariņamati āhāraduţţhatāya vā, evameva kho, mahārāja, kammavipākato vā bhagavato esā vedanā nibbattā kiriyato vā, tatuddhaŋ natthaññā vedanā. Api ca, mahārāja, natthi bhagavato kammavipākajā vedanā, natthi visamaparihārajā vedanā, avasesehi samuţţhānehi bhagavato vedanā uppajjati, tāya ca pana vedanāya na sakkā bhagavantaŋ jīvitā voropetuŋ.

‘Nipatanti (p. 139) mahārāja, imasmiŋ cātumahābhūtike kāye iţţhāniţţhā subhāsubhavedanā. Idha, mahārāja, ākāse khitto leđđu mahāpathaviyā nipatati, api nu kho so, mahārāja, leđđu pubbe katena mahāpathaviyā nipatī’ ti? ‘Na hi, bhante, natthi so, bhante, hetu mahāpathaviyā, yena hetunā mahāpathavī kusalākusalavipākaŋ paţisaŋvedeyya, paccuppannena bhante, akammakena hetunā so leđđu mahāpathaviyaŋ nipatati. Yathā, mahārāja, mahāpathavī, evaŋ tathāgato daţţhabbo. Yathā leđđu pubbe akatena mahāpathaviyaŋ nipatati, evameva kho, mahārāja, tathāgatassa pubbe akatena sā sakalikāpāde nipatitā.

‘Idha pana, mahārāja, manussā mahāpathaviŋ bhindanti ca khaņanti ca, api nu kho, mahārāja, te manussā pubbe katena mahāpathaviŋ bhindanti ca khaņanti cā’ ti? ‘Na hi bhante’ ti. ‘Evameva kho, mahārāja, yā sā sakalikā bhagavato pāde nipatitā, na sā sakalikā pubbe katena bhagavato pāde nipatitā. Yopi, mahārāja, bhagavato lohitapakkhandikābādho uppanno, sopi ābādho na pubbe katena uppanno, sannipātikeneva uppanno, ye keci, mahārāja, bhagavato kāyikā ābādhā uppannā, na te kammābhinibbattā, channaŋ etesaŋ samuţţhānānaŋ aññatarato nibbattā.

‘Bhāsitampetaŋ, mahārāja, bhagavatā devātidevena saŋyuttanikāyavaralañchake moļiyasīvake veyyākaraņe–

‘“Pittasamuţţhānānipi kho, sīvaka, idhekaccāni vedayitāni uppajjanti. Sāmampi kho etaŋ, sīvaka, veditabbaŋ, yathā pittasamuţţhānānipi idhekaccāni vedayitāni uppajjanti. Lokassapi kho etaŋ, sīvaka, saccasammataŋ, yathā pittasamuţţhānānipi idhekaccāni vedayitāni uppajjanti. Tatra, sīvaka, ye te samaņabrāhmaņā evaŋvādino evaŋdiţţhino ‘yaŋ kiñcāyaŋ purisapuggalo paţisaŋvedeti sukhaŋ vā dukkhaŋ vā adukkhamasukhaŋ vā, sabbaŋ taŋ pubbe katahetū’ ti Yañca sāmaŋ ñātaŋ, tañca atidhāvanti, yañca loke saccasammataŋ, tañca atidhāvanti. Tasmā tesaŋ samaņabrāhmaņānaŋ micchāti vadāmi.

‘“Semhasamuţţhānānipi (p. 140) kho, sīvaka, idhekaccāni vedayitāni uppajjanti. Vātasamuţţhānānipi kho, sīvaka …pe… sannipātikānipi kho, sīvaka …pe… utupariņāmajānipi kho, sīvaka …pe… visamaparihārajānipi kho sīvaka …pe… opakkamikānipi kho, sīvaka …pe… kammavipākajānipi kho, sīvaka, idhekaccāni vedayitāni uppajjanti. Sāmampi kho etaŋ, sīvaka, veditabbaŋ, yathā kammavipākajānipi idhekaccāni vedayitāni uppajjanti. Lokassapi kho etaŋ, sīvaka, saccasammataŋ, yathā kammavipākajānipi idhekaccāni vedayitāni uppajjanti. Tatra, sīvaka, ye te samaņabrāhmaņā evaŋvādino evaŋdiţţhino ‘yaŋ kiñcāyaŋ purisapuggalo paţisaŋvedeti sukhaŋ vā dukkhaŋ vā adukkhamasukhaŋ vā, sabbaŋ taŋ pubbe katahetū’ ti. Yañca sāmaŋ ñātaŋ, tañca atidhāvanti, yañca loke saccasammataŋ, tañca atidhāvanti. Tasmā tesaŋ samaņabrāhmaņānaŋ micchāti vadāmī”‘ ti.

‘Itipi, mahārāja, na sabbā vedanā kammavipākajā, sabbaŋ, mahārāja, akusalaŋ jhāpetvā bhagavā sabbaññutaŋ pattoti evametaŋ dhārehī’ ti. ‘Sādhu, bhante nāgasena, evametaŋ tathā sampaţicchāmī’ ti.

Akusalacchedanapañho aţţhamo.

9. Uttarikaraņīyapañho
9. ‘Bhante nāgasena, tumhe bhaņatha “yaŋ kiñci karaņīyaŋ tathāgatassa, sabbaŋ taŋ bodhiyā yeva mūle pariniţţhitaŋ, natthi tathāgatassa uttariŋ karaņīyaŋ, katassa vā paticayo” ti, idañca temāsaŋ paţisallānaŋ dissati. Yadi, bhante nāgasena, yaŋ kiñci karaņīyaŋ tathāgatassa, sabbaŋ taŋ bodhiyā yeva mūle pariniţţhitaŋ, natthi tathāgatassa uttariŋ karaņīyaŋ, katassa vā paticayo, tena hi “temāsaŋ paţisallīno” ti yaŋ vacanaŋ, taŋ micchā. Yadi temāsaŋ paţisallīno, tena hi “yaŋ kiñci karaņīyaŋ, tathāgatassa, sabbaŋ taŋ bodhiyā yeva mūle pariniţţhitan” ti tampi vacanaŋ micchā (p. 141) Natthi katakaraņīyassa paţisallānaŋ, sakaraņīyasseva paţisallānaŋ yathā nāma byādhitasseva bhesajjena karaņīyaŋ hoti, abyādhitassa kiŋ bhesajjena. Chātasseva bhojanena karaņīyaŋ hoti, achātassa kiŋ bhojanena. Evameva kho, bhante nāgasena, natthi katakaraņīyassa paţisallānaŋ, sakaraņīyasseva paţisallānaŋ. Ayampi ubhato koţiko pañho tavānuppatto, so tayā nibbāhitabbo’ ti.

‘Yaŋ kiñci, mahārāja, karaņīyaŋ tathāgatassa, sabbaŋ taŋ bodhiyā yeva mūle pariniţţhitaŋ, natthi tathāgatassa uttariŋ karaņīyaŋ, katassa vā paticayo, bhagavā ca temāsaŋ paţisallīno, paţisallānaŋ kho, mahārāja, bahuguņaŋ, sabbepi tathāgatā paţisallīyitvā sabbaññutaŋ pattā, taŋ te sukataguņamanussarantā paţisallānaŋ sevanti. Yathā, mahārāja, puriso rañño santikā laddhavaro paţiladdhabhogo taŋ sukataguņamanussaranto aparāparaŋ rañño upaţţhānaŋ eti. Evameva kho, mahārāja, sabbepi tathāgatā paţisallīyitvā sabbaññutaŋ pattā, taŋ te sukataguņamanussarantā paţisallānaŋ sevanti.

‘Yathā vā pana, mahārāja, puriso āturo dukkhito bāļhagilāno bhisakkamupasevitvā sotthimanuppatto taŋ sukataguņamanussaranto aparāparaŋ bhisakkamupasevati. Evameva kho, mahārāja, sabbepi tathāgatā paţisallīyitvā sabbaññutaŋ pattā, taŋ te sukataguņamanussarantā paţisallānaŋ sevanti.

‘Aţţhavīsati kho panime, mahārāja, paţisallānaguņā, ye guņe samanussarantā tathāgatā paţisallānaŋ sevanti. Katame aţţhavīsati? Idha, mahārāja, paţisallānaŋ paţisallīyamānaŋ attānaŋ rakkhati, āyuŋ vađđheti, balaŋ deti, vajjaŋ pidahati, ayasamapaneti, yasamupaneti, aratiŋ vinodeti, ratimupadahati, bhayamapaneti, vesārajjaŋ karoti, kosajjamapaneti, vīriyamabhijaneti, rāgamapaneti, dosamapaneti, mohamapaneti, mānaŋ nihanti, vitakkaŋ bhañjati, cittaŋ ekaggaŋ karoti, mānasaŋ snehayati, hāsaŋ janeti, garukaŋ karoti, lābhamuppādayati, namassiyaŋ karoti (p. 142) pītiŋ pāpeti, pāmojjaŋ karoti, sankhārānaŋ sabhāvaŋ dassayati, bhavappaţisandhiŋ ugghāţeti, sabbasāmaññaŋ deti. Ime kho, mahārāja, aţţhavīsati paţisallānaguņā, ye guņe samanussarantā tathāgatā paţisallānaŋ sevanti.

‘Api ca kho, mahārāja, tathāgatā santaŋ sukhaŋ samāpattiratiŋ anubhavitukāmā paţisallānaŋ sevanti pariyositasankappā. Catūhi kho, mahārāja, kāraņehi tathāgatā paţisallānaŋ sevanti. Katamehi catūhi? Vihāraphāsutāyapi, mahārāja, tathāgatā paţisallānaŋ sevanti, anavajjaguņabahulatāyapi tathāgatā paţisallānaŋ sevanti, asesa-ariyavīthitopi tathāgatā paţisallānaŋ sevanti, sabbabuddhānaŋ thutathomitavaņņitapasatthatopi tathāgatā paţisallānaŋ sevanti. Imehi kho, mahārāja, catūhi kāraņehi tathāgatā paţisallānaŋ sevanti. Iti kho, mahārāja, tathāgatā paţisallānaŋ sevanti na sakaraņīyatāya, na katassa vā paticayāya, atha kho guņavisesadassāvitāya tathāgatā paţisallānaŋ sevantī’ ti. ‘Sādhu, bhante nāgasena, evametaŋ tathā sampaţicchāmī’ ti.

Uttarikaraņīyapañho navamo.

10. Iddhibaladassanapañho
10. ‘Bhante nāgasena, bhāsitampetaŋ bhagavatā “tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno, ānanda, tathāgato kappaŋ vā tiţţheyya kappāvasesaŋ vā” ti. Puna ca bhaņitaŋ “ito tiņņaŋ māsānaŋ accayena tathāgato parinibbāyissatī” ti. Yadi, bhante nāgasena, bhagavatā bhaņitaŋ “tathāgatassa kho, ānanda, cattāro iddhipādā bhāvitā …pe… kappāvasesaŋ vā” ti, tena hi temāsaparicchedo micchā. Yadi, bhante, tathāgatena bhaņitaŋ “ito tiņņaŋ māsānaŋ accayena tathāgato parinibbāyissatī” ti, tena hi ‘tathāgatassa kho, ānanda, cattāro iddhipādā bhāvitā …pe… kappāvasesaŋ vā” ti (p. 143) tampi vacanaŋ micchā. Natthi tathāgatānaŋ aţţhāne gajjitaŋ. Amoghavacanā buddhā bhagavanto tathavacanā advejjhavacanā. Ayampi ubhato koţiko pañho gambhīro sunipuņo dunnijjhāpayo tavānuppatto, bhindetaŋ diţţhijālaŋ, ekaŋse ţhapaya, bhinda paravādan’ ti.

‘Bhāsitampetaŋ, mahārāja, bhagavatā “tathāgatassa kho, ānanda, cattāro iddhipādā bhāvitā …pe… kappāvasesaŋ vā” ti, temāsaparicchedo ca bhaņito, so ca pana kappo āyukappo vuccati. Na, mahārāja, bhagavā attano balaŋ kittayamāno evamāha, iddhibalaŋ pana mahārāja, bhagavā parikittayamāno evamāha “tathāgatassa kho, ānanda, cattāro iddhipādā bhāvitā …pe… kappāvasesaŋ vā” ti.

‘Yathā, mahārāja, rañño assājānīyo bhaveyya sīghagati anilajavo, tassa rājā javabalaŋ parikittayanto sanegamajānapadabhaţabalabrāhmaņagahapatika-amaccajanamajjhe evaŋ vadeyya “ākankhamāno me, bho, ayaŋ hayavaro sāgarajalapariyantaŋ mahiŋ anuvicaritvā khaņena idhāgaccheyyā” ti, na ca taŋ javagatiŋ tassaŋ parisāyaŋ dasseyya, vijjati ca so javo tassa, samattho ca so khaņena sāgarajalapariyantaŋ mahiŋ anuvicarituŋ. Evameva kho, mahārāja, bhagavā attano iddhibalaŋ parikittayamāno evamāha, tampi tevijjānaŋ chaļabhiññānaŋ arahantānaŋ vimalakhīņāsavānaŋ devamanussānañca majjhe nisīditvā bhaņitaŋ “tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno, ānanda, tathāgato kappaŋ vā tiţţheyya kappāvasesaŋ vā” ti. Vijjati ca taŋ, mahārāja, iddhibalaŋ bhagavato, samattho ca bhagavā iddhibalena kappaŋ vā ţhātuŋ kappāvasesaŋ vā, na ca bhagavā taŋ iddhibalaŋ tassaŋ parisāyaŋ dasseti, anatthiko, mahārāja, bhagavā sabbabhavehi, garahitā ca tathāgatassa sabbabhavā. Bhāsitampetaŋ, mahārāja, bhagavatā “seyyathāpi, bhikkhave, appamattakopi gūtho duggandho hoti (p. 144) Evameva kho ahaŋ, bhikkhave, appamattakampi bhavaŋ na vaņņemi antamaso accharāsanghātamattampī” ti api nu kho, mahārāja, bhagavā sabbabhavagatiyoniyo gūthasamaŋ disvā iddhibalaŋ nissāya bhavesu chandarāgaŋ kareyyā’ ti? ‘Na hi bhante’ ti. ‘Tena hi, mahārāja, bhagavā iddhibalaŋ parikittayamāno evarūpaŋ buddhasīhanādamabhinadī’ ti. ‘Sādhu, bhante nāgasena, evametaŋ tathā sampaţicchāmī’ ti.

Iddhibaladassanapañho dasamo.

Iddhibalavaggo paţhamo.

Imasmiŋ vagge dasa pañhā.

2. Abhejjavaggo

1. Khuddānukhuddakapañho
1. ‘Bhante (p. 145) nāgasena, bhāsitampetaŋ bhagavatā “abhiññāyāhaŋ, bhikkhave, dhammaŋ desemi no anabhiññāyā” ti. Puna ca vinayapaññattiyā evaŋ bhaņitaŋ “ākankhamāno, ānanda, sangho mamaccayena khuddānukhuddakāni sikkhāpadāni samūhanatū” ti. Kiŋ nu kho, bhante nāgasena, khuddānukhuddakāni sikkhāpadāni duppaññattāni, udāhu avatthusmiŋ ajānitvā paññattāni, yaŋ bhagavā attano accayena khuddānukhuddakāni sikkhāpadāni samūhanāpeti? Yadi, bhante nāgasena, bhagavatā bhaņitaŋ “abhiññāyāhaŋ, bhikkhave, dhammaŋ desemi no anabhiññāyā” ti, tena hi “ākankhamāno, ānanda, sangho mamaccayena khuddānukhuddakāni sikkhāpadāni samūhanatū” ti yaŋ vacanaŋ, taŋ micchā. Yadi tathāgate vinayapaññattiyā evaŋ bhaņitaŋ “ākankhamāno, ānanda, sangho mamaccayena khuddānukhuddakāni sikkhāpadāni samūhanatū” ti tena hi “abhiññāyāhaŋ, bhikkhave, dhammaŋ desemi no anabhiññāyā” ti tampi vacanaŋ micchā. Ayampi ubhato koţiko pañho sukhumo nipuņo gambhīro sugambhīro dunnijjhāpayo, so tavānuppatto, tattha te ñāņabalavipphāraŋ dassehī’ ti.

‘Bhāsitampetaŋ, mahārāja, bhagavatā “abhiññāyāhaŋ, bhikkhave, dhammaŋ desemi no anabhiññāyā” ti, vinayapaññattiyāpi evaŋ bhaņitaŋ “ākankhamāno, ānanda, sangho mamaccayena khuddānukhuddakāni sikkhāpadāni samūhanatū” ti, taŋ pana, mahārāja, tathāgato bhikkhū vīmaŋsamāno āha “ukkalessanti nu kho mama sāvakā mayā vissajjāpīyamānā mamaccayena khuddānukhuddakāni sikkhāpadāni, udāhu ādiyissantī” ti.

‘Yathā, mahārāja, cakkavattī rājā putte evaŋ vadeyya “ayaŋ kho, tātā, mahājanapado sabbadisāsu sāgarapariyanto, dukkaro, tātā, tāvatakena balena dhāretuŋ, etha tumhe, tātā, mamaccayena paccante paccante dese pajahathā” ti. Api nu kho te, mahārāja, kumārā pitu-accayena (p. 146) hatthagate janapade sabbe te paccante paccante dese muñceyyun’ ti? ‘Na hi bhante, rājato, bhante, luddhatarā kumārā rajjalobhena taduttariŋ diguņatiguņaŋ janapadaŋ pariggaņheyyuŋ, kiŋ pana te hatthagataŋ janapadaŋ muñceyyun’ ti? ‘Evameva kho, mahārāja, tathāgato bhikkhū vīmaŋsamāno evamāha “ākankhamāno, ānanda, sangho mamaccayena khuddānukhuddakāni sikkhāpadāni samūhanatū” ti. Dukkhaparimuttiyā, mahārāja, buddhaputtā dhammalobhena aññampi uttariŋ diyađđhasikkhāpadasataŋ gopeyyuŋ, kiŋ pana pakatipaññattaŋ sikkhāpadaŋ muñceyyun’ ti?

‘Bhante nāgasena, yaŋ bhagavā āha “khuddānukhuddakāni sikkhāpadānī” ti, etthāyaŋ jano sammūļho vimatijāto adhikato saŋsayapakkhando. Katamāni tāni khuddakāni sikkhāpadāni, katamāni anukhuddakāni sikkhāpadānīti? Dukkaţaŋ, mahārāja, khuddakaŋ sikkhāpadaŋ, dubbhāsitaŋ anukhuddakaŋ sikkhāpadaŋ, imāni dve khuddānukhuddakāni sikkhāpadāni, pubbakehipi, mahārāja, mahātherehi ettha vimati uppāditā, tehipi ekajjhaŋ na kato dhammasaņţhitipariyāye bhagavatā eso pañho upadiţţhoti. Ciranikkhittaŋ, bhante nāgasena, jinarahassaŋ ajjetarahi loke vivaţaŋ pākaţaŋ katan’ ti.

Khuddānukhuddakapañho paţhamo.

2. Abyākaraņīyapañho
2. ‘Bhante nāgasena, bhāsitampetaŋ bhagavatā “natthānanda tathāgatassa dhammesu ācariyamuţţhī” ti, puna ca therena mālukyaputtena pañhaŋ puţţho na byākāsi. Eso kho, bhante nāgasena, pañho dvayanto ekantanissito bhavissati ajānanena vā guyhakaraņena vā. Yadi, bhante nāgasena, bhagavatā bhaņitaŋ “natthānanda tathāgatassa dhammesu ācariyamuţţhī” ti, tena hi therassa mālukyaputtassa ajānantena na (p. 147) byākataŋ. Yadi jānantena na byākataŋ, tena hi atthi tathāgatassa dhammesu ācariyamuţţhi. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “natthānanda tathāgatassa dhammesu ācariyamuţţhī” ti, abyākato ca therena mālukyaputtena pucchito pañho, tañca pana na ajānantena na guyhakaraņena. Cattārimāni, mahārāja, pañhabyākaraņāni. Katamāni cattāri? Ekaŋsabyākaraņīyo pañho vibhajjabyākaraņīyo pañho paţipucchābyākaraņīyo pañho ţhapanīyo pañhoti.

‘Katamo ca, mahārāja, ekaŋsabyākaraņīyo pañho? “Rūpaŋ aniccan” ti ekaŋsabyākaraņīyo pañho, “vedanā aniccā” ti …pe… “saññā aniccā” ti …pe… “sankhārā aniccā” ti …pe… “viññāņaŋ aniccan’ ti ekaŋsabyākaraņīyo pañho, ayaŋ ekaŋsabyākaraņīyo pañho.

‘Katamo vibhajjabyākaraņīyo pañho? “Aniccaŋ pana rūpan” ti vibhajjabyākaraņīyo pañho, “aniccā pana vedanā” ti …pe… “aniccā pana saññā” ti …pe… “aniccā pana sankhārā” ti …pe… “aniccaŋ pana viññāņan” ti vibhajjabyākaraņīyo pañho, ayaŋ vibhajjabyākaraņīyo pañho.

‘Katamo paţipucchābyākaraņīyo pañho? “Kiŋ nu kho cakkhunā sabbaŋ vijānātī” ti ayaŋ paţipucchābyākaraņīyo pañho.

‘Katamo ţhapanīyo pañho? “Sassato loko” ti ţhapanīyo pañho, “asassato loko” ti. “Antavā loko” ti. “Anantavā loko” ti. “Antavā ca anantavā ca loko” ti. “Nevantavā nānantavā loko” ti. “Taŋ jīvaŋ taŋ sarīran” ti. “Aññaŋ jīvaŋ aññaŋ sarīran” ti. “Hoti tathāgato paraŋ maraņā” ti. “Na hoti tathāgato paraŋ maraņā” ti. “Hoti ca na ca hoti tathāgato paraŋ maraņā” ti. “Neva hoti na na hoti tathāgato paraŋ maraņā” ti ţhapanīyo pañho, ayaŋ ţhapanīyo pañho.

‘Bhagavā, mahārāja, therassa mālukyaputtassa taŋ ţhapanīyaŋ pañhaŋ na byākāsi. So pana pañho kiŋ kāraņā ţhapanīyo? Na tassa dīpanāya hetu (p. 148) vā kāraņaŋ vā atthi, tasmā so pañho ţhapanīyo. Natthi buddhānaŋ bhagavantānaŋ akāraņamahetukaŋ giramudīraņan’ ti. ‘Sādhu, bhante nāgasena, evametaŋ tathā sampaţicchāmī’ ti.

Abyākaraņīyapañho dutiyo.

3. Maccubhāyanābhāyanapañho
3. ‘Bhante nāgasena, bhāsitampetaŋ bhagavatā “sabbe tasanti daņđassa, sabbe bhāyanti maccuno” ti, puna bhaņitaŋ “arahā sabbabhayamatikkanto” ti. Kiŋ nu kho, bhante nāgasena, arahā daņđabhayā tasati niraye vā nerayikā sattā jalitā kuthitā tattā santattā tamhā jalitaggijālakā mahānirayā cavamānā maccuno bhāyanti. Yadi, bhante nāgasena, bhagavatā bhaņitaŋ “sabbe tasanti daņđassa, sabbe bhāyanti maccuno” ti, tena hi “arahā sabbabhayamatikkanto” ti yaŋ vacanaŋ, taŋ micchā. Yadi bhagavatā bhaņitaŋ “arahā sabbabhayamatikkanto” ti, tena hi “sabbe tasanti daņđassa, sabbe bhāyanti maccuno” ti tampi vacanaŋ micchā. Ayaŋ ubhato koţiko pañho tavānuppatto, so tayā nibbāhitabbo’ ti.

‘Netaŋ, mahārāja, vacanaŋ bhagavatā arahante upādāya bhaņitaŋ “sabbe tasanti daņđassa, sabbe bhāyanti maccuno” ti. Ṭhapito arahā tasmiŋ vatthusmiŋ, samūhato bhayahetu arahato. Ye te, mahārāja, sattā sakilesā, yesañca adhimattā attānudiţţhi, ye ca sukhadukkhesu unnatāvanatā, te upādāya bhagavatā bhaņitaŋ “sabbe tasanti daņđassa, sabbe bhāyanti maccuno” ti. Arahato, mahārāja, sabbagati upacchinnā, yoni viddhaŋsitā, paţisandhi upahatā, bhaggā phāsukā, samūhatā sabbabhavālayā, samucchinnā sabbasankhārā, hataŋ kusalākusalaŋ, vihatā avijjā, abījaŋ viññāņaŋ kataŋ, dađđhā sabbakilesā, ativattā lokadhammā, tasmā arahā na tasati sabbabhayehi.

‘Idha, mahārāja, rañño cattāro mahāmattā bhaveyyuŋ anurakkhā laddhayasā vissāsikā ţhapitā mahati issariye ţhāne. Atha rājā kismiñci (p. 149) deva karaņīye samuppanne yāvatā sakavijite sabbajanassa āņāpeyya “sabbeva me baliŋ karontu, sādhetha tumhe cattāro mahāmattā taŋ karaņīyan” ti. Api nu kho, mahārāja, tesaŋ catunnaŋ mahāmattānaŋ balibhayā santāso uppajjeyyā’ ti? ‘Na hi bhante’ ti. ‘Kena kāraņena mahārājā’ ti. ‘Ṭhapitā te, bhante, raññā uttamaţţhāne, natthi tesaŋ bali, samatikkantabalino te, avasese upādāya raññā āņāpitaŋ “sabbeva me baliŋ karontū” ti. ‘Evameva kho, mahārāja, netaŋ vacanaŋ bhagavatā arahante upādāya bhaņitaŋ, ţhapito arahā tasmiŋ vatthusmiŋ, samūhato bhayahetu arahato, ye te, mahārāja, sattā sakilesā, yesañca adhimattā attānudiţţhi, ye ca sukhadukkhesu unnatāvanatā te upādāya bhagavatā bhaņitaŋ “sabbe tasanti daņđassa, sabbe bhāyanti maccuno” ti. Tasmā arahā na tasati sabbabhayehī’ ti.

‘Netaŋ, bhante nāgasena, vacanaŋ sāvasesaŋ, niravasesavacanametaŋ “sabbe” ti. Tattha me uttariŋ kāraņaŋ brūhi taŋ vacanaŋ patiţţhāpetun’ ti.

‘Idha, mahārāja, gāme gāmassāmiko āņāpakaŋ āņāpeyya “ehi, bho āņāpaka, yāvatā gāme gāmikā, te sabbe sīghaŋ mama santike sannipātehī” ti. So “sādhu sāmī” ti sampaţicchitvā gāmamajjhe ţhatvā tikkhattuŋ saddamanussāveyya “yāvatā gāme gāmikā, te sabbe sīghasīghaŋ sāmino santike sannipatantū” ti. Tato te gāmikā āņāpakassa vacanena turitaturitā sannipatitvā gāmassāmikassa ārocenti “sannipatitā, sāmi, sabbe gāmikā, yaŋ te karaņīyaŋ taŋ karohī” ti. Iti so, mahārāja, gāmassāmiko kuţipurise sannipātento sabbe gāmike āņāpeti, te ca āņattā na sabbe sannipatanti, kuţipurisā yeva sannipatanti, “ettakā yeva me gāmikā” ti gāmassāmiko ca tathā sampaţicchati, aññe bahutarā anāgatā itthipurisā dāsidāsā bhatakā kammakarā gāmikā gilānā gomahiŋsā ajeļakā suvānā, ye anāgatā, sabbe te agaņitā, kuţipurise yeva upādāya āņāpitattā “sabbe sannipatantū” ti. Evameva kho, mahārāja, netaŋ vacanaŋ bhagavatā arahante upādāya bhaņitaŋ, ţhapito arahā tasmiŋ vatthusmiŋ, samūhato bhayahetu arahato, ye te, mahārāja, sattā sakilesā, yesañca adhimattā attānudiţţhi, ye (p. 150) ca sukhadukkhesu unnatāvanatā, te upādāya bhagavatā bhaņitaŋ “sabbe tasanti daņđassa, sabbe bhāyanti maccuno” ti Tasmā arahā na tasati sabbabhayehi.

‘Atthi, mahārāja, sāvasesaŋ vacanaŋ sāvaseso attho, atthi sāvasesaŋ vacanaŋ niravaseso attho, atthi niravasesaŋ vacanaŋ sāvaseso attho, atthi niravasesaŋ vacanaŋ niravaseso attho. Tena tena attho sampaţicchitabbo.

‘Pañcavidhehi, mahārāja, kāraņehi attho sampaţicchitabbo āhaccapadena rasena ācariyavaŋsena adhippāyā kāraņuttariyatāya. Ettha hi āhaccapadanti suttaŋ adhippetaŋ. Rasoti suttānulomaŋ. Ācariyavaŋsoti ācariyavādo. Adhippāyoti attano mati. Kāraņuttariyatāti imehi catūhi samentaŋ kāraņaŋ. Imehi kho, mahārāja, pañcahi kāraņehi attho sampaţicchitabbo. Evameso pañho suvinicchito hotī’ ti.

‘Hotu, bhante nāgasena, tathā taŋ sampaţicchāmi. Ṭhapito hotu arahā tasmiŋ vatthusmiŋ, tasantu avasesā sattā, niraye pana nerayikā sattā dukkhā tibbā kaţukā vedanā vedayamānā jalitapajjalitasabbangapaccangā ruņņakāruññakanditaparidevitalālappitamukhā asayhatibbadukkhābhibhūtā atāņā asaraņā asaraņībhūtā anappasokāturā antimapacchimagatikā ekantasokaparāyaņā uņhatikhiņacaņđakharatapanatejavanto bhīmabhayajanakaninādamahāsaddā saŋsibbitachabbidhajālāmālākulā samantā satayojanānupharaņaccivegā kadariyā tapanā mahānirayā cavamānā maccuno bhāyantī’ ti? ‘Āma, mahārājā’ ti.

‘Nanu, bhante nāgasena, nirayo ekantadukkhavedanīyo, kissa pana te nerayikā sattā ekantadukkhavedanīyā nirayā cavamānā maccuno bhāyanti, kissa niraye ramantī’ ti? ‘Na te, mahārāja, nerayikā sattā niraye ramanti, muñcitukāmāva te nirayā. Maraņasseva so, mahārāja, ānubhāvo, yena tesaŋ santāso uppajjatī’ ti. ‘Etaŋ kho, bhante nāgasena, na saddahāmi, yaŋ muccitukāmānaŋ cutiyā santāso uppajjatīti, hāsanīyaŋ (p. 151) bhante nāgasena, taŋ ţhānaŋ, yaŋ te patthitaŋ labhanti, kāraņena maŋ saññāpehī’ ti.

‘Maraņanti kho, mahārāja, etaŋ adiţţhasaccānaŋ tāsanīyaţţhānaŋ, etthāyaŋ jano tasati ca ubbijjati ca. Yo ca, mahārāja, kaņhasappassa bhāyati, so maraņassa bhāyanto kaņhasappassa bhāyati. Yo ca hatthissa bhāyati …pe… sīhassa …pe… byagghassa …pe… dīpissa …pe… acchassa …pe… taracchassa …pe… mahiŋsassa …pe… gavayassa …pe… aggissa …pe… udakassa …pe… khāņukassa …pe… kaņţakassa bhāyati. Yo ca sattiyā bhāyati, so maraņassa bhāyanto sattiyā bhāyati. Maraņasseva so, mahārāja, sarasasabhāvatejo, tassa sarasasabhāvatejena sakilesā sattā maraņassa tasanti bhāyanti, muccitukāmāpi, mahārāja, nerayikā sattā maraņassa tasanti bhāyanti.

‘Idha, mahārāja, purisassa kāye medo gaņţhi uppajjeyya. So tena rogena dukkhito upaddavā parimuccitukāmo bhisakkaŋ sallakattaŋ āmantāpeyya. Tassa vacanaŋ so bhisakko sallakatto sampaţicchitvā tassa rogassa uddharaņāya upakaraņaŋ upaţţhāpeyya, satthakaŋ tikhiņaŋ kareyya yamakasalākā aggimhi pakkhipeyya, khāralavaņaŋ nisadāya pisāpeyya, api nu kho, mahārāja, tassa āturassa tikhiņasatthakacchedanena yamakasalākādahanena khāraloņappavesanena tāso uppajjeyyā’ ti? ‘Āma bhante’ ti. ‘Iti, mahārāja, tassa āturassa rogā muccitukāmassāpi vedanābhayā santāso uppajjati. Evameva kho, mahārāja, nirayā muccitukāmānampi nerayikānaŋ sattānaŋ maraņabhayā santāso uppajjati.

‘Idha, mahārāja, puriso issarāparādhiko baddho sankhalikabandhanena gabbhe pakkhitto parimuccitukāmo assa, tamenaŋ so issaro mocetukāmo pakkosāpeyya. Api nu kho, mahārāja, tassa issarāparādhikassa purisassa “katadoso ahan” ti jānantassa issaradassanena santāso uppajjeyyā’ ti? ‘Āma bhante’ ti. ‘Iti, mahārāja, tassa issarāparādhikassa purisassa parimuccitukāmāssāpi issarabhayā santāso uppajjati. Evameva kho, mahārāja, nirayā muccitukāmānampi nerayikānaŋ sattānaŋ maraņabhayā santāso uppajjatī’ ti.

‘Aparampi (p. 152) bhante, uttariŋ kāraņaŋ brūhi, yenāhaŋ kāraņena okappeyyan’ ti. ‘Idha, mahārāja, puriso daţţhavisena āsīvisena daţţho bhaveyya, so tena visavikārena pateyya uppateyya vaţţeyya pavaţţeyya, athaññataro puriso balavantena mantapadena taŋ daţţhavisaŋ āsīvisaŋ ānetvā taŋ daţţhavisaŋ paccācamāpeyya, api nu kho, mahārāja, tassa visagatassa purisassa tasmiŋ daţţhavise sappe sotthihetu upagacchante santāso uppajjeyyā’ ti? ‘Āma bhante’ ti. Iti, mahārāja, tathārūpe ahimhi sotthihetupi upagacchante tassa santāso uppajjati. Evameva kho, mahārāja, nirayā muccitukāmānampi nerayikānaŋ santānaŋ maraņabhayā santāso uppajjati. Aniţţhaŋ, mahārāja, sabbasattānaŋ maraņaŋ, tasmā nerayikā sattā nirayā parimuccitukāmāpi maccuno bhāyantī’ ti. ‘Sādhu, bhante nāgasena, evametaŋ tathā sampaţicchāmī’ ti.

Maccubhāyanābhāyanapañho tatiyo.

4. Maccupāsamuttipañho
4. ‘Bhante nāgasena, bhāsitampetaŋ bhagavatā–


‘“Na antalikkhe na samuddamajjhe, na pabbatānaŋ vivaraŋ pavissa.


Na vijjatī so jagatippadeso, yatthaţţhito mucceyya maccupāsā” ti.

‘Puna bhagavatā parittā ca uddiţţhā. Seyyathidaŋ, ratanasuttaŋ mettasuttaŋ khandhaparittaŋ moraparittaŋ dhajaggaparittaŋ āţānāţiyaparittaŋ angulimālaparittaŋ. Yadi, bhante nāgasena, ākāsagatopi samuddamajjhagatopi pāsādakuţileņaguhāpabbhāradaribilagiri vivarapabbatantaragatopi na muccati maccupāsā, tena hi parittakammaŋ micchā. Yadi parittakaraņena maccupāsā parimutti bhavati, tena hi “na antalikkhe …pe… maccupāsā” ti tampi vacanaŋ micchā. Ayampi ubhato koţiko pañho gaņţhitopi gaņţhitaro tavānuppatto, so tayā nibbāhitabbo’ ti.

‘Bhāsitampetaŋ (p. 153) mahārāja, bhagavatā “na antalikkhe …pe… maccupāsā” ti, parittā ca bhagavatā uddiţţhā, tañca pana sāvasesāyukassa vayasampannassa apetakammāvaraņassa, natthi, mahārāja, khīņāyukassa ţhitiyā kiriyā vā upakkamo vā.

‘Yathā mahārāja matassa rukkhassa sukkhassa koļāpassa nisnehassa uparuddhajīvitassa gatāyusankhārassa kumbhasahassenapi udake ākirante allattaŋ vā pallavitaharitabhāvo vā na bhaveyya. Evameva kho, mahārāja, bhesajjaparittakammena natthi khīņāyukassa ţhitiyā kiriyā vā upakkamo vā, yāni tāni, mahārāja, mahiyā osadhāni bhesajjāni, tānipi khīņāyukassa akiccakarāni bhavanti. Sāvasesāyukaŋ, mahārāja, vayasampannaŋ apetakammāvaraņaŋ parittaŋ rakkhati gopeti, tassatthāya bhagavatā parittā uddiţţhā.

‘Yathā, mahārāja, kassako paripakke dhaññe mate sassanāļe udakappavesanaŋ vāreyya, yaŋ pana sassaŋ taruņaŋ meghasannibhaŋ vayasampannaŋ, taŋ udakavađđhiyā vađđhati. Evameva kho, mahārāja, khīņāyukassa bhesajjaparittakiriyā ţhapitā paţikkhittā ye pana te manussā sāvasesāyukā vayasampannā, tesaŋ atthāya parittabhesajjāni bhaņitāni, te parittabhesajjehi vađđhantī’ ti.

‘Yadi, bhante nāgasena, khīņāyuko marati, sāvasesāyuko jīvati, tena hi parittabhesajjāni niratthakāni hontī’ ti? ‘Diţţhapubbo pana tayā, mahārāja, koci rogo bhesajjehi paţinivattito’ ti? ‘Āma, bhante, anekasatāni diţţhānī’ ti. ‘Tena hi, mahārāja, “parittabhesajjakiriyā niratthakā” ti yaŋ vacanaŋ, taŋ micchā bhavatī’ ti.

‘Dissanti bhante nāgasena, vejjānaŋ upakkamā bhesajjapānānulepā, tena tesaŋ upakkamena rogo paţinivattatī’ ti. ‘Parittānampi, mahārāja, pavattīyamānānaŋ saddo suyyati, jivhā sukkhati, hadayaŋ byāvaţţati, kaņţho āturati. Tena tesaŋ pavattena sabbe byādhayo vūpasamanti, sabbā ītiyo apagacchantīti.

‘Diţţhapubbo pana tayā, mahārāja, koci ahinā daţţho mantapadena visaŋ pātīyamāno visaŋ cikkhassanto uddhamadho ācamayamāno’ ti? ‘Āma, bhante (p. 154) ajjetarahipi taŋ loke vattatī’ ti. ‘Tena hi, mahārāja, “parittabhesajjakiriyā niratthakā” ti yaŋ vacanaŋ, taŋ micchā bhavati. Kataparittañhi, mahārāja, purisaŋ đaŋsitukāmo ahi na đaŋsati, vivaţaŋ mukhaŋ pidahati, corānaŋ ukkhittalaguļampi na sambhavati, te laguļaŋ muñcitvā pemaŋ karonti, kupitopi hatthināgo samāgantvā uparamati, pajjalitamahā-aggikkhandhopi upagantvā nibbāyati, visaŋ halāhalampi khāyitaŋ agadaŋ sampajjati, āhāratthaŋ vā pharati, vadhakā hantukāmā upagantvā dāsabhūtā sampajjanti, akkantopi pāso na saŋvarati .

‘Sutapubbaŋ pana tayā, mahārāja, “morassa kataparittassa sattavassasatāni luddako nāsakkhi pāsaŋ upanetuŋ, akataparittassa taŋ yeva divasaŋ pāsaŋ upanesī’ ti ‘Āma, bhante, suyyati, abbhuggato so saddo sadevake loke’ ti. ‘Tena hi, mahārāja “parittabhesajjakiriyā niratthakā” ti yaŋ vacanaŋ, taŋ micchā bhavati.

‘Sutapubbaŋ pana tayā, mahārāja, “dānavo bhariyaŋ parirakkhanto samugge pakkhipitvā gilitvā kucchinā pariharati, atheko vijjādharo tassa dānavassa mukhena pavisitvā tāya saddhiŋ abhiramati, yadā so dānavo aññāsi, atha samuggaŋ vamitvā vivari, saha samugge vivaţe vijjādharo yathākāmaŋ pakkāmī’ ti? ‘Āma, bhante, suyyati, abbhuggato sopi saddo sadevake loke’ ti. ‘Nanu so, mahārāja, vijjādharo parittabalena gahaņā mutto’ ti. ‘Āma bhante’ ti. ‘Tena hi, mahārāja, atthi parittabalaŋ.

‘Sutapubbaŋ pana tayā, mahārāja, “aparopi vijjādharo bārāņasirañño antepure mahesiyā saddhiŋ sampaduţţho gahaņappatto samāno khaņena adassanaŋ gato mantabalenā’ ti. ‘Āma, bhante, suyyatī’ ti. ‘Nanu so, mahārāja, vijjādharo parittabalena gahaņā mutto’ ti? ‘Āma bhante’ ti. ‘Tena hi, mahārāja, atthi parittabalan’ ti.

‘Bhante nāgasena, “kiŋ sabbe yeva parittaŋ rakkhatī” ti? ‘Ekacce, mahārāja, rakkhati, ekacce na rakkhatī’ ti. ‘Tena hi, bhante nāgasena, parittaŋ na sabbatthikan’ ti? ‘Api nu kho, mahārāja, bhojanaŋ sabbesaŋ jīvitaŋ rakkhatī’ ti? ‘Ekacce, bhante (p. 155) rakkhati, ekacce na rakkhatī’ ti. ‘Kiŋ kāraņā’ ti. ‘Yato, bhante, ekacce taŋ yeva bhojanaŋ atibhuñjitvā visūcikāya marantī’ ti. ‘Tena hi, mahārāja, bhojanaŋ na sabbesaŋ jīvitaŋ rakkhatī’ ti? ‘Dvīhi, bhante nāgasena, kāraņehi bhojanaŋ jīvitaŋ harati atibhuttena vā usmādubbalatāya vā, āyudadaŋ, bhante nāgasena, bhojanaŋ durupacārena jīvitaŋ haratī’ ti. ‘Evameva kho, mahārāja, parittaŋ ekacce rakkhati, ekacce na rakkhati.

‘Tīhi, mahārāja, kāraņehi parittaŋ na rakkhati kammāvaraņena, kilesāvaraņena, asaddahanatāya. Sattānurakkhaņaŋ, mahārāja, parittaŋ attanā katena ārakkhaŋ jahati, yathā, mahārāja, mātā puttaŋ kucchigataŋ poseti, hitena upacārena janeti, janayitvā asucimalasinghāņikamapanetvā uttamavarasugandhaŋ upalimpati, so aparena samayena paresaŋ putte akkosante vā paharante vā pahāraŋ deti. Te tassa kujjhitvā parisāya ākađđhitvā taŋ gahetvā sāmino upanenti, yadi pana tassā putto aparaddho hoti velātivatto. Atha naŋ sāmino manussā ākađđhayamānā daņđamuggarajāņumuţţhīhi tāļenti pothenti, api nu kho, mahārāja, tassa mātā labhati ākađđhanaparikađđhanaŋ gāhaŋ sāmino upanayanaŋ kātun’ ti? ‘Na hi bhante’ ti. ‘Kena kāraņena, mahārājā’ ti. ‘Attano, bhante, aparādhenā’ ti. ‘Evameva kho, mahārāja, sattānaŋ ārakkhaŋ parittaŋ attano aparādhena vañjhaŋ karotī’ ti . ‘Sādhu, bhante nāgasena, suvinicchito pañho, gahanaŋ agahanaŋ kataŋ, andhakāro āloko kato, viniveţhitaŋ diţţhijālaŋ, tvaŋ gaņivarapavaramāsajjā’ ti.

Maccupāsamuttipañho catuttho.

5. Buddhalābhantarāyapañho
5. ‘Bhante nāgasena, tumhe bhaņatha “lābhī tathāgato cīvarapiņđapātasenāsanagilānappaccayabhesajjaparikkhārānan” ti. Puna ca tathāgato pañcasālaŋ brāhmaņagāmaŋ piņđāya pavisitvā kiñcideva alabhitvā yathādhotena (p. 156) pattena nikkhantoti. Yadi, bhante nāgasena, tathāgato lābhī cīvarapiņđapātasenāsanagilānappaccayabhesajjaparikkhārānaŋ, tena hi pañcasālaŋ brāhmaņagāmaŋ piņđāya pavisitvā kiñcideva alabhitvā yathādhotena pattena nikkhantoti yaŋ vacanaŋ, taŋ micchā. Yadi pañcasālaŋ brāhmaņagāmaŋ piņđāya pavisitvā kiñcideva alabhitvā yathādhotena pattena nikkhanto, tena hi lābhī tathāgato cīvarapiņđapātasenāsanagilānappaccayabhesajjaparikkhārānanti tampi vacanaŋ micchā. Ayampi ubhato koţiko pañho sumahanto dunnibbeţho tavānuppatto, so tayā nibbāhitabbo’ ti.

‘Lābhī, mahārāja, tathāgato cīvarapiņđapātasenāsanagilānappaccayabhesajjaparikkhārānaŋ, pañcasālañca brāhmaņagāmaŋ piņđāya pavisitvā kiñcideva alabhitvā yathādhotena pattena nikkhanto, tañca pana mārassa pāpimato kāraņā’ ti. ‘Tena hi, bhante nāgasena, bhagavato gaņanapathaŋ vītivattakappe abhisankhataŋ kusalaŋ kinti niţţhitaŋ, adhunuţţhitena mārena pāpimatā tassa kusalassa balavegaŋ kinti pihitaŋ, tena hi, bhante nāgasena, tasmiŋ vatthusmiŋ dvīsu ţhānesu upavādo āgacchati, kusalatopi akusalaŋ balavataraŋ hoti, buddhabalatopi mārabalaŋ balavataraŋ hotīti, tena hi rukkhassa mūlatopi aggaŋ bhārataraŋ hoti, guņasamparikiņņatopi pāpiyaŋ balavataraŋ hotī’ ti. ‘Na, mahārāja, tāvatakena kusalatopi akusalaŋ balavataraŋ nāma hoti, na buddhabalatopi mārabalaŋ balavataraŋ nāma hoti. Api cettha kāraņaŋ icchitabbaŋ.

‘Yathā, mahārāja, puriso rañño cakkavattissa madhuŋ vā madhupiņđikaŋ vā aññaŋ vā upāyanaŋ abhihareyya, tamenaŋ rañño dvārapālo evaŋ vadeyya “akālo, bho, ayaŋ rañño dassanāya, tena hi, bho, tava upāyanaŋ gahetvā sīghasīghaŋ paţinivatta, pure tava rājā daņđaŋ dhāressatī” ti . Tato so puriso daņđabhayā tasito ubbiggo taŋ upāyanaŋ ādāya sīghasīghaŋ paţinivatteyya, api nu kho so, mahārāja, rājā cakkavattī tāvatakena upāyanavikalamattakena dvārapālato dubbalataro nāma hoti (p. 157) aññaŋ vā pana kiñci upāyanaŋ na labheyyā’ ti? ‘Na hi, bhante, issāpakato so, bhante, dvārapālo upāyanaŋ nivāresi, aññena pana dvārena satasahassaguņampi rañño upāyanaŋ upetī’ ti ‘Evameva kho, mahārāja, issāpakato māro pāpimā pañcasālake brāhmaņagahapatike anvāvisi, aññāni pana anekāni devatāsatasahassāni amataŋ dibbaŋ ojaŋ gahetvā upagatāni “bhagavato kāye ojaŋ odahissāmā” ti bhagavantaŋ namassamānāni pañjalikāni ţhitānī’ ti.

‘Hotu, bhante nāgasena, sulabhā bhagavato cattāro paccayā loke uttamapurisassa, yācitova bhagavā devamanussohi cattāro paccaye paribhuñjati, api ca kho pana mārassa yo adhippāyo, so tāvatakena siddho, yaŋ so bhagavato bhojanassa antarāyamakāsi. Ettha me, bhante, kankhā na chijjati, vimatijātohaŋ tattha saŋsayapakkhando. Na me tattha mānasaŋ pakkhandati, yaŋ tathāgatassa arahato sammāsambuddhassa sadevake loke aggapuggalavarassa kusalavarapuññasambhavassa asamasamassa anupamassa appaţisamassa chavakaŋ lāmakaŋ parittaŋ pāpaŋ anariyaŋ vipannaŋ māro lābhantarāyamakāsī’ ti.

‘Cattāro kho, mahārāja, antarāyā adiţţhantarāyo uddissa katantarāyo upakkhaţantarāyo paribhogantarāyoti. Tattha katamo adiţţhantarāyo? Anodissa adassanena anabhisankhataŋ koci antarāyaŋ karoti “kiŋ parassa dinnenā” ti, ayaŋ adiţţhantarāyo nāma.

‘Katamo uddissa katantarāyo? Idhekaccaŋ puggalaŋ upadisitvā uddissa bhojanaŋ paţiyattaŋ hoti, taŋ koci antarāyaŋ karoti, ayaŋ uddissa katantarāyo nāma.

‘Katamo upakkhaţantarāyo? Idha yaŋ kiñci upakkhaţaŋ hoti appaţiggahitaŋ, tattha koci antarāyaŋ karoti, ayaŋ upakkhaţantarāyo nāma.

‘Katamo paribhogantarāyo? Idha yaŋ kiñci paribhogaŋ, tattha koci antarāyaŋ karoti, ayaŋ paribhogantarāyo nāma. Ime kho, mahārāja, cattāro antarāyā.

‘Yaŋ pana māro pāpimā pañcasālake brāhmaņagahapatike anvāvisi, taŋ neva bhagavato paribhogaŋ na upakkhaţaŋ na uddissakataŋ, anāgataŋ asampattaŋ adassanena (p. 158) antarāyaŋ kataŋ, taŋ pana nekassa bhagavato yeva, atha kho ye te tena samayena nikkhantā abbhāgatā, sabbepi te taŋ divasaŋ bhojanaŋ na labhiŋsu, nāhaŋ taŋ, mahārāja, passāmi sadevake loke samārake sabrahmake sassamaņabrāhmaņiyā pajāya sadevamanussāya, yo tassa bhagavato uddissa kataŋ upakkhaţaŋ paribhogaŋ antarāyaŋ kareyya. Sace koci issāya uddissa kataŋ upakkhaţaŋ paribhogaŋ antarāyaŋ kareyya, phaleyya tassa muddhā satadhā vā sahassadhā vā.

‘Cattārome, mahārāja, tathāgatassa kenaci anāvaraņīyā guņā. Katame cattāro? Lābho, mahārāja, bhagavato uddissa kato upakkhaţo na sakkā kenaci antarāyaŋ kātuŋ; sarīrānugatā mahārāja, bhagavato byāmappabhā na sakkā kenaci antarāyaŋ kātuŋ; sabbaññutaŋ, mahārāja, bhagavato ñāņaratanaŋ na sakkā kenaci antarāyaŋ kātuŋ; jīvitaŋ, mahārāja, bhagavato na sakkā kenaci antarāyaŋ kātuŋ. Ime kho, mahārāja, cattāro tathāgatassa kenaci anāvaraņīyā guņā, sabbepete, mahārāja, guņā ekarasā arogā akuppā aparūpakkamā aphusāni kiriyāni. Adassanena, mahārāja, māro pāpimā nilīyitvā pañcasālake brāhmaņagahapatike anvāvisi.

‘Yathā, mahārāja, rañño paccante dese visame adassanena nilīyitvā corā panthaŋ dūsenti. Yadi pana rājā te core passeyya, api nu kho te corā sotthiŋ labheyyun’ ti? ‘Na hi, bhante, pharasunā phālāpeyya satadhā vā sahassadhā vā’ ti. ‘Evameva kho, mahārāja, adassanena māro pāpimā nilīyitvā pañcasālake brāhmaņagahapatike anvāvisi.

‘Yathā vā pana, mahārāja, itthī sapatikā adassanena nilīyitvā parapurisaŋ sevati, evameva kho, mahārāja, adassanena māro pāpimā nilīyitvā pañcasālake brāhmaņagahapatike anvāvisi. Yadi, mahārāja, itthī sāmikassa sammukhā parapurisaŋ sevati, api nu kho sā itthī sotthiŋ labheyyā’ ti? ‘Na hi, bhante, haneyyāpi taŋ, bhante, sāmiko vadheyyāpi bandheyyāpi dāsittaŋ vā upaneyyā’ ti. ‘Evameva kho, mahārāja, adassanena māro pāpimā nilīyitvā pañcasālake brāhmaņagahapatike anvāvisi. Yadi, mahārāja, māro pāpimā bhagavato uddissa kataŋ upakkhaţaŋ paribhogaŋ antarāyaŋ (p. 159) kareyya, phaleyya tassa muddhā satadhā vā sahassadhā vā’ ti. ‘Evametaŋ, bhante nāgasena, corikāya kataŋ mārena pāpimatā, nilīyitvā māro pāpimā pañcasālake brāhmaņagahapatike anvāvisi. Sace so, bhante, māro pāpimā bhagavato uddissa kataŋ upakkhaţaŋ paribhogaŋ antarāyaŋ kareyya, muddhā vāssa phaleyya satadhā vā sahassadhā vā, kāyo vāssa bhusamuţţhi viya vikireyya, sādhu, bhante nāgasena, evametaŋ tathā sampaţicchāmī’ ti.

Buddhalābhantarāyapañho pañcamo.

6. Apuññapañho
6. ‘Bhante nāgasena, tumhe bhaņatha “yo ajānanto pāņātipātaŋ karoti, so balavataraŋ apuññaŋ pasavatī” ti. Puna ca bhagavatā vinayapaññattiyā bhaņitaŋ “anāpatti ajānantassā” ti. Yadi, bhante nāgasena, ajānitvā pāņātipātaŋ karonto balavataraŋ apuññaŋ pasavati, tena hi “anāpatti ajānantassā” ti yaŋ vacanaŋ, taŋ micchā. Yadi anāpatti ajānantassa, tena hi “ajānitvā pāņātipātaŋ karonto balavataraŋ apuññaŋ pasavatī” ti tampi vacanaŋ micchā. Ayampi ubhato koţiko pañho duruttaro duratikkamo tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “yo ajānanto pāņātipātaŋ karoti, so balavataraŋ apuññaŋ pasavatī” ti. Puna ca vinayapaññattiyā bhagavatā bhaņitaŋ “anāpatti ajānantassā” ti. Tattha atthantaraŋ atthi. Katamaŋ atthantaraŋ Atthi, mahārāja, āpatti saññāvimokkhā, atthi āpatti nosaññāvimokkhā. Yāyaŋ, mahārāja, āpatti saññāvimokkhā, taŋ āpattiŋ ārabbha bhagavatā bhaņitaŋ “anāpatti ajānantassā’ ti. ‘Sādhu, bhante nāgasena, evametaŋ tathā sampaţicchāmī’ ti.

Apuññapañho chaţţho.

7. Bhikkhusanghapariharaņapañho
7. ‘Bhante (p. 160) nāgasena, bhāsitampetaŋ bhagavatā “tathāgatassa kho, ānanda, na evaŋ hoti ‘ahaŋ bhikkhusanghaŋ pariharissāmī”‘ ti vā, ‘mamuddesiko bhikkhusangho’ ti vā” ti. Puna ca metteyyassa bhagavato sabhāvaguņaŋ paridīpayamānena bhagavatā evaŋ bhaņitaŋ ‘so anekasahassaŋ bhikkhusanghaŋ pariharissati, seyyathāpi ahaŋ etarahi anekasataŋ bhikkhusanghaŋ pariharāmī’ ti. Yadi, bhante nāgasena, bhagavatā bhaņitaŋ “tathāgatassa kho, ānanda, na evaŋ hoti ‘ahaŋ bhikkhusanghaŋ pariharissāmī’ ti vā, ‘mamuddesiko bhikkhusangho’ ti vā” ti, tena hi anekasataŋ bhikkhusanghaŋ pariharāmīti yaŋ vacanaŋ, taŋ micchā. Yadi tathāgatena bhaņitaŋ “so anekasahassaŋ bhikkhusanghaŋ pariharissati, seyyathāpi ahaŋ etarahi anekasataŋ bhikkhusanghaŋ pariharāmī” ti, tena hi tathāgatassa kho, ānanda, na evaŋ hoti “ahaŋ bhikkhusanghaŋ pariharissāmī” ti vā, “mamuddesiko bhikkhusangho” ti vāti tampi vacanaŋ micchā, ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “tathāgatassa kho, ānanda, na evaŋ hoti ‘ahaŋ bhikkhusanghaŋ pariharissāmī’ ti vā, ‘mamuddesiko bhikkhusangho’ ti vā” ti. Puna ca metteyyassāpi bhagavato sabhāvaguņaŋ paridīpayamānena bhagavatā bhaņitaŋ “so anekasahassaŋ bhikkhusanghaŋ pariharissati, seyyathāpi ahaŋ etarahi anekasataŋ bhikkhusanghaŋ pariharāmī” ti. Etasmiñca, mahārāja, pañhe eko attho sāvaseso, eko attho niravaseso. Na, mahārāja, tathāgato parisāya anugāmiko, parisā pana tathāgatassa anugāmikā Sammuti, mahārāja, esā “ahan” ti “mamā” ti, na paramattho eso, vigataŋ, mahārāja, tathāgatassa pemaŋ, vigato sineho, “mayhan” tipi tathāgatassa gahaņaŋ natthi, upādāya pana avassayo hoti.

‘Yathā, mahārāja, pathavī bhūmaţţhānaŋ sattānaŋ patiţţhā hoti upassayaŋ, pathaviţţhā cete sattā, na ca mahāpathaviyā “mayhete” ti apekkhā hoti, evameva kho, mahārāja, tathāgato sabbasattānaŋ patiţţhā hoti (p. 161) upassayaŋ, tathāgataţţhā cete sattā, na ca tathāgatassa “mayhete” ti apekkhā hoti. Yathā vā pana, mahārāja, mahatimahāmegho abhivassanto tiņarukkhapasumanussānaŋ vuđđhiŋ deti santatiŋ anupāleti. Vuţţhūpajīvino cete sattā sabbe, na ca mahāmeghassa “mayhete” ti apekkhā hoti. Evameva kho, mahārāja, tathāgato sabbasattānaŋ kusaladhamme janeti anupāleti, satthūpajīvino cete sattā sabbe, na ca tathāgatassa “mayhete” ti apekkhā hoti. Taŋ kissa hetu? Attānudiţţhiyā pahīnattā’ ti.

‘Sādhu, bhante nāgasena, sunibbeţhito pañho bahuvidhehi kāraņehi, gambhīro uttānīkato, gaņţhi bhinno, gahanaŋ agahanaŋ kataŋ, andhakāro āloko kato, bhaggā paravādā, jinaputtānaŋ cakkhuŋ uppāditan’ ti.

Bhikkhusanghapariharaņapañho sattamo.

8. Abhejjaparisapañho
8. ‘Bhante nāgasena, tumhe bhaņatha “tathāgato abhejjapariso” ti, puna ca bhaņatha “devadattena ekappahāraŋ pañca bhikkhusatāni bhinnānī” ti. Yadi, bhante nāgasena, tathāgato abhejjapariso, tena hi devadattena ekappahāraŋ pañca bhikkhusatāni bhinnānīti yaŋ vacanaŋ, taŋ micchā. Yadi devadattena ekappahāraŋ pañca bhikkhusatāni bhinnāni, tena hi “tathāgato abhejjapariso” ti tampi vacanaŋ micchā. Ayampi ubhato koţiko pañho tavānuppatto, gambhīro dunniveţhiyo, gaņţhitopi gaņţhitaro, etthāyaŋ jano āvaţo nivuto ovuto pihito pariyonaddho, ettha tava ñāņabalaŋ dassehi paravādesū’ ti.

‘Abhejjapariso, mahārāja, tathāgato, devadattena ca ekappahāraŋ pañca bhikkhusatāni bhinnāni, tañca pana bhedakassa balena, bhedake vijjamāne natthi, mahārāja, abhejjaŋ nāma. Bhedake sati mātāpi puttena bhijjati, puttopi mātarā bhijjati, pitāpi puttena bhijjati, puttopi pitarā bhijjati, bhātāpi bhaginiyā bhijjati, bhaginīpi bhātarā bhijjati, sahāyopi (p. 162) sahāyena bhijjati, nāvāpi nānādārusanghaţitā ūmivegasampahārena bhijjati, rukkhopi madhukappasampannaphalo anilabalavegābhihato bhijjati, suvaņņampi jātimantaŋ lohena bhijjati. Api ca, mahārāja, neso adhippāyo viññūnaŋ, nesā buddhānaŋ adhimutti, neso paņđitānaŋ chando “tathāgato bhejjapariso” ti. Api cettha kāraņaŋ atthi, yena kāraņena tathāgato vuccati “abhejjapariso” ti. Katamaŋ ettha kāraņaŋ? Tathāgatassa, mahārāja, katena adānena vā appiyavacanena vā anatthacariyāya vā asamānattatāya vā yato kutoci cariyaŋ carantassapi parisā bhinnāti na sutapubbaŋ, tena kāraņena tathāgato vuccati “abhejjapariso” ti. Tayāpetaŋ, mahārāja, ñātabbaŋ “atthi kiñci navange buddhavacane suttāgataŋ, iminā nāma kāraņena bodhisattassa katena tathāgatassa parisā bhinnā” ti? ‘Natthi bhante, no cetaŋ loke dissati nopi suyyati. Sādhu, bhante nāgasena, evametaŋ tathā sampaţicchāmī’ ti.

Abhejjaparisapañho aţţhamo.

Abhejjavaggo dutiyo.

Imasmiŋ vagge aţţha pañhā.

3. Paņāmitavaggo

1. Seţţhadhammapañho
1. ‘Bhante (p. 163) nāgasena, bhāsitampetaŋ bhagavatā “dhammo hi, vāseţţha, seţţho janetasmiŋ diţţhe ceva dhamme abhisamparāye cā” ti. Puna ca “upāsako gihī sotāpanno pihitāpāyo diţţhippatto viññātasāsano bhikkhuŋ vā sāmaņeraŋ vā puthujjanaŋ abhivādeti paccuţţhetī” ti. Yadi, bhante nāgasena, bhagavatā bhaņitaŋ “dhammo hi, vāseţţha, seţţho janetasmiŋ diţţhe ceva dhamme abhisamparāye cā” ti, tena hi “upāsako gihī sotāpanno pihitāpāyo diţţhippatto viññātasāsano bhikkhuŋ vā sāmaņeraŋ vā puthujjanaŋ abhivādeti paccuţţhetī” ti yaŋ vacanaŋ, taŋ micchā. Yadi “upāsako gihī sotāpanno pihitāpāyo diţţhippatto viññātasāsano bhikkhuŋ vā sāmaņeraŋ vā puthujjanaŋ abhivādeti paccuţţheti”, tena hi “dhammo hi, vāseţţha, seţţho janetasmiŋ diţţhe ceva dhamme abhisamparāye cāti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “dhammo hi, vāseţţha, seţţho janetasmiŋ diţţhe ceva dhamme abhisamparāye cā” ti, “upāsako ca gihī sotāpanno pihitāpāyo diţţhippatto viññātasāsano bhikkhuŋ vā sāmaņeraŋ vā puthujjanaŋ abhivādeti paccuţţheti”. Tattha pana kāraņaŋ atthi. Katamaŋ taŋ kāraņaŋ?

‘Vīsati kho panime, mahārāja, samaņassa samaņakaraņā dhammā dve ca lingāni, yehi samaņo abhivādanapaccuţţhānasamānanapūjanāraho hoti. Katame vīsati samaņassa samaņakaraņā dhammā dve ca lingāni? Seţţho dhammārāmo, aggo niyamo, cāro vihāro saŋyamo saŋvaro khanti soraccaŋ ekattacariyā ekattābhirati paţisallānaŋ hiri-ottappaŋ vīriyaŋ appamādo sikkhāsamādānaŋ uddeso paripucchā sīlādi-abhirati nirālayatā sikkhāpadapāripūritā, kāsāvadhāraņaŋ bhaņđubhāvo Ime kho (p. 164) mahārāja, vīsati samaņassa samaņakaraņā dhammā dve ca lingāni. Ete guņe bhikkhu samādāya vattati, so tesaŋ dhammānaŋ anūnattā paripuņņattā sampannattā samannāgatattā asekkhabhūmiŋ arahantabhūmiŋ okkamati, seţţhaŋ bhūmantaraŋ okkamati, arahattāsannagatoti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Khīņāsavehi so sāmaññaŋ upagato, natthi me so samayo” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Aggaparisaŋ so upagato, nāhaŋ taŋ ţhānaŋ upagato” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Labhati so pātimokkhuddesaŋ sotuŋ, nāhaŋ taŋ labhāmi sotun” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“So aññe pabbājeti upasampādeti jinasāsanaŋ vađđheti, ahametaŋ na labhāmi kātun” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Appamāņesu so sikkhāpadesu samattakārī, nāhaŋ tesu vattāmī” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Upagato so samaņalingaŋ, buddhādhippāye ţhito, tenāhaŋ lingena dūramapagato” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘“Parūļhakacchalomo so anañjita-amaņđito anulittasīlagandho, ahaŋ pana maņđanavibhūsanābhirato” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘Api ca, mahārāja, “ye te vīsati samaņakaraņā dhammā dve ca lingāni, sabbepete dhammā bhikkhussa saŋvijjanti, so yeva te dhamme dhāreti, aññepi tattha sikkhāpeti, so me āgamo sikkhāpanañca natthī” ti arahati (p. 165) upāsako sotāpanno bhikkhuŋ puthujjanaŋ abhivādetuŋ paccuţţhātuŋ

‘Yathā, mahārāja, rājakumāro purohitassa santike vijjaŋ adhīyati, khattiyadhammaŋ sikkhati, so aparena samayena abhisitto ācariyaŋ abhivādeti paccuţţheti “sikkhāpako me ayan” ti, evameva kho, mahārāja, “bhikkhu sikkhāpako vaŋsadharo” ti arahati upāsako sotāpanno bhikkhuŋ puthujjanaŋ abhivādetuŋ paccuţţhātuŋ.

‘Api ca, mahārāja, imināpetaŋ pariyāyena jānāhi bhikkhubhūmiyā mahantataŋ asamavipulabhāvaŋ. Yadi, mahārāja, upāsako sotāpanno arahattaŋ sacchikaroti, dveva tassa gatiyo bhavanti anaññā tasmiŋ yeva divase parinibbāyeyya vā, bhikkhubhāvaŋ vā upagaccheyya. Acalā hi sā, mahārāja, pabbajjā, mahatī accuggatā, yadidaŋ bhikkhubhūmī’ ti. ‘Ñāņagato, bhante nāgasena, pañho sunibbeţhito balavatā atibuddhinā tayā, na yimaŋ pañhaŋ samattho añño evaŋ viniveţhetuŋ aññatra tavādisena buddhimatā’ ti.

Seţţhadhammapañho paţhamo.

2. Sabbasattahitapharaņapañho
2. ‘Bhante nāgasena, tumhe bhaņatha “tathāgato sabbasattānaŋ ahitamapanetvā hitamupadahatī” ti. Puna ca bhaņatha aggikkhandhūpame dhammapariyāye bhaññamāne “saţţhimattānaŋ bhikkhūnaŋ uņhaŋ lohitaŋ mukhato uggatan” ti. Aggikkhandhūpamaŋ, bhante, dhammapariyāyaŋ desentena tathāgatena saţţhimattānaŋ bhikkhūnaŋ hitamapanetvā ahitamupadahitaŋ. Yadi, bhante nāgasena, tathāgato sabbasattānaŋ ahitamapanetvā hitamupadahati, tena hi aggikkhandhūpame dhammapariyāye bhaññamāne saţţhimattānaŋ bhikkhūnaŋ uņhaŋ lohitaŋ mukhato uggatanti yaŋ vacanaŋ, taŋ micchā. Yadi aggikkhandhūpame dhammapariyāye bhaññamāne saţţhimattānaŋ bhikkhūnaŋ uņhaŋ lohitaŋ mukhato uggataŋ, tena hi tathāgato sabbasattānaŋ ahitamapanetvā hitamupadahatīti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Tathāgato (p. 166) mahārāja, sabbasattānaŋ ahitamapanetvā hitamupadahati, aggikkhandhūpame dhammapariyāye bhaññamāne saţţhimattānaŋ bhikkhūnaŋ uņhaŋ lohitaŋ mukhato uggataŋ, tañca pana na tathāgatassa katena, tesaŋ yeva attano katenā’ ti.

‘Yadi, bhante nāgasena, tathāgato aggikkhandhūpamaŋ dhammapariyāyaŋ na bhāseyya, api nu tesaŋ uņhaŋ lohitaŋ mukhato uggaccheyyāti, na hi, mahārāja, micchāpaţipannānaŋ tesaŋ bhagavato dhammapariyāyaŋ sutvā pariļāho kāye uppajji, tena tesaŋ pariļāhena uņhaŋ lohitaŋ mukhato uggatan’ ti. ‘Tena hi, bhante nāgasena, tathāgatasseva katena tesaŋ uņhaŋ lohitaŋ mukhato uggataŋ, tathāgato yeva tattha adhikāro tesaŋ nāsanāya, yathā nāma, bhante nāgasena, ahi vammikaŋ paviseyya, athaññataro paŋsukāmo puriso vammikaŋ bhinditvā paŋsuŋ hareyya, tassa paŋsuharaņena vammikassa susiraŋ pidaheyya, atha tattheva so assāsaŋ alabhamāno mareyya, nanu so, bhante, ahi tassa purisassa katena maraņappatto’ ti. ‘Āma mahārājā’ ti. ‘Evameva kho, bhante nāgasena, tathāgato yeva tattha adhikāro tesaŋ nāsanāyā’ ti.

‘Tathāgato, mahārāja, dhammaŋ desayamāno anunayappaţighaŋ na karoti, anunayappaţighavippamutto dhammaŋ deseti, evaŋ dhamme desīyamāne ye tattha sammāpaţipannā, te bujjhanti. Ye pana micchāpaţipannā, te patanti. Yathā, mahārāja, purisassa ambaŋ vā jambuŋ vā madhukaŋ vā cālayamānassa yāni tattha phalāni sārāni daļhabandhanāni, tāni tattheva accutāni tiţţhanti, yāni tattha phalāni pūtivaņţamūlāni dubbalabandhanāni, tāni patanti. Evameva kho, mahārāja, tathāgato dhammaŋ desayamāno anunayappaţighaŋ na karoti, anunayappaţighavippamutto dhammaŋ deseti, evaŋ dhamme desīyamāne ye tattha sammāpaţipannā, te bujjhanti. Ye pana micchāpaţipannā, te patanti.

‘Yathā vā pana, mahārāja, kassako dhaññaŋ ropetukāmo khettaŋ kasati, tassa kasantassa anekasatasahassāni tiņāni maranti. Evameva kho, mahārāja, tathāgato paripakkamānase satte bodhento anunayappaţighavippamutto (p. 167) dhammaŋ deseti, evaŋ dhamme desīyamāne ye tattha sammāpaţipannā, te bujjhanti. Ye pana micchāpaţipannā, te tiņāni viya maranti.

‘Yathā vā pana, mahārāja, manussā rasahetu yantena ucchuŋ pīļayanti, tesaŋ ucchuŋ pīļayamānānaŋ ye tattha yantamukhagatā kimayo, te pīļiyanti. Evameva kho, mahārāja, tathāgato paripakkamānase satte bodhento dhammayantamabhipīļayati, ye tattha micchāpaţipannā, te kimī viya marantī’ ti.

‘Nanu, bhante nāgasena, te bhikkhū tāya dhammadesanāya patitā’ ti? ‘Api nu kho, mahārāja, tacchako rukkhaŋ tacchanto ujukaŋ parisuddhaŋ karotī’ ti? ‘Na hi, bhante, vajjanīyaŋ apanetvā tacchako rukkhaŋ ujukaŋ parisuddhaŋ karotī’ ti. ‘Evameva kho, mahārāja, tathāgato parisaŋ rakkhanto na sakkoti bodhaneyye satte bodhetuŋ, micchāpaţipanne pana satte apanetvā bodhaneyye satte bodheti, attakatena pana te, mahārāja, micchāpaţipannā patanti.

‘Yathā, mahārāja, kadalī veļu assatarī attajena haññati, evameva kho, mahārāja, ye te micchāpaţipannā, te attakatena haññanti patanti.

‘Yathā, mahārāja, corā attakatena cakkhuppāţanaŋ sūlāropanaŋ sīsacchedanaŋ pāpuņanti, evameva kho, mahārāja, ye te micchāpaţipannā, te attakatena haññanti patanti . Yesaŋ, mahārāja, saţţhimattānaŋ bhikkhūnaŋ uņhaŋ lohitaŋ mukhato uggataŋ, tesaŋ taŋ neva bhagavato katena, na paresaŋ katena, atha kho attano yeva katena.

‘Yathā, mahārāja, puriso sabbajanassa amataŋ dadeyya, te taŋ amataŋ asitvā arogā dīghāyukā sabbītito parimucceyyuŋ, athaññataro puriso durupacārena taŋ asitvā maraņaŋ pāpuņeyya, api nu kho so, mahārāja, amatadāyako puriso tatonidānaŋ kiñci apuññaŋ āpajjeyyā’ ti? ‘Na hi, bhante’ ti. ‘Evameva kho, mahārāja, tathāgato dasasahassiyā lokadhātuyā devamanussānaŋ amataŋ dhammadānaŋ (p. 168) deti, ye te sattā bhabbā, te dhammāmatena bujjhanti. Ye pana te sattā abhabbā, te dhammāmatena haññanti patanti. Bhojanaŋ, mahārāja, sabbasattānaŋ jīvitaŋ rakkhati, tamekacce bhuñjitvā visūcikāya maranti, api nu kho so, mahārāja, bhojanadāyako puriso tatonidānaŋ kiñci apuññaŋ āpajjeyyā’ ti? ‘Na hi, bhante’ ti. ‘Evameva kho, mahārāja, tathāgato dasasahassiyā lokadhātuyā devamanussānaŋ amataŋ dhammadānaŋ deti, ye te sattā bhabbā, te dhammāmatena bujjhanti. Ye pana te sattā abhabbā, te dhammāmatena haññanti patantī’ ti. ‘Sādhu, bhante nāgasena, evametaŋ tathā sampaţicchāmī’ ti.

Sabbasattahitapharaņapañho dutiyo.

3. Vatthaguyhanidassanapañho
3. ‘Bhante nāgasena, bhāsitampetaŋ tathāgatena–


‘“Kāyena saŋvaro sādhu, sādhu vācāya saŋvaro;


Manasā saŋvaro sādhu, sādhu sabbattha saŋvaro” ti.

‘Puna ca tathāgato catunnaŋ parisānaŋ majjhe nisīditvā purato devamanussānaŋ selassa brāhmaņassa kosohitaŋ vatthaguyhaŋ dassesi. Yadi, bhante nāgasena, bhagavatā bhaņitaŋ “kāyena saŋvaro sādhū” ti, tena hi selassa brāhmaņassa kosohitaŋ vatthaguyhaŋ dassesīti yaŋ vacanaŋ, taŋ micchā. Yadi selassa brāhmaņassa kosohitaŋ vatthaguyhaŋ dasseti, tena hi “kāyena saŋvaro sādhū” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “kāyena saŋvaro sādhū” ti, selassa ca brāhmaņassa kosohitaŋ vatthaguyhaŋ dassitaŋ. Yassa kho, mahārāja, tathāgate kankhā uppannā, tassa bodhanatthāya bhagavā iddhiyā tappaţibhāgaŋ kāyaŋ dasseti, so yeva taŋ pāţihāriyaŋ passatī’ ti.

‘Ko (p. 169) panetaŋ, bhante nāgasena, saddahissati, yaŋ parisagato eko yeva taŋ guyhaŋ passati, avasesā tattheva vasantā na passantīti. Ingha me tvaŋ tattha kāraņaŋ upadisa, kāraņena maŋ saññāpehī’ ti. ‘Diţţhapubbo pana tayā, mahārāja, koci byādhito puriso parikiņņo ñātimittehī’ ti. ‘Āma bhante’ ti. ‘Api nu kho sā, mahārāja, parisā passatetaŋ vedanaŋ, yāya so puriso vedanāya vedayatī’ ti. ‘Na hi bhante, attanā yeva so, bhante, puriso vedayatī’ ti. ‘Evameva kho, mahārāja, yasseva tathāgate kankhā uppannā, tasseva tathāgato bodhanatthāya iddhiyā tappaţibhāgaŋ kāyaŋ dasseti, so yeva taŋ pāţihāriyaŋ passati.

‘Yathā vā pana, mahārāja, kañcideva purisaŋ bhūto āviseyya, api nu kho sā, mahārāja, parisā passati taŋ bhūtāgamanan’ ti? ‘Na hi, bhante, so yeva āturo tassa bhūtassa āgamanaŋ passatī’ ti. ‘Evameva kho, mahārāja, yasseva tathāgate kankhā uppannā, tasseva tathāgato bodhanatthāya iddhiyā tappaţibhāgaŋ kāyaŋ dasseti, so yeva taŋ pāţihāriyaŋ passatī’ ti.

‘Dukkaraŋ, bhante nāgasena, bhagavatā kataŋ, yaŋ ekassapi adassanīyaŋ, taŋ dassentenā’ ti. ‘Na, mahārāja, bhagavā guyhaŋ dassesi iddhiyā pana chāyaŋ dassesī’ ti. ‘Chāyāyapi, bhante, diţţhāya diţţhaŋ yeva hoti guyhaŋ, yaŋ disvā niţţhaŋ gato’ ti. ‘Dukkarañcāpi, mahārāja, tathāgato karoti bodhaneyye satte bodhetuŋ. Yadi, mahārāja, tathāgato kiriyaŋ hāpeyya, bodhaneyyā sattā na bujjheyyuŋ. Yasmā ca kho, mahārāja, yogaññū tathāgato bodhaneyye satte bodhetuŋ, tasmā tathāgato yena yena yogena bodhaneyyā bujjhanti, tena tena yogena bodhaneyye bodheti.

‘Yathā, mahārāja, bhisakko sallakatto yena yena bhesajjena āturo arogo hoti, tena tena bhesajjena āturaŋ upasankamati, vamanīyaŋ vameti, virecanīyaŋ vireceti, anulepanīyaŋ anulimpeti, anuvāsanīyaŋ anuvāseti. Evameva kho, mahārāja, tathāgato yena yena yogena bodhaneyyā sattā bujjhanti, tena tena yogena bodheti.

‘Yathā (p. 170) vā pana, mahārāja, itthī mūļhagabbhā bhisakkassa adassanīyaŋ guyhaŋ dasseti, evameva kho, mahārāja, tathāgato bodhaneyye satte bodhetuŋ adassanīyaŋ guyhaŋ iddhiyā chāyaŋ dassesi. Natthi, mahārāja, adassanīyo nāma okāso puggalaŋ upādāya. Yadi, mahārāja, koci bhagavato hadayaŋ disvā bujjheyya, tassapi bhagavā yogena hadayaŋ dasseyya, yogaññū, mahārāja, tathāgato desanākusalo.

‘Nanu, mahārāja, tathāgato therassa nandassa adhimuttiŋ jānitvā taŋ devabhavanaŋ netvā devakaññāyo dassesi “imināyaŋ kulaputto bujjhissatī” ti, tena ca so kulaputto bujjhi. Iti kho, mahārāja, tathāgato anekapariyāyena subhanimittaŋ hīļento garahanto jigucchanto tassa bodhanahetu kakuţapādiniyo accharāyo dassesi. Evampi tathāgato yogaññū desanākusalo.

‘Puna caparaŋ, mahārāja, tathāgato therassa cūļapanthakassa bhātarā nikkađđhitassa dukkhitassa dummanassa upagantvā sukhumaŋ coļakhaņđaŋ adāsi “imināyaŋ kulaputto bujjhissatī” ti so ca kulaputto tena kāraņena jinasāsane vasībhāvaŋ pāpuņi. Evampi, mahārāja, tathāgato yogaññū desanākusalo.

‘Puna caparaŋ, mahārāja, tathāgato brāhmaņassa mogharājassa yāva tatiyaŋ pañhaŋ puţţho na byākāsi “evamimassa kulaputtassa māno upasamissati, mānūpasamā abhisamayo bhavissatī” ti, tena ca tassa kulaputtassa māno upasami, mānūpasamā so brāhmaņo chasu abhiññāsu vasībhāvaŋ pāpuņi. Evampi, mahārāja, tathāgato yogaññū desanākusalo’ ti.

‘Sādhu, bhante nāgasena, sunibbeţhito pañho bahuvidhehi kāraņehi, gahanaŋ agahanaŋ kataŋ, andhakāro āloko kato, gaņţhi bhinno, bhaggā paravādā, jinaputtānaŋ cakkhuŋ tayā uppāditaŋ, nippaţibhānā titthiyā, tvaŋ gaņivarapavaramāsajjā’ ti.

Vatthaguyhanidassanapañho tatiyo.

4. Pharusavācābhāvapañho
4. ‘Bhante (p. 171) nāgasena, bhāsitampetaŋ therena sāriputtena dhammasenāpatinā “parisuddhavacīsamācāro āvuso tathāgato, natthi tathāgatassa vacīduccaritaŋ, yaŋ tathāgato rakkheyya “mā me idaŋ paro aññāsī” ti. Puna ca tathāgato therassa sudinnassa kalandaputtassa aparādhe pārājikaŋ paññapento pharusāhi vācāhi moghapurisavādena samudācari, tena ca so thero moghapurisavādena mankucittavasena rundhitattā vippaţisārī nāsakkhi ariyamaggaŋ paţivijjhituŋ. Yadi, bhante nāgasena, parisuddhavacīsamācāro tathāgato, natthi tathāgatassa vacīduccaritaŋ, tena hi tathāgatena therassa sudinnassa kalandaputtassa aparādhe moghapurisavādena samudāciņņanti yaŋ vacanaŋ, taŋ micchā. Yadi bhagavatā therassa sudinnassa kalandaputtassa aparādhe moghapurisavādena samudāciņņaŋ, tena hi parisuddhavacīsamācāro tathāgato, natthi tathāgatassa vacīduccaritanti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, therena sāriputtena dhammasenāpatinā “parisuddhavacīsamācāro āvuso tathāgato, natthi tathāgatassa vacīduccaritaŋ, yaŋ tathāgato rakkheyya “mā me idaŋ paro aññāsī” ti. Āyasmato ca sudinnassa kalandaputtassa aparādhe pārājikaŋ paññapentena bhagavatā moghapurisavādena samudāciņņaŋ, tañca pana aduţţhacittena asārambhena yāthāvalakkhaņena. Kiñca tattha yāthāvalakkhaņaŋ, yassa, mahārāja, puggalassa imasmiŋ attabhāve catusaccābhisamayo na hoti, tassa purisattanaŋ moghaŋ aññaŋ kayiramānaŋ aññena sambhavati, tena vuccati “moghapuriso” ti. Iti, mahārāja, bhagavatā āyasmato sudinnassa kalandaputtassa satāvavacanena samudāciņņaŋ, no abhūtavādenā’ ti.

‘Sabhāvampi, bhante nāgasena, yo akkosanto bhaņati, tassa mayaŋ kahāpaņaŋ daņđaŋ dhārema, aparādho yeva so vatthuŋ nissāya visuŋ vohāraŋ ācaranto akkosatī’ ti. ‘Atthi pana, mahārāja, sutapubbaŋ (p. 172) tayā khalitassa abhivādanaŋ vā paccuţţhānaŋ vā sakkāraŋ vā upāyanānuppadānaŋ vā’ ti? ‘Na hi, bhante, yato kutoci yattha katthaci khalito, so paribhāsanāraho hoti tajjanāraho, uttamangampissa chindanti hanantipi bandhantipi ghātentipi jhāpentipī’ ti . ‘Tena hi, mahārāja, bhagavatā kiriyā yeva katā, no akiriyā’ ti.

‘Kiriyampi, bhante nāgasena, kurumānena patirūpena kātabbaŋ anucchavikena, savanenapi, bhante nāgasena, tathāgatassa sadevako loko ottappati hiriyati bhiyyo dassanena tatuttariŋ upasankamanena payirupāsanenā’ ti. ‘Api nu kho, mahārāja, tikicchako abhisanne kāye kupite dose sinehanīyāni bhesajjāni detī’ ti? ‘Na hi, bhante, tiņhāni lekhanīyāni bhesajjāni detī’ ti. ‘Evameva kho, mahārāja, tathāgato sabbakilesabyādhivūpasamāya anusiţţhiŋ deti, pharusāpi, mahārāja, tathāgatassa vācā satte sinehayati, muduke karoti. Yathā, mahārāja, uņhampi udakaŋ yaŋ kiñci sinehanīyaŋ sinehayati, mudukaŋ karoti, evameva kho, mahārāja, pharusāpi tathāgatassa vācā atthavatī hoti karuņāsahagatā. Yathā, mahārāja, pituvacanaŋ puttānaŋ atthavantaŋ hoti karuņāsahagataŋ, evameva kho, mahārāja, pharusāpi tathāgatassa vācā atthavatī hoti karuņāsahagatā. Pharusāpi, mahārāja, tathāgatassa vācā sattānaŋ kilesappahānā hoti. Yathā, mahārāja, duggandhampi gomuttaŋ pītaŋ virasampi agadaŋ khāyitaŋ sattānaŋ byādhiŋ hanati, evameva kho, mahārāja, pharusāpi tathāgatassa vācā atthavatī karuņāsahagatā. Yathā, mahārāja, mahantopi tūlapuñjo parassa kāye nipatitvā rujaŋ na karoti, evameva kho, mahārāja, pharusāpi tathāgatassa vācā na kassaci dukkhaŋ uppādetī’ ti. ‘Suvinicchito, bhante nāgasena, pañho bahūhi kāraņehi, sādhu, bhante nāgasena, evametaŋ tathā sampaţicchāmī’ ti.

Pharusavācābhāvapañho catuttho.

5. Rukkha-acetanābhāvapañho
5. ‘Bhante (p. 173) nāgasena, bhāsitampetaŋ tathāgatena–


‘“Acetanaŋ brāhmaņa assuņantaŋ, jāno ajānantamimaŋ palāsaŋ.


Āraddhavīriyo dhuvaŋ appamatto, sukhaseyyaŋ pucchasi kissa hetū” ti .

Puna ca bhaņitaŋ–


‘“Iti phandanarukkhopi, tāvade ajjhabhāsatha;


Mayhampi vacanaŋ atthi, bhāradvāja suņohi me” ti .

‘Yadi, bhante nāgasena, rukkho acetano, tena hi phandanena rukkhena bhāradvājena saha sallapitanti yaŋ vacanaŋ, taŋ micchā. Yadi phandanena rukkhena bhāradvājena saddhiŋ sallapitaŋ, tena hi rukkho acetanoti tampi vacanaŋ micchā. Ayampi ubhato koţiko pañho tavānuppato, so tayā nibbāhitabbo’ ti.

‘Bhāsitampetaŋ, mahārāja, bhagavatā “rukkho acetano” ti, phandanena ca rukkhena bhāradvājena saddhiŋ sallapitaŋ, tañca pana vacanaŋ lokasamaññāya bhaņitaŋ. Natthi, mahārāja, acetanassa rukkhassa sallāpo nāma, api ca, mahārāja, tasmiŋ rukkhe adhivatthāya devatāyetaŋ adhivacanaŋ rukkhoti, rukkho sallapatīti cesā lokapaņņatti, yathā, mahārāja, sakaţaŋ dhaññassa paripūritaŋ dhaññasakaţanti jano voharati, na ca taŋ dhaññamayaŋ sakaţaŋ, rukkhamayaŋ sakaţaŋ, tasmiŋ sakaţe dhaññassa pana ākiritattā dhaññasakaţanti jano voharati, evameva kho, mahārāja, na rukkho sallapati, rukkho acetano, yā pana tasmiŋ rukkhe adhivatthā devatā, tassā yeva taŋ adhivacanaŋ rukkhoti, rukkho sallapatīti cesā lokapaņņatti.

‘Yathā vā pana, mahārāja, dadhiŋ manthayamāno takkaŋ manthemīti voharati, na taŋ takkaŋ, yaŋ so mantheti, dadhiŋ yeva so manthento takkaŋ manthemīti voharati, evameva kho, mahārāja, na rukkho sallapati, rukkho acetano (p. 174) Yā pana tasmiŋ rukkhe adhivatthā devatā, tassāyeva taŋ adhivacanaŋ rukkhoti, rukkho sallapatīti cesā lokapaņņatti.

‘Yathā vā pana, mahārāja, asantaŋ sādhetukāmo santaŋ sādhemīti voharati asiddhaŋ siddhanti voharati, evamesā lokasamaññā, evameva kho, mahārāja, na rukkho sallapati, rukkho acetano. Yā pana tasmiŋ rukkhe adhivatthā devatā, tassāyeva taŋ adhivacanaŋ rukkhoti, rukkho sallapatīti cesā lokapaņņatti, yāya, mahārāja, lokasamaññāya jano voharati, tathāgatopi tāyeva lokasamaññāya sattānaŋ dhammaŋ desetī’ ti. ‘Sādhu, bhante nāgasena, evametaŋ tathā sampaţicchāmī’ ti.

Rukkha-acetanābhāvapañho pañcamo.

6. Piņđapātamahapphalapañho
6. ‘Bhante nāgasena, bhāsitampetaŋ dhammasangītikārakehi therehi–


‘“Cundassa bhattaŋ bhuñjitvā, kammārassāti me sutaŋ;


Ābādhaŋ samphusī dhīro, pabāļhaŋ māraņantikan” ti .

‘Puna ca bhagavatā bhaņitaŋ “dveme, ānanda, piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā ca. Katame dve? Yañca piņđapātaŋ paribhuñjitvā tathāgato anuttaraŋ sammāsambodhiŋ abhisambujjhi, yañca piņđapātaŋ paribhuñjitvā tathāgato anupādisesāya nibbānadhātuyā parinibbāyati. Ime dve piņđapātā samasamaphalā samavipākā, ativiya aññehi piņđapātehi mahapphalatarā ca mahānisaŋsatarā cā” ti. Yadi, bhante nāgasena, bhagavato cundassa bhattaŋ bhuttāvissa kharo ābādho uppanno, pabāļhā ca vedanā pavattā māraņantikā, tena hi “dveme, ānanda, piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā cā” ti yaŋ vacanaŋ, taŋ micchā. Yadi dveme piņđapātā samasamaphalā samavipākā ativiya aññehi piņđapātehi mahapphalatarā ca (p. 175) mahānisaŋsatarā ca, tena hi bhagavato cundassa bhattaŋ bhuttāvissa kharo ābādho uppanno, pabāļhā ca vedanā pavattā māraņantikāti tampi vacanaŋ micchā. Kiŋnu kho, bhante nāgasena, so piņđapāto visagatatāya mahapphalo, roguppādakatāya mahapphalo āyuvināsakatāya mahapphalo, bhagavato jīvitaharaņatāya mahapphalo? Tattha me kāraņaŋ brūhi paravādānaŋ niggahāya, etthāyaŋ jano sammūļho lobhavasena atibahuŋ khāyitena lohitapakkhandikā uppannāti. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, dhammasangītikārakehi therehi–


‘“Cundassa bhattaŋ bhuñjitvā, kammārassāti me sutaŋ;


Ābādhaŋ samphusī dhīro, pabāļhaŋ māraņantikan” ti.

‘Bhagavatā ca bhaņitaŋ “dveme, ānanda, piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā ca. Katame dve? Yañca piņđapātaŋ paribhuñjitvā tathāgato anuttaraŋ sammāsambodhiŋ abhisambujjhi, yañca piņđapātaŋ paribhuñjitvā tathāgato anupādisesāya nibbānadhātuyā parinibbāyati, ime dve piņđapātā samasamaphalā samavipākā, ativiya aññehi piņđapātehi mahapphalatarā ca mahānisaŋsatarā cā” ti.

‘So pana piņđapāto bahuguņo anekānisaŋso. Devatā, mahārāja, haţţhā pasannamānasā “ayaŋ bhagavato pacchimo piņđapāto” ti dibbaŋ ojaŋ sūkaramaddave ākiriŋsu. Tañca pana sammāpākaŋ lahupākaŋ manuññaŋ bahurasaŋ jaţţharaggitejassa hitaŋ. Na, mahārāja, tatonidānaŋ bhagavato koci anuppanno rogo uppanno, api ca, mahārāja, bhagavato pakatidubbale sarīre khīņe āyusankhāre uppanno rogo bhiyyo abhivađđhi.

‘Yathā, mahārāja, pakatiyā jalamāno aggi aññasmiŋ upādāne dinne bhiyyo pajjalati, evameva kho, mahārāja, bhagavato pakatidubbale sarīre khīņe āyusankhāre uppanno rogo bhiyyo abhivađđhi.

‘Yathā vā pana, mahārāja, soto (p. 176) pakatiyā sandamāno abhivuţţhe mahāmeghe bhiyyo mahogho udakavāhako hoti, evameva kho, mahārāja, bhagavato pakatidubbale sarīre khīņe āyusankhāre uppanno rogo bhiyyo abhivađđhi.

‘Yathā vā pana, mahārāja, pakatiyā abhisannadhātu kucchi aññasmiŋ ajjhoharite bhiyyo āyameyya, evameva kho, mahārāja, bhagavato pakatidubbale sarīre khīņe āyusankhāre uppanno rogo bhiyyo abhivađđhi, natthi, mahārāja, tasmiŋ piņđapāte doso, na ca tassa sakkā dosaŋ āropetun’ ti.

‘Bhante nāgasena, kena kāraņena te dve piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā cā’ ti? ‘Dhammānumajjanasamāpattivasena, mahārāja, te dve piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā cā’ ti.

‘Bhante nāgasena, katamesaŋ dhammānaŋ anumajjanasamāpattivasena te dve piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā cā’ ti? ‘Navannaŋ, mahārāja, anupubbavihārasamāpattīnaŋ anulomappaţilomasamāpajjanavasena te dve piņđapātā samasamaphalā samavipākā ativiya aññehi piņđapātehi mahapphalatarā ca mahānisaŋsatarā cā’ ti.

‘Bhante nāgasena, dvīsu yeva divasesu adhimattaŋ tathāgato navānupubbavihārasamāpattiyo anulomappaţilomaŋ samāpajjī’ ti? ‘Āma, mahārājā’ ti. ‘Acchariyaŋ, bhante nāgasena, abbhutaŋ bhante nāgasena. Yaŋ imasmiŋ buddhakkhette asadisaŋ paramadānaŋ, tampi imehi dvīhi piņđapātehi agaņitaŋ. Acchariyaŋ, bhante nāgasena, abbhutaŋ, bhante nāgasena. Yāva mahantā navānupubbavihārasamāpattiyo, yatra hi nāma navānupubbavihārasamāpattivasena dānaŋ mahapphalataraŋ hoti mahānisaŋsatarañca. Sādhu, bhante nāgasena, evametaŋ tathā sampaţicchāmī’ ti.

Piņđapātamahapphalapañho chaţţho.

7. Buddhapūjanapañho
7. ‘Bhante (p. 177) nāgasena, bhāsitampetaŋ tathāgatena “abyāvaţā tumhe, ānanda, hotha tathāgatassa sarīrapūjāyā” ti. Puna ca bhaņitaŋ–


‘“Pūjetha naŋ pūjaniyassa dhātuŋ;


Evaŋ karā saggamito gamissathā” ti.

‘Yadi, bhante nāgasena, tathāgatena bhaņitaŋ “abyāvaţā tumhe, ānanda, hotha tathāgatassa sarīrapūjāyā” ti, tena hi “pūjetha naŋ pūjaniyassa dhātuŋ, evaŋ karā saggamito gamissathā” ti yaŋ vacanaŋ, taŋ micchā. Yadi tathāgatena bhaņitaŋ “pūjetha naŋ pūjaniyassa dhātuŋ, evaŋ karā saggamito gamissathā” ti, tena hi “abyāvaţā tumhe ānanda, hotha tathāgatassa sarīrapūjāyā” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “abyāvaţā tumhe, ānanda, hotha tathāgatassa sarīrapūjāyā” ti, puna ca bhaņitaŋ “pūjetha naŋ pūjaniyassa dhātuŋ, evaŋ karā saggamito gamissathā” ti, tañca pana na sabbesaŋ jinaputtānaŋ yeva ārabbha bhaņitaŋ “abyāvaţā tumhe, ānanda, hotha tathāgatassa sarīrapūjāyā” ti. Akammaŋ hetaŋ, mahārāja, jinaputtānaŋ yadidaŋ pūjā, sammasanaŋ sankhārānaŋ, yoniso manasikāro, satipaţţhānānupassanā, ārammaņasāraggāho, kilesayuddhaŋ, sadatthamanuyuñjanā, etaŋ jinaputtānaŋ karaņīyaŋ, avasesānaŋ devamanussānaŋ pūjā karaņīyā.

‘Yathā, mahārāja, mahiyā rājaputtānaŋ hatthi-assarathadhanutharulekhamuddāsikkhākhaggamantasuti- sammutiyuddhayujjhāpanakiriyā karaņīyā, avasesānaŋ puthuvessasuddānaŋ kasi vaņijjā gorakkhā karaņīyā, evameva kho, mahārāja, akammaŋ hetaŋ jinaputtānaŋ yadidaŋ pūjā, sammasanaŋ sankhārānaŋ, yoniso manasikāro, satipaţţhānānupassanā, ārammaņasāraggāho, kilesayuddhaŋ, sadatthamanuyuñjanā, etaŋ jinaputtānaŋ karaņīyaŋ, avasesānaŋ devamanussānaŋ pūjā karaņīyā.

‘Yathā vā pana, mahārāja, brāhmaņamāņavakānaŋ iruvedaŋ yajuvedaŋ sāmavedaŋ athabbaņavedaŋ lakkhaņaŋ itihāsaŋ purāņaŋ nighaņđu keţubhaŋ akkharappabhedaŋ padaŋ veyyākaraņaŋ bhāsamaggaŋ uppātaŋ supinaŋ nimittaŋ chaļangaŋ candaggāhaŋ (p. 178) sūriyaggāhaŋ sukkarāhucaritaŋ uļuggahayuddhaŋ devadundubhissaraŋ okkanti ukkāpātaŋ bhūmikammaŋ disādāhaŋ bhummantalikkhaŋ jotisaŋ lokāyatikaŋ sācakkaŋ migacakkaŋ antaracakkaŋ missakuppādaŋ sakuņarutaravitaŋ sikkhā karaņīyā, avasesānaŋ puthuvessasuddānaŋ kasi vaņijjā gorakkhā karaņīyā, evameva kho, mahārāja, akammaŋ hetaŋ jinaputtānaŋ yadidaŋ pūjā, sammasanaŋ sankhārānaŋ, yoniso manasikāro, satipaţţhānānupassanā, ārammaņasāraggāho, kilesayuddhaŋ, sadatthamanuyuñjanā, etaŋ jinaputtānaŋ karaņīyaŋ, avasesānaŋ devamanussānaŋ pūjā karaņīyā, tasmā, mahārāja, tathāgato “mā ime akamme yuñjantu, kamme ime yuñjantū” ti āha “abyāvaţā tumhe, ānanda, hotha tathāgatassa sarīrapūjāyā” ti. Yadetaŋ, mahārāja, tathāgato na bhaņeyya, pattacīvarampi attano pariyādāpetvā bhikkhū buddhapūjaŋ yeva kareyyun’ ti. ‘Sādhu, bhante nāgasena, evametaŋ tathā sampaţicchāmī’ ti.

Buddhapūjanapañho sattamo.

8. Pādasakalikāhatapañho
8. ‘Bhante nāgasena, tumhe bhaņatha “bhagavato gacchantassa ayaŋ acetanā mahāpathavī ninnaŋ unnamati, unnataŋ onamatī” ti, puna ca bhaņatha “bhagavato pādo sakalikāya khato” ti. Yā sā sakalikā bhagavato pāde patitā, kissa pana sā sakalikā bhagavato pādā na nivattā. Yadi, bhante nāgasena, bhagavato gacchantassa ayaŋ acetanā mahāpathavī ninnaŋ unnamati, unnataŋ onamati, tena hi “bhagavato pādo sakalikāya khato” ti yaŋ vacanaŋ, taŋ micchā. Yadi bhagavato pādo sakalikāya khato, tena hi “bhagavato gacchantassa ayaŋ acetanā mahāpathavī ninnaŋ unnamati unnataŋ onamatī” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Saccaŋ (p. 179) mahārāja, atthetaŋ bhagavato gacchantassa ayaŋ acetanā mahāpathavī ninnaŋ unnamati unnataŋ onamati, bhagavato ca pādo sakalikāya khato, na ca pana sā sakalikā attano dhammatāya patitā, devadattassa upakkamena patitā. Devadatto, mahārāja, bahūni jātisatasahassāni bhagavati āghātaŋ bandhi, so tena āghātena “mahantaŋ kūţāgārappamāņaŋ pāsāņaŋ bhagavato upari pātessāmī” ti muñci. Atha dve selā pathavito uţţhahitvā taŋ pāsāņaŋ sampaţicchiŋsu, atha nesaŋ sampahārena pāsāņato papaţikā bhijjitvā yena vā tena vā patantī bhagavato pāde patitā’ ti.

‘Yathā ca, bhante nāgasena, dve selā pāsāņaŋ sampaţicchiŋsu, tatheva papaţikāpi sampaţicchitabbā’ ti? ‘Sampaţicchitampi, mahārāja, idhekaccaŋ paggharati pasavati na ţhānamupagacchati, yathā, mahārāja, udakaŋ pāņinā gahitaŋ angulantarikāhi paggharati pasavati na ţhānamupagacchati, khīraŋ takkaŋ madhuŋ sappi tesaŋ maccharasaŋ maŋsarasaŋ pāņinā gahitaŋ angulantarikāhi paggharati pasavati na ţhānamupagacchati, evameva kho, mahārāja, sampaţicchanatthaŋ upagatānaŋ dvinnaŋ selānaŋ sampahārena pāsāņato papaţikā bhijjitvā yena vā tena vā patantī bhagavato pāde patitā.

‘Yathā vā pana, mahārāja, saņhasukhuma-aņurajasamaŋ puļinaŋ muţţhinā gahitaŋ angulantarikāhi paggharati pasavati na ţhānamupagacchati, evameva kho, mahārāja, sampaţicchanatthaŋ upagatānaŋ dvinnaŋ selānaŋ sampahārena pāsāņato papaţikā bhijjitvā yena vā tena vā patantī bhagavato pāde patitā.

‘Yathā vā pana, mahārāja, kabaļo mukhena gahito idhekaccassa mukhato muccitvā paggharati pasavati na ţhānamupagacchati, evameva kho, mahārāja, sampaţicchanatthaŋ upagatānaŋ dvinnaŋ selānaŋ sampahārena pāsāņato papaţikā bhijjitvā yena vā tena vā patantī bhagavato pāde patitā’ ti.

‘Hotu, bhante nāgasena, selehi pāsāņo sampaţicchito, atha papaţikāyapi apaciti kātabbā yatheva mahāpathaviyā’ ti? ‘Dvādasime, mahārāja, apacitiŋ na karonti. Katame dvādasa? Ratto rāgavasena apacitiŋ na karoti, duţţho dosavasena, mūļho mohavasena, unnato (p. 180) mānavasena, nigguņo avisesatāya, atithaddho anisedhanatāya, hīno hīnasabhāvatāya, vacanakaro anissaratāya, pāpo kadariyatāya, dukkhāpito paţidukkhāpanatāya, luddho lobhābhibhūtatāya, āyūhito atthasādhanatāya apacitiŋ na karoti. Ime kho mahārāja dvādasa apacitiŋ na karonti. Sā ca pana papaţikā pāsāņasampahārena bhijjitvā animittakatadisā yena vā tena vā patamānā bhagavato pāde patitā.

‘Yathā vā pana, mahārāja, saņhasukhuma-aņurajo anilabalasamāhato animittakatadiso yena vā tena vā abhikirati, evameva kho, mahārāja, sā papaţikā pāsāņasampahārena bhijjitvā animittakatadisā yena vā tena vā patamānā bhagavato pāde patitā. Yadi pana, mahārāja, sā papaţikā pāsāņato visuŋ na bhaveyya, tampi te selā pāsāņapapaţikaŋ uppatitvā gaņheyyuŋ. Esā pana, mahārāja, papaţikā na bhūmaţţhā na ākāsaţţhā, pāsāņasampahāravegena bhijjitvā animittakatadisā yena vā tena vā patamānā bhagavato pāde patitā.

‘Yathā vā pana, mahārāja, vātamaņđalikāya ukkhittaŋ purāņapaņņaŋ animittakatadisaŋ yena vā tena vā patati, evameva kho, mahārāja, esā papaţikā pāsāņasampahāravegena animittakatadisā yena vā tena vā patamānā bhagavato pāde patitā. Api ca, mahārāja, akataññussa kadariyassa devadattassa dukkhānubhavanāya papaţikā bhagavato pāde patitā’ ti. ‘Sādhu, bhante nāgasena, evametaŋ tathā sampaţicchāmī’ ti.

Pādasakalikāhatapañho aţţhamo.

9. Aggaggasamaņapañho
9. ‘Bhante nāgasena, bhāsitampetaŋ bhagavatā “āsavānaŋ khayā samaņo hotī” ti. Puna ca bhaņitaŋ–


‘“Catubbhi dhammehi samangibhūtaŋ, taŋ ve naraŋ samaņaŋ āhu loke” ti.

Tatrime (p. 181) cattāro dhammā khanti appāhāratā rativippahānaŋ ākiñcaññaŋ. Sabbāni panetāni aparikkhīņāsavassa sakilesasseva honti. Yadi, bhante nāgasena, āsavānaŋ khayā samaņo hoti, tena hi “catubbhi dhammehi samangibhūtaŋ, taŋ ve naraŋ samaņaŋ āhu loke” ti yaŋ vacanaŋ, taŋ micchā. Yadi catubbhi dhammehi samangibhūto samaņo hoti, tena hi “āsavānaŋ khayā samaņo hotī” ti tampi vacanaŋ micchā, ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “āsavānaŋ khayā samaņo hotī” ti. Puna ca bhaņitaŋ “catubbhi dhammehi samangibhūtaŋ, taŋ ve naraŋ samaņaŋ āhu loke” ti. Tadidaŋ, mahārāja, vacanaŋ tesaŋ tesaŋ puggalānaŋ guņavasena bhaņitaŋ “catubbhi dhammehi samangibhūtaŋ, taŋ ve naraŋ samaņaŋ āhu loke” ti, idaŋ pana niravasesavacanaŋ “āsavānaŋ khayā samaņo hotī” ti.

‘Api ca, mahārāja, ye keci kilesūpasamāya paţipannā, te sabbe upādāyupādāya samaņo khīņāsavo aggamakkhāyati. Yathā, mahārāja, yāni kānici jalajathalajapupphāni, vassikaŋ tesaŋ aggamakkhāyati, avasesāni yāni kānici vividhāni pupphajātāni, sabbāni tāni pupphāni yeva, upādāyupādāya pana vassikaŋ yeva pupphaŋ janassa patthitaŋ pihayitaŋ. Evameva kho, mahārāja, ye keci kilesūpasamāya paţipannā, te sabbe upādāyupādāya samaņo khīņāsavo aggamakkhāyati.

‘Yathā vā pana, mahārāja, sabbadhaññānaŋ sāli aggamakkhāyati, yā kāci avasesā vividhā dhaññajātiyo, tā sabbā upādāyupādāya bhojanāni sarīrayāpanāya, sāli yeva tesaŋ aggamakkhāyati. Evameva kho, mahārāja, ye keci kilesūpasamāya paţipannā, te sabbe upādāyupādāya samaņo khīņāsavo aggamakkhāyatī’ ti. ‘Sādhu, bhante nāgasena, evametaŋ tathā sampaţicchāmī’ ti.

Aggaggasamaņapañho navamo.

10. Vaņņabhaņanapañho
10. ‘Bhante (p. 182) nāgasena, bhāsitampetaŋ bhagavatā “mamaŋ vā, bhikkhave, pare vaņņaŋ bhāseyyuŋ, dhammassa vā, sanghassa vā vaņņaŋ bhāseyyuŋ, tatra tumhehi na ānando, na somanassaŋ, na cetaso uppilāvitattaŋ karaņīyan” ti puna ca tathāgato selassa brāhmaņassa yathābhucce vaņņe bhaññamāne ānandito sumano uppilāvito bhiyyo uttariŋ sakaguņaŋ pakittesi–


‘“Rājāhamasmi selāti, dhammarājā anuttaro;


Dhammena cakkaŋ vattemi, cakkaŋ appaţivattiyan” ti .

‘Yadi, bhante nāgasena, bhagavatā bhaņitaŋ “mamaŋ vā, bhikkhave, pare vaņņaŋ bhāseyyuŋ, dhammassa vā sanghassa vā vaņņaŋ bhāseyyuŋ, tatra tumhehi na ānando, na somanassaŋ, na cetaso uppilāvitattaŋ karaņīyan” ti, tena hi selassa brāhmaņassa yathābhucce vaņņe bhaññamāne ānandito sumano uppilāvito bhiyyo uttariŋ sakaguņaŋ pakittesīti yaŋ vacanaŋ, taŋ micchā. Yadi selassa brāhmaņassa yathābhucce vaņņe bhaññamāne ānandito sumano uppilāvito bhiyyo uttariŋ sakaguņaŋ pakittesi, tena hi “mamaŋ vā, bhikkhave, pare vaņņaŋ bhāseyyuŋ, dhammassa vā sanghassa vā vaņņaŋ bhāseyyuŋ, tatra tumhehi na ānando, na somanassaŋ, na cetaso uppilāvitattaŋ karaņīyan” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ mahārāja, bhagavatā “mamaŋ vā, bhikkhave, pare vaņņaŋ bhāseyyuŋ, dhammassa vā sanghassa vā vaņņaŋ bhāseyyuŋ, tatra tumhehi na ānando, na somanassaŋ, na cetaso uppilāvitattaŋ karaņīyan” ti. Selassa ca brāhmaņassa yathābhucce vaņņe bhaññamāne bhiyyo uttariŋ sakaguņaŋ pakittitaŋ–


‘“Rājāhamasmi selāti, dhammarājā anuttaro;


Dhammena cakkaŋ vattemi, cakkaŋ appaţivattiyan” ti.

‘Paţhamaŋ, mahārāja, bhagavatā dhammassa sabhāvasarasalakkhaņaŋ sabhāvaŋ avitathaŋ bhūtaŋ tacchaŋ tathatthaŋ paridīpayamānena bhaņitaŋ “mamaŋ vā bhikkhave, pare (p. 183) vaņņaŋ bhāseyyuŋ, dhammassa vā sanghassa vā vaņņaŋ bhāseyyuŋ, tatra tumhehi na ānando, na somanassaŋ, na cetaso uppilāvitattaŋ karaņīyan” ti. Yaŋ pana bhagavatā selassa brāhmaņassa yathābhucce vaņņe bhaññamāne bhiyyo uttariŋ sakaguņaŋ pakittitaŋ “rājāhamasmi selāti, dhammarājā anuttaro” ti taŋ na lābhahetu, na yasahetu, na attahetu, na pakkhahetu, na antevāsikamyatāya, atha kho anukampāya kāruññena hitavasena evaŋ imassa dhammābhisamayo bhavissati tiņņañca māņavakasatānanti, evaŋ bhiyyo uttariŋ sakaguņaŋ bhaņitaŋ “rājāhamasmi selāti, dhammarājā anuttaro” ti. ‘Sādhu, bhante nāgasena, evametaŋ tathā sampaţicchāmī’ ti.

Vaņņabhaņanapañho dasamo.

11. Ahiŋsāniggahapañho
11. ‘Bhante nāgasena, bhāsitampetaŋ bhagavatā “ahiŋsayaŋ paraŋ loke, piyo hohisi māmako” ti. Puna ca bhaņitaŋ “niggaņhe niggahārahaŋ, paggaņhe paggahārahan” ti. Niggaho nāma, bhante nāgasena, hatthacchedo pādacchedo vadho bandhanaŋ kāraņā māraņaŋ santativikopanaŋ, na etaŋ vacanaŋ bhagavato yuttaŋ, na ca bhagavā arahati etaŋ vacanaŋ vattuŋ. Yadi, bhante nāgasena, bhagavatā bhaņitaŋ “ahiŋsayaŋ paraŋ loke, piyo hohisi māmako’ ti, tena hi ‘niggaņhe niggahārahaŋ, paggaņhe paggahārahan’ ti yaŋ vacanaŋ, taŋ micchā. Yadi tathāgatena bhaņitaŋ ‘niggaņhe niggahārahaŋ, paggaņhe paggahārahan’ ti, tena hi ‘ahiŋsayaŋ paraŋ loke, piyo hohisi māmako’ ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “ahiŋsayaŋ paraŋ loke, piyo hohisi māmako” ti, bhaņitañca “niggaņhe niggahārahaŋ, paggaņhe paggahārahan” ti (p. 184) “Ahiŋsayaŋ paraŋ loke, piyo hohisi māmako” ti sabbesaŋ, mahārāja, tathāgatānaŋ anumataŋ etaŋ, esā anusiţţhi, esā dhammadesanā, dhammo hi, mahārāja, ahiŋsālakkhaņo, sabhāvavacanaŋ etaŋ. Yaŋ pana, mahārāja, tathāgato āha “niggaņhe niggahārahaŋ, paggaņhe paggahārahan” ti, bhāsā esā, uddhataŋ, mahārāja, cittaŋ niggahetabbaŋ, līnaŋ cittaŋ paggahetabbaŋ. Akusalaŋ cittaŋ niggahetabbaŋ, kusalaŋ cittaŋ paggahetabbaŋ. Ayoniso manasikāro niggahetabbo, yoniso manasikāro paggahetabbo. Micchāpaţipanno niggahetabbo, sammāpaţipanno paggahetabbo. Anariyo niggahetabbo ariyo paggahetabbo. Coro niggahetabbo, acoro paggahetabbo’ ti.

‘Hotu, bhante nāgasena, idāni tvaŋ paccāgatosi mama visayaŋ, yamahaŋ pucchāmi, so me attho upagato. Coro pana, bhante nāgasena, niggaņhantena kathaŋ niggahetabbo’ ti? ‘Coro, mahārāja, niggaņhantena evaŋ niggahetabbo, paribhāsanīyo paribhāsitabbo, daņđanīyo daņđetabbo, pabbājanīyo pabbājetabbo, bandhanīyo bandhitabbo, ghātanīyo ghātetabbo’ ti. ‘Yaŋ pana, bhante nāgasena, corānaŋ ghātanaŋ, taŋ tathāgatānaŋ anumatan’ ti? ‘Na hi, mahārājā’ ti. ‘Kissa pana coro anusāsanīyo anumato tathāgatānan’ ti? ‘Yo so, mahārāja, ghātīyati, na so tathāgatānaŋ anumatiyā ghātīyati, sayankatena so ghātīyati, api ca dhammānusiţţhiyā anusāsīyati, sakkā pana, mahārāja, tayā purisaŋ akārakaŋ anaparādhaŋ vīthiyaŋ carantaŋ gahetvā ghātayitun’ ti? ‘Na sakkā, bhante’ ti. ‘Kena kāraņena, mahārājā’ ti? ‘Akārakattā, bhante’ ti. ‘Evameva kho, mahārāja, na coro tathāgatānaŋ anumatiyā haññati, sayankatena so haññati, kiŋ panettha anusāsako kiñci dosaŋ āpajjatī’ ti? ‘Na hi bhante’ ti. ‘Tena hi, mahārāja, tathāgatānaŋ anusiţţhi sammānusiţţhi hotī’ ti. ‘Sādhu, bhante nāgasena, evametaŋ tathā sampaţicchāmī’ ti.

Ahiŋsāniggahapañho ekādasamo.

12. Bhikkhupaņāmitapañho
12. ‘Bhante (p. 185) nāgasena, bhāsitampetaŋ bhagavatā “akkodhano vigatakhilohamasmī” ti, puna ca tathāgato there sāriputtamoggallāne saparise paņāmesi, kiŋ nu kho, bhante nāgasena, tathāgato kupito parisaŋ paņāmesi, udāhu tuţţho paņāmesi, etaŋ tāva jānāhi imaŋ nāmāti? Yadi, bhante nāgasena, kupito parisaŋ paņāmesi, tena hi tathāgatassa kodho appaţivattito, yadi tuţţho paņāmesi, tena hi avatthusmiŋ ajānantena paņāmitā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “akkodhano vigatakhilohamasmī” ti, paņāmitā ca therā sāriputtamoggallānā saparisā, tañca pana na kopena, idha, mahārāja, kocideva puriso mahāpathaviyā mūle vā khāņuke vā pāsāņe vā kaţhale vā visame vā bhūmibhāge khalitvā patati, api nu kho, mahārāja, mahāpathavī kupitā taŋ pātetī’ ti? ‘Na hi, bhante, natthi mahāpathaviyā kopo vā pasādo vā, anunayappaţighavippamuttā mahāpathavī, sayameva so alaso khalitvā patitoti. Evameva kho, mahārāja, natthi tathāgatānaŋ kopo vā pasādo vā, anunayappaţighavippamuttā tathāgatā arahanto sammāsambuddhā, atha kho sayaŋ kateneva te attano aparādhena paņāmitā.

‘Idha pana, mahārāja, mahāsamuddo na matena kuņapena saŋvasati, yaŋ hoti mahāsamudde mataŋ kuņapaŋ, taŋ khippameva nicchubhati thalaŋ ussāreti. Api nu kho, mahārāja, mahāsamuddo kupito taŋ kuņapaŋ nicchubhatī’ ti? ‘Na hi, bhante, natthi mahāsamuddassa kopo vā pasādo vā, anunayappaţighavippamutto mahāsamuddo’ ti. ‘Evameva kho, mahārāja, natthi tathāgatānaŋ kopo vā pasādo vā, anunayappaţighavippamuttā tathāgatā arahanto sammāsambuddhā, atha kho sayaŋ kateneva te attano aparādhena paņāmitā.

‘Yathā, mahārāja, pathaviyā khalito patīyati, evaŋ jinasāsanavare khalito paņāmīyati. Yathā, mahārāja, samudde mataŋ kuņapaŋ nicchubhīyati (p. 186) evaŋ jinasāsanavare khalito paņāmīyati. Yaŋ pana te, mahārāja, tathāgato paņāmesi, tesaŋ atthakāmo hitakāmo sukhakāmo visuddhikāmo “evaŋ ime jātijarābyādhimaraņehi parimuccissantī” ti paņāmesī’ ti. ‘Sādhu, bhante nāgasena, evametaŋ tathā sampaţicchāmī’ ti.

Bhikkhupaņāmitapañho dvādasamo.

Paņāmitavaggo tatiyo.

Imasmiŋ vagge dvādasa pañhā.

4. Sabbaññutañāņavaggo

1. Iddhikammavipākapañho
1. ‘Bhante (p. 187) nāgasena, bhāsitampetaŋ bhagavatā “etadaggaŋ, bhikkhave, mama sāvakānaŋ bhikkhūnaŋ iddhimantānaŋ yadidaŋ mahāmoggallāno” ti. Puna ca kira so laguļehi paripothito bhinnasīso sañcuņņitaţţhimaŋsadhamanichinnaparigatto parinibbuto . Yadi, bhante nāgasena, thero mahāmoggallāno iddhiyā koţiŋ gato, tena hi laguļehi pothito parinibbutoti yaŋ vacanaŋ, taŋ micchā. Yadi laguļehi paripothito parinibbuto, tena hi iddhiyā koţiŋ gatoti tampi vacanaŋ micchā. Kiŋ na samattho iddhiyā attano upaghātaŋ apanayituŋ, sadevakassapi lokassa paţisaraņaŋ bhavituŋ arahoti? Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “etadaggaŋ, bhikkhave, mama sāvakānaŋ bhikkhūnaŋ iddhimantānaŋ yadidaŋ mahāmoggallāno” ti. Āyasmā ca mahāmoggallāno laguļahato parinibbuto, tañca pana kammādhiggahitenā’ ti.

‘Nanu, bhante nāgasena, iddhimato iddhivisayopi kammavipākopi dve acintiyā, acintiyena acintiyaŋ apanayitabbaŋ. Yathā nāma, bhante, keci phalakāmā kapitthena kapitthaŋ pothenti, ambena ambaŋ pothenti, evameva kho, bhante nāgasena, acintiyena acintiyaŋ pothayitvā apanetabban’ ti? ‘Acintiyānampi, mahārāja, ekaŋ adhimattaŋ balavataraŋ, yathā, mahārāja, mahiyā rājāno honti samajaccā, samajaccānampi tesaŋ eko sabbe abhibhavitvā āņaŋ pavatteti. Evameva kho, mahārāja, tesaŋ acintiyānaŋ kammavipākaŋ yeva adhimattaŋ balavataraŋ, kammavipākaŋ yeva sabbe abhibhaviya āņaŋ pavatteti, kammādhiggahitassa avasesā kiriyā okāsaŋ na labhanti.

‘Idha (p. 188) pana, mahārāja, koci puriso kismiñcideva pakaraņe aparajjhati, na tassa mātā vā pitā vā bhaginī vā bhātaro vā sakhī vā sahāyakā vā tāyanti, atha kho rājā yeva tattha abhibhaviya āņaŋ pavatteti. Kiŋ tattha kāraņaŋ? Aparādhikatā. Evameva kho, mahārāja, tesaŋ acintiyānaŋ kammavipākaŋ yeva adhimattaŋ balavataraŋ, kammavipākaŋ yeva sabbe abhibhaviya āņaŋ pavatteti, kammādhiggahitassa avasesā kiriyā okāsaŋ na labhanti.

‘Yathā vā pana, mahārāja, mahiyā davađāhe samuţţhite ghaţasahassampi udakaŋ na sakkoti nibbāpetuŋ, atha kho aggi yeva tattha abhibhaviya āņaŋ pavatteti. Kiŋ tattha kāraņaŋ? Balavatā tejassa. Evameva kho, mahārāja, tesaŋ acintiyānaŋ kammavipākaŋ yeva adhimattaŋ balavataraŋ, kammavipākaŋ yeva sabbe abhibhaviya āņaŋ pavatteti, kammādhiggahitassa avasesā kiriyā okāsaŋ na labhanti, tasmā, mahārāja, āyasmato mahāmoggallānassa kammādhiggahitassa laguļehi pothiyamānassa iddhiyā samannāhāro nāhosī’ ti. ‘Sādhu, bhante nāgasena, evametaŋ tathā sampaţicchāmī’ ti.

Iddhikammavipākapañho paţhamo.

2. Dhammavinayapaţicchannāpaţicchannapañho
2. ‘Bhante nāgasena, bhāsitampetaŋ bhagavatā “tathāgatappavedito, bhikkhave, dhammavinayo vivaţo virocati no paţicchanno” ti. Puna ca pātimokkhuddeso kevalañca vinayapiţakaŋ pihitaŋ paţicchannaŋ. Yadi, bhante nāgasena, jinasāsane yuttaŋ vā pattaŋ vā samayaŋ labhetha, vinayapaņņatti vivaţā sobheyya. Kena kāraņena? Kevalaŋ tattha sikkhā saŋyamo niyamo sīlaguņa-ācārapaņņatti attharaso dhammaraso vimuttiraso. Yadi, bhante nāgasena, bhagavatā bhaņitaŋ “tathāgatappavedito, bhikkhave, dhammavinayo vivaţo virocati no paţicchanno” ti, tena hi “pātimokkhuddeso kevalañca vinayapiţakaŋ pihitaŋ paţicchannan” ti yaŋ vacanaŋ, taŋ micchā. Yadi pātimokkhuddeso kevalañca vinayapiţakaŋ pihitaŋ paţicchannaŋ, tena hi “tathāgatappavedito, (p. 189) bhikkhave, dhammavinayo vivaţo virocati no paţicchanno” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ mahārāja, bhagavatā “tathāgatappavedito, bhikkhave, dhammavinayo vivaţo virocati no paţicchanno” ti. Puna ca pātimokkhuddeso kevalañca vinayapiţakaŋ pihitaŋ paţicchannaŋ, tañca pana na sabbesaŋ, sīmaŋ katvā pihitaŋ.

‘ tividhena, mahārāja, bhagavatā pātimokkhuddeso sīmaŋ katvā pihito, pubbakānaŋ tathāgatānaŋ vaŋsavasena pātimokkhuddeso sīmaŋ katvā pihito, dhammassa garukattā pihito, bhikkhubhūmiyā garukattā pihito.

‘Kathaŋ pubbakānaŋ tathāgatānaŋ vaŋsavasena pātimokkhuddeso sīmaŋ katvā pihito, eso vaŋso, mahārāja, sabbesaŋ pubbakānaŋ tathāgatānaŋ yadidaŋ bhikkhumajjhe pātimokkhuddeso avasesānaŋ pihito. Yathā, mahārāja, khattiyānaŋ khattiyamāyā khattiyesu yeva carati, evametaŋ khattiyānaŋ lokassa paveņī avasesānaŋ pihitā. Evameva kho, mahārāja, eso vaŋso sabbesaŋ pubbakānaŋ tathāgatānaŋ yadidaŋ bhikkhumajjhe pātimokkhuddeso avasesānaŋ pihito.

‘Yathā vā pana, mahārāja, mahiyā gaņā vattanti, seyyathidaŋ, mallā atoņā pabbatā dhammagiriyā brahmagiriyā naţakā naccakā langhakā pisācā maņibhaddā puņņabaddhā candimasūriyā siridevatā kālidevatā, sivā vasudevā ghanikā asipāsā bhaddiputtāti, tesaŋ tesaŋ rahassaŋ tesu tesu gaņesu yeva carati, avasesānaŋ pihitaŋ. Evameva kho, mahārāja, eso vaŋso sabbesaŋ pubbakānaŋ tathāgatānaŋ yadidaŋ bhikkhumajjhe pātimokkhuddeso avasesānaŋ pihito. Evaŋ pubbakānaŋ tathāgatānaŋ vaŋsavasena pātimokkhuddeso sīmaŋ katvā pihito.

‘Kathaŋ dhammassa garukattā pātimokkhuddeso sīmaŋ katvā pihito? Dhammo, mahārāja, garuko bhāriyo, tattha sammattakārī aññaŋ ārādheti, taŋ tattha paramparāsammattakāritāya pāpuņāti, na taŋ tattha paramparāsammattakāritāya pāpuņāti, mā cāyaŋ sāradhammo varadhammo (p. 190) asammattakārīnaŋ hatthagato oññāto avaññāto hīļito khīļito garahito bhavatu, mā cāyaŋ sāradhammo varadhammo dujjanagato oññāto avaññāto hīļito khīļito garahito bhavatūti. Evaŋ dhammassa garukattā pātimokkhuddeso sīmaŋ katvā pihito.

‘Yathā, mahārāja, sāravarapavara-abhijātajātimantarattalohitacandanaŋ nāma savarapuramanugataŋ oññātaŋ avaññātaŋ hīļitaŋ khīļitaŋ garahitaŋ bhavati, evameva kho, mahārāja, mā cāyaŋ sāradhammo varadhammo paramparā-asammattakārīnaŋ hatthagato oññāto avaññāto hīļito khīļito garahito bhavatu, mā cāyaŋ sāradhammo varadhammo dujjanagato oññāto avaññāto hīļito khīļito garahito bhavatūti. Evaŋ dhammassa garukattā pātimokkhuddeso sīmaŋ katvā pihito

‘Kathaŋ bhikkhubhūmiyā garukattā pātimokkhuddeso sīmaŋ katvā pihito, bhikkhubhāvo kho, mahārāja, loke atuliyo appamāņo anagghiyo, na sakkā kenaci agghāpetuŋ tuletuŋ parimetuŋ, māyaŋ evarūpe bhikkhubhāve ţhito lokena samasamo bhavatūti bhikkhūnaŋ yeva antare pātimokkhuddeso carati. Yathā, mahārāja, loke varapavarabhaņđaŋ vatthaŋ vā attharaņaŋ vā gajaturangarathasuvaņņarajatamaņimuttā-itthiratanādīni vā vijitakammasūrā vā sabbe te rājānamupagacchanti, evameva kho, mahārāja, yāvatā loke sugatāgamapariyatti-ācārasaŋyamasīlasaŋvaraguņā, sabbe te bhikkhusanghamupagatā bhavanti. Evaŋ bhikkhubhūmiyā garukattā pātimokkhuddeso sīmaŋ katvā pihito’ ti. ‘Sādhu, bhante nāgasena, evametaŋ tathā sampiţicchāmī’ ti.

Dhammavinayapaţicchannāpaţicchannapañho dutiyo.

3. Musāvādagarulahubhāvapañho
3. ‘Bhante nāgasena, bhāsitampetaŋ bhagavatā “sampajānamusāvāde pārājiko hotī” ti. Puna ca bhaņitaŋ “sampajānamusāvāde lahukaŋ āpattiŋ (p. 191) āpajjati ekassa santike desanāvatthukan” ti. Bhante nāgasena, ko panettha viseso, kiŋ kāraņaŋ, yañcekena musāvādena ucchijjati, yañcekena musāvādena satekiccho hoti? Yadi, bhante nāgasena, bhagavatā bhaņitaŋ “sampajānamusāvāde pārājiko hotī” ti, tena hi “sampajānamusāvāde lahukaŋ āpattiŋ āpajjati ekassa santike desanāvatthukan” ti yaŋ vacanaŋ, taŋ micchā. Yadi tathāgatena bhaņitaŋ “sampajānamusāvāde lahukaŋ āpattiŋ āpajjati ekassa santike desanāvatthukan” ti, tena hi “sampajānamusāvāde pārājiko hotī” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ mahārāja, bhagavatā “sampajānamusāvāde pārājiko hotī” ti. Bhaņitañca “sampajānamusāvāde lahukaŋ āpattiŋ āpajjati ekassa santike desanāvatthukan” ti, tañca pana vatthuvasena garukalahukaŋ hoti. Taŋ kiŋ maññasi, mahārāja, idha koci puriso parassa pāņinā pahāraŋ dadeyya, tassa tumhe kiŋ daņđaŋ dhārethā’ ti? ‘Yadi so, bhante, āha “nakkhamāmī” ti, tassa mayaŋ akkhamamāne kahāpaņaŋ harāpemā’ ti ‘idha pana, mahārāja, so yeva puriso tava pāņinā pahāraŋ dadeyya, tassa pana ko daņđo’ ti? ‘Hatthampissa, bhante, chedāpeyyāma, pādampi chedāpeyyāma, yāva sīsaŋ kaļīracchejjaŋ chedāpeyyāma, sabbampi taŋ gehaŋ vilumpāpeyyāma, ubhatopakkhe yāva sattamaŋ kulaŋ samugghātāpeyyāmā’ ti. ‘Ko panettha, mahārāja, viseso, kiŋ kāraņaŋ, yaŋ ekassa pāņippahāre sukhumo kahāpaņo daņđo, yaŋ tava pāņippahāre hatthacchejjaŋ pādacchejjaŋ yāva kaļīracchejjaŋ sabbagehādānaŋ ubhatopakkhe yāva sattamakulā samugghāto’ ti? ‘Manussantarena, bhante’ ti. ‘Evameva kho, mahārāja, sampajānamusāvādo vatthuvasena garukalahuko hotī’ ti. ‘Sādhu, bhante nāgasena, evametaŋ tathā sampaţicchāmī’ ti.

Musāvādagarulahubhāvapañho tatiyo.

4. Bodhisattadhammatāpañho
4. ‘Bhante (p. 192) nāgasena, bhāsitampetaŋ bhagavatā dhammatādhammapariyāye “pubbeva bodhisattānaŋ mātāpitaro niyatā honti, bodhi niyatā hoti, aggasāvakā niyatā honti, putto niyato hoti, upaţţhāko niyato hotī” ti. Puna ca tumhe bhaņatha “tusite kāye ţhito bodhisatto aţţha mahāvilokanāni viloketi, kālaŋ viloketi, dīpaŋ viloketi, desaŋ viloketi, kulaŋ viloketi, janettiŋ viloketi, āyuŋ viloketi, māsaŋ viloketi, nekkhammaŋ viloketī” ti. Bhante nāgasena, aparipakke ñāņe bujjhanaŋ natthi, paripakke ñāņe na sakkā nimesantarampi āgametuŋ, anatikkamanīyaŋ paripakkamānasaŋ. Kasmā bodhisatto kālaŋ vilokehi “kamhi kāle uppajjāmī” ti. Aparipakke ñāņe bujjhanaŋ natthi, paripakke ñāņe na sakkā nimesantarampi āgametuŋ, kasmā bodhisatto kulaŋ viloketi “kumhi kule uppajjāmī” ti. Yadi, bhante nāgasena, pubbeva bodhisattassa mātāpitaro niyatā, tena hi “kulaŋ viloketī” ti yaŋ vacanaŋ, taŋ micchā. Yadi kulaŋ viloketi, tena hi “pubbeva bodhisattassa mātāpitaro niyatā” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Niyatā, mahārāja, pubbeva bodhisattassa mātāpitaro, kulañca bodhisatto viloketi. Kinti pana kulaŋ viloketi “ye me mātāpitaro, te khattiyā udāhu brāhmaņā” ti. Evaŋ kulaŋ viloketi.

‘Aţţhannaŋ, mahārāja, pubbeva anāgataŋ oloketabbaŋ hoti. Katamesaŋ aţţhannaŋ? Vāņijassa, mahārāja, pubbeva vikkayabhaņđaŋ oloketabbaŋ hoti, hatthināgassa pubbeva soņđāya anāgato maggo oloketabbo hoti, sākaţikassa pubbeva anāgataŋ titthaŋ oloketabbaŋ hoti, niyāmakassa pubbeva anāgataŋ tīraŋ oloketvā nāvā pesetabbā hoti, bhisakkassa pubbeva āyuŋ oloketvā āturo upasankamitabbo hoti, uttarasetussa pubbeva thirāthirabhāvaŋ jānitvā abhiruhitabbaŋ hoti, bhikkhussa pubbeva anāgataŋ kālaŋ paccavekkhitvā bhojanaŋ bhuñjitabbaŋ hoti, bodhisattānaŋ pubbeva kulaŋ oloketabbaŋ hoti (p. 193) “khattiyakulaŋ vā brāhmaņakulaŋ vā” ti. Imesaŋ kho, mahārāja, aţţhannaŋ pubbeva anāgataŋ oloketabbaŋ hotī’ ti. ‘Sādhu, bhante nāgasena, evametaŋ tathā sampaţicchāmī’ ti.

Bodhisattadhammatāpañho catuttho.

5. Attanipātanapañho
5. ‘Bhante nāgasena, bhāsitampetaŋ bhagavatā “na, bhikkhave, attānaŋ pātetabbaŋ, yo pāteyya, yathādhammo kāretabbo” ti. Puna ca tumhe bhaņatha “yattha katthaci bhagavā sāvakānaŋ dhammaŋ desayamāno anekapariyāyena jātiyā jarāya byādhino maraņassa samucchedāya dhammaŋ deseti, yo hi koci jātijarābyādhimaraņaŋ samatikkamati, taŋ paramāya pasaŋsāya pasaŋsatī” ti. Yadi, bhante nāgasena, bhagavatā bhaņitaŋ “na, bhikkhave, attānaŋ pātetabbaŋ, yo pāteyya, yathādhammo kāretabbo” ti, tena hi “jātiyā jarāya byādhino maraņassa samucchedāya dhammaŋ desetī” ti yaŋ vacanaŋ, taŋ micchā. Yadi jātiyā jarāya byādhino maraņassa samucchedāya dhammaŋ deseti, tena hi “na, bhikkhave, attānaŋ pātetabbaŋ, yo pāteyya, yathādhammo kāretabbo’ ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “na, bhikkhave, attānaŋ pātetabbaŋ, yo pāteyya, yathādhammo kāretabbo” ti. Yattha katthaci bhagavatā sāvakānaŋ dhammaŋ desayāmānena ca anekapariyāyena jātiyā jarāya byādhino maraņassa samucchedāya dhammo desito, tattha pana kāraņaŋ atthi, yena bhagavā kāraņena paţikkhipi samādapesi cā’ ti.

‘Kiŋ panettha, bhante nāgasena, kāraņaŋ, yena bhagavā kāraņena paţikkhipi samādapesi cā’ ti? ‘Sīlavā, mahārāja, sīlasampanno agadasamo sattānaŋ kilesavisavināsane, osadhasamo sattānaŋ kilesabyādhivūpasame, udakasamo sattānaŋ kilesarajojallāpaharaņe, maņiratanasamo sattānaŋ sabbasampattidāne, nāvāsamo sattānaŋ caturoghapāragamane, satthavāhasamo sattānaŋ jātikantāratāraņe, vātasamo sattānaŋ (p. 194) tividhaggisantāpanibbāpane, mahāmeghasamo sattānaŋ mānasaparipūraņe, ācariyasamo sattānaŋ kusalasikkhāpane, sudesakasamo sattānaŋ khemapathamācikkhaņe. Evarūpo, mahārāja, bahuguņo anekaguņo appamāņaguņo guņarāsi guņapuñjo sattānaŋ vađđhikaro sīlavā “mā vinassī” ti sattānaŋ anukampāya bhagavā sikkhāpadaŋ paññapesi “na, bhikkhave, attānaŋ pātetabbaŋ, yo pāteyya, yathādhammo kāretabbo” ti. Idamettha, mahārāja, kāraņaŋ, yena kāraņena bhagavā paţikkhipi. Bhāsitampetaŋ, mahārāja, therena kumārakassapena vicitrakathikena pāyāsirājaññassa paralokaŋ dīpayamānena “yathā yathā kho rājañña samaņabrāhmaņā sīlavanto kalyāņadhammā ciraŋ dīghamaddhānaŋ tiţţhanti, tathā tathā bahuŋ puññaŋ pasavanti, bahujanahitāya ca paţipajjanti bahujanasukhāya lokānukampāya atthāya hitāya sukhāya devamanussānan” ti.

‘Kena pana kāraņena bhagavā samādapesi? Jātipi, mahārāja, dukkhā, jarāpi dukkhā, byādhipi dukkho, maraņampi dukkhaŋ, sokopi dukkho, paridevopi dukkho, dukkhampi dukkhaŋ, domanassampi dukkhaŋ, upāyāsopi dukkho, appiyehi sampayogopi dukkho, piyehi vippayogopi dukkho, mātumaraņampi dukkhaŋ, pitumaraņampi dukkhaŋ, bhātumaraņampi dukkhaŋ, bhaginimaraņampi dukkhaŋ, puttamaraņampi dukkhaŋ, dāramaraņampi dukkhaŋ, dāsamaraņampi dukkhaŋ, ñātimaraņampi dukkhaŋ, ñātibyasanampi dukkhaŋ, rogabyasanampi dukkhaŋ, bhogabyasanampi dukkhaŋ, sīlabyasanampi dukkhaŋ, diţţhibyasanampi dukkhaŋ, rājabhayampi dukkhaŋ, corabhayampi dukkhaŋ, veribhayampi dukkhaŋ, dubbhikkhabhayampi dukkhaŋ, aggibhayampi dukkhaŋ, udakabhayampi dukkhaŋ, ūmibhayampi dukkhaŋ, āvaţţabhayampi dukkhaŋ, kumbhīlabhayampi dukkhaŋ, susukābhayampi dukkhaŋ, attānuvādabhayampi dukkhaŋ, parānuvādabhayampi dukkhaŋ, daņđabhayampi dukkhaŋ, duggatibhayampi dukkhaŋ, parisāsārajjabhayampi dukkhaŋ, ājīvakabhayampi dukkhaŋ, maraņabhayampi dukkhaŋ, vettehi tāļanampi dukkhaŋ, kasāhi tāļanampi dukkhaŋ, addhadaņđakehi tāļanampi dukkhaŋ, hatthacchedanampi dukkhaŋ, pādacchedanampi dukkhaŋ, hatthapādacchedanampi dukkhaŋ, kaņņacchedanampi dukkhaŋ, nāsacchedanampi dukkhaŋ, kaņņanāsacchedanampi dukkhaŋ, bilangathālikampi dukkhaŋ, sankhamuņđikampi dukkhaŋ, rāhumukhampi dukkhaŋ, jotimālikampi dukkhaŋ, hatthapajjotikampi dukkhaŋ, erakavattikampi dukkhaŋ, cīrakavāsikampi dukkhaŋ, eņeyyakampi dukkhaŋ (p. 195) baļisamaŋsikampi dukkhaŋ, kahāpaņikampi dukkhaŋ, khārāpatacchikampi dukkhaŋ, palighaparivattikampi dukkhaŋ, palālapīţhakampi dukkhaŋ, tattena telena osiñcanampi dukkhaŋ, sunakhehi khādāpanampi dukkhaŋ, jīvasūlāropanampi dukkhaŋ, asinā sīsacchedanampi dukkhaŋ, evarūpāni, mahārāja, bahuvidhāni anekavidhāni dukkhāni saŋsāragato anubhavati.

‘Yathā, mahārāja, himavantapabbate abhivuţţhaŋ udakaŋ gangāya nadiyā pāsāņa sakkhara khara marumba āvaţţa gaggalaka ūmikavankacadika āvaraņanīvaraņamūlakasākhāsu pariyottharati, evameva kho, mahārāja, evarūpāni bahuvidhāni anekavidhāni dukkhāni saŋsāragato anubhavati. Pavattaŋ, mahārāja, dukkhaŋ, appavattaŋ sukhaŋ. Appavattassa guņaŋ pavattassa ca bhayaŋ dīpayamāno, mahārāja, bhagavā appavattassa sacchikiriyāya jātijarābyādhimaraņasamatikkamāya samādapesi, idamettha, mahārāja, kāraņaŋ, yena kāraņena bhagavā samādapesī’ ti. ‘Sādhu, bhante nāgasena, sunibbeţhito pañho, sukathitaŋ kāraņaŋ, evametaŋ tathā sampaţicchāmī’ ti.

Attanipātanapañho pañcamo.

6. Mettābhāvanānisaŋsapañho
6. ‘Bhante nāgasena, bhāsitampetaŋ bhagavatā “mettāya, bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya ekādasānisaŋsā pāţikankhā. Katame ekādasa? Sukhaŋ supati, sukhaŋ paţibujjhati na pāpakaŋ supinaŋ passati, manussānaŋ piyo hoti, amanussānaŋ piyo hoti, devatā rakkhanti, nāssa aggi vā visaŋ vā satthaŋ vā kamati, tuvaţaŋ cittaŋ samādhiyati, mukhavaņņo vippasīdati, asammūļho kālaŋ karoti, uttariŋ appaţivijjhanto brahmalokūpago hotī” ti. Puna ca tumhe bhaņatha “sāmo kumāro mettāvihārī migasanghena parivuto pavane vicaranto pīļiyakkhena raññā viddho visapītena sallena tattheva mucchito patito” ti.

‘Yadi (p. 196) bhante nāgasena, bhagavatā bhaņitaŋ “mettāya bhikkhave …pe… brahmalokūpago hotī” ti, tena hi ‘sāmo kumāro mettāvihārī migasanghena parivuto pavane vicaranto pīļiyakkhena raññā viddho visapītena sallena tattheva mucchito patito” ti yaŋ vacanaŋ, taŋ micchā. Yadi sāmo kumāro mettāvihārī migasanghena parivuto pavane vicaranto pīļiyakkhena raññā viddho visapītena sallena tattheva mucchito patito, tena hi “mettāya, bhikkhave …pe… satthaŋ vā kamatī” ti tampi vacanaŋ micchā. Ayampi ubhato koţiko pañho sunipuņo parisaņho sukhumo gambhīro, api sunipuņānaŋ manujānaŋ gatte sedaŋ moceyya, so tavānuppatto, vijaţehi taŋ mahājaţājaţitaŋ, anāgatānaŋ jinaputtānaŋ cakkhuŋ dehi nibbāhanāyā’ ti.

‘Bhāsitampetaŋ, mahārāja, bhagavatā “mettāya bhikkhave …pe.. satthaŋ vā kamatī” ti. Sāmo ca kumāro mettāvihārī migasanghena parivuto pavane vicaranto pīļiyakkhena raññā viddho visapītena sallena tattheva mucchito patito, tattha pana, mahārāja, kāraņaŋ atthi. Katamaŋ tattha kāraņaŋ? Nete, mahārāja, guņā puggalassa, mettābhāvanāyete guņā, sāmo, mahārāja, kumāro ghaţaŋ ukkhipanto tasmiŋ khaņe mettābhāvanāya pamatto ahosi.

‘Yasmiŋ, mahārāja, khaņe puggalo mettaŋ samāpanno hoti, na tassa puggalassa tasmiŋ khaņe aggi vā visaŋ vā satthaŋ vā kamati. Tassa ye keci ahitakāmā upagantvā taŋ na passanti, na tasmiŋ okāsaŋ labhanti. Nete, mahārāja, guņā puggalassa, mettābhāvanāyete guņā. Idha, mahārāja, puriso sangāmasūro abhejjakavacajālikaŋ sannayhitvā sangāmaŋ otareyya, tassa sarā khittā upagantvā patanti vikiranti, na tasmiŋ okāsaŋ labhanti, neso, mahārāja, guņo sangāmasūrassa, abhejjakavacajālikāyeso guņo, yassa sarā khittā upagantvā patanti vikiranti. Evameva kho, mahārāja, nete guņā puggalassa, mettābhāvanāyete guņā.

‘Yasmiŋ mahārāja, khaņe puggalo mettaŋ samāpanno hoti, na tassa puggalassa tasmiŋ khaņe aggi vā visaŋ vā satthaŋ vā kamati. Tassa ye keci ahitakāmā upagantvā taŋ na passanti, tasmiŋ okāsaŋ na labhanti, nete (p. 197) mahārāja, guņā puggalassa, mettābhāvanāyete guņā. Idha pana, mahārāja, puriso dibbaŋ antaradhānaŋ mūlaŋ hatthe kareyya, yāva taŋ mūlaŋ tassa hatthagataŋ hoti, tāva na añño koci pakatimanusso taŋ purisaŋ passati. Neso, mahārāja, guņo purisassa, mūlasseso guņo antaradhānassa, yaŋ so pakatimanussānaŋ cakkhupathe na dissati. Evameva kho, mahārāja, nete guņā puggalassa, mettābhāvanāyete guņā.

‘Yasmiŋ, mahārāja, khaņe puggalo mettaŋ samāpanno hoti, na tassa puggalassa tasmiŋ khaņe aggi vā visaŋ vā satthaŋ vā kamati. Tassa ye keci ahitakāmā upagantvā taŋ na passanti, na tasmiŋ okāsaŋ labhanti. Nete, mahārāja, guņā puggalassa, mettābhāvanāyete guņā. Yathā vā pana, mahārāja, purisaŋ sukataŋ mahāleņamanuppaviţţhaŋ mahatimahāmegho abhivassanto na sakkoti temayituŋ, neso, mahārāja, guņo purisassa, mahāleņasseso guņo, yaŋ mahāmegho abhivassamāno na taŋ temeti. Evameva kho, mahārāja, nete guņā puggalassa, mettābhāvanāyete guņā.

‘Yasmiŋ, mahārāja, khaņe puggalo mettaŋ samāpanno hoti, na tassa puggalassa tasmiŋ khaņe aggi vā visaŋ vā satthaŋ vā kamati. Tassa ye keci ahitakāmā upagantvā taŋ na passanti, na tassa sakkonti ahitaŋ kātuŋ nete, mahārāja, guņā puggalassa, mettābhāvanāyete guņā’ ti. ‘Acchariyaŋ, bhante nāgasena, abbhutaŋ bhante nāgasena, sabbapāpanivāraņā mettābhāvanā’ ti. ‘Sabbakusalaguņāvahā, mahārāja, mettābhāvanā hitānampi ahitānampi, ye te sattā viññāņabaddhā, sabbesaŋ mahānisaŋsā mettābhāvanā saŋvibhajitabbā’ ti.

Mettābhāvanānisaŋsapañho chaţţho.

7. Kusalākusalasamavisamapañho
7. ‘Bhante nāgasena “kusalakārissapi akusalakārissapi vipāko samasamo, udāhu koci viseso atthī” ti? ‘Atthi, mahārāja, kusalassa (p. 198) ca akusalassa ca viseso, kusalaŋ, mahārāja, sukhavipākaŋ saggasaŋvattanikaŋ, akusalaŋ dukkhavipākaŋ nirayasaŋvattanikan’ ti.

‘Bhante nāgasena, tumhe bhaņatha “devadatto ekantakaņho, ekantakaņhehi dhammehi samannāgato, bodhisatto ekantasukko, ekantasukkehi dhammehi samannāgato” ti. Puna ca devadatto bhave bhave yasena ca pakkhena ca bodhisattena samasamo hoti, kadāci adhikataro vā. Yadā devadatto nagare bārāņasiyaŋ brahmadattassa rañño purohitaputto ahosi, tadā bodhisatto chavakacaņđālo ahosi vijjādharo, vijjaŋ parijappitvā akāle ambaphalāni nibbattesi, ettha tāva bodhisatto devadattato jātiyā nihīno yasena ca nihīno.

‘Puna caparaŋ yadā devadatto rājā ahosi mahā mahīpati sabbakāmasamangī, tadā bodhisatto tassūpabhogo ahosi hatthināgo sabbalakkhaņasampanno, tassa cārugativilāsaŋ asahamāno rājā vadhamicchanto hatthācariyaŋ evamavoca “asikkhito te, ācariya, hatthināgo, tassa ākāsagamanaŋ nāma kāraņaŋ karohī” ti, tatthapi tāva bodhisatto devadattato jātiyā nihīno lāmako tiracchānagato.

‘Puna caparaŋ yadā devadatto manusso ahosi pavane naţţhāyiko, tadā bodhisatto mahāpathavī nāma makkaţo ahosi, etthapi tāva dissati viseso manussassa ca tiracchānagatassa ca, tatthapi tāva bodhisatto devadattato jātiyā nihīno.

‘Puna caparaŋ yadā devadatto manusso ahosi soņuttaro nāma nesādo balavā balavataro nāgabalo, tadā bodhisatto chaddanto nāma nāgarājā ahosi. Tadā so luddako taŋ hatthināgaŋ ghātesi, tatthapi tāva devadattova adhikataro.

‘Puna caparaŋ yadā devadatto manusso ahosi vanacarako aniketavāsī, tadā bodhisatto sakuņo ahosi tittiro mantajjhāyī, tadāpi so vanacarako taŋ sakuņaŋ ghātesi, tatthapi tāva devadattova jātiyā adhikataro.

‘Puna (p. 199) caparaŋ yadā devadatto kalābu nāma kāsirājā ahosi, tadā bodhisatto tāpaso ahosi khantivādī. Tadā so rājā tassa tāpasassa kuddho hatthapāde vaŋsakaļīre viya chedāpesi, tatthapi tāva devadatto yeva adhikataro jātiyā ca yasena ca.

‘Puna caparaŋ yadā devadatto manusso ahosi vanacaro, tadā bodhisatto nandiyo nāma vānarindo ahosi, tadāpi so vanacaro taŋ vānarindaŋ ghātesi saddhiŋ mātarā kaniţţhabhātikena ca, tatthapi tāva devadatto yeva adhikataro jātiyā.

‘Puna caparaŋ yadā devadatto manusso ahosi acelako kārambhiyo nāma, tadā bodhisatto paņđarako nāma nāgarājā ahosi, tatthapi tāva devadatto yeva adhikataro jātiyā.

‘Puna caparaŋ yadā devadatto manusso ahosi pavane jaţilako, tadā bodhisatto tacchako nāma mahāsūkaro ahosi, tatthapi tāva devadatto yeva jātiyā adhikataro.

‘Puna caparaŋ yadā devadatto cetīsu sūraparicaro nāma rājā ahosi upari purisamatte gagane vehāsangamo, tadā bodhisatto kapilo nāma brāhmaņo ahosi, tatthapi tāva devadatto yeva adhikataro jātiyā ca yasena ca.

‘Puna caparaŋ yadā devadatto manusso ahosi sāmo nāma, tadā bodhisatto ruru nāma migarājā ahosi, tatthapi tāva devadatto yeva jātiyā adhikataro.

‘Puna caparaŋ yadā devadatto manusso ahosi luddako pavanacaro, tadā bodhisatto hatthināgo ahosi, so luddako tassa hatthināgassa sattakkhattuŋ dante chinditvā hari, tatthapi tāva devadatto yeva yoniyā adhikataro.

‘Puna caparaŋ yadā devadatto singālo ahosi khattiyadhammo, so yāvatā jambudīpe padesarājāno te sabbe anuyutte akāsi, tadā (p. 200) bodhisatto vidhuro nāma paņđito ahosi, tatthapi tāva devadatto yeva yasena adhikataro.

‘Puna caparaŋ yadā devadatto hatthināgo hutvā laţukikāya sakuņikāya puttake ghātesi, tadā bodhisattopi hatthināgo ahosi yūthapati, tattha tāva ubhopi te samasamā ahesuŋ.

‘Puna caparaŋ yadā devadatto yakkho ahosi adhammo nāma, tadā bodhisattopi yakkho ahosi dhammo nāma, tatthapi tāva ubhopi samasamā ahesuŋ.

‘Puna caparaŋ yadā devadatto nāviko ahosi pañcannaŋ kulasatānaŋ issaro, tadā bodhisattopi nāviko ahosi pañcannaŋ kulasatānaŋ issaro, tatthapi tāva ubhopi samasamā ahesuŋ.

‘Puna caparaŋ yadā devadatto satthavāho ahosi pañcannaŋ sakaţasatānaŋ issaro, tadā bodhisattopi satthavāho ahosi pañcannaŋ sakaţasatānaŋ issaro, tatthapi tāva ubhopi samasamā ahesuŋ.

‘Puna caparaŋ yadā devadatto sākho nāma migarājā ahosi, tadā bodhisattopi nigrodho nāma migarājā ahosi, tatthapi tāva ubhopi samasamā ahesuŋ.

‘Puna caparaŋ yadā devadatto sākho nāma senāpati ahosi, tadā bodhisattopi nigrodho nāma rājā ahosi, tatthapi tāva ubhopi samasamā ahesuŋ.

‘Puna caparaŋ yadā devadatto khaņđahālo nāma brāhmaņo ahosi, tadā bodhisatto cando nāma rājakumāro ahosi, tadā so khaņđahālo yeva adhikataro.

‘Puna caparaŋ yadā devadatto brahmadatto nāma rājā ahosi, tadā bodhisatto tassa putto mahāpadumo nāma kumāro ahosi, tadā so rājā sakaputtaŋ corapapāte khipāpesi, yato kutoci pitāva puttānaŋ adhikataro hoti visiţţhoti, tatthapi tāva devadatto yeva adhikataro.

‘Puna (p. 201) caparaŋ yadā devadatto mahāpatāpo nāma rājā ahosi, tadā bodhisatto tassa putto dhammapālo nāma kumāro ahosi, tadā so rājā sakaputtassa hatthapāde sīsañca chedāpesi, tatthapi tāva devadatto yeva uttaro adhikataro.

Ajjetarahi ubhopi sakyakule jāyiŋsu. Bodhisatto buddho ahosi sabbaññū lokanāyako, devadatto tassa devātidevassa sāsane pabbajitvā iddhiŋ nibbattetvā buddhālayaŋ akāsi. Kiŋ nu kho, bhante nāgasena, yaŋ mayā bhaņitaŋ, taŋ sabbaŋ tathaŋ udāhu vitathan’ ti?

‘Yaŋ tvaŋ, mahārāja, bahuvidhaŋ kāraņaŋ osāresi, sabbaŋ taŋ tatheva, no aññathā’ ti. ‘Yadi, bhante nāgasena, kaņhopi sukkopi samasamagatikā honti, tena hi kusalampi akusalampi samasamavipākaŋ hotī’ ti? ‘Na hi, mahārāja, kusalampi akusalampi samasamavipākaŋ hoti, na hi, mahārāja, devadatto sabbajanehi paţiviruddho, bodhisatteneva paţiviruddho. Yo tassa bodhisattena paţiviruddho, so tasmiŋ tasmiŋ yeva bhave paccati phalaŋ deti. Devadattopi, mahārāja, issariye ţhito janapadesu ārakkhaŋ deti, setuŋ sabhaŋ puññasālaŋ kāreti, samaņabrāhmaņānaŋ kapaņaddhikavaņibbakānaŋ nāthānāthānaŋ yathāpaņihitaŋ dānaŋ deti. Tassa so vipākena bhave bhave sampattiyo paţilabhati. Kassetaŋ, mahārāja, sakkā vattuŋ vinā dānena damena saŋyamena uposathakammena sampattiŋ anubhavissatīti?

‘Yaŋ pana tvaŋ, mahārāja, evaŋ vadesi “devadatto ca bodhisatto ca ekato anuparivattantī” ti, so na jātisatassa accayena samāgamo ahosi, na jātisahassassa accayena, na jātisatasahassassa accayena, kadāci karahaci bahūnaŋ ahorattānaŋ accayena samāgamo ahosi. Yaŋ panetaŋ, mahārāja, bhagavatā kāņakacchapopamaŋ upadassitaŋ manussattappaţilābhāya, tathūpamaŋ, mahārāja, imesaŋ samāgamaŋ dhārehi.

‘Na, mahārāja, bodhisattassa devadatteneva saddhiŋ samāgamo ahosi, theropi, mahārāja, sāriputto anekesu jātisatasahassesu bodhisattassa pitā ahosi, mahāpitā ahosi, cūļapitā ahosi (p. 202) bhātā ahosi, putto ahosi, bhāgineyyo ahosi, mitto ahosi.

‘Bodhisattopi, mahārāja, anekesu jātisatasahassesu therassa sāriputtassa pitā ahosi, mahāpitā ahosi, cūļapitā ahosi, bhātā ahosi, putto ahosi, bhāgineyyo ahosi mitto ahosi, sabbepi, mahārāja, sattanikāyapariyāpannā saŋsārasotamanugatā saŋsārasotena vuyhantā appiyehipi piyehipi samāgacchanti. Yathā, mahārāja, udakaŋ sotena vuyhamānaŋ suci-asucikalyāņapāpakena samāgacchati, evameva kho, mahārāja, sabbepi sattanikāyapariyāpannā saŋsārasotamanugatā saŋsārasotena vuyhantā appiyehipi piyehipi samāgacchanti. Devadatto, mahārāja, yakkho samāno attanā adhammo pare adhamme niyojetvā sattapaññāsavassakoţiyo saţţhi ca vassasatasahassāni mahāniraye pacci bodhisattopi, mahārāja, yakkho samāno attanā dhammo pare dhamme niyojetvā sattapaññāsavassakoţiyo saţţhi ca vassasatasahassāni sagge modi sabbakāmasamangī, api ca, mahārāja, devadatto imasmiŋ bhave buddhaŋ anāsādanīyamāsādayitvā samaggañca sanghaŋ bhinditvā pathaviŋ pāvisi, tathāgato bujjhitvā sabbadhamme parinibbuto upadhisankhaye’ ti. ‘Sādhu, bhante nāgasena, evametaŋ tathā sampaţicchāmī’ ti.

Kusalākusalasamavisamapañho sattamo.

8. Amarādevīpañho
8. ‘Bhante nāgasena, bhāsitampetaŋ bhagavatā–


‘“Sace labhetha khaņaŋ vā raho vā, nimantakaŋ vāpi labhetha tādisaŋ.


Sabbāva itthī kayiruŋ nu pāpaŋ, aññaŋ aladdhā pīţhasappinā saddhin” ti.

‘Puna ca kathīyati “mahosadhassa bhariyā amarā nāma itthī gāmake ţhapitā pavutthapatikā raho nisinnā vivittā rājappaţisamaŋ sāmikaŋ karitvā sahassena (p. 203) nimantīyamānā pāpaŋ nākāsī” ti. Yadi, bhante nāgasena, bhagavatā bhaņitaŋ “sace …pe… saddhin” ti tena hi “mahosadhassa bhariyā …pe… nākāsī” ti yaŋ vacanaŋ, taŋ micchā. Yadi mahosadhassa bhariyā …pe… nākāsi, tena hi “sace …pe… saddhin” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “sace …pe… saddhin” ti. Kathīyati ca “mahosadhassa bhariyā …pe… nākāsī” ti. Kareyya sā, mahārāja, itthī sahassaŋ labhamānā tādisena purisena saddhiŋ pāpakammaŋ, na sā kareyya sace khaņaŋ vā raho vā nimantakaŋ vāpi tādisaŋ labheyya, vicinantī sā, mahārāja, amarā itthī na addasa khaņaŋ vā raho vā nimantakaŋ vāpi tādisaŋ.

‘Idha loke garahabhayā khaņaŋ na passi, paraloke nirayabhayā khaņaŋ na passi, kaţukavipākaŋ pāpanti khaņaŋ na passi, piyaŋ amuñcitukāmā khaņaŋ na passi, sāmikassa garukatāya khaņaŋ na passi, dhammaŋ apacāyantī khaņaŋ na passi, anariyaŋ garahantī khaņaŋ na passi, kiriyaŋ abhinditukāmā khaņaŋ na passi. Evarūpehi bahūhi kāraņehi khaņaŋ na passi.

‘Rahopi sā loke vicinitvā apassantī pāpaŋ nākāsi. Sace sā manussehi raho labheyya, atha amanussehi raho na labheyya. Sace amanussehi raho labheyya, atha paracittavidūhi pabbajitehi raho na labheyya. Sace paracittavidūhi pabbajitehi raho labheyya, atha paracittavidūnīhi devatāhi raho na labheyya. Sace paracittavidūnīhi devatāhi raho labheyya, attanāva pāpehi raho na labheyya. Sace attanāva pāpehi raho labheyya, atha adhammena raho na labheyya. Evarūpehi bahuvidhehi kāraņehi raho alabhitvā pāpaŋ nākāsi.

‘Nimantakampi sā loke vicinitvā tādisaŋ alabhantī pāpaŋ nākāsi. Mahosadho, mahārāja, paņđito aţţhavīsatiyā angehi samannāgato. Katamehi aţţhavīsatiyā angehi samannāgato? Mahosadho, mahārāja, sūro hirimā ottappī sapakkho mittasampanno khamo sīlavā saccavādī soceyyasampanno akkodhano anatimānī anusūyako vīriyavā āyūhako sangāhako saŋvibhāgī sakhilo nivātavutti saņho asaţho amāyāvī atibuddhisampanno kittimā vijjāsampanno hitesī upanissitānaŋ (p. 204) patthito sabbajanassa dhanavā yasavā. Mahosadho, mahārāja, paņđito imehi aţţhavīsatiyā angehi samannāgato. Sā aññaŋ tādisaŋ nimantakaŋ alabhitvā pāpaŋ nākāsī’ ti. ‘Sādhu, bhante nāgasena, evametaŋ tathā sampaţicchāmī’ ti.

Amarādevīpañho aţţhamo.

9. Arahanta-abhāyanapañho
9. ‘Bhante nāgasena, bhāsitampetaŋ bhagavatā “vigatabhayasantāsā arahanto” ti. Puna ca nagare rājagahe dhanapālakaŋ hatthiŋ bhagavati opatantaŋ disvā pañca khīņāsavasatāni pariccajitvā jinavaraŋ pakkantāni disāvidisaŋ ekaŋ ţhapetvā theraŋ ānandaŋ. Kiŋ nu kho, bhante nāgasena, te arahanto bhayā pakkantā, paññāyissati sakena kammenāti dasabalaŋ pātetukāmā pakkantā udāhu tathāgatassa atulaŋ vipulamasamaŋ pāţihāriyaŋ daţţhukāmā pakkantā? Yadi, bhante nāgasena, bhagavatā bhaņitaŋ “vigatabhayasantāsā arahanto” ti, tena hi “nagare …pe… ānandan” ti yaŋ vacanaŋ taŋ micchā. Yadi nagare rājagahe dhanapālakaŋ hatthiŋ bhagavati opatantaŋ disvā pañca khīņāsavasatāni pariccajitvā jinavaraŋ pakkantāni disāvidisaŋ ekaŋ ţhapetvā theraŋ ānandaŋ, tena hi “vigatabhayasantāsā arahanto” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “vigatabhayasantāsā arahanto” ti, nagare rājagahe dhanapālakaŋ hatthiŋ bhagavati opatantaŋ disvā pañca khīņāsavasatāni pariccajitvā jinavaraŋ pakkantāni disāvidisaŋ ekaŋ ţhapetvā theraŋ ānandaŋ, tañca pana na bhayā, nāpi bhagavantaŋ pātetukāmatāya.

‘Yena pana, mahārāja, hetunā arahanto bhāyeyyuŋ vā tāseyyuŋ vā, so hetu arahantānaŋ samucchinno, tasmā vigatabhayasantāsā arahanto, bhāyati nu, mahārāja, mahāpathavī khaņantepi bhindantepi dhārentepi samuddapabbatagirisikhareti? ‘Na hi, bhante’ ti. ‘Kena kāraņena mahārājā’ ti? ‘Natthi, bhante, mahāpathaviyā so hetu, yena hetunā mahāpathavī (p. 205) bhāyeyya vā tāseyya vā’ ti. ‘Evameva kho, mahārāja, natthi arahantānaŋ so hetu, yena hetunā arahanto bhāyeyyuŋ vā tāseyyuŋ vā.

‘Bhāyati nu, mahārāja, girisikharaŋ chindante vā bhindante vā patante vā agginā dahante vā’ ti? ‘Na hi, bhante’ ti. ‘Kena kāraņena mahārājā’ ti? ‘Natthi, bhante, girisikharassa so hetu, yena hetunā girisikharaŋ bhāyeyya vā tāseyya vā’ ti. ‘Evameva kho, mahārāja, natthi arahantānaŋ so hetu, yena hetunā arahanto bhāyeyyuŋ vā tāseyyuŋ vā.

‘Yadipi mahārāja, lokadhātusatasahassesu ye keci sattanikāyapariyāpannā sabbepi te sattihatthā ekaŋ arahantaŋ upadhāvitvā tāseyyuŋ, na bhaveyya arahato cittassa kiñci aññathattaŋ. Kiŋ kāraņaŋ? Aţţhānamanavakāsatāya.

‘Api ca, mahārāja, tesaŋ khīņāsavānaŋ evaŋ cetoparivitakko ahosi “ajja naravarapavare jinavaravasabhe nagaravaramanuppaviţţhe vīthiyā dhanapālako hatthī āpatissati, asaŋsayamatidevadevaŋ upaţţhāko na pariccajissati, yadi mayaŋ sabbepi bhagavantaŋ na pariccajissāma, ānandassa guņo pākaţo na bhavissati, na heva ca tathāgataŋ samupagamissati hatthināgo, handa mayaŋ apagacchāma, evamidaŋ mahato janakāyassa kilesabandhanamokkho bhavissati, ānandassa ca guņo pākaţo bhavissatī” ti. Evaŋ te arahanto ānisaŋsaŋ disvā disāvidisaŋ pakkantā’ ti. ‘Suvibhatto, bhante nāgasena, pañho, evametaŋ natthi arahantānaŋ bhayaŋ vā santāso vā, ānisaŋsaŋ disvā arahanto pakkantā disāvidisan’ ti.

Arahanta-abhāyanapañho navamo.

10. Buddhasabbaññubhāvapañho
10. ‘Bhante nāgasena, tumhe bhaņatha “tathāgato sabbaññū” ti. Puna ca bhaņatha “tathāgatena sāriputtamoggallānappamukhe bhikkhusanghe paņāmite (p. 206) cātumeyyakā ca sakyā brahmā ca sahampati bījūpamañca vacchataruņūpamañca upadassetvā bhagavantaŋ pasādesuŋ khamāpesuŋ nijjhattaŋ akaŋsū” ti. Kiŋ nu kho, bhante nāgasena, aññātā tā upamā tathāgatassa, yāhi tathāgato upamāhi orato khamito upasanto nijjhattaŋ gato? Yadi, bhante nāgasena, tathāgatassa tā upamā aññātā, tena hi buddho asabbaññū, yadi ñātā, tena hi okassa pasayha vīmaŋsāpekkho paņāmesi, tena hi tassa akāruññatā sambhavati. Ayampi ubhato koţiko pañho tavānuppatto, so tayā nibbāhitabbo’ ti.

‘Sabbaññū, mahārāja, tathāgato, tāhi ca upamāhi bhagavā pasanno orato khamito upasanto nijjhattaŋ gato. Dhammassāmī, mahārāja, tathāgato, tathāgatappavediteheva te opammehi tathāgataŋ ārādhesuŋ tosesuŋ pasādesuŋ, tesañca tathāgato pasanno “sādhū” ti abbhānumodi.

‘Yathā, mahārāja, itthī sāmikassa santakeneva dhanena sāmikaŋ ārādheti toseti pasādeti, tañca sāmiko “sādhū” ti abbhānumodati, evameva kho, mahārāja, cātumeyyakā ca sakyā brahmā ca sahampati tathāgatappavediteheva opammehi tathāgataŋ ārādhesuŋ tosesuŋ pasādesuŋ, tesañca tathāgato pasanno “sādhū” ti abbhānumodi.

‘Yathā vā pana, mahārāja, kappako rañño santakeneva suvaņņaphaņakena rañño uttamangaŋ pasādhayamāno rājānaŋ ārādheti toseti pasādeti, tassa ca rājā pasanno “sādhū” ti abbhānumodati, yathicchitamanuppadeti, evameva kho, mahārāja, cātumeyyakā ca sakyā brahmā ca sahampati tathāgatappavediteheva opammehi tathāgataŋ ārādhesuŋ tosesuŋ pasādesuŋ, tesañca tathāgato pasanno “sādhū” ti abbhānumodi.

‘Yathā vā pana, mahārāja, saddhivihāriko upajjhāyābhataŋ piņđapātaŋ gahetvā upajjhāyassa upanāmento upajjhāyaŋ ārādheti toseti pasādeti, tañca upajjhāyo pasanno “sādhū” ti abbhānumodati, evameva (p. 207) kho, mahārāja, cātumeyyakā ca sakyā brahmā ca sahampati tathāgatappavediteheva opammehi tathāgataŋ ārādhesuŋ tosesuŋ pasādesuŋ, tesañca tathāgato pasanno “sādhū” ti abbhānumoditvā sabbadukkhaparimuttiyā dhammaŋ desesī’ ti. ‘Sādhu, bhante nāgasena, evametaŋ tathā sampaţicchāmīti.

Buddhasabbaññubhāvapañho dasamo.

Sabbaññutañāņavaggo catuttho.

Imasmiŋ vagge dasa pañhā.

5. Santhavavaggo

1. Santhavapañho
1. ‘Bhante (p. 208) nāgasena, bhāsitampetaŋ bhagavatā–


‘“Santhavato bhayaŋ jātaŋ, niketā jāyate rajo;


Aniketamasanthavaŋ, etaŋ ve munidassanan” ti.

‘Puna ca bhagavatā bhaņitaŋ “vihāre kāraye ramme, vāsayettha bahussute” ti. Yadi, bhante nāgasena, tathāgatena bhaņitaŋ “santhavato bhayaŋ jātaŋ, niketā jāyate rajo. Aniketamasanthavaŋ, etaŋ ve munidassanan” ti, tena hi “vihāre kāraye ramme, vāsayettha bahussute” ti yaŋ vacanaŋ, taŋ micchā. Yadi tathāgatena bhaņitaŋ “vihāre kāraye ramme, vāsayettha bahussute” ti, tena hi “santhavato bhayaŋ jātaŋ, niketā jāyate rajo. Aniketamasanthavaŋ, etaŋ ve munidassanan” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ mahārāja, bhagavatā “santhavato bhayaŋ jātaŋ, niketā jāyate rajo. Aniketamasanthavaŋ, etaŋ ve munidassanan” ti. Bhaņitañca “vihāre kāraye ramme, vāsayettha bahussute” ti. Yaŋ, mahārāja, bhagavatā bhaņitaŋ “santhavato bhayaŋ jātaŋ, niketā jāyate rajo. Aniketamasanthavaŋ, etaŋ ve munidassanan” ti, taŋ sabhāvavacanaŋ asesavacanaŋ nissesavacanaŋ nippariyāyavacanaŋ samaņānucchavaŋ samaņasāruppaŋ samaņappatirūpaŋ samaņārahaŋ samaņagocaraŋ samaņappaţipadā samaņappaţipatti. Yathā, mahārāja, āraññako migo araññe pavane caramāno nirālayo aniketo yathicchakaŋ sayati, evameva kho, mahārāja, bhikkhunā “santhavato bhayaŋ jātaŋ, niketā jāyate rajo. Aniketamasanthavaŋ, etaŋ ve munidassanan” ti cintetabbaŋ.

‘Yaŋ pana, mahārāja, bhagavatā bhaņitaŋ “vihāre kāraye ramme, vāsayettha bahussute” ti, taŋ dve atthavase sampassamānena bhagavatā bhaņitaŋ. Katame dve? Vihāradānaŋ nāma sabbabuddhehi vaņņitaŋ anumataŋ thomitaŋ (p. 209) pasatthaŋ, taŋ te vihāradānaŋ datvā jātijarāmaraņā parimuccissantīti. Ayaŋ tāva paţhamo ānisaŋso vihāradāne.

‘Puna caparaŋ vihāre vijjamāne bhikkhuniyo byattasanketā bhavissanti, sulabhaŋ dassanaŋ dassanakāmānaŋ, anikete duddassanā bhavissantīti. Ayaŋ dutiyo ānisaŋso vihāradāne. Ime dve atthavase sampassamānena bhagavatā bhaņitaŋ “vihāre kāraye ramme, vāsayettha bahussute” ti, na tattha buddhaputtena ālayo karaņīyo nikete’ ti. ‘Sādhu, bhante nāgasena, evametaŋ tathā sampaţicchāmī’ ti.

Santhavapañho paţhamo.

2. Udarasaŋyatapañho
2. ‘Bhante nāgasena, bhāsitampetaŋ bhagavatā–


‘“Uttiţţhe nappamajjeyya, udare saŋyato siyā” ti.

‘Puna ca bhagavatā bhaņitaŋ “ahaŋ kho panudāyi, appekadā iminā pattena samatittikampi bhuñjāmi, bhiyyopi bhuñjāmī” ti. Yadi, bhante nāgasena, bhagavatā bhaņitaŋ “uttiţţhe nappamajjeyya, udare saŋyato siyā” ti, tena hi “ahaŋ kho panudāyi, appekadā iminā pattena samatitthikampi bhuñjāmi, bhiyyopi bhuñjāmī” ti yaŋ vacanaŋ, taŋ micchā. Yadi tathāgatena bhaņitaŋ “ahaŋ kho panudāyi, appekadā iminā pattena samatitthikampi bhuñjāmi, bhiyyopi bhuñjāmī” ti, tena hi “uttiţţhe nappamajjeyya, udare saŋyato siyā” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “uttiţţhe nappamajjeyya, udare saŋyato siyā” ti, bhaņitañca “ahaŋ kho panudāyi, appekadā iminā pattena samatittikampi bhuñjāmi, bhiyyopi bhuñjāmī” ti Yaŋ, mahārāja, bhagavatā bhaņitaŋ “uttiţţhe nappamajjeyya, udare saŋyato siyā” ti, taŋ sabhāvavacanaŋ asesavacanaŋ nissesavacanaŋ nippariyāyavacanaŋ bhūtavacanaŋ tacchavacanaŋ yāthāvavacanaŋ aviparītavacanaŋ isivacanaŋ munivacanaŋ bhagavantavacanaŋ arahantavacanaŋ (p. 210) paccekabuddhavacanaŋ jinavacanaŋ sabbaññuvacanaŋ tathāgatassa arahato sammāsambuddhassa vacanaŋ.

‘Udare asaŋyato, mahārāja, pāņampi hanati, adinnampi ādiyati, paradārampi gacchati, musāpi bhaņati, majjampi pivati, mātarampi jīvitā voropeti, pitarampi jīvitā voropeti, arahantampi jīvitā voropeti, sanghampi bhindati, duţţhena cittena tathāgatassa lohitampi uppādeti. Nanu, mahārāja, devadatto udare asaŋyato sanghaŋ bhinditvā kappaţţhiyaŋ kammaŋ āyūhi . Evarūpāni, mahārāja, aññānipi bahuvidhāni kāraņāni disvā bhagavatā bhaņitaŋ “uttiţţhe nappamajjeyya, udare saŋyato siyā” ti.

‘Udare saŋyato, mahārāja, catusaccābhisamayaŋ abhisameti, cattāri sāmaññaphalāni sacchikaroti, catūsu paţisambhidāsu aţţhasu samāpattīsu chasu abhiññāsu vasībhāvaŋ pāpuņāti, kevalañca samaņadhammaŋ pūreti. Nanu, mahārāja, sukapotako udare saŋyato hutvā yāva tāvatiŋsabhavanaŋ kampetvā sakkaŋ devānamindaŋ upaţţhānamupanesi, evarūpāni, mahārāja, aññānipi bahuvidhāni kāraņāni disvā bhagavatā bhaņitaŋ “uttiţţhe nappamajjeyya, udare saŋyato siyā” ti.

‘Yaŋ pana, mahārāja, bhagavatā bhaņitaŋ “ahaŋ kho panudāyi appekadā iminā pattena samatittikampi bhuñjāmi, bhiyyopi bhuñjāmī” ti, taŋ katakiccena niţţhitakiriyena siddhatthena vusitavosānena nirāvaraņena sabbaññunā sayambhunā tathāgatena attānaŋ upādāya bhaņitaŋ.

‘Yathā, mahārāja, vantassa virittassa anuvāsitassa āturassa sappāyakiriyā icchitabbā hoti, evameva kho, mahārāja, sakilesassa adiţţhasaccassa udare saŋyamo karaņīyo hoti. Yathā, mahārāja, maņiratanassa sappabhāsassa jātimantassa abhijātiparisuddhassa majjananighaŋsanaparisodhanena karaņīyaŋ na hoti, evameva kho, mahārāja, tathāgatassa buddhavisaye pāramiŋ gatassa kiriyākaraņesu āvaraņaŋ na hotī’ ti. ‘Sādhu, bhante nāgasena, evametaŋ tathā sampaţicchāmī’ ti.

Udarasaŋyatapañho dutiyo.

3. Buddha-appābādhapañho
3. ‘Bhante (p. 211) nāgasena, bhāsitampetaŋ bhagavatā “ahamasmi, bhikkhave, brāhmaņo yācayogo sadā payatapāņi antimadehadharo anuttaro bhisakko sallakatto” ti. Puna ca bhaņitaŋ bhagavatā “etadaggaŋ, bhikkhave, mama sāvakānaŋ bhikkhūnaŋ appābādhānaŋ yadidaŋ bākulo” ti. Bhagavato ca sarīre bahukkhattuŋ ābādho uppanno dissati. Yadi, bhante nāgasena, tathāgato anuttaro, tena hi “etadaggaŋ …pe… bākulo” ti yaŋ vacanaŋ, taŋ micchā. Yadi thero bākulo appābādhānaŋ aggo, tena hi “ahamasmi …pe… sallakatto” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “ahamasmi …pe… sallakatto” ti, bhaņitañca “etadaggaŋ …pe… bākulo” ti, tañca pana bāhirānaŋ āgamānaŋ adhigamānaŋ pariyattīnaŋ attani vijjamānataŋ sandhāya bhāsitaŋ.

‘Santi kho pana, mahārāja, bhagavato sāvakā ţhānacankamikā, te ţhānena cankamena divārattiŋ vītināmenti, bhagavā pana, mahārāja, ţhānena cankamena nisajjāya sayanena divārattiŋ vītināmeti, ye te, mahārāja, bhikkhū ţhānacankamikā, te tena angena atirekā.

‘Santi kho pana, mahārāja, bhagavato sāvakā ekāsanikā, te jīvitahetupi dutiyaŋ bhojanaŋ na bhuñjanti, bhagavā pana, mahārāja, dutiyampi yāva tatiyampi bhojanaŋ bhuñjati, ye te, mahārāja, bhikkhū ekāsanikā, te tena angena atirekā, anekavidhāni, mahārāja, tāni kāraņāni tesaŋ tesaŋ taŋ taŋ sandhāya bhaņitāni. Bhagavā pana, mahārāja, anuttaro sīlena samādhinā paññāya vimuttiyā vimuttiñāņadassanena dasahi ca balehi catūhi vesārajjehi aţţhārasahi buddhadhammehi chahi asādhāraņehi ñāņehi, kevale ca buddhavisaye taŋ sandhāya bhaņitaŋ “ahamasmi …pe… sallakatto” ti.

‘Idha, mahārāja, manussesu eko jātimā hoti, eko dhanavā, eko vijjavā, eko sippavā, eko sūro, eko vicakkhaņo, sabbepete abhibhaviya rājā yeva tesaŋ uttamo hoti, evameva kho, mahārāja, bhagavā sabbasattānaŋ aggo jeţţho seţţho.

‘Yaŋ (p. 212) pana āyasmā bākulo appābādho ahosi, taŋ abhinīhāravasena, so hi, mahārāja, anomadassissa bhagavato udaravātābādhe uppanne vipassissa ca bhagavato aţţhasaţţhiyā ca bhikkhusatasahassānaŋ tiņapupphakaroge uppanne sayaŋ tāpaso samāno nānābhesajjehi taŋ byādhiŋ apanetvā appābādhataŋ patto, bhaņito ca “etadaggaŋ …pe… bākulo” ti.

‘Bhagavato, mahārāja, byādhimhi uppajjantepi anuppajjantepi dhutangaŋ ādiyantepi anādiyantepi natthi bhagavatā sadiso koci satto. Bhāsitampetaŋ mahārāja bhagavatā devātidevena saŋyuttanikāyavaralañchake–

‘“Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññīnāsaññino vā, tathāgato tesaŋ aggamakkhāyati arahaŋ sammāsambuddho” ti. “Sādhu, bhante nāgasena, evametaŋ tathā sampaţicchāmī”‘ ti.

Buddha-appābādhapañho tatiyo.

4. Magguppādanapañho
4. ‘Bhante nāgasena, bhāsitampetaŋ bhagavatā “tathāgato bhikkhave, arahaŋ sammāsambuddho anuppannassa maggassa uppādetā” ti. Puna ca bhaņitaŋ “addasaŋ khvāhaŋ, bhikkhave, purāņaŋ maggaŋ purāņaŋ añjasaŋ pubbakehi sammāsambuddhehi anuyātan” ti. Yadi, bhante nāgasena, tathāgato anuppannassa maggassa uppādetā, tena hi “addasaŋ khvāhaŋ, bhikkhave, purāņaŋ maggaŋ purāņaŋ añjasaŋ pubbakehi sammāsambuddhehi anuyātan” ti yaŋ vacanaŋ, taŋ micchā. Yadi tathāgatena bhaņitaŋ “addasaŋ khvāhaŋ, bhikkhave, purāņaŋ maggaŋ purāņaŋ añjasaŋ pubbakehi sammāsambuddhehi anuyātan” ti, tena hi “tathāgato, bhikkhave, arahaŋ sammāsambuddho anuppannassa maggassa uppādetā” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ (p. 213) mahārāja, bhagavatā “tathāgato, bhikkhave, arahaŋ sammāsambuddho anuppannassa maggassa uppādetā” ti. Bhaņitañca “addasaŋ khvāhaŋ, bhikkhave, purāņaŋ maggaŋ purāņaŋ añjasaŋ pubbakehi sammāsambuddhehi anuyātan” ti, taŋ dvayampi sabhāvavacanameva, pubbakānaŋ, mahārāja, tathāgatānaŋ antaradhānena asati anusāsake maggo antaradhāyi, taŋ tathāgato maggaŋ luggaŋ paluggaŋ gūļhaŋ pihitaŋ paţicchannaŋ asañcaraņaŋ paññācakkhunā sampassamāno addasa pubbakehi sammāsambuddhehi anuyātaŋ, tankāraņā āha “addasaŋ khvāhaŋ, bhikkhave, purāņaŋ maggaŋ purāņaŋ añjasaŋ pubbakehi sammāsambuddhehi anuyātan” ti.

‘Pubbakānaŋ, mahārāja, tathāgatānaŋ antaradhānena asati anusāsake luggaŋ paluggaŋ gūļhaŋ pihitaŋ paţicchannaŋ asañcaraņaŋ maggaŋ yaŋ dāni tathāgato sañcaraņaŋ akāsi, tankāraņā āha “tathāgato, bhikkhave, arahaŋ sammāsambuddho anuppannassa maggassa uppādetā” ti.

‘Idha, mahārāja, rañño cakkavattissa antaradhānena maņiratanaŋ girisikhantare nilīyati, aparassa cakkavattissa sammāpaţipattiyā upagacchati, api nu kho taŋ, mahārāja, maņiratanaŋ tassa pakatan’ ti? ‘Na hi, bhante, pākatikaŋ yeva taŋ maņiratanaŋ, tena pana nibbattitan’ ti . ‘Evameva kho, mahārāja, pākatikaŋ pubbakehi tathāgatehi anuciņņaŋ aţţhangikaŋ sivaŋ maggaŋ asati anusāsake luggaŋ paluggaŋ gūļhaŋ pihitaŋ paţicchannaŋ asañcaraņaŋ bhagavā paññācakkhunā sampassamāno uppādesi, sañcaraņaŋ akāsi, tankāraņā āha “tathāgato, bhikkhave, arahaŋ sammāsambuddho anuppannassa maggassa uppādetā” ti.

‘Yathā vā pana, mahārāja, santaŋ yeva puttaŋ yoniyā janayitvā mātā “janikā” ti vuccati, evameva kho, mahārāja, tathāgato santaŋ yeva maggaŋ luggaŋ paluggaŋ gūļhaŋ pihitaŋ paţicchannaŋ asañcaraņaŋ paññācakkhunā sampassamāno uppādesi, sañcaraņaŋ akāsi, tankāraņā āha “tathāgato, bhikkhave, arahaŋ sammāsambuddho anuppannassa maggassa uppādetā” ti.

‘Yathā vā pana, mahārāja, koci puriso yaŋ kiñci naţţhaŋ passati, “tena taŋ bhaņđaŋ nibbattitan” ti jano voharati, evameva kho, mahārāja, tathāgato santaŋ yeva maggaŋ luggaŋ paluggaŋ gūļhaŋ pihitaŋ paţicchannaŋ asañcaraņaŋ (p. 214) paññācakkhunā sampassamāno uppādesi, sañcaraņaŋ akāsi, tankāraņā āha “tathāgato, bhikkhave, arahaŋ sammāsambuddho anuppannassa maggassa uppādetā” ti.

‘Yathā vā pana, mahārāja, koci puriso vanaŋ sodhetvā bhūmiŋ nīharati, “tassa sā bhūmī” ti jano voharati, na cesā bhūmi tena pavattitā, taŋ bhūmiŋ kāraņaŋ katvā bhūmisāmiko nāma hoti, evameva kho, mahārāja, tathāgato santaŋ yeva maggaŋ luggaŋ paluggaŋ gūļhaŋ pihitaŋ paţicchannaŋ asañcaraņaŋ paññāya sampassamāno uppādesi, sañcaraņaŋ akāsi, tankāraņā āha “tathāgato, bhikkhave, arahaŋ sammāsambuddho anuppannassa maggassa uppādetā”‘ ti. ‘Sādhu, bhante nāgasena, evametaŋ tathā sampaţicchāmī’ ti.

Magguppādanapañho catuttho.

5. Buddha-aviheţhakapañho
5. ‘Bhante nāgasena, bhāsitampetaŋ bhagavatā “pubbe vāhaŋ manussabhūto samāno sattānaŋ aviheţhakajātiko ahosin” ti. Puna ca bhaņitaŋ “lomasakassapo nāma isi samāno anekasate pāņe ghātayitvā vājapeyyaŋ mahāyaññaŋ yajī” ti. Yadi, bhante nāgasena, bhagavatā bhaņitaŋ “pubbe vāhaŋ manussabhūto samāno sattānaŋ aviheţhakajātiko ahosin” ti, tena hi “lomasakassapena isinā anekasate pāņe ghātayitvā vājapeyyaŋ mahāyaññaŋ yajitan” ti yaŋ vacanaŋ, taŋ micchā. Yadi “lomasakassapena isinā anekasate pāņe ghātayitvā vājapeyyaŋ mahāyaññaŋ yajitaŋ”, tena hi “pubbe vāhaŋ manussabhūto samāno sattānaŋ aviheţhakajātiko ahosin” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “pubbe vāhaŋ manussabhūto samāno sattānaŋ aviheţhakajātiko ahosin” ti, “lomasakassapena isinā anekasate pāņe ghātayitvā vājapeyyaŋ mahāyaññaŋ yajitaŋ”, tañca pana rāgavasena visaññinā, no sacetanenā’ ti.

‘Aţţhime (p. 215) bhante nāgasena, puggalā pāņaŋ hananti. Katame aţţha? Ratto rāgavasena pāņaŋ hanati, duţţho dosavasena pāņaŋ hanati, mūļho mohavasena pāņaŋ hanati, mānī mānavasena pāņaŋ hanati, luddho lobhavasena pāņaŋ hanati, akiñcano jīvikatthāya pāņaŋ hanati, bālo hassavasena pāņaŋ hanati, rājā vinayanavasena pāņaŋ hanati. Ime kho, bhante nāgasena, aţţha puggalā pāņaŋ hananti. Pākatikaŋ yeva, bhante nāgasena, bodhisattena katan’ ti ‘Na, mahārāja, pākatikaŋ bodhisattena kataŋ, yadi, mahārāja, bodhisatto pakatibhāvena onameyya mahāyaññaŋ yajituŋ, na yimaŋ gāthaŋ bhaņeyya–


‘“Sasamuddapariyāyaŋ, mahiŋ sāgarakuņđalaŋ;


Na icche saha nindāya, evaŋ seyha vijānahī” ti.

‘Evaŋvādī, mahārāja, bodhisatto saha dassanena candavatiyā rājakaññāya visaññī ahosi khittacitto ratto visaññibhūto ākulākulo turitaturito tena vikkhittabhantaluļitacittena mahatimahāpasughātagalaruhirasañcayaŋ vājapeyyaŋ mahāyaññaŋ yaji.

‘Yathā, mahārāja, ummattako khittacitto jalitampi jātavedaŋ akkamati, kupitampi āsīvisaŋ gaņhāti, mattampi hatthiŋ upeti, samuddampi atīradassiŋ pakkhandati, candanikampi oļigallampi omaddati, kaņţakādhānampi abhiruhati, papātepi patati, asucimpi bhakkheti, naggopi rathiyā carati, aññampi bahuvidhaŋ akiriyaŋ karoti. Evameva kho, mahārāja, bodhisatto saha dassanena candavatiyā rājakaññāya visaññī ahosi khittacitto ratto visaññibhūto ākulākulo turitaturito, tena vikkhittabhantaluļitacittena mahatimahāpasughātagalaruhirasañcayaŋ vājapeyyaŋ mahāyaññaŋ yaji.

‘Khittacittena, mahārāja, kataŋ pāpaŋ diţţhadhammepi na mahāsāvajjaŋ hoti, samparāye vipākenapi no tathā. Idha, mahārāja, koci ummattako vajjhamāpajjeyya, tassa tumhe kiŋ daņđaŋ dhārethā’ ti? ‘Ko, bhante, ummattakassa daņđo bhavissati, taŋ mayaŋ pothāpetvā nīharāpema, esova tassa daņđo’ ti. ‘Iti kho, mahārāja, ummattakassa aparādhe daņđopi na bhavati (p. 216) tasmā ummattakassa katepi na doso bhavati satekiccho. Evameva kho, mahārāja, lomasakassapo isi saha dassanena candavatiyā rājakaññāya visaññī ahosi khittacitto ratto visaññibhūto visaţapayāto ākulākulo turitaturito, tena vikkhittabhantaluļitacittena mahatimahāpasughātagalaruhirasañcayaŋ vājapeyyaŋ mahāyaññaŋ yaji. Yadā ca pana pakaticitto ahosi paţiladdhassati, tadā punadeva pabbajitvā pañcābhiññāyo nibbattetvā brahmalokūpago ahosī’ ti. ‘Sādhu, bhante nāgasena, evametaŋ tathā sampaţicchāmī’ ti.

Buddha-aviheţhakapañho pañcamo.

6. Chaddantajotipālārabbhapañho
6. ‘Bhante nāgasena, bhāsitampetaŋ bhagavatā chaddanto nāgarājā–


‘“Vadhissametanti parāmasanto, kāsāvamaddakkhi dhajaŋ isīnaŋ.


Dukkhena phuţţhassudapādi saññā, arahaddhajo sabbhi avajjharūpo” ti.

‘Puna ca bhaņitaŋ “jotipālamāņavo samāno kassapaŋ bhagavantaŋ arahantaŋ sammāsambuddhaŋ muņđakavādena samaņakavādena asabbhāhi pharusāhi vācāhi akkosi paribhāsī” ti. Yadi, bhante nāgasena, bodhisatto tiracchānagato samāno kāsāvaŋ abhipūjayi, tena hi “jotipālena māņavena kassapo bhagavā arahaŋ sammāsambuddho muņđakavādena samaņakavādena asabbhāhi pharusāhi vācāhi akkuţţho paribhāsito” ti yaŋ vacanaŋ, taŋ micchā. Yadi jotipālena māņavena kassapo bhagavā arahaŋ sammāsambuddho muņđakavādena samaņakavādena asabbhāhi pharusāhi vācāhi akkuţţho paribhāsito, tena hi “chaddantena nāgarājena kāsāvaŋ pūjitan” ti tampi vacanaŋ micchā. Yadi tiracchānagatena bodhisattena kakkhaļakharakaţukavedanaŋ vedayamānena luddakena nivatthaŋ kāsāvaŋ pūjitaŋ, kiŋ manussabhūto samāno paripakkañāņo paripakkāya bodhiyā kassapaŋ bhagavantaŋ arahantaŋ sammāsambuddhaŋ dasabalaŋ lokanāyakaŋ uditoditaŋ (p. 217) jalitabyāmobhāsaŋ pavaruttamaŋ pavararucirakāsikakāsāvamabhipārutaŋ disvā na pūjayi? Ayampi ubhato koţiko pañho tavānuppatto, so tayā nibbāhitabboti.

‘Bhāsitampetaŋ, mahārāja, bhagavatā chaddanto nāgarājā “vadhissametanti …pe… avajjharūpo” ti. Jotipālena ca māņavena kassapo bhagavā arahaŋ sammāsambuddho muņđakavādena samaņakavādena asabbhāhi pharusāhi vācāhi akkuţţho paribhāsito, tañca pana jātivasena kulavasena. Jotipālo, mahārāja, māņavo assaddhe appasanne kule paccājāto, tassa mātāpitaro bhaginibhātaro dāsidāsaceţakaparivārakamanussā brahmadevatā brahmagarukā, te “brāhmaņā eva uttamā pavarā” ti avasese pabbajite garahanti jigucchanti, tesaŋ taŋ vacanaŋ sutvā jotipālo māņavo ghaţikārena kumbhakārena satthāraŋ dassanāya pakkosito evamāha “kiŋ pana tena muņđakena samaņakena diţţhenā” ti.

‘Yathā mahārāja amataŋ visamāsajja tittakaŋ hoti, yathā ca sītodakaŋ aggimāsajja uņhaŋ hoti, evameva kho, mahārāja, jotipālo māņavo assaddhe appasanne kule paccājāto, so kulavasena andho hutvā tathāgataŋ akkosi paribhāsi.

‘Yathā, mahārāja, jalitapajjalito mahā-aggikkhandho sappabhāso udakamāsajja upahatappabhātejo sītalo kāļako bhavati paripakkanigguņđiphalasadiso, evameva kho, mahārāja, jotipālo māņavo puññavā saddho ñāņavipulasappabhāso assaddhe appasanne kule paccājāto, so kulavasena andho hutvā tathāgataŋ akkosi paribhāsi, upagantvā ca buddhaguņamaññāya ceţakabhūto viya ahosi, jinasāsane pabbajitvā abhiññā ca samāpattiyo ca nibbattetvā brahmalokūpago ahosī’ ti. ‘Sādhu, bhante nāgasena, evametaŋ tathā sampaţicchāmī’ ti.

Chaddantajotipālārabbhapañho chaţţho.

7. Ghaţikārapañho
7. ‘Bhante (p. 218) nāgasena, bhāsitampetaŋ bhagavatā “ghaţikārassa kumbhakārassa āvesanaŋ sabbaŋ temāsaŋ ākāsacchadanaŋ aţţhāsi, na devotivassī” ti. Puna ca bhaņitaŋ “kassapassa tathāgatassa kuţi ovassatī” ti. Kissa pana, bhante nāgasena, tathāgatassa evamussannakusalamūlassa kuţi ovassati, tathāgatassa nāma so ānubhāvo icchitabbo? Yadi, bhante nāgasena, ghaţikārassa kumbhakārassa āvesanaŋ anovassaŋ ākāsacchadanaŋ ahosi, tena hi “tathāgatassa kuţi ovassatī” ti yaŋ vacanaŋ, taŋ micchā. Yadi tathāgatassa kuţi ovassati, tena hi “ghaţikārassa kumbhakārassa āvesanaŋ anovassakaŋ ahosi ākāsacchadanan” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “ghaţikārassa kumbhakārassa āvesanaŋ sabbaŋ temāsaŋ ākāsacchadanaŋ aţţhāsi, na devotivassī” ti. Bhaņitañca “kassapassa tathāgatassa kuţi ovassatī” ti. Ghaţikāro, mahārāja, kumbhakāro sīlavā kalyāņadhammo ussannakusalamūlo andhe jiņņe mātāpitaro poseti, tassa asammukhā anāpucchāyevassa ghare tiņaŋ haritvā bhagavato kuţiŋ chādesuŋ, so tena tiņaharaņena akampitaŋ asañcalitaŋ susaņţhitaŋ vipulamasamaŋ pītiŋ paţilabhati, bhiyyo somanassañca atulaŋ uppādesi “aho vata me bhagavā lokuttamo suvissattho” ti, tena tassa diţţhadhammiko vipāko nibbatto. Na hi, mahārāja, tathāgato tāvatakena vikārena calati.

‘Yathā, mahārāja, sineru girirājā anekasatasahassavātasampahārenapi na kampati na calati, mahodadhi varappavarasāgaro anekasatanahutamahāgangāsatasahassehipi na pūrati na vikāramāpajjati, evameva kho, mahārāja, tathāgato na tāvatakena vikārena calati.

‘Yaŋ pana, mahārāja, tathāgatassa kuţi ovassati, taŋ mahato janakāyassa anukampāya. Dveme, mahārāja, atthavase sampassamānā tathāgatā (p. 219) sayaŋ nimmitaŋ paccayaŋ nappaţisevanti, “ayaŋ aggadakkhiņeyyo satthā” ti bhagavato paccayaŋ datvā devamanussā sabbaduggatito parimuccissantīti, dassetvā vuttiŋ pariyesantīti “mā aññe upavadeyyun” ti. Ime dve atthavase sampassamānā tathāgatā sayaŋ nimmitaŋ paccayaŋ nappaţisevanti. Yadi, mahārāja, sakko vā taŋ kuţiŋ anovassaŋ kareyya brahmā vā sayaŋ vā, sāvajjaŋ bhaveyya taŋ yeva karaņaŋ sadosaŋ saniggahaŋ, ime vibhūtaŋ katvā lokaŋ sammohenti adhikataŋ karontīti, tasmā taŋ karaņaŋ vajjanīyaŋ. Na, mahārāja, tathāgatā vatthuŋ yācanti, tāya avatthuyācanāya aparibhāsiyā bhavantī’ ti. ‘Sādhu, bhante nāgasena, evametaŋ tathā sampaţicchāmī’ ti.

Ghaţikārapañho sattamo.

8. Brāhmaņarājavādapañho
8. ‘Bhante nāgasena, bhāsitampetaŋ tathāgatena “ahamasmi, bhikkhave, brāhmaņo yācayogo” ti. Puna ca bhaņitaŋ “rājāhamasmi selā” ti. Yadi, bhante nāgasena, bhagavatā bhaņitaŋ “ahamasmi, bhikkhave brāhmaņo yācayogo” ti, tena hi “rājāhamasmi selā” ti yaŋ vacanaŋ, taŋ micchā. Yadi tathāgatena bhaņitaŋ “rājāhamasmi selā” ti, tena hi “ahamasmi, bhikkhave, brāhmaņo yācayogo” ti tampi vacanaŋ micchā. Khattiyo vā hi bhaveyya brāhmaņo vā, natthi ekāya jātiyā dve vaņņā nāma, ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “ahamasmi, bhikkhave, brāhmaņo yācayogo” ti, puna ca bhaņitaŋ “rājāhamasmi selā” ti, tattha kāraņaŋ atthi, yena kāraņena tathāgato brāhmaņo ca rājā ca hotī’ ti.

‘Kiŋ pana taŋ, bhante nāgasena, kāraņaŋ, yena kāraņena tathāgato brāhmaņo ca rājā ca hoti’? ‘Sabbe, mahārāja, pāpakā (p. 220) akusalā dhammā tathāgatassa bāhitā pahīnā apagatā byapagatā ucchinnā khīņā khayaŋ pattā nibbutā upasantā, tasmā tathāgato “brāhmaņo” ti vuccati.

‘Brāhmaņo nāma saŋsayamanekaŋsaŋ vimatipathaŋ vītivatto, bhagavāpi, mahārāja, saŋsayamanekaŋsaŋ vimatipathaŋ vītivatto, tena kāraņena tathāgato “brāhmaņo” ti vuccati.

‘Brāhmaņo nāma sabbabhavagatiyoninissaţo malarajagatavippamutto asahāyo, bhagavāpi, mahārāja, sabbabhavagatiyoninissaţo malarajagatavippamutto asahāyo, tena kāraņena tathāgato “brāhmaņo” ti vuccati.

‘Brāhmaņā nāma aggaseţţhavarapavaradibbavihārabahulo, bhagavāpi, mahārāja, aggaseţţhavarapavaradibbavihārabahulo, tenāpi kaparaņena tathāgato ‘brāhmaņo’ ti vuccati.

‘Brāhmaņo nāma ajjhayana ajjhāpana dānappaţiggahaņa dama saŋyamaniyamapubbamanusiţţhi paveņi vaŋsa dharaņo, bhagavāpi, mahārāja, ajjhayana ajjhāpana dānappaţiggahaņa dama saŋyama niyama pubbajināciņņa anusiţţhi paveņi vaŋsa dharaņo tenāpi kāraņena tathāgato “brāhmaņo” ti vuccati.

‘Brāhmaņo nāma brahāsukhavihārajjhānajhāyī; bhagavāpi, mahārāja, brahāsukhavihārajjhānajhāyī, tenāpi kāraņena tathāgato “brāhmaņo” ti vuccati.

‘Brāhmaņo nāma sabbabhavābhavagatīsu abhijātivattitamanucaritaŋ jānāti, bhagavāpi, mahārāja, sabbabhavābhavagatīsu abhijātivattitamanucaritaŋ jānāti, tenāpi kāraņena tathāgato “brāhmaņo” ti vuccati.

‘Brāhmaņoti, mahārāja, bhagavato netaŋ nāmaŋ mātarā kataŋ, na pitarā kataŋ, na bhātarā kataŋ, na bhaginiyā kataŋ, na mittāmaccehi kataŋ, na ñātisālohitehi kataŋ, na samaņabrāhmaņehi kataŋ, na devatāhi kataŋ, vimokkhantikametaŋ buddhānaŋ bhagavantānaŋ nāmaŋ bodhiyā yeva mūle mārasenaŋ vidhamitvā atītānāgatapaccuppanne pāpake akusale (p. 221) dhamme bāhetvā saha sabbaññutañāņassa paţilābhā paţiladdhapātubhūtasamuppannamatte sacchikā paññatti yadidaŋ brāhmaņoti, tena kāraņena tathāgato vuccati “brāhmaņo”‘ ti.

‘Kena pana, bhante nāgasena, kāraņena tathāgato vuccati “rājā”‘ ti? ‘Rājā nāma, mahārāja, yo koci rajjaŋ kāreti lokamanusāsati, bhagavāpi, mahārāja, dasasahassiyā lokadhātuyā dhammena rajjaŋ kāreti, sadevakaŋ lokaŋ samārakaŋ sabrahmakaŋ sassamaņabrāhmaņiŋ pajaŋ sadevamanussaŋ anusāsati, tenāpi kāraņena tathāgato vuccati “rājā” ti.

‘Rājā nāma, mahārāja, sabbajanamanusse abhibhavitvā nandayanto ñātisanghaŋ, socayanto amittasanghaŋ, mahatimahāyasasiriharaŋ thirasāradaņđaŋ anūnasatasalākālankataŋ ussāpeti paņđaravimalasetacchattaŋ, bhagavāpi, mahārāja, socayanto mārasenaŋ micchāpaţipannaŋ, nandayanto devamanusse sammāpaţipanne dasasahassiyā lokadhātuyā mahatimahāyasasiriharaŋ khantithirasāradaņđaŋ ñāņavarasatasalākālankataŋ ussāpeti aggavaravimuttipaņđaravimalasetacchattaŋ, tenāpi kāraņena tathāgato vuccati “rājā” ti.

‘Rājā nāma upagatasampattajanānaŋ bahūnamabhivandanīyo bhavati, bhagavāpi, mahārāja, upagatasampattadevamanussānaŋ bahūnamabhivandanīyo, tenāpi kāraņena tathāgato vuccati “rājā” ti.

‘Rājā nāma yassa kassaci ārādhakassa pasīditvā varitaŋ varaŋ datvā kāmena tappayati, bhagavāpi, mahārāja, yassa kassaci kāyena vācāya manasā ārādhakassa pasīditvā varitaŋ varamanuttaraŋ sabbadukkhaparimuttiŋ datvā asesakāmavarena ca tappayati, tenāpi kāraņena tathāgato vuccati “rājā” ti.

‘Rājā nāma āņaŋ vītikkamantaŋ vigarahati jhāpeti dhaŋseti, bhagavatopi, mahārāja, sāsanavare āņaŋ atikkamanto alajjī mankubhāvena oññāto hīļito garahito bhavitvā vajjati jinasāsanavaramhā, tenāpi kāraņena tathāgato vuccati “rājā” ti.

‘Rājā (p. 222) nāma pubbakānaŋ dhammikānaŋ rājūnaŋ paveņimanusiţţhiyā dhammādhammamanudīpayitvā dhammena rajjaŋ kārayamāno pihayito piyo patthito bhavati janamanussānaŋ, ciraŋ rājakulavaŋsaŋ ţhapayati dhammaguņabalena, bhagavāpi, mahārāja, pubbakānaŋ sayambhūnaŋ paveņimanusiţţhiyā dhammādhammamanudīpayitvā dhammena lokamanusāsamāno pihayito piyo patthito devamanussānaŋ ciraŋ sāsanaŋ pavatteti dhammaguņabalena, tenāpi kāraņena tathāgato vuccati “rājā” ti. Evamanekavidhaŋ, mahārāja, kāraņaŋ, yena kāraņena tathāgato brāhmaņopi bhaveyya rājāpi bhaveyya, sunipuņo bhikkhu kappampi no naŋ sampādeyya, kiŋ atibahuŋ bhaņitena, sankhittaŋ sampaţicchitabban’ ti. ‘Sādhu, bhante nāgasena, evametaŋ tathā sampaţicchāmī’ ti.

Brāhmaņarājavādapañho aţţhamo.

9. Gāthābhigītabhojanakathāpañho
9. ‘Bhante nāgasena, bhāsitampetaŋ bhagavatā–


‘“Gāthābhigītaŋ me abhojaneyyaŋ, sampassataŋ brāhmaņa nesa dhammā.


Gāthābhigītaŋ panudanti buddhā, dhamme satī brāhmaņa vuttiresā” ti.

‘Puna ca bhagavā parisāya dhammaŋ desento kathento anupubbikathaŋ paţhamaŋ tāva dānakathaŋ katheti, pacchā sīlakathaŋ, tassa bhagavato sabbalokissarassa bhāsitaŋ sutvā devamanussā abhisankharitvā dānaŋ denti, tassa taŋ uyyojitaŋ dānaŋ sāvakā paribhuñjanti. Yadi, bhante nāgasena, bhagavatā bhaņitaŋ “gāthābhigītaŋ me abhojaneyyan” ti, tena hi “bhagavā dānakathaŋ paţhamaŋ kathetī” ti yaŋ vacanaŋ, taŋ micchā. Yadi dānakathaŋ paţhamaŋ katheti, tena hi “gāthābhigītaŋ me abhojaneyyan” ti tampi vacanaŋ micchā. Kiŋ kāraņaŋ? Yo so, bhante, dakkhiņeyyo gihīnaŋ piņđapātadānassa vipākaŋ katheti, tassa te dhammakathaŋ sutvā pasannacittā aparāparaŋ (p. 223) dānaŋ denti, ye taŋ dānaŋ paribhuñjanti, sabbe te gāthābhigītaŋ paribhuñjanti. Ayampi ubhato koţiko pañho nipuņo gambhīro tapānuppatto, so tayā nibbāhitabbo’ ti.

‘Bhāsitampetaŋ, mahārāja, bhagavatā “gāthābhigītaŋ me abhojaneyyaŋ, sampassataŋ brāhmaņa nesa dhammo. Gāthābhigītaŋ panudanti buddhā, dhamme satī brāhmaņa vuttiresā” ti, katheti ca bhagavā paţhamaŋ dānakathaŋ, tañca pana kiriyaŋ sabbesaŋ tathāgatānaŋ paţhamaŋ dānakathāya, tattha cittaŋ abhiramāpetvā pacchā sīle niyojenti. Yathā, mahārāja, manussā taruņadārakānaŋ paţhamaŋ tāva kīļābhaņđakāni denti. Seyyathidaŋ, vankakaŋ ghaţikaŋ cingulakaŋ pattāļhakaŋ rathakaŋ dhanukaŋ, pacchā te sake sake kamme niyojenti. Evameva kho, mahārāja, tathāgato paţhamaŋ dānakathāya cittaŋ abhiramāpetvā pacchā sīle niyojeti.

‘Yathā vā pana, mahārāja, bhisakko nāma āturānaŋ paţhamaŋ tāva catūhapañcāhaŋ telaŋ pāyeti balakaraņāya sinehanāya, pacchā vireceti. Evameva kho, mahārāja, tathāgato paţhamaŋ tāva dānakathāya cittaŋ abhiramāpetvā pacchā sīle niyojeti. Dāyakānaŋ, mahārāja, dānapatīnaŋ cittaŋ mudukaŋ hoti maddavaŋ siniddhaŋ, tena te dānasetusankamena dānanāvāya saŋsārasāgarapāramanugacchanti, tasmā tesaŋ paţhamaŋ kammabhūmimanusāsati, na ca kenaci viññattimāpajjatī’ ti.

‘Bhante nāgasena, “viññattin” ti yaŋ vadesi, kati pana tā viññattiyo’ ti? ‘Dvemā, mahārāja, viññattiyo kāyaviññatti vacīviññatti cāti. Tattha atthi kāyaviññatti sāvajjā, atthi anavajjā. Atthi vacīviññatti sāvajjā, atthi anavajjā.

‘Katamā kāyaviññatti sāvajjā? Idhekacco bhikkhu kulāni upagantvā anokāse ţhito ţhānaŋ bhañjati, ayaŋ kāyaviññatti sāvajjā. Tāya ca viññāpitaŋ ariyā na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Puna (p. 224) caparaŋ, mahārāja, idhekacco bhikkhu kulāni upagantvā anokāse ţhito galaŋ paņāmetvā morapekkhitaŋ pekkhati “evaŋ ime passantī” ti, tena ca te passanti. Ayampi kāyaviññatti sāvajjā. Tāya ca viññāpitaŋ ariyā na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Puna caparaŋ, mahārāja, idhekacco bhikkhu hanukāya vā bhamukāya vā anguţţhena vā viññāpeti, ayampi kāyaviññatti sāvajjā, tāya ca viññāpitaŋ ariyā na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Katamā kāyaviññatti anavajjā? Idha bhikkhu kulāni upagantvā sato samāhito sampajāno ţhānepi aţţhānepi yathānusiţţhiŋ gantvā ţhāne tiţţhati, dātukāmesu tiţţhati, adātukāmesu pakkamati. Ayaŋ kāyaviññatti anavajjā, tāya ca viññāpitaŋ ariyā paribhuñjanti, so ca puggalo ariyānaŋ samaye vaņņito hoti thuto pasattho sallekhitācāro, parisuddhājīvotveva sankhaŋ gacchati. Bhāsitampetaŋ, mahārāja, bhagavatā devātidevena–


“Na ve yācanti sappaññā, dhīro ca veditumarahati .


Uddissa ariyā tiţţhanti, esā ariyāna yācanā” ti.

‘Katamā vacīviññatti sāvajjā? Idha, mahārāja, bhikkhu vācāya bahuvidhaŋ viññāpeti cīvarapiņđapātasenāsanagilānappaccayabhesajjaparikkhāraŋ, ayaŋ vacīviññatti sāvajjā, tāya ca viññāpitaŋ ariyā na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Puna caparaŋ, mahārāja, idhekacco bhikkhu paresaŋ sāvento evaŋ bhaņati “iminā me attho” ti, tāya ca vācāya paresaŋ sāvitāya tassa lābho uppajjati, ayampi vacīviññatti sāvajjā, tāya ca viññāpitaŋ ariyā (p. 225) na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Puna caparaŋ, mahārāja, idhekacco bhikkhu vacīvipphārena parisāya sāveti “evañca evañca bhikkhūnaŋ dātabban” ti, tañca te vacanaŋ sutvā parikittitaŋ abhiharanti, ayampi vacīviññatti sāvajjā, tāya ca viññāpitaŋ ariyā na paribhuñjanti, so ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Nanu, mahārāja, theropi sāriputto atthangate sūriye rattibhāge gilāno samāno therena mahāmoggallānena bhesajjaŋ pucchīyamāno vācaŋ bhindi, tassa tena vacībhedena bhesajjaŋ uppajji. Atha thero sāriputto “vacībhedena me imaŋ bhesajjaŋ uppannaŋ, mā me ājīvo bhijjī” ti ājīvabhedabhayā taŋ bhesajjaŋ pajahi na upajīvi. Evampi vacīviññatti sāvajjā, tāya ca viññāpitaŋ ariyā na paribhuñjanti. So ca puggalo ariyānaŋ samaye oññāto hoti hīļito khīļito garahito paribhūto acittīkato, bhinnājīvotveva sankhaŋ gacchati.

‘Katamā vacīviññatti anavajjā? Idha, mahārāja, bhikkhu sati paccaye bhesajjaŋ viññāpeti ñātipavāritesu kulesu, ayaŋ vacīviññatti anavajjā, tāya ca viññāpitaŋ ariyā paribhuñjanti, so ca puggalo ariyānaŋ samaye vaņņito hoti thomito pasattho, parisuddhājīvotveva sankhaŋ gacchati, anumato tathāgatehi arahantehi sammāsambuddhehi.

‘Yaŋ pana, mahārāja, tathāgato kasibhāradvājassa brāhmaņassa bhojanaŋ pajahi, taŋ āveţhanaviniveţhanakađđhananiggahappaţikammena nibbatti, tasmā tathāgato taŋ piņđapātaŋ paţikkhipi na upajīvī’ ti.

‘Sabbakālaŋ, bhante nāgasena, tathāgate bhuñjamāne devatā dibbaŋ ojaŋ patte ākiranti, udāhu “sūkaramaddave ca madhupāyāse cā” ti dvīsu yeva piņđapātesu ākiriŋsū’ ti? ‘Sabbakālaŋ, mahārāja, tathāgate bhuñjamāne devatā dibbaŋ ojaŋ gahetvā upatiţţhitvā uddhaţuddhaţe ālope ākiranti.

‘Yathā (p. 226) mahārāja, rañño sūdo rañño bhuñjantassa sūpaŋ gahetvā upatiţţhitvā kabaļe kabaļe sūpaŋ ākirati, evameva kho, mahārāja, sabbakālaŋ tathāgate bhuñjamāne devatā dibbaŋ ojaŋ gahetvā upatiţţhitvā uddhaţuddhaţe ālope dibbaŋ ojaŋ ākiranti. Verañjāyampi, mahārāja tathāgatassa sukkhayavapulake bhuñjamānassa devatā dibbena ojena temayitvā temayitvā upasaŋhariŋsu, tena tathāgatassa kāyo upacito ahosī’ ti. ‘Lābhā vata, bhante nāgasena, tāsaŋ devatānaŋ, yā tathāgatassa sarīrappaţijaggane satataŋ samitaŋ ussukkamāpannā. Sādhu, bhante nāgasena, evametaŋ tathā sampaţicchāmī’ ti.

Gāthābhigītabhojanakathāpañho navamo.

10. Dhammadesanāya appossukkapañho
10. ‘Bhante nāgasena, tumhe bhaņatha “tathāgatena catūhi ca asankhyeyyehi kappānaŋ satasahassena ca etthantare sabbaññutañāņaŋ paripācitaŋ mahato janakāyassa samuddharaņāyā” ti. Puna ca “sabbaññutaŋ pattassa appossukkatāya cittaŋ nami, no dhammadesanāyā” ti.

‘Yathā nāma, bhante nāgasena, issāso vā issāsantevāsī vā bahuke divase sangāmatthāya upāsanaŋ sikkhitvā sampatte mahāyuddhe osakkeyya, evameva kho, bhante nāgasena, tathāgatena catūhi ca asankhyeyyehi kappānaŋ satasahassena ca etthantare sabbaññutañāņaŋ paripācetvā mahato janakāyassa samuddharaņāya sabbaññutaŋ pattena dhammadesanāya osakkitaŋ.

‘Yathā vā pana, bhante nāgasena, mallo vā mallantevāsī vā bahuke divase nibbuddhaŋ sikkhitvā sampatte mallayuddhe osakkeyya, evameva kho, bhante nāgasena, tathāgatena catūhi ca asankhyeyyehi kappānaŋ satasahassena ca etthantare sabbaññutañāņaŋ paripācetvā mahato janakāyassa samuddharaņāya sabbaññutaŋ pattena dhammadesanāya osakkitaŋ.

‘Kiŋ nu (p. 227) kho, bhante nāgasena, tathāgatena bhayā osakkitaŋ, udāhu apākaţatāya osakkitaŋ, udāhu dubbalatāya osakkitaŋ, udāhu asabbaññutāya osakkitaŋ, kiŋ tattha kāraņaŋ, ingha me tvaŋ kāraņaŋ brūhi kankhāvitaraņāya. Yadi, bhante nāgasena, tathāgatena catūhi ca asankhyeyyehi kappānaŋ satasahassena ca etthantare sabbaññutañāņaŋ paripācitaŋ mahato janakāyassa samuddharaņāya, tena hi “sabbaññutaŋ pattassa appossukkatāya cittaŋ nami, no dhammadesanāyā” ti yaŋ vacanaŋ, taŋ micchā. Yadi sabbaññutaŋ pattassa appossukkatāya cittaŋ nami no dhammadesanāya, tena hi “tathāgatena catūhi ca asankhyeyyeti kappānaŋ satasahassena ca etthantare sabbaññutañāņaŋ paripācitaŋ mahato janakāyassa samuddharaņāyā” ti tampi vacanaŋ micchā. Ayampi ubhato koţiko pañho gambhīro dunnibbeţho tavānuppatto, so tayā nibbāhitabbo’ ti.

‘Paripācitañca, mahārāja, tathāgatena catūhi ca asankhyeyyehi kappānaŋ satasahassena ca etthantare sabbaññutañāņaŋ mahato janakāyassa samuddharaņāya, pattasabbaññutassa ca appossukkatāya cittaŋ nami, no dhammadesanāya. Tañca pana dhammassa gambhīranipuņaduddasaduranubodhasukhumaduppaţivedhataŋ sattānañca ālayārāmataŋ sakkāyadiţţhiyā daļhasuggahitatañca disvā “kiŋ nu kho, kathaŋ nu kho” ti appossukkatāya cittaŋ nami, no dhammadesanāya, sattānaŋ paţivedhacintanamānasaŋ yevetaŋ.

‘Yathā, mahārāja, bhisakko sallakatto anekabyādhiparipīļitaŋ naraŋ upasankamitvā evaŋ cintayati “kena nu kho upakkamena katamena vā bhesajjena imassa byādhi vūpasameyyā” ti, evameva kho, mahārāja, tathāgatassa sabbakilesabyādhiparipīļitaŋ janaŋ dhammassa ca gambhīranipuņaduddasaduranubodhasukhumaduppaţivedhataŋ disvā “kiŋ nu kho, kathaŋ nu kho” ti appossukkatāya cittaŋ nami, no dhammadesanāya, sattānaŋ paţivedhacintanamānasaŋ yevetaŋ.

‘Yathā, mahārāja, rañño khattiyassa muddhāvasittassa dovārika-anīkaţţhapārisajjanegamabhaţabala amaccarājaññarājūpajīvine jane disvā evaŋ cittamuppajjeyya (p. 228) “kiŋ nu kho, kathaŋ nu kho ime sangaņhissāmī” ti, evameva kho, mahārāja, tathāgatassa dhammassa gambhīranipuņaduddasaduranubodhasukhumaduppaţivedhataŋ sattānañca ālayārāmataŋ sakkāyadiţţhiyā daļhasuggahitatañca disvā “kiŋ nu kho, kathaŋ nu kho” ti appossukkatāya cittaŋ nami, no dhammadesanāya, sattānaŋ paţivedhacintanamānasaŋ yevetaŋ.

‘Api ca, mahārāja, sabbesaŋ tathāgatānaŋ dhammatā esā, yaŋ brahmunā āyācitā dhammaŋ desenti. Tattha pana kiŋ kāraņaŋ? Ye tena samayena manussā tāpasaparibbājakā samaņabrāhmaņā, sabbete brahmadevatā honti brahmagarukā brahmaparāyaņā, tasmā tassa balavato yasavato ñātassa paññātassa uttarassa accuggatassa onamanena sadevako loko onamissati okappessati adhimuccissatīti iminā ca, mahārāja, kāraņena tathāgatā brahmunā āyācitā dhammaŋ desenti.

‘Yathā, mahārāja, koci rājā vā rājamahāmatto vā yassa onamati apacitiŋ karoti, balavatarassa tassa onamanena avasesā janatā onamati apacitiŋ karoti, evameva kho, mahārāja, brahme onamite tathāgatānaŋ sadevako loko onamissati, pūjitapūjako mahārāja, loko, tasmā so brahmā sabbesaŋ tathāgatānaŋ āyācati dhammadesanāya, tena ca kāraņena tathāgatā brahmunā āyācitā dhammaŋ desentī’ ti. ‘Sādhu, bhante nāgasena, sunibbeţhito pañho, atibhadrakaŋ veyyākaraņaŋ, evametaŋ tathā sampaţicchāmī’ ti.

Dhammadesanāya appossukkapañho dasamo.

11. Ācariyānācariyapañho
11. ‘Bhante, nāgasena, bhāsitampetaŋ bhagavatā–


‘“Na me ācariyo atthi, sadiso me na vijjati;


Sadevakasmiŋ lokasmiŋ, natthi me paţipuggalo” ti .

‘Puna ca bhaņitaŋ “iti kho, bhikkhave, āļāro kālāmo ācariyo me samāno antevāsiŋ maŋ samānaŋ attanā samasamaŋ ţhapesi, uļārāya (p. 229) ca maŋ pūjāya pūjesī” ti. Yadi, bhante nāgasena, tathāgatena bhaņitaŋ “na me ācariyo atthi, sadiso me na vijjati. Sadevakasmiŋ lokasmiŋ, natthi me paţipuggalo” ti, tena hi “iti kho, bhikkhave, āļāro kālāmo ācariyo me samāno antevāsiŋ maŋ samānaŋ attanā samasamaŋ ţhapesī” ti yaŋ vacanaŋ, taŋ micchā. Yadi tathāgatena bhaņitaŋ “iti kho, bhikkhave, āļāro kālāmo ācariyo me samāno antevāsiŋ maŋ samānaŋ attanā samasamaŋ ţhapesī” ti, tena hi “na me ācariyo atthi, sadiso me na vijjati. Sadevakasmiŋ lokasmiŋ, natthi me paţipuggalo” ti tampi vacanaŋ micchā. Ayampi ubhato koţiko pañho tavānuppatto, so tayā nibbāhitabbo’ ti.

‘Bhāsitampetaŋ mahārāja, tathāgatena “na me ācariyo atthi, sadiso me na vijjati. Sadevakasmiŋ lokasmiŋ, natthi me paţipuggalo” ti, bhaņitañca “iti kho, bhikkhave, āļāro kālāmo ācariyo me samāno antevāsiŋ maŋ samānaŋ attanā samasamaŋ ţhapesi, uļārāya ca maŋ pūjāya pūjesī” ti.

‘Tañca pana vacanaŋ pubbeva sambodhā anabhisambuddhassa bodhisattasseva sato ācariyabhāvaŋ sandhāya bhāsitaŋ.

“Pañcime, mahārāja, pubbeva sambodhā anabhisambuddhassa bodhisattassa sato ācariyā, yehi anusiţţho bodhisatto tattha tattha divasaŋ vītināmesi. Katame pañca? Ye te, mahārāja, aţţha brāhmaņā jātamatte bodhisatte lakkhaņāni pariggaņhiŋsu, seyyathīdaŋ, rāmo dhajo lakkhaņo mantī yañño suyāmo subhojo sudattoti. Te tassa sotthiŋ pavedayitvā rakkhākammaŋ akaŋsu, te ca paţhamaŋ ācariyā.

‘Puna caparaŋ, mahārāja, bodhisattassa pitā suddhodano rājā yaŋ tena samayena abhijātaŋ udiccajātimantaŋ padakaŋ veyyākaraņaŋ chaļangavantaŋ sabbamittaŋ nāma brāhmaņaŋ upanetvā sovaņņena bhingārena udakaŋ oņojetvā “imaŋ kumāraŋ sikkhāpehī” ti adāsi, ayaŋ dutiyo ācariyo.

‘Puna (p. 230) caparaŋ, mahārāja, yā sā devatā bodhisattaŋ saŋvejesī, yassā vacanaŋ sutvā bodhisatto saŋviggo ubbiggo tasmiŋ yeva khaņe nekkhammaŋ nikkhamitvā pabbaji, ayaŋ tatiyo ācariyo.

‘Puna caparaŋ, mahārāja, āļāro kālāmo ākiñcaññāyatanassa parikammaŋ ācikkhi, ayaŋ catuttho ācariyo.

‘Puna caparaŋ, mahārāja, udako rāmaputto nevasaññānāsaññāyatanassa parikammaŋ ācikkhi, ayaŋ pañcamo ācariyo. Ime kho, mahārāja, pubbeva sambodhā anabhisambuddhassa bodhisattassa sato pañca ācariyā. Te ca pana ācariyā lokiye dhamme. Imasmiñca pana, mahārāja, lokuttare dhamme sabbaññutañāņappaţivedhāya natthi tathāgatassa anuttaro anusāsako, sayambhū mahārāja, tathāgato anācariyako, tasmā kāraņā tathāgatena bhaņitaŋ “na me ācariyo atthi, sadiso me na vijjati. Sadevakasmiŋ lokasmiŋ, natthi me paţipuggalo” ti. ‘Sādhu, bhante nāgasena, evametaŋ tathā sampaţicchāmī’ ti.

Ācariyānācariyapañho ekādasamo.

Santhavavaggo pañcamo.

Imasmiŋ vagge ekādasa pañho.

Meņđakapañho niţţhito.

5. Anumānapañho
1. Buddhavaggo

1. Dvinnaŋ buddhānaŋ anuppajjamānapañho
1. ‘Bhante (p. 231) nāgasena, bhāsitampetaŋ bhagavatā “aţţhānametaŋ, bhikkhave, anavakāso, yaŋ ekissā lokadhātuyā dve arahanto sammāsambuddho apubbaŋ acarimaŋ uppajjeyyuŋ, netaŋ ţhānaŋ vijjatī” ti. Desentā ca, bhante nāgasena, sabbepi tathāgatā sattatiŋsa bodhipakkhiyadhamme desenti, kathayamānā ca cattāri ariyasaccāni kathenti, sikkhāpentā ca tīsu sikkhāsu sikkhāpenti, anusāsamānā ca appamādappaţipattiyaŋ anusāsanti. Yadi, bhante nāgasena, sabbesampi tathāgatānaŋ ekā desanā ekā kathā ekā sikkhā ekā anusiţţhi, kena kāraņena dve tathāgatā ekakkhaņe nuppajjanti? Ekenapi tāva buddhuppādena ayaŋ loko obhāsajāto, yadi dutiyo buddho bhaveyya, dvinnaŋ pabhāya ayaŋ loko bhiyyosomattāya obhāsajāto bhaveyya, ovadamānā ca dve tathāgatā sukhaŋ ovadeyyuŋ, anusāsamānā ca sukhaŋ anusāseyyuŋ, tattha me kāraņaŋ brūhi, yathāhaŋ nissaŋsayo bhaveyyan’ ti.

‘Ayaŋ, mahārāja, dasasahassī lokadhātu ekabuddhadhāraņī, ekasseva tathāgatassa guņaŋ dhāreti, yadi dutiyo buddho uppajjeyya, nāyaŋ dasasahassī lokadhātu dhāreyya, caleyya kampeyya nameyya onameyya vinameyya vikireyya vidhameyya viddhaŋseyya, na ţhānamupagaccheyya.

‘Yathā, mahārāja, nāvā ekapurisasandhāraņī bhaveyya, ekasmiŋ purise abhirūļhe sā nāvā samupādikā bhaveyya. Atha dutiyo puriso āgaccheyya tādiso āyunā vaņņena vayena pamāņena kisathūlena sabbangapaccangena, so taŋ nāvaŋ abhirūheyya, api nu sā, mahārāja, nāvā dvinnampi dhāreyyā’ ti? ‘Na hi, bhante, caleyya kampeyya nameyya onameyya vinameyya vikireyya vidhameyya viddhaŋseyya, na ţhānamupagaccheyya, osīdeyya udake’ ti. ‘Evameva kho, mahārāja, ayaŋ dasasahassī lokadhātu (p. 232) ekabuddhadhāraņī, ekasseva tathāgatassa guņaŋ dhāreti, yadi dutiyo buddho uppajjeyya, nāyaŋ dasasahassī lokadhātu dhāreyya, caleyya kampeyya nameyya onameyya vinameyya vikireyya vidhameyya viddhaŋseyya, na ţhānamupagaccheyya.

‘Yathā vā pana, mahārāja, puriso yāvadatthaŋ bhojanaŋ bhuñjeyya chādentaŋ yāva kaņţhamabhipūrayitvā, so dhāto pīņito paripuņņo nirantaro tandikato anonamitadaņđajāto punadeva tattakaŋ bhojanaŋ bhuñjeyya, api nu kho so, mahārāja, puriso sukhito bhaveyyā’ ti? ‘Na hi, bhante, sakiŋ bhuttova mareyyā’ ti . ‘Evameva kho, mahārāja, ayaŋ dasasahassī lokadhātu ekabuddhadhāraņī, ekasseva tathāgatassa guņaŋ dhāreti, yadi dutiyo buddho uppajjeyya, nāyaŋ dasasahassī lokadhātu dhāreyya, caleyya kampeyya nameyya onameyya vinameyya vikireyya vidhameyya viddhaŋseyya, na ţhānamupagaccheyyā’ ti.

‘Kiŋ nu kho, bhante nāgasena, atidhammabhārena pathavī calatī’ ti? ‘Idha, mahārāja, dve sakaţā ratanaparipūritā bhaveyyuŋ yāva mukhasamā, ekasmā sakaţato ratanaŋ gahetvā ekasmiŋ sakaţe ākireyyuŋ, api nu kho taŋ, mahārāja, sakaţaŋ dvinnampi sakaţānaŋ ratanaŋ dhāreyyā’ ti? ‘Na hi, bhante, nābhipi tassa phaleyya, arāpi tassa bhijjeyyuŋ, nemipi tassa opateyya, akkhopi tassa bhijjeyyā’ ti. ‘Kiŋ nu kho, mahārāja, atiratanabhārena sakaţaŋ bhijjatī’ ti? ‘Āma, bhante’ ti. ‘Evameva kho, mahārāja, atidhammabhārena pathavī calati.

‘Api ca, mahārāja, imaŋ kāraņaŋ buddhabalaparidīpanāya osāritaŋ. Aññampi tattha abhirūpaŋ kāraņaŋ suņohi, yena kāraņena dve sammāsambuddho ekakkhaņe nuppajjanti. Yadi, mahārāja, dve sammāsambuddhā ekakkhaņe uppajjeyyuŋ, tesaŋ parisāya vivādo uppajjeyya “tumhākaŋ buddho, amhākaŋ buddho” ti, ubhato pakkhajātā bhaveyyuŋ, yathā, mahārāja, dvinnaŋ balavāmaccānaŋ parisāya vivādo uppajjeyya “tumhākaŋ amacco, amhākaŋ amacco” ti, ubhato pakkhajātā honti, evameva kho, mahārāja, yadi dve sammāsambuddhā ekakkhaņe uppajjeyyuŋ, tesaŋ parisāya vivādo uppajjeyya “tumhākaŋ (p. 233) buddho, amhākaŋ buddho” ti, ubhato pakkhajātā bhaveyyuŋ Idaŋ tāva, mahārāja, ekaŋ kāraņaŋ, yena kāraņena dve sammāsambuddhā ekakkhaņe nuppajjanti.

‘Aparampi, mahārāja, uttariŋ kāraņaŋ suņohi, yena kāraņena dve sammāsambuddhā ekakkhaņe nuppajjanti. Yadi, mahārāja, dve sammāsambuddhā ekakkhaņe uppajjeyyuŋ, “aggo buddho” ti yaŋ vacanaŋ, taŋ micchā bhaveyya, “jeţţho buddho” ti yaŋ vacanaŋ, taŋ micchā bhaveyya, “seţţho buddho” ti, “visiţţho buddho” ti, “uttamo buddho” ti, “pavaro buddho” ti, “asamo buddho” ti, “asamasamo buddho” ti, “appaţimo buddho” ti, “appaţibhāgo buddho” ti, “appaţipuggalo buddho” ti yaŋ vacanaŋ, taŋ micchā bhaveyya. Idampi kho tvaŋ, mahārāja, kāraņaŋ atthato sampaţiccha, yena kāraņena dve sammāsambuddhā ekakkhaņe nuppajjanti.

‘Api ca kho, mahārāja, buddhānaŋ bhagavantānaŋ sabhāvapakati esāyaŋ, eko yeva buddho loke uppajjati. Kasmā kāraņā? Mahantatāya sabbaññubuddhaguņānaŋ. Aññampi, mahārāja, yaŋ loke mahantaŋ, taŋ ekaŋ yeva hoti. Pathavī, mahārāja, mahantī, sā ekā yeva. Sāgaro mahanto, so eko yeva. Sineru girirājā mahanto, so eko yeva. Ākāso mahanto, so eko yeva. Sakko mahanto, so eko yeva. Māro mahanto, so eko yeva. Mahābrahmā mahanto, so eko yeva. Tathāgato arahaŋ sammāsambuddho mahanto, so eko yeva lokasmiŋ. Yattha te uppajjanti, tattha aññassa okāso na hoti, tasmā, mahārāja, tathāgato arahaŋ sammāsambuddho eko yeva lokasmiŋ uppajjatī’ ti.

‘Sukathito, bhante nāgasena, pañho opammehi kāraņehi. Anipuņopetaŋ sutvā attamano bhaveyya, kiŋ pana mādiso mahāpañño. Sādhu, bhante nāgasena, evametaŋ tathā sampaţicchāmī’ ti.

Dvinnaŋ buddhānaŋ anuppajjamānapañho paţhamo.

2. Gotamivatthadānapañho
2. ‘Bhante (p. 234) nāgasena, bhāsitampetaŋ bhagavatā mātucchāya mahāpajāpatiyā gotamiyā vassikasāţikāya dīyamānāya “sanghe gotami dehi, sanghe te dinne ahañceva pūjito bhavissāmi sangho cā” ti. Kiŋ nu kho, bhante nāgasena, tathāgato sangharatanato na bhāriko na garuko na dakkhiņeyyo, yaŋ tathāgato sakāya mātucchāya sayaŋ piñjitaŋ sayaŋ luñcitaŋ sayaŋ pothitaŋ sayaŋ kantitaŋ sayaŋ vāyitaŋ vassikasāţikaŋ attano dīyamānaŋ sanghassa dāpesi. Yadi, bhante nāgasena, tathāgato sangharatanato uttaro bhaveyya adhiko vā visiţţho vā, “mayi dinne mahapphalaŋ bhavissatī” ti na tathāgato mātucchāya sayaŋ piñjitaŋ sayaŋ luñcitaŋ sayaŋ pothitaŋ vassikasāţikaŋ sanghe dāpeyya, yasmā ca kho bhante nāgasena tathāgato attānaŋ na patthayati na upanissayati, tasmā tathāgato mātucchāya taŋ vassikasāţikaŋ sanghassa dāpesī’ ti.

‘Bhāsitampetaŋ, mahārāja, bhagavatā mātucchāya mahāpajāpatiyā gotamiyā vassikasāţikāya dīyamānāya “sanghe gotami dehi, sanghe te dinne ahañceva pūjito bhavissāmi sangho cā” ti. Taŋ pana na attano patimānanassa avipākatāya na adakkhiņeyyatāya, api ca kho, mahārāja, hitatthāya anukampāya anāgatamaddhānaŋ sangho mamaccayena cittīkato bhavissatīti vijjamāne yeva guņe parikittayanto evamāha “sanghe gotami dehi, sanghe te dinne ahañceva pūjito bhavissāmi sangho cā” ti.

‘Yathā, mahārāja, pitā dharamāno yeva amaccabhaţabaladovārika-anīkaţţhapārisajjajanamajjhe rañño santike puttassa vijjamānaŋ yeva guņaŋ pakitteti “idha ţhapito anāgatamaddhānaŋ janamajjhe pūjito bhavissatī” ti. Evameva kho, mahārāja, tathāgato hitatthāya anukampāya anāgatamaddhānaŋ sangho mamaccayena cittīkato bhavissatīti vijjamāne yeva guņe pakittayanto evamāha “sanghe gotami dehi, sanghe te dinne ahañceva pujito bhavissāmi sangho cā” ti.

‘Na (p. 235) kho, mahārāja, tāvatakena vassikasāţikānuppadānamattakena sangho tathāgatato adhiko nāma hoti visiţţho vā. Yathā, mahārāja, mātāpitaro puttānaŋ ucchādenti parimaddanti nahāpenti sambāhenti, api nu kho, mahārāja, tāvatakena ucchādanaparimaddananahāpanasambāhanamattakena “putto mātāpitūhi adhiko nāma hoti visiţţho vā” ti? ‘Na hi, bhante, akāmakaraņīyā bhante puttā mātāpitūnaŋ, tasmā mātāpitaro puttānaŋ ucchādanaparimaddananahāpanasambāhanaŋ karontī’ ti. Evameva kho, mahārāja, na tāvatakena vassikasāţikānuppadānamattakena sangho tathāgatato adhiko nāma hoti visiţţho vāti. Api ca tathāgato akāmakaraņīyaŋ karonto mātucchāya taŋ vassikasāţikaŋ sanghassa dāpesi.

‘Yathā vā pana, mahārāja, kocideva puriso rañño upāyanaŋ āhareyya, taŋ rājā upāyanaŋ aññatarassa bhaţassa vā balassa vā senāpatissa vā purohitassa vā dadeyya. Api nu kho so, mahārāja, puriso tāvatakena upāyanapaţilābhamattakena raññā adhiko nāma hoti visiţţho vā’ ti? ‘Na hi, bhante, rājabhattiko, bhante, so puriso rājūpajīvī, taţţhāne ţhapento rājā upāyanaŋ detī’ ti. ‘Evameva kho, mahārāja, na tāvatakena vassikasāţikānuppadānamattakena sangho tathāgatato adhiko nāma hoti visiţţho vā, atha kho tathāgatabhattiko tathāgatūpajīvī. Taţţhāne ţhapento tathāgato sanghassa vassikasāţikaŋ dāpesi.

‘Api ca, mahārāja, tathāgatassa evaŋ ahosi “sabhāvapaţipūjanīyo sangho, mama santakena sanghaŋ paţipūjessāmī” ti sanghassa vassikasāţikaŋ dāpesi, na, mahārāja, tathāgato attano yeva paţipūjanaŋ vaņņeti, atha kho ye loke paţipūjanārahā, tesampi tathāgato paţipūjanaŋ vaņņeti.

‘Bhāsitampetaŋ, mahārāja, bhagavatā devātidevena majjhimanikāyavaralañchake dhammadāyādadhammapariyāye appicchappaţipattiŋ pakittayamānena “asu yeva me purimo bhikkhu pujjataro ca pāsaŋsataro cā” ti. ‘Natthi, mahārāja, bhavesu koci satto tathāgatato dakkhiņeyyo vā (p. 236) uttaro vā adhiko vā visiţţho vā, tathāgatova uttaro adhiko visiţţho.

‘Bhāsitampetaŋ, mahārāja, saŋyuttanikāyavare māņavagāmikena devaputtena bhagavato purato ţhatvā devamanussamajjhe–


‘“Vipulo rājagahīyānaŋ, giri seţţho pavuccati.


Seto himavataŋ seţţho, ādicco aghagāminaŋ.


‘“Samuddo udadhinaŋ seţţho, nakkhattānañca candimā;


Sadevakassa lokassa, buddho aggo pavuccatī” ti.

‘Tā kho panetā, mahārāja, māņavagāmikena devaputtena gāthā sugītā na duggītā, subhāsitā na dubbhāsitā, anumatā ca bhagavatā, nanu, mahārāja, therenapi sāriputtena dhammasenāpatinā bhaņitaŋ–


‘“Eko manopasādo; saraņagamanamañjalipaņāmo vā;


Ussahate tārayituŋ, mārabalanisūdane buddhe” ti.

‘Bhagavatā ca bhaņitaŋ devātidevena “ekapuggalo, bhikkhave, loke uppajjamāno uppajjati bahujanahitāya bahujanasukhāya lokānukampāya atthāya hitāya sukhāya devamanussānaŋ. Katamo ekapuggalo? Tathāgato arahaŋ sammāsambuddho …pe… devamanussānan”‘ ti. ‘Sādhu, bhante nāgasena, evametaŋ tathā sampaţicchāmī’ ti.

Gotamivatthadānapañho dutiyo.

3. Gihipabbajitasammāpaţipattipañho
[3 ‘bhante nāgasena, bhāsitampetaŋ bhagavatā “gihino vāhaŋ, bhikkhave, pabbajitassa vā sammāpaţipattiŋ vaņņemi, gihī vā bhikkhave pabbajito vā sammāpaţipanno sammāpaţipattādhikaraņahetu ārādhako hoti ñāyaŋ (p. 237) dhammaŋ kusalan’ ti. Yadi, bhante nāgasena, gihī odātavasano kāmabhogī puttadārasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārento jātarūparajataŋ sādiyanto maņikuņđala vicittamoļibaddho sammāpaţipanno ārādhako hoti ñāyaŋ dhammaŋ kusalaŋ, pabbajitopi bhaņđukāsāvavatthavasano parapiņđamajjhupagato catūsu sīlakkhandhesu sammāparipūrakārī diyađđhesu sikkhāpadasatesu samādāya vattanto terasasu dhutaguņesu anavasesaŋ vattanto sammāpaţipanno ārādhako hoti ñāyaŋ dhammaŋ kusalaŋ. Tattha, bhante, ko viseso gihino vā pabbajitassa vā? Aphalaŋ hoti tapokammaŋ, niratthakā pabbajjā. Vañjhā sikkhāpadagopanā, moghaŋ dhutaguņasamādānaŋ, kiŋ tattha dukkhamanuciņņena, nanu nāma sukheneva sukhaŋ adhigantabban’ ti.

‘Bhāsitampetaŋ, mahārāja, bhagavatā “gihino vāhaŋ, bhikkhave, pabbajitassa vā sammāpaţipattiŋ vaņņemi, gihī vā, bhikkhave, pabbajito vā sammāpaţipanno sammāpaţipattādhikaraņahetu ārādhako hoti ñāyaŋ dhammaŋ kusalan’ ti. Evametaŋ, mahārāja, sammāpaţipannova seţţho, pabbajitopi, mahārāja, “pabbajitomhī” ti na sammā paţipajjeyya, atha kho so ārakāva sāmaññā, ārakāva brahmaññā, pageva gihī odātavasano. Gihīpi, mahārāja, sammāpaţipanno ārādhako hoti ñāyaŋ dhammaŋ kusalaŋ, pabbajitopi, mahārāja, sammāpaţipanno ārādhako hoti ñāyaŋ dhammaŋ kusalaŋ.

‘Api ca kho, mahārāja, pabbajitova sāmaññassa issaro adhipati; pabbajjā, mahārāja, bahuguņā anekaguņā appamāņaguņā, na sakkā pabbajjāya guņaŋ parimāņaŋ kātuŋ.

‘Yathā, mahārāja, kāmadadassa maņiratanassa na sakkā dhanena aggho parimāņaŋ kātuŋ “ettakaŋ maņiratanassa mūlan” ti, evameva kho, mahārāja, pabbajjā bahuguņā anekaguņā appamāņaguņā, na sakkā pabbajjāya guņaŋ parimāņaŋ kātuŋ.

‘Yathā vā pana, mahārāja, mahāsamudde ūmiyo na sakkā parimāņaŋ kātuŋ “ettakā mahāsamudde ūmiyo” ti, evameva kho, mahārāja, pabbajjā bahuguņā (p. 238) anekaguņā appamāņaguņā, na sakkā pabbajjāya guņaŋ parimāņaŋ kātuŋ.

‘Pabbajitassa, mahārāja, yaŋ kiñci karaņīyaŋ, sabbaŋ taŋ khippameva samijjhati no cirarattāya. Kiŋ kāraņā? Pabbajito, mahārāja, appiccho hoti santuţţho pavivitto asaŋsaţţho āraddhavīriyo nirālayo aniketo paripuņņasīlo sallekhitācāro dhutappaţipattikusalo hoti, taŋ kāraņā pabbajitassa yaŋ kiñci karaņīyaŋ, sabbaŋ taŋ khippameva samijjhati no cirarattāya. Yathā, mahārāja, niggaņţhisamasudhota-ujuvimalanārāco susajjito sammā vahati, evameva kho, mahārāja, pabbajitassa yaŋ kiñci karaņīyaŋ, sabbaŋ taŋ khippameva samijjhati no cirarattāyā’ ti. ‘Sādhu, bhante nāgasena, evametaŋ tathā sampaţicchāmī’ ti.

Gihipabbajitasammāpaţipattipañho tatiyo.

4. Paţipadādosapañho
4. ‘Bhante nāgasena, yadā bodhisatto dukkarakārikaŋ akāsi, netādiso aññatra ārambho ahosi nikkamo kilesayuddhaŋ maccusenaŋ vidhamanaŋ āhārapariggaho dukkarakārikā, evarūpe parakkame kiñci assādaŋ alabhitvā tameva cittaŋ parihāpetvā evamavoca “na kho panāhaŋ imāya kaţukāya dukkarakārikāya adhigacchāmi uttarimanussadhammaŋ alamariyañāņadassanavisesaŋ, siyā nu kho añño maggo bodhāyā” ti, tato nibbinditvā aññena magena sabbaññutaŋ patto, puna tāya paţipadāya sāvake anusāsati samādapeti.


‘“Ārambhatha nikkhamatha, yuñjatha buddhasāsane.


Dhunātha maccuno senaŋ, naļāgāraŋva kuñjaro” ti .

‘Kena na kho, bhante nāgasena, kāraņena tathāgato yāya paţipadāya attanā nibbinno virattarūpo, tattha sāvake anusāsati samādapetī’ ti?

‘Tadāpi (p. 239) mahārāja, etarahipi sā yeva paţipadā, taŋ yeva paţipadaŋ paţipajjitvā bodhisatto sabbaññutaŋ patto. Api ca, mahārāja, bodhisatto ativīriyaŋ karonto niravasesato āhāraŋ uparundhi. Tassa āhārūparodhena cittadubbalyaŋ uppajji. So tena dubbalyena nāsakkhi sabbaññutaŋ pāpuņituŋ, so mattamattaŋ kabaļīkārāhāraŋ sevanto tāyeva paţipadāya nacirasseva sabbaññutaŋ pāpuņi. So yeva, mahārāja, paţipadā sabbesaŋ tathāgatānaŋ sabbaññutañāņappaţilābhāya.

‘Yathā, mahārāja, sabbesaŋ sattānaŋ āhāro upatthambho, āhārūpanissitā sabbe sattā sukhaŋ anubhavanti, evameva kho, mahārāja, sā yeva paţipadā sabbesaŋ tathāgatānaŋ sabbaññutañāņappaţilābhāya, neso, mahārāja, doso ārambhassa, na nikkamassa, na kilesayuddhassa, yena tathāgato tasmiŋ samaye na pāpuņi sabbaññutañāņaŋ, atha kho āhārūparodhasseveso doso, sadā paţiyattā yevesā paţipadā.

‘Yathā, mahārāja, puriso addhānaŋ ativegena gaccheyya, tena so pakkhahato vā bhaveyya pīţhasappī vā asañcaro pathavitale. Api nu kho, mahārāja, mahāpathaviyā doso atthi, yena so puriso pakkhahato ahosī’ ti? ‘Na hi, bhante; sadā paţiyattā, bhante, mahāpathavī, kuto tassā doso? Vāyāmasseveso doso, yena so puriso pakkhahato ahosī’ ti. ‘Evameva kho, mahārāja, neso doso ārambhassa, na nikkamassa, na kilesayuddhassa, yena tathāgato tasmiŋ samaye na pāpuņi sabbaññutañāņaŋ, atha kho āhārūparodhasseveso doso sadā paţiyattā yevesā paţipadā.

‘Yathā vā pana, mahārāja, puriso kiliţţhaŋ sāţakaŋ nivāseyya, na so taŋ dhovāpeyya, neso doso udakassa, sadā paţiyattaŋ udakaŋ. Purisasseveso doso. Evameva kho, mahārāja, neso doso ārambhassa, na nikkamassa, na kilesayuddhassa, yena tathāgato tasmiŋ samaye na pāpuņi sabbaññutañāņaŋ, atha kho āhārūparodhasseveso doso, sadā paţiyattā yevesā paţipadā, tasmā tathāgato tāyeva paţipadāya sāvake anusāsati samādapeti, evaŋ kho, mahārāja, sadā (p. 240) paţiyattā anavajjā sā paţipadā’ ti. ‘Sādhu, bhante nāgasena, evametaŋ tathā sampaţicchāmī’ ti.

Paţipadādosapañho catuttho.

5. Hīnāyāvattanapañho
5. ‘Bhante nāgasena, mahantaŋ idaŋ tathāgatasāsanaŋ sāraŋ varaŋ seţţhaŋ pavaraŋ anupamaŋ parisuddhaŋ vimalaŋ paņđaraŋ anavajjaŋ, na yuttaŋ gihiŋ tāvatakaŋ pabbajetuŋ, gihī yeva ekasmiŋ phale vinetvā yadā apunarāvattī hoti tadā so pabbājetabbo. Kiŋ kāraņā? Ime dujjanā tāva tattha sāsane visuddhe pabbajitvā paţinivattitvā hīnāyāvattanti, tesaŋ paccāgamanena ayaŋ mahājano evaŋ vicinteti “tucchakaŋ vata bho etaŋ samaņassa gotamassa sāsanaŋ bhavissati, yaŋ ime paţinivattantī” ti, idamettha kāraņan’ ti.

‘Yathā, mahārāja, taļāko bhaveyya sampuņņasucivimalasītalasalilo, atha yo koci kiliţţho malakaddamagato taŋ taļākaŋ gantvā anahāyitvā kiliţţhova paţinivatteyya, tattha, mahārāja, katamaŋ jano garaheyya kiliţţhaŋ vā taļākaŋ vā’ ti? ‘Kiliţţhaŋ, bhante, jano garaheyya “ayaŋ taļākaŋ gantvā anahāyitvā kiliţţhova paţinivatto, kiŋ imaŋ anahāyitukāmaŋ taļāko sayaŋ nahāpessati, ko doso taļākassā” ti. Evameva kho, mahārāja tathāgato vimuttivarasalilasampuņņaŋ saddhammavarataļākaŋ māpesi “ye keci kilesamalakiliţţhā sacetanā budhā, te idha nahāyitvā sabbakilese pavāhayissantī” ti. Yadi koci taŋ saddhammavarataļākaŋ gantvā anahāyitvā sakilesova paţinivattitvā hīnāyāvattati taŋ yeva jano garahissati “ayaŋ jinasāsane pabbajitvā tattha patiţţhaŋ alabhitvā hīnāyāvatto, kiŋ imaŋ appaţipajjantaŋ jinasāsanaŋ sayaŋ bodhessati, ko doso jinasāsanassā” ti?

‘Yathā (p. 241) vā pana, mahārāja, puriso paramabyādhito roguppattikusalaŋ amoghadhuvasiddhakammaŋ bhisakkaŋ sallakattaŋ disvā atikicchāpetvā sabyādhikova paţinivatteyya, tattha katamaŋ jano garaheyya āturaŋ vā bhisakkaŋ vā’ ti? ‘Āturaŋ, bhante, jano garaheyya “ayaŋ roguppattikusalaŋ amoghadhuvasiddhakammaŋ bhisakkaŋ sallakattaŋ disvā atikicchāpetvā sabyādhikova paţinivatto, kiŋ imaŋ atikicchāpentaŋ bhisakko sayaŋ tikicchissati, ko doso bhisakkassā”‘ ti? ‘Evameva kho, mahārāja, tathāgato antosāsanasamugge kevalaŋ sakalakilesabyādhivūpasamanasamatthaŋ amatosadhaŋ pakkhipi, “ye keci kilesabyādhipīļitā sacetanā budhā, te imaŋ amatosadhaŋ pivitvā sabbakilesabyādhiŋ vūpasamessantī” ti. Yadi koci yaŋ amatosadhaŋ apivitvā sakilesova paţinivattitvā hīnāyāvattati, taŋ yeva jano garahissati “ayaŋ jinasāsane pabbajitvā tattha patiţţhaŋ alabhitvā hīnāyāvatto, kiŋ imaŋ appaţipajjantaŋ jinasāsanaŋ sayaŋ bodhessati, ko doso jinasāsanassā” ti?

‘Yathā vā pana, mahārāja, chāto puriso mahatimahāpuññabhattaparivesanaŋ gantvā taŋ bhattaŋ abhuñjitvā chātova paţinivatteyya, tattha katamaŋ jano garaheyya chātaŋ vā puññabhattaŋ vā’ ti? ‘Chātaŋ, bhante, jano garaheyya “ayaŋ khudāpīļito puññabhattaŋ paţilabhitvā abhuñjitvā chātova paţinivatto, kiŋ imassa abhuñjantassa bhojanaŋ sayaŋ mukhaŋ pavisissati, ko doso bhojanassā”‘ ti? ‘Evameva kho, mahārāja, tathāgato antosāsanasamugge paramapavaraŋ santaŋ sivaŋ paņītaŋ amataŋ paramamadhuraŋ kāyagatāsatibhojanaŋ ţhapesi “ye keci kilesachātajjhattā taņhāparetamānasā sacetanā budhā, te imaŋ bhojanaŋ bhuñjitvā kāmarūpārūpabhavesu sabbaŋ taņhamapanessantī” ti. Yadi koci taŋ bhojanaŋ abhuñjitvā taņhāsitova paţinivattitvā hīnāyāvattati, taññeva jano garahissati “ayaŋ jinasāsane pabbajitvā tattha patiţţhaŋ alabhitvā hīnāyāvatto, kiŋ imaŋ appaţipajjantaŋ jinasāsanaŋ sayaŋ bodhessasi, ko doso jinasāsanassā” ti.

‘Yadi, mahārāja, tathāgato gihiŋ yeva ekasmiŋ phale vinītaŋ pabbājeyya, na nāmāyaŋ pabbajjā kilesappahānāya visuddhiyā vā, natthi (p. 242) pabbajjāya karaņīyaŋ. Yathā, mahārāja, puriso anekasatena kammena taļākaŋ khaņāpetvā parisāya evamanussāveyya “mā me, bhonto, keci sankiliţţhā imaŋ taļākaŋ otaratha, pavāhitarajojallā parisuddhā vimalamaţţhā imaŋ taļākaŋ otarathā” ti. Api nu kho, mahārāja, tesaŋ pavāhitarajojallānaŋ parisuddhānaŋ vimalamaţţhānaŋ tena taļākena karaņīyaŋ bhaveyyā’ ti? ‘Na hi, bhante, yassatthāya te taŋ taļākaŋ upagaccheyyuŋ, taŋ aññatreva tesaŋ kataŋ karaņīyaŋ, kiŋ tesaŋ tena taļākenā’ ti? ‘Evameva kho, mahārāja, yadi tathāgato gihiŋ yeva ekasmiŋ phale vinītaŋ pabbājeyya, tattheva tesaŋ kataŋ karaņīyaŋ, kiŋ tesaŋ pabbajjāya.

‘Yathā vā pana, mahārāja, sabhāva-isibhattiko sutamantapadadharo atakkiko roguppattikusalo amoghadhuvasiddhakammo bhisakko sallakatto sabbarogūpasamabhesajjaŋ sannipātetvā parisāya evamanussāveyya “mā kho, bhonto keci sabyādhikā mama santike upagacchatha, abyādhikā arogā mama santike upagacchathā” ti. Api nu kho, mahārāja, tesaŋ abyādhikānaŋ arogānaŋ paripuņņānaŋ udaggānaŋ tena bhisakkena karaņīyaŋ bhaveyyā’ ti? ‘Na hi, bhante, yassatthāya te taŋ bhisakkaŋ sallakattaŋ upagaccheyyuŋ, taŋ aññatreva tesaŋ kataŋ karaņīyaŋ, kiŋ tesaŋ tena bhisakkenā’ ti? ‘Evameva kho, mahārāja, yadi tathāgato gihiŋ yeva ekasmiŋ phale vinītaŋ pabbājeyya, tattheva tesaŋ kataŋ karaņīyaŋ, kiŋ tesaŋ pabbajjāya?

‘Yathā vā pana, mahārāja, koci puriso anekathālipākasataŋ bhojanaŋ paţiyādāpetvā parisāya evamanussāveyya “mā me, bhonto, keci chātā imaŋ parivesanaŋ upagacchatha, subhuttā tittā suhitā dhātā pīņitā paripuņņā imaŋ parivesanaŋ upagacchathā’ ti. Api nu kho mahārāja, tesaŋ bhuttāvīnaŋ tittānaŋ suhitānaŋ dhātānaŋ pīņitānaŋ paripuņņānaŋ tena bhojanena karaņīyaŋ bhaveyyā’ ti? ‘Na hi, bhante, yassatthāya te taŋ parivesanaŋ upagaccheyyuŋ, taŋ aññatreva tesaŋ kataŋ karaņīyaŋ, kiŋ tesaŋ tāya parivesanāyā’ ti? ‘Evameva kho, mahārāja, yadi tathāgato gihiŋ yeva ekasmiŋ phale vinītaŋ pabbājeyya, tattheva tesaŋ kataŋ karaņīyaŋ, kiŋ tesaŋ pabbajjāya?

‘Api (p. 243) ca, mahārāja, ye hīnāyāvattanti, te jinasāsanassa pañca atuliye guņe dassenti. Katame pañca? Bhūmimahantabhāvaŋ dassenti, parisuddhavimalabhāvaŋ dassenti, pāpehi asaŋvāsiyabhāvaŋ dassenti, duppaţivedhabhāvaŋ dassenti, bahusaŋvararakkhiyabhāvaŋ dassenti.

‘Kathaŋ bhūmimahantabhāvaŋ dassenti? Yathā, mahārāja, puriso adhano hīnajacco nibbiseso buddhiparihīno mahārajjaŋ paţilabhitvā na cirasseva paripatati paridhaŋsati parihāyati yasato, na sakkoti issariyaŋ sandhāretuŋ. Kiŋ kāraņaŋ Mahantattā issariyassa. Evameva kho, mahārāja, ye keci nibbisesā akatapuññā buddhiparihīnā jinasāsane pabbajanti, te taŋ pabbajjaŋ pavaruttamaŋ sandhāretuŋ avisahantā na cirasseva jinasāsanā paripatitvā paridhaŋsitvā parihāyitvā hīnāyāvattanti, na sakkonti jinasāsanaŋ sandhāretuŋ. Kiŋ kāraņaŋ? Mahantattā jinasāsanabhūmiyā. Evaŋ bhūmimahantabhāvaŋ dassenti.

‘Kathaŋ parisuddhavimalabhāvaŋ dassenti? Yathā, mahārāja, vāri pokkharapatte vikirati vidhamati vidhaŋseti, na ţhānamupagacchati nūpalimpati. Kiŋ kāraņaŋ? Parisuddhavimalattā padumassa. Evameva kho, mahārāja, ye keci saţhā kūţā vankā kuţilā visamadiţţhino jinasāsane pabbajanti, te parisuddhavimalanikkaņţakapaņđaravarappavarasāsanato na cirasseva vikiritvā vidhamitvā vidhaŋsetvā asaņţhahitvā anupalimpitvā hīnāyāvattanti. Kiŋ kāraņaŋ? Parisuddhavimalattā jinasāsanassa. Evaŋ parisuddhavimalabhāvaŋ dassenti.

‘Kathaŋ pāpehi asaŋvāsiyabhāvaŋ dassenti? Yathā, mahārāja, mahāsamuddo na matena kuņapena saŋvasati, yaŋ hoti mahāsamudde mataŋ kuņapaŋ, taŋ khippameva tīraŋ upaneti thalaŋ vā ussāreti. Kiŋ kāraņaŋ? Mahābhūtānaŋ bhavanattā mahāsamuddassa. Evameva kho, mahārāja, ye keci pāpakā asaŋvutā ahirikā akiriyā osannavīriyā kusītā kiliţţhā dujjanā manussā jinasāsane pabbajanti, te na cirasseva jinasāsanato arahantavimalakhīņāsavamahābhūtabhavanato nikkhamitvā asaŋvasitvā hīnāyāvattanti. Kiŋ kāraņaŋ? Pāpehi asaŋvāsiyattā jinasāsanassa. Evaŋ pāpehi asaŋvāsiyabhāvaŋ dassenti.

‘Kathaŋ (p. 244) duppaţivedhabhāvaŋ dassenti? Yathā, mahārāja, ye keci achekā asikkhitā asippino mativippahīnā issāsā vālaggavedhaŋ avisahantā vigaļanti pakkamanti. Kiŋ kāraņaŋ? Saņhasukhumaduppaţivedhattā vālaggassa Evameva kho, mahārāja, ye keci duppaññā jaļā eļamūgā mūļhā dandhagatikā janā jinasāsane pabbajanti, te taŋ paramasaņhasukhumacatusaccappaţivedhaŋ paţivijjhituŋ avisahantā jinasāsanā vigaļitvā pakkamitvā na cirasseva hīnāyāvattanti. Kiŋ kāraņaŋ? Paramasaņhasukhumaduppaţivedhatāya saccānaŋ. Evaŋ duppaţivedhabhāvaŋ dassenti.

‘Kathaŋ bahusaŋvararakkhiyabhāvaŋ dassenti? Yathā, mahārāja, kocideva puriso mahatimahāyuddhabhūmimupagato parasenāya disāvidisāhi samantā parivārito sattihatthaŋ janamupentaŋ disvā bhīto osakkati paţinivattati palāyati. Kiŋ kāraņaŋ? Bahuvidhayuddhamukharakkhaņabhayā. Evameva kho, mahārāja, ye keci pāpakā asaŋvutā ahirikā akiriyā akkhantī capalā calitā ittarā bālajanā jinasāsane pabbajanti, te bahuvidhaŋ sikkhāpadaŋ parirakkhituŋ avisahantā osakkitvā paţinivattitvā palāyitvā na cirasseva hīnāyāvattanti. Kiŋ kāraņaŋ? Bahuvidhasaŋvararakkhiyabhāvattā jinasāsanassa. Evaŋ bahuvidhasaŋvararakkhiyabhāvaŋ dassenti.

‘Thalajuttamepi, mahārāja, vassikāgumbe kimividdhāni pupphāni honti, tāni ankurāni sankuţitāni antarā yeva paripatanti, na ca tesu paripatitesu vassikāgumbo hīļito nāma hoti. Yāni tattha ţhitāni pupphāni, tāni sammā gandhena disāvidisaŋ abhibyāpenti. Evameva kho, mahārāja, ye te jinasāsane pabbajitvā hīnāyāvattanti, te jinasāsane kimividdhāni vassikāpupphāni viya vaņņagandharahitā nibbaņņākārasīlā abhabbā vepullāya, na ca tesaŋ hīnāyāvattanena jinasāsanaŋ hīļitaŋ nāma hoti. Ye tattha ţhitā bhikkhū, te sadevakaŋ lokaŋ sīlavaragandhena abhibyāpenti.

‘Sālīnampi, mahārāja, nirātankānaŋ lohitakānaŋ antare karumbhakaŋ nāma sālijāti uppajjitvā antarā yeva vinassati, na ca tassā vinaţţhattā lohitakasālī hīļitā nāma honti. Ye tattha ţhitā sālī, te rājūpabhogā honti. Evameva kho, mahārāja, ye te jinasāsane pabbajitvā (p. 245) hīnāyāvattanti, te lohitakasālīnamantare karumbhakā viya jinasāsane na vađđhitvā vepullataŋ na pāpuņitvā antarā yeva hīnāyāvattanti, na ca tesaŋ hīnāyāvattanena jinasāsanaŋ hīļitaŋ nāma hoti. Ye tattha ţhitā bhikkhū te arahattassa anucchavikā honti.

‘Kāmadadassāpi mahārāja, maņiratanassa ekadesaŋ kakkasaŋ uppajjati, na ca tattha kakkasuppannattā maņiratanaŋ hīļitaŋ nāma hoti. Yaŋ tattha parisuddhaŋ maņiratanassa, taŋ janassa hāsakaraŋ hoti. Evameva kho, mahārāja, ye te jinasāsane pabbajitvā hīnāyāvattanti, kakkasā te jinasāsane papaţikā, na ca tesaŋ hīnāyāvattanena jinasāsanaŋ hīļitaŋ nāma hoti. Ye tattha ţhitā bhikkhū, te devamanussānaŋ hāsajanakā honti.

‘Jātisampannassapi, mahārāja, lohitacandanassa ekadesaŋ pūtikaŋ hoti appagandhaŋ. Na tena lohitacandanaŋ hīļitaŋ nāma hoti. Yaŋ tattha apūtikaŋ sugandhaŋ, taŋ samantā vidhūpeti abhibyāpeti. Evameva kho, mahārāja, ye te jinasāsane pabbajitvā hīnāyāvattanti, te lohitacandanasārantare pūtikadesamiva chađđanīyā jinasāsane, na ca tesaŋ hīnāyāvattanena jinasāsanaŋ hīļitaŋ nāma hoti. Ye tattha ţhitā bhikkhū, te sadevakaŋ lokaŋ sīlavaracandanagandhena anulimpayantī’ ti.

‘Sādhu, bhante nāgasena, tena tena anucchavikena tena tena sadisena kāraņena niravajjamanupāpitaŋ jinasāsanaŋ seţţhabhāvena paridīpitaŋ, hīnāyāvattamānāpi te jinasāsanassa seţţhabhāvaŋ yeva paridīpentī’ ti.

Hīnāyāvattanapañho pañcamo.

6. Arahantavedanāvediyanapañho
6. ‘Bhante nāgasena, tumhe bhaņatha “arahā ekaŋ vedanaŋ vedayati kāyikaŋ, na cetasikan” ti. Kiŋ nu kho, bhante nāgasena, arahato cittaŋ yaŋ kāyaŋ nissāya pavattati, tattha arahā anissaro assāmī avasavattī’ ti (p. 246) ‘Āma, mahārājā’ ti. ‘Na kho, bhante nāgasena, yuttametaŋ, yaŋ so sakacittassa pavattamāne kāye anissaro hoti assāmī avasavattī; sakuņopi tāva, bhante, yasmiŋ kulāvake paţivasati, tattha so issaro hoti sāmī vasavattī’ ti.

‘Dasayime, mahārāja, kāyānugatā dhammā bhave bhave kāyaŋ anudhāvanti anuparivattanti. Katame dasa? Sītaŋ uņhaŋ jighacchā pipāsā uccāro passāvo middhaŋ jarā byādhi maraņaŋ. Ime kho, mahārāja, dasa kāyānugatā dhammā bhave bhave kāyaŋ anudhāvanti anuparivattanti, tattha arahā anissaro assāmī avasavattī’ ti.

‘Bhante nāgasena, kena kāraņena arahato kāye āņā nappavattati issariyaŋ vā, tattha me kāraņaŋ brūhī’ ti? ‘Yathā, mahārāja, ye keci pathavinissitā sattā, sabbe te pathaviŋ nissāya caranti viharanti vuttiŋ kappenti, api nu kho, mahārāja, tesaŋ pathaviyā āņā pavattati issariyaŋ vā’ ti? ‘Na hi, bhante’ ti. ‘Evameva kho, mahārāja, arahato cittaŋ kāyaŋ nissāya pavattati, na ca arahato kāye āņā pavattati issariyaŋ vā’ ti.

‘Bhante nāgasena, kena kāraņena puthujjano kāyikampi cetasikampi vedanaŋ vedayatī’ ti? ‘Abhāvitattā, mahārāja, cittassa puthujjano kāyikampi cetasikampi vedanaŋ vedayati. Yathā, mahārāja, goņo chāto paritasito abaladubbalaparittakatiņesu vā latāya vā upanibaddho assa, yadā so goņo parikupito hoti, tadā saha upanibandhanena pakkamati. Evameva kho, mahārāja, abhāvitacittassa vedanā uppajjitvā cittaŋ parikopeti, cittaŋ parikupitaŋ kāyaŋ ābhujati nibbhujati samparivattakaŋ karoti. Atha kho so abhāvitacitto tasati ravati bheravarāvamabhiravati, idamettha, mahārāja, kāraņaŋ, yena kāraņena puthujjano kāyikampi cetasikampi vedanaŋ vedayatī’ ti.

‘Kiŋ pana taŋ kāraņaŋ, yena kāraņena arahā ekaŋ vedanaŋ vedayati kāyikaŋ, na cetasikan’ ti? ‘Arahato, mahārāja, cittaŋ bhāvitaŋ hoti subhāvitaŋ dantaŋ sudantaŋ assavaŋ vacanakaraŋ, so dukkhāya vedanāya phuţţho samāno “aniccan” ti daļhaŋ gaņhāti, samādhithambhe cittaŋ upanibandhati, tassa (p. 247) taŋ cittaŋ samādhithambhe upanibandhanaŋ na vedhati na calati, ţhitaŋ hoti avikkhittaŋ, tassa vedanāvikāravipphārena kāyo ābhujati nibbhujati samparivattati, idamettha, mahārāja, kāraņaŋ, yena kāraņena arahā ekaŋ vedanaŋ vedayati kāyikaŋ, na cetasikan’ ti.

‘Bhante nāgasena, taŋ nāma loke acchariyaŋ yaŋ kāye calamāne cittaŋ na calati, tattha me kāraņaŋ brūhī’ ti. ‘Yathā, mahārāja, mahatimahārukkhe khandhasākhāpalāsasampanne anilabalasamāhate sākhā calati, api nu tassa khandhopi calatī’ ti? ‘Na hi, bhante’ ti ‘Evameva kho, mahārāja, arahā dukkhāya vedanāya phuţţho samāno “aniccan” ti daļhaŋ gaņhāti, samādhithambhe cittaŋ upanibandhati, tassa taŋ cittaŋ samādhithambhe upanibandhanaŋ na vedhati na calati, ţhitaŋ hoti avikkhittaŋ, tassa vedanāvikāravipphārena kāyo ābhujati nibbhujati samparivattati, cittaŋ pana tassa na vedhati na calati khandho viya mahārukkhassā’ ti. ‘Acchariyaŋ, bhante nāgasena, abbhutaŋ, bhante nāgasena, na me evarūpo sabbakāliko dhammapadīpo diţţhapubbo’ ti.

Arahantavedanāvediyanapañho chaţţho.

7. Abhisamayantarāyakarapañho
7. ‘Bhante nāgasena, idha yo koci gihī pārājikaŋ ajjhāpanno bhaveyya, so aparena samayena pabbājeyya, attanāpi so na jāneyya “gihipārājikaŋ ajjhāpannosmī” ti, napi tassa añño koci ācikkheyya “gihipārājikaŋ ajjhāpannosī” ti. So ca tathattāya paţipajjeyya, api nu tassa dhammābhisamayo bhaveyyā’ ti? ‘Na hi, mahārājā’ ti. ‘Kena, bhante, kāraņenā’ ti? ‘Yo tassa hetu dhammābhisamayāya, so tassa samucchinno, tasmā dhammābhisamayo na bhavatī’ ti.

‘Bhante nāgasena, tumhe bhaņatha “jānantassa kukkuccaŋ hoti, kukkucce sati āvaraņaŋ hoti, āvaţe citte dhammābhisamayo na hotī” ti. Imassa pana ajānantassa akukkuccajātassa santacittassa viharato kena kāraņena dhammābhisamayo na hoti, visamena visameneso pañho gacchati, cintetvā visajjethā’ ti.

‘Ruhati (p. 248) mahārāja, sukaţţhe sukalale maņđakhette sāradaŋ sukhasayitaŋ bījan’ ti? ‘Āma, bhante’ ti. ‘Api nu, mahārāja, taññeva bījaŋ ghanaselasilātale ruheyyā’ ti? ‘Na hi, bhante’ ti. ‘Kissa pana, mahārāja, taññeva bījaŋ kalale ruhati, kissa ghanasele na ruhatī’ ti? ‘Natthi, bhante, tassa bījassa ruhanāya ghanasele hetu, ahetunā bījaŋ na ruhatī’ ti. ‘Evameva kho, mahārāja, yena hetunā tassa dhammābhisamayo bhaveyya, so tassa hetu samucchinno, ahetunā dhammābhisamayo na hoti.

‘Yathā vā pana, mahārāja, daņđaleđđulaguļamuggarā pathaviyā ţhānamupagacchanti, api nu, mahārāja, te yeva daņđaleđđulaguļamuggarā gagane ţhānamupagacchantī’ ti? ‘Na hi bhante’ ti. ‘Kiŋ panettha, mahārāja, kāraņaŋ, yena kāraņena te yeva daņđaleđđulaguļamuggarā pathaviyā ţhānamupagacchanti, kena kāraņena gagane na tiţţhantī’ ti? ‘Natthi, bhante, tesaŋ daņđaleđđulaguļamuggarānaŋ patiţţhānāya ākāse hetu, ahetunā na tiţţhantī’ ti ‘Evameva kho, mahārāja, tassa tena dosena abhisamayahetu samucchinno, hetusamugghāte ahetunā abhisamayo na hotīti.

‘Yathā vā pana, mahārāja, thale aggi jalati, api nu kho, mahārāja, so yeva aggi udake jalatī’ ti? ‘Na hi, bhante’ ti. ‘Kiŋ panettha, mahārāja, kāraņaŋ, yena kāraņena so yeva aggi thale jalati, kena kāraņena udake na jalatī’ ti? ‘Natthi, bhante, aggissa jalanāya udake hetu, ahetunā na jalatī’ ti. ‘Evameva kho, mahārāja, tassa tena dosena abhisamayahetu samucchinno, hetusamugghāte ahetunā dhammābhisamayo na hotī’ ti.

‘Bhante nāgasena, punapetaŋ atthaŋ cintehi, na me tattha cittasaññatti bhavati, ajānantassa asati kukkucce āvaraņaŋ hotīti, kāraņena maŋ saññāpehī’ ti. ‘Api nu, mahārāja, visaŋ halāhalaŋ ajānantena khāyitaŋ jīvitaŋ haratī’ ti? ‘Āma, bhante’ ti. ‘Evameva kho, mahārāja, ajānantenapi kataŋ pāpaŋ abhisamayantarāyakaraŋ hoti.

‘Api nu, mahārāja, aggi ajānitvā akkamantaŋ đahatī’ ti? ‘Āma, bhante’ ti. ‘Evameva kho, mahārāja, ajānantenapi kataŋ pāpaŋ abhisamayantarāyakaraŋ hoti.

‘Api (p. 249) nu, mahārāja, ajānantaŋ āsīviso đaŋsitvā jīvitaŋ haratī’ ti? ‘Āma, bhante’ ti. ‘Evameva kho, mahārāja, ajānantenapi kataŋ pāpaŋ abhisamayantarāyakaraŋ hoti.

‘Nanu, mahārāja, kālingarājā samaņakolañño sattaratanaparikiņņo hatthiratanamabhiruyha kuladassanāya gacchanto ajānantopi nāsakkhi bodhimaņđassa uparito gantuŋ, idamettha, mahārāja, kāraņaŋ, yena kāraņena ajānantenapi kataŋ pāpaŋ abhisamayantarāyakaraŋ hotī’ ti? ‘Jinabhāsitaŋ bhante nāgasena, kāraņaŋ na sakkā paţikkosituŋ, esovetassa attho tathā sampaţicchāmī’ ti.

Abhisamayantarāyakarapañho sattamo.

8. Dussīlapañho
8. ‘Bhante nāgasena, gihidussīlassa ca samaņadussīlassa ca ko viseso, kiŋ nānākaraņaŋ, ubhopete samasamagatikā, ubhinnampi samasamo vipāko hoti, udāhu kiñci nānākāraņaŋ atthī’ ti?

‘Dasa yime, mahārāja, guņā samaņadussīlassa gihidussīlato visesena atirekā, dasahi ca kāraņehi uttariŋ dakkhiņaŋ visodheti.

‘Katame dasa guņā samaņadussīlassa gihidussīlato visesena atirekā? Idha, mahārāja, samaņadussīlo buddhe sagāravo hoti, dhamme sagāravo hoti, sanghe sagāravo hoti, sabrahmacārīsu sagāravo hoti, uddesaparipucchāya vāyamati, savanabahulo hoti, bhinnasīlopi, mahārāja, dussīlo parisagato ākappaŋ upaţţhapeti, garahabhayā kāyikaŋ vācasikaŋ rakkhati, padhānābhimukhañcassa hoti cittaŋ, bhikkhusāmaññaŋ upagato hoti. Karontopi, mahārāja, samaņadussīlo pāpaŋ paţicchannaŋ ācarati. Yathā, mahārāja, itthī sapatikā nilīyitvā rahasseneva pāpamācarati; evameva kho, mahārāja, karontopi (p. 250) samaņadussīlo pāpaŋ paţicchannaŋ ācarati. Ime kho, mahārāja, dasa guņā samaņadussīlassa gihidussīlato visesena atirekā.

‘Katamehi dasahi kāraņehi uttariŋ dakkhiņaŋ visodheti? Anavajjakavacadhāraņatāyapi dakkhiņaŋ visodheti, isisāmaññabhaņđulingadhāraņatopi dakkhiņaŋ visodheti, sanghasamayamanuppaviţţhatāyapi dakkhiņaŋ visodheti, buddhadhammasanghasaraņagatatāyapi dakkhiņaŋ visodheti, padhānāsayaniketavāsitāyapi dakkhiņaŋ visodheti, jinasāsanadhara pariyesanatopi dakkhiņaŋ visodheti, pavaradhammadesanatopi dakkhiņaŋ visodheti, dhammadīpagatiparāyaņatāyapi dakkhiņaŋ visodheti, “aggo buddho” ti ekanta-ujudiţţhitāyapi dakkhiņaŋ visodheti, uposathasamādānatopi dakkhiņaŋ visodheti. Imehi kho, mahārāja, dasahi kāraņehi uttariŋ dakkhiņaŋ visodheti

‘Suvipannopi hi, mahārāja, samaņadussīlo dāyakānaŋ dakkhiņaŋ visodheti. Yathā, mahārāja, udakaŋ subahalampi kalalakaddamarajojallaŋ apaneti; evameva kho, mahārāja, suvipannopi samaņadussīlo dāyakānaŋ dakkhiņaŋ visodheti.

‘Yathā vā pana, mahārāja, uņhodakaŋ sukudhitampi jjalantaŋ mahantaŋ aggikkhandhaŋ nibbāpeti, evameva kho, mahārāja, suvipannopi samaņadussīlo dāyakānaŋ dakkhiņaŋ visodheti.

‘Yathā vā pana, mahārāja, bhojanaŋ virasampi khudādubbalyaŋ apaneti, evameva kho, mahārāja, suvipannopi samaņadussīlo dāyakānaŋ dakkhiņaŋ visodheti.

‘Bhāsitampetaŋ, mahārāja, tathāgatena devātidevena majjhimanikāyavaralañchake dakkhiņavibhange veyyākaraņe–


‘“Yo sīlavā dussīlesu dadāti dānaŋ, dhammena laddhaŋ supasannacitto.


Abhisaddahaŋ kammaphalaŋ uļāraŋ, sā dakkhiņā dāyakato visujjhatī”‘ ti .

‘Acchariyaŋ (p. 251) bhante nāgasena, abbhutaŋ, bhante nāgasena, tāvatakaŋ mayaŋ pañhaŋ apucchimha, taŋ tvaŋ opammehi kāraņehi vibhāvento amatamadhuraŋ savanūpagaŋ akāsi. Yathā nāma, bhante, sūdo vā sūdantevāsī vā tāvatakaŋ maŋsaŋ labhitvā nānāvidhehi sambhārehi sampādetvā rājūpabhogaŋ karoti; evameva kho, bhante nāgasena, tāvatakaŋ mayaŋ pañhaŋ apucchimha, taŋ tvaŋ opammehi kāraņehi vibhāvetvā amatamadhuraŋ savanūpagaŋ akāsī’ ti.

Dussīlapañho aţţhamo.

9. Udakasattajīvapañho
9. ‘Bhante nāgasena, imaŋ udakaŋ aggimhi tappamānaŋ cicciţāyati ciţiciţāyati saddāyati bahuvidhaŋ, kiŋ nu kho, bhante nāgasena, udakaŋ jīvati, kiŋ kīļamānaŋ saddāyati, udāhu aññena paţipīļitaŋ saddāyatī’ ti? ‘Na hi, mahārāja, udakaŋ jīvati, natthi udake jīvo vā satto vā, api ca, mahārāja, aggisantāpavegassa mahantatāya udakaŋ cicciţāyati ciţiciţāyati saddāyati bahuvidhan’ ti.

‘Bhante nāgasena, idhekacce titthiyā udakaŋ jīvatīti sītodakaŋ paţikkhipitvā udakaŋ tāpetvā vekatikavekatikaŋ paribhuñjanti, te tumhe garahanti paribhavanti “ekindriyaŋ samaņā sakyaputtiyā jīvaŋ viheţhentī” ti, taŋ tesaŋ garahaŋ paribhavaŋ vinodehi apanehi nicchārehī’ ti. ‘Na hi, mahārāja, udakaŋ jīvati, natthi, mahārāja, udake jīvo vā satto vā, api ca, mahārāja, aggisantāpavegassa mahantatāya udakaŋ cicciţāyati ciţiciţāyati saddāyati bahuvidhaŋ.

‘Yathā, mahārāja, udakaŋ sobbhasarasaritadahataļākakandarapadara-udapānaninnapokkharaņigataŋ vātātapavegassa mahantatāya pariyādiyati parikkhayaŋ gacchati, api nu tattha udakaŋ cicciţāyati ciţiciţāyati saddāyati bahuvidhan’ ti? ‘Na hi, bhante’ ti. ‘Yadi, mahārāja, udakaŋ jīveyya, tatthāpi udakaŋ saddāyeyya, imināpi, mahārāja, kāraņena jānāhi “natthi udake jīvo vā satto vā, aggisantāpavegassa mahantatāya udakaŋ cicciţāyati ciţiciţāyati saddāyati bahuvidhan” ti.

‘Aparampi (p. 252) mahārāja, uttariŋ kāraņaŋ suņohi “natthi udake jīvo vā satto vā, aggisantāpavegassa mahantatāya udakaŋ saddāyatī” ti. Yadā pana, mahārāja, udakaŋ taņđulehi sammissitaŋ bhājanagataŋ hoti pihitaŋ uddhane aţhapitaŋ, api nu tattha udakaŋ saddāyatī’ ti? ‘Na hi, bhante, acalaŋ hoti santasantan’ ti. ‘Taŋ yeva pana, mahārāja, udakaŋ bhājanagataŋ aggiŋ ujjāletvā uddhane ţhapitaŋ hoti, api nu tattha udakaŋ acalaŋ hoti santasantan’ ti? ‘Na hi, bhante, calati khubbhati luļati āvilati ūmijātaŋ hoti, uddhamadho disāvidisaŋ gacchati, uttarati patarati pheņamālī hotīti. Kissa pana taŋ, mahārāja pākatikaŋ udakaŋ na calati santasantaŋ hoti, kissa pana aggigataŋ calati khubbhati luļati āvilati ūmijātaŋ hoti, uddhamadho disāvidisaŋ gacchati, uttarati patarati pheņamālī hotī’ ti? ‘Pākatikaŋ, bhante, udakaŋ na calati, aggikataŋ pana udakaŋ aggisantāpavegassa mahantatāya cicciţāyati ciţiciţāyati saddāyati bahuvidhan’ ti. ‘Imināpi mahārāja, kāraņena jānāhi “natthi udake jīvo vā satto vā, aggisantāpavegassa mahantatāya udakaŋ saddāyatī” ti.

‘Aparampi, mahārāja, uttaraŋ kāraņaŋ suņohi, natthi udake jīvo vā satto vā, aggisantāpavegassa mahantatāya udakaŋ saddāyati. Hoti taŋ, mahārāja, udakaŋ ghare ghare udakavārakagataŋ pihitan’ ti? ‘Āma, bhante’ ti. ‘Api nu taŋ, mahārāja, udakaŋ calati khubbhati luļati āvilati ūmijātaŋ hoti, uddhamadho disāvidisaŋ gacchati, uttarati patarati pheņamālī hotī’ ti. ‘Na hi, bhante, acalaŋ taŋ hoti pākatikaŋ udakavārakagataŋ udakan’ ti.

‘Sutapubbaŋ pana tayā, mahārāja, “mahāsamudde udakaŋ calati khubbhati luļati āvilati ūmijātaŋ hoti, uddhamadho disāvidisaŋ gacchati, uttarati patarati pheņamālī hoti, ussakkitvā ossakkitvā velāya paharati saddāyati bahuvidhan”‘ ti? ‘Āma, bhante, sutapubbaŋ etaŋ mayā diţţhapubbañca “mahāsamudde udakaŋ hatthasatampi dvepi hatthasatāni gagane ussakkatī”‘ ti. ‘Kissa, mahārāja, udakavārakagataŋ udakaŋ na calati na saddāyati, kissa pana mahāsamudde udakaŋ calati saddāyatī’ ti? ‘Vātavegassa mahantatāya, bhante, mahāsamudde udakaŋ calati saddāyati, udakavārakagataŋ udakaŋ aghaţţitaŋ kehici (p. 253) na calati na saddāyatī’ ti. ‘Yathā, mahārāja, vātavegassa mahantatāya mahāsamudde udakaŋ calati saddāyati evameva aggisantāpavegassa mahantatāya udakaŋ saddāyatī’ ti.

‘Nanu, mahārāja, bheripokkharaŋ sukkhaŋ sukkhena gocammena onandhantī’ ti? ‘Āma, bhante’. ‘Api nu, mahārāja, bheriyā jīvo vā satto vā atthī’ ti. ‘Na hi, bhante’ ti. ‘Kissa pana, mahārāja, bherī saddāyatī’ ti? ‘Itthiyā vā, bhante, purisassa vā tajjena vāyāmenā’ ti. ‘Yathā, mahārāja, itthiyā vā purisassa vā tajjena vāyāmena bherī saddāyati, evameva aggisantāpavegassa mahantatāya udakaŋ saddāyati. Imināpi, mahārāja kāraņena jānāhi “natthi udake jīvo vā satto vā, aggisantāpavegassa mahantatāya udakaŋ saddāyatī” ti.

‘Mayhampi tāva, mahārāja, tava pucchitabbaŋ atthi, evameso pañho suvinicchito hoti, kiŋ nu kho, mahārāja, sabbehipi bhājanehi udakaŋ tappamānaŋ saddāyati, udāhu ekaccehi yeva bhājanehi tappamānaŋ saddāyatī’ ti? ‘Na hi, bhante, sabbehipi bhājanehi udakaŋ tappamānaŋ saddāyati, ekaccehi yeva bhājanehi udakaŋ tappamānaŋ saddāyatī’ ti. ‘Tena hi, mahārāja, jahitosi sakasamayaŋ, paccāgatosi mama visayaŋ, natthi udake jīvo vā satto vā. Yadi, mahārāja, sabbehipi bhājanehi udakaŋ tappamānaŋ saddāyeyya, yuttamidaŋ “udakaŋ jīvatī” ti vattuŋ. Na hi, mahārāja, udakaŋ dvayaŋ hoti, yaŋ saddāyati, taŋ jīvati, yaŋ na saddāyati, taŋ na jīvatīti. Yadi, mahārāja, udakaŋ jīveyya, mahantānaŋ hatthināgānaŋ ussannakāyānaŋ pabhinnānaŋ soņđāya ussiñcitvā mukhe pakkhipitvā kucchiŋ pavesayantānaŋ, tampi udakaŋ tesaŋ dantantare cippiyamānaŋ saddāyeyya. Hatthasatikāpi mahānāvā garukā bhārikā anekasatasahassabhāraparipūrā mahāsamudde vicaranti, tāhipi cippiyamānaŋ udakaŋ saddāyeyya. Mahatimahantāpi macchā anekasatayojanikakāyā timī timingalā timirapingalā abbhantare nimuggā mahāsamudde nivāsaţţhānatāya paţivasantā mahā-udakadhārā ācamanti dhamanti ca, tesampi taŋ dantantarepi udarantarepi cippiyamānaŋ udakaŋ saddāyeyya. Yasmā ca kho, mahārāja, evarūpehi evarūpehi mahantehi paţipīļanehi paţipīļitaŋ udakaŋ na saddāyati tasmāpi natthi udake jīvo vā satto vāti, evametaŋ, mahārāja, dhārehī’ ti.

‘Sādhu (p. 254) bhante nāgasena, dosāgato pañho anucchavikāya vibhattiyā vibhatto, yathā nāma, bhante nāgasena, mahagghaŋ maņiratanaŋ chekaŋ ācariyaŋ kusalaŋ sikkhitaŋ maņikāraŋ pāpuņitvā kittiŋ labheyya thomanaŋ pasaŋsaŋ, muttāratanaŋ vā muttikaŋ dussaratanaŋ vā dussikaŋ, lohitacandanaŋ vā gandhikaŋ pāpuņitvā kittiŋ labheyya thomanaŋ pasaŋsaŋ. Evameva kho, bhante nāgasena, dosāgato pañho anucchavikāya vibhattiyā vibhatto, evametaŋ tathā sampaţicchāmī’ ti.

Udakasattajīvapañho navamo.

Buddhavaggo paţhamo.

Imasmiŋ vagge nava pañhā.

2. Nippapañcavaggo

1. Nippapañcapañho
1. ‘Bhante (p. 255) nāgasena, bhāsitampetaŋ bhagavatā “nippapañcārāmā, bhikkhave, viharatha nippapañcaratino” ti, katamaŋ taŋ nippapañcan’ ti? ‘Sotāpattiphalaŋ, mahārāja, nippapañcaŋ, sakadāgāmiphalaŋ nippapañcaŋ, anāgāmiphalaŋ nippapañcaŋ, arahattaphalaŋ nippapañcan’ ti.

‘Yadi, bhante nāgasena, sotāpattiphalaŋ nippapañcaŋ, sakadāgāmi-anāgāmi-arahattaphalaŋ nippapañcaŋ kissa pana ime bhikkhū uddisanti paripucchanti suttaŋ geyyaŋ veyyākaraņaŋ gāthaŋ udānaŋ itivuttakaŋ jātakaŋ abbhutadhammaŋ vedallaŋ, navakammena palibujjhanti dānena ca pūjāya ca, nanu te jinappaţikkhittaŋ kammaŋ karotī’ ti?

‘Ye te, mahārāja, bhikkhū uddisanti paripucchanti suttaŋ geyyaŋ veyyākaraņaŋ gāthaŋ udānaŋ itivuttakaŋ jātakaŋ abbhutadhammaŋ vedallaŋ, navakammena palibujjhanti dānena ca pūjāya ca, sabbe te nippapañcassa pattiyā karonti. Ye te, mahārāja, sabhāvaparisuddhā pubbe vāsitavāsanā, te ekacittakkhaņena nippapaca honti. Ye pana te bhikkhū mahārajakkhā, te imehi payogehi nippapañcā honti.

‘Yathā, mahārāja, eko puriso khette bījaŋ ropetvā attano yathābalavīriyena vinā pākāravatiyā dhaññaŋ uddhareyya, eko puriso khette bījaŋ ropetvā vanaŋ pavisitvā kaţţhañca sākhañca chinditvā vatipākāraŋ katvā dhaññaŋ uddhareyya. Yā tattha tassa vatipākārapariyesanā, sā dhaññatthāya. Evameva kho, mahārāja, ye te sabhāvaparisuddhā pubbe vāsitavāsanā, te ekacittakkhaņena nippapañcā honti, vinā vatipākāraŋ puriso viya dhaññuddhāro. Ye pana te bhikkhū mahārajakkhā, te imehi payogehi nippapañcā honti, vatipākāraŋ katvā puriso viya dhaññuddhāro.

‘Yathā vā pana, mahārāja, puriso mahatimahante ambarukkhamatthake phalapiņđi bhaveyya, atha tattha yo koci iddhimā āgantvā tassa phalaŋ hareyya, yo pana tattha aniddhimā, so kaţţhañca valliñca chinditvā nisseņiŋ bandhitvā tāya taŋ rukkhaŋ abhiruhitvā phalaŋ hareyya. Yā tattha (p. 256) tassa nisseņipariyesanā, sā phalatthāya. Evameva kho, mahārāja, ye te sabhāvaparisuddhā pubbe vāsitavāsanā, te ekacittakkhaņena nippapañcā honti, iddhimā viya rukkhaphalaŋ haranto. Ye pana te bhikkhū mahārajakkhā, te iminā payogena saccāni abhisamenti, nisseņiyā viya puriso rukkhaphalaŋ haranto

‘Yathā vā pana, mahārāja, eko puriso atthakaraņiko ekako yeva sāmikaŋ upagantvā atthaŋ sādheti. Eko dhanavā dhanavasena parisaŋ vađđhetvā parisāya atthaŋ sādheti. Yā tattha tassa parisapariyesanā, sā atthatthāya. Evameva kho, mahārāja, ye te sabhāvaparisuddhā pubbe vāsitavāsanā, te ekacittakkhaņena chasu abhiññāsu vasibhāvaŋ pāpuņanti, puriso viya ekako atthasiddhiŋ karonto. Ye pana te bhikkhū mahārajakkhā, te imehi payogehi sāmaññatthamabhisādhenti, parisāya viya puriso atthasiddhiŋ karonto.

‘Uddesopi, mahārāja, bahukāro, paripucchāpi bahukārā, navakammampi bahukāraŋ, dānampi bahukāraŋ, pūjāpi bahukārā tesu tesu karaņīyesu. Yathā, mahārāja, puriso rājūpasevī katāvī amaccabhaţabaladovārika-anīkaţţhapārisajjajanehi, te tassa karaņīye anuppatte sabbepi upakārā honti. Evameva kho, mahārāja, uddesopi bahukāro, paripucchāpi bahukārā, navakammampi bahukāraŋ, dānampi bahukāraŋ, pūjāpi bahukārā tesu tesu karaņīyesu. Yadi, mahārāja, sabbepi abhijātiparisuddhā bhaveyyuŋ, anusāsanena karaņīyaŋ na bhaveyya. Yasmā ca kho, mahārāja, savanena karaņīyaŋ hoti, thero, mahārāja, sāriputto aparimitamasankheyyakappaŋ upādāya upacitakusalamūlo paññāya koţiŋ gato, sopi vinā savanena nāsakkhi āsavakkhayaŋ pāpuņituŋ. Tasmā, mahārāja, bahukāraŋ savanaŋ, tathā uddesopi paripucchāpi. Tasmā uddesaparipucchāpi nippapañcā sankhatā’ ti. ‘Sunijjhāpito, bhante nāgasena, pañho, evametaŋ tathā sampaţicchāmī’ ti.

Nippapañcapañho paţhamo.

2. Khīņāsavabhāvapañho
2. ‘Bhante (p. 257) nāgasena, tumhe bhaņatha “yo gihī arahattaŋ patto, dve vāssa gatiyo bhavanti anaññā, tasmiŋ yeva divase pabbajati vā parinibbāyati vā. Na so divaso sakkā atikkametun” ti. Sace so, bhante nāgasena, tasmiŋ divase ācariyaŋ vā upajjhāyaŋ vā pattacīvaraŋ vā na labhetha, api nu kho so arahā sayaŋ vā pabbajeyya divasaŋ vā atikkameyya, añño koci arahā iddhimā āgantvā taŋ pabbājeyya vā parinibbāyeyya vā’ ti? ‘Na so, mahārāja, arahā sayaŋ pabbajeyya, sayaŋ pabbajanto theyyaŋ āpajjati, na ca divasaŋ atikkameyya, aññassa arahantassa āgamanaŋ bhaveyya vā na vā bhaveyya, tasmiŋ yeva divase parinibbāyeyyā’ ti. ‘Tena hi, bhante nāgasena, arahattassa santabhāvo vijahito hoti, yena adhigatassa jīvitahāro bhavatī’ ti.

‘Visamaŋ, mahārāja, gihilingaŋ, visame linge lingadubbalatāya arahattaŋ patto gihī tasmiŋ yeva divase pabbajati vā parinibbāyati vā. Neso, mahārāja, doso arahattassa, gihilingasseveso doso yadidaŋ lingadubbalatā.

‘Yathā, mahārāja, bhojanaŋ sabbasattānaŋ āyupālakaŋ jīvitarakkhakaŋ visamakoţţhassa mandadubbalagahaņikassa avipākena jīvitaŋ harati. Neso, mahārāja, doso bhojanassa, koţţhasseveso doso yadidaŋ aggidubbalatā. Evameva kho, mahārāja, visame linge lingadubbalatāya arahattaŋ patto gihī tasmiŋ yeva divase pabbajati vā parinibbāyati vā. Neso, mahārāja, doso arahattassa, gihilingasseveso doso yadidaŋ lingadubbalatā.

‘Yathā vā pana, mahārāja, parittaŋ tiņasalākaŋ upari garuke pāsāņe ţhapite dubbalatāya bhijjitvā patati. Evameva kho, mahārāja, arahattaŋ patto gihī tena lingena arahattaŋ dhāretuŋ asakkonto tasmiŋ yeva divase pabbajati vā parinibbāyati vā.

‘Yathā vā pana, mahārāja, puriso abalo dubbalo nihīnajacco parittapuñño mahatimahārajjaŋ labhitvā khaņena paripatati paridhaŋsati osakkati, na sakkoti issariyaŋ dhāretuŋ, evameva kho, mahārāja, arahattaŋ patto gihī tena lingena arahattaŋ (p. 258) dhāretuŋ na sakkoti tena kāraņena tasmiŋ yeva divase pabbajati vā parinibbāyati vā’ ti. ‘Sādhu, bhante nāgasena, evametaŋ tathā sampaţicchāmī’ ti.

Khīņāsavabhāvapañho dutiyo.

3. Khīņāsavasatisammosapañho
3. ‘Bhante nāgasena, atthi arahato satisammoso’ ti? ‘Vigatasatisammosā kho, mahārāja, arahanto, natthi arahantānaŋ satisammoso’ ti. ‘Āpajjeyya pana, bhante, arahā āpattin’ ti? ‘Āma, mahārājā’ ti. ‘Kismiŋ vatthusmin’ ti? ‘Kuţikāre, mahārāja, sañcaritte, vikāle kālasaññāya, pavārite appavāritasaññāya, anatiritte atirittasaññāyā’ ti.

‘Bhante nāgasena, tumhe bhaņatha “ye āpattiŋ āpajjanti, te dvīhi kāraņehi āpajjanti anādariyena vā ajānanena vā” ti. Api nu kho, bhante, arahato anādariyaŋ hoti, yaŋ arahā āpattiŋ āpajjatī’ ti? ‘Na hi, mahārājā’ ti.

‘Yadi, bhante nāgasena, arahā āpattiŋ āpajjati, natthi ca arahato anādariyaŋ, tena hi atthi arahato satisammoso’ ti? ‘Natthi, mahārāja, arahato satisammoso, āpattiñca arahā āpajjatī’ ti.

‘Tena hi, bhante, kāraņena maŋ saññāpehi, kiŋ tattha kāraņan’ ti? ‘Dveme, mahārāja, kilesā lokavajjaŋ paņņattivajjañcāti. Katamaŋ, mahārāja, lokavajjaŋ? Dasa akusalakammapathā, idaŋ vuccati lokavajjaŋ. Katamaŋ paņņattivajjaŋ? Yaŋ loke atthi samaņānaŋ ananucchavikaŋ ananulomikaŋ, gihīnaŋ anavajjaŋ. Tattha bhagavā sāvakānaŋ sikkhāpadaŋ paññapeti “yāvajīvaŋ anatikkamanīyan” ti. Vikālabhojanaŋ, mahārāja, lokassa anavajjaŋ, taŋ jinasāsane vajjaŋ. Bhūtagāmavikopanaŋ, mahārāja, lokassa anavajjaŋ, taŋ jinasāsane vajjaŋ. Udake hassadhammaŋ, mahārāja, lokassa anavajjaŋ, taŋ jinasāsane vajjaŋ. Iti evarūpāni evarūpāni, mahārāja (p. 259) jinasāsane vajjāni, idaŋ vuccati paņņattivajjaŋ.

‘Lokavajjaŋ abhabbo khīņāsavo taŋ ajjhācarituŋ, yaŋ kilesaŋ paņņattivajjaŋ, taŋ ajānanto āpajjeyya. Avisayo, mahārāja, ekaccassa arahato sabbaŋ jānituŋ, na hi tassa balaŋ atthi sabbaŋ jānituŋ. Anaññātaŋ, mahārāja, arahato itthipurisānaŋ nāmampi gottampi, maggopi tassa mahiyā anaññāto; vimuttiŋ yeva, mahārāja, ekacco arahā jāneyya; chaļabhiñño arahā sakavisayaŋ jāneyya; sabbaññū, mahārāja, tathāgatova sabbaŋ jānātī’ ti. ‘Sādhu, bhante nāgasena, evametaŋ tathā sampaţicchāmī’ ti.

Khīņāsavasatisammosapañho tatiyo.

4. Loke natthibhāvapañho
4. ‘Bhante nāgasena, dissanti loke buddhā, dissanti paccekabuddhā, dissanti tathāgatassa sāvakā, dissanti cakkavattirājāno, dissanti padesarājāno, dissanti devamanussā, dissanti sadhanā, dissanti adhanā, dissanti sugatā, dissanti duggatā, dissati purisassa itthilingaŋ pātubhūtaŋ, dissati itthiyā purisalingaŋ pātubhūtaŋ, dissati sukataŋ dukkataŋ kammaŋ, dissanti kalyāņapāpakānaŋ kammānaŋ vipākūpabhogino sattā, atthi loke sattā aņđajā jalābujā saŋsedajā opapātikā, atthi sattā apadā dvipadā catuppadā bahuppadā, atthi loke yakkhā rakkhasā kumbhaņđā asurā dānavā gandhabbā petā pisācā, atthi kinnarā mahoragā nāgā supaņņā siddhā vijjādharā, atthi hatthī assā gāvo mahiŋsā oţţhā gadrabhā ajā eļakā migā sūkarā sīhā byagghā dīpī acchā kokā taracchā soņā singālā, atthi bahuvidhā sakuņā, atthi suvaņņaŋ rajataŋ muttā maņi sankho silā pavāļaŋ lohitanko masāragallaŋ veļuriyo vajiraŋ phalikaŋ kāļalohaŋ tambalohaŋ vaţţalohaŋ kaŋsalohaŋ, atthi khomaŋ koseyyaŋ kappāsikaŋ sāņaŋ bhangaŋ kambalaŋ, atthi sāli vīhi yavo kangu kudrūso varako godhūmo (p. 260) muggo, māso tilaŋ kulatthaŋ, atthi mūlagandho sāragandho pheggugandho tacagandho pattagandho pupphagandho phalagandho sabbagandho, atthi tiņa latā gaccha rukkha osadhi vanappati nadī pabbata samudda macchakacchapā sabbaŋ loke atthi. Yaŋ, bhante, loke natthi, taŋ me kathehī’ ti.

‘Tīņimāni, mahārāja, loke natthi. Katamāni tīņi? Sacetanā vā acetanā vā ajarāmarā loke natthi, sankhārānaŋ niccatā natthi, paramatthena sattūpaladdhi natthi, imāni kho, mahārāja, tīņi loke natthī’ ti. ‘Sādhu, bhante nāgasena, evametaŋ tathā sampaţicchāmī’ ti.

Loke natthibhāvapañho catuttho.

5. Akammajādipañho
5. ‘Bhante nāgasena, dissanti loke kammanibbattā, dissanti hetunibbattā, dissanti utunibbattā, yaŋ loke akammajaŋ ahetujaŋ anutujaŋ, taŋ me kathehī’ ti. ‘Dveme, mahārāja, lokasmiŋ akammajā ahetujā anutujā. Katame dve? Ākāso, mahārāja, akammajo ahetujo anutujo; nibbānaŋ, mahārāja, akammajaŋ ahetujaŋ anutujaŋ. Ime kho, mahārāja, dve akammajā ahetujā anutujā’ ti.

‘Mā, bhante nāgasena, jinavacanaŋ makkhehi, mā ajānitvā pañhaŋ byākarohī’ ti. ‘Kiŋ kho, mahārāja, ahaŋ vadāmi, yaŋ maŋ tvaŋ evaŋ vadesi “mā, bhante nāgasena, jinavacanaŋ makkhehi, mā ajānitvā pañhaŋ byākarohī”‘ ti? ‘Bhante nāgasena, yuttamidaŋ tāva vattuŋ “ākāso akammajo ahetujo anutujo” ti. Anekasatehi pana, bhante nāgasena, kāraņehi bhagavatā sāvakānaŋ nibbānassa sacchikiriyāya maggo akkhāto, atha ca pana tvaŋ evaŋ vadesi “ahetujaŋ nibbānan”‘ ti. ‘Saccaŋ, mahārāja, bhagavatā anekasatehi kāraņehi sāvakānaŋ nibbānassa sacchikiriyāya maggo akkhāto, na ca pana nibbānassa uppādāya hetu akkhāto’ ti.

‘Ettha mayaŋ, bhante nāgasena, andhakārato andhakārataraŋ pavisāma, vanato vanataraŋ pavisāma, gahanato gahanataraŋ pavisāma, yatra hi nāma (p. 261) nibbānassa sacchikiriyāya hetu atthi, tassa pana dhammassa uppādāya hetu natthi. Yadi, bhante nāgasena, nibbānassa sacchikiriyāya hetu atthi, tena hi nibbānassa uppādāyapi hetu icchitabbo.

‘Yathā pana, bhante nāgasena, puttassa pitā atthi, tena kāraņena pitunopi pitā icchitabbo. Yathā antevāsikassa ācariyo atthi, tena kāraņena ācariyassapi ācariyo icchitabbo Yathā ankurassa bījaŋ atthi, tena kāraņena bījassapi bījaŋ icchitabbaŋ. Evameva kho, bhante nāgasena, yadi nibbānassa sacchikiriyāya hetu atthi, tena kāraņena nibbānassa uppādāyapi hetu icchitabbo.

‘Yathā rukkhassa vā latāya vā agge sati tena kāraņena majjhampi atthi, mūlampi atthi. Evameva kho, bhante nāgasena, yadi nibbānassa sacchikiriyāya hetu atthi, tena kāraņena nibbānassa uppādāyapi hetu icchitabbo”‘ ti.

‘Anuppādanīyaŋ, mahārāja, nibbānaŋ, tasmā na nibbānassa uppādāya hetu akkhāto’ ti. ‘Ingha, bhante nāgasena, kāraņaŋ dassetvā kāraņena maŋ saññāpehi, yathāhaŋ jāneyyaŋ nibbānassa sacchikiriyāya hetu atthi, nibbānassa uppādāya hetu natthī’ ti.

‘Tena hi, mahārāja, sakkaccaŋ sotaŋ odaha, sādhukaŋ suņohi, vakkhāmi tattha kāraņaŋ, sakkuņeyya, mahārāja, puriso pākatikena balena ito himavantaŋ pabbatarājaŋ upagantun’ ti? ‘Āma, bhante’ ti. ‘Sakkuņeyya pana so, mahārāja, puriso pākatikena balena himavantaŋ pabbatarājaŋ idha āharitun’ ti? ‘Na hi, bhante’ ti. ‘Evameva kho, mahārāja, sakkā nibbānassa sacchikiriyāya maggo akkhātuŋ, na sakkā nibbānassa uppādāya hetu dassetuŋ.

‘Sakkuņeyya, mahārāja, puriso pākatikena balena mahāsamuddaŋ nāvāya uttaritvā pārimatīraŋ gantun’ ti? ‘Āma, bhante’ ti? ‘Sakkuņeyya pana so, mahārāja puriso pākatikena balena mahāsamuddassa pārimatīraŋ idha āharitun’ ti? ‘Na hi bhante’ ti. ‘Evameva kho, mahārāja, sakkā nibbānassa sacchikiriyāya maggo akkhātuŋ, na sakkā nibbānassa uppādāya hetu dassetuŋ. Kiŋ kāraņā? Asankhatattā dhammassā’ ti.

‘Asankhataŋ (p. 262) bhante nāgasena, nibbānan’ ti? ‘Āma, mahārāja, asankhataŋ nibbānaŋ na kehici kataŋ, nibbānaŋ, mahārāja, na vattabbaŋ uppannanti vā anuppannanti vā uppādanīyanti vā atītanti vā anāgatanti vā paccuppannanti vā cakkhuviññeyyanti vā sotaviññeyyanti vā ghānaviññeyyanti vā jivhāviññeyyanti vā kāyaviññeyyanti vā’ ti. ‘Yadi, bhante nāgasena, nibbānaŋ na uppannaŋ na anuppannaŋ na uppādanīyaŋ na atītaŋ na anāgataŋ na paccuppannaŋ na cakkhuviññeyyaŋ na sotaviññeyyaŋ na ghānaviññeyyaŋ na jivhāviññeyyaŋ na kāyaviññeyyaŋ, tena hi, bhante nāgasena, tumhe natthidhammaŋ nibbānaŋ apadisatha “natthi nibbānan” ti. ‘Atthi, mahārāja, nibbānaŋ, manoviññeyyaŋ nibbānaŋ, visuddhena mānasena paņītena ujukena anāvaraņena nirāmisena sammāpaţipanno ariyasāvako nibbānaŋ passatī’ ti.

‘Kīdisaŋ pana taŋ, bhante, nibbānaŋ, yaŋ taŋ opammehi ādīpanīyaŋ kāraņehi maŋ saññāpehi, yathā atthidhammaŋ opammehi ādīpanīyan’ ti. ‘Atthi, mahārāja, vāto nāmā’ ti? ‘Āma, bhante’ ti. ‘Ingha, mahārāja, vātaŋ dassehi vaņņato vā saņţhānato vā aņuŋ vā thūlaŋ vā dīghaŋ vā rassaŋ vā’ ti. ‘Na sakkā, bhante nāgasena, vāto upadassayituŋ, na so vāto hatthaggahaņaŋ vā nimmaddanaŋ vā upeti, api ca atthi so vāto’ ti. ‘Yadi, mahārāja, na sakkā vāto upadassayituŋ, tena hi natthi vāto’ ti? ‘Jānāmahaŋ, bhante nāgasena, vāto atthīti me hadaye anupaviţţhaŋ, na cāhaŋ sakkomi vātaŋ upadassayitun’ ti. ‘Evameva kho, mahārāja, atthi nibbānaŋ, na ca sakkā nibbānaŋ upadassayituŋ vaņņena vā saņţhānena vā’ ti. ‘Sādhu, bhante nāgasena, sūpadassitaŋ opammaŋ, suniddiţţhaŋ kāraņaŋ, evametaŋ tathā sampaţicchāmi “atthi nibbānan”‘ ti.

Akammajādipañho pañcamo.

6. Kammajādipañho
6. ‘Bhante nāgasena, katame ettha kammajā, katame hetujā, katame utujā, katame na kammajā, na hetujā, na utujā’ ti? ‘Ye keci, mahārāja, sattā sacetanā, sabbe te kammajā; aggi ca sabbāni ca (p. 263) bījajātāni hetujāni; pathavī ca pabbatā ca udakañca vāto ca, sabbe te utujā; ākāso ca nibbānañca ime dve akammajā ahetujā anutujā. Nibbānaŋ pana, mahārāja, na vattabbaŋ kammajanti vā hetujanti vā utujanti vā uppannanti vā anuppannanti vā uppādanīyanti vā atītanti vā anāgatanti vā paccuppannanti vā cakkhuviññeyyanti vā sotaviññeyyanti vā ghānaviññeyyanti vā jivhāviññeyyanti vā kāyaviññeyyanti vā, api ca, mahārāja, manoviññeyyaŋ nibbānaŋ, yaŋ so sammāpaţipanno ariyasāvako visuddhena ñāņena passatī’ ti. ‘Ramaņīyo, bhante nāgasena, pañho suvinicchito nissaŋsayo ekantagato, vimati uppacchinnā, tvaŋ gaņivarapavaramāsajjā’ ti.

Kammajādipañho chaţţho.

7. Yakkhapañho
7. ‘Bhante nāgasena, atthi loke yakkhā nāmā’ ti? ‘Āma, mahārāja, atthi loke yakkhā nāmā’ ti. ‘Cavanti pana te, bhante, yakkhā tamhā yoniyā’ ti? ‘Āma, mahārāja, cavanti te yakkhā tamhā yoniyā’ ti. ‘Kissa pana, bhante nāgasena, tesaŋ matānaŋ yakkhānaŋ sarīraŋ na dissati, kuņapagandhopi na vāyatī’ ti? ‘Dissati, mahārāja, matānaŋ yakkhānaŋ sarīraŋ, kuņapagandhopi tesaŋ vāyati, matānaŋ, mahārāja, yakkhānaŋ sarīraŋ kīţavaņņena vā dissati, kimivaņņena vā dissati, kipillikavaņņena vā dissati, paţangavaņņena vā dissati, ahivaņņena vā dissati, vicchikavaņņena vā dissati, satapadivaņņena vā dissati, dijavaņņena vā dissati, migavaņņena vā dissatī’ ti. ‘Ko hi, bhante nāgasena, añño idaŋ pañhaŋ puţţho visajjeyya aññatra tavādisena buddhimatā’ ti.

Yakkhapañho sattamo.

8. Anavasesasikkhāpadapañho
8. ‘Bhante nāgasena, ye te ahesuŋ tikicchakānaŋ pubbakā ācariyā seyyathidaŋ, nārado dhammantarī angiraso kapilo kaņđaraggi sāmo (p. 264) atulo pubbakaccāyano, sabbepete ācariyā sakiŋ yeva roguppattiñca nidānañca sabhāvañca samuţţhānañca tikicchañca kiriyañca siddhāsiddhañca sabbaŋ taŋ niravasesaŋ jānitvā “imasmiŋ kāye ettakā rogā uppajjissantī” ti ekappahārena kalāpaggāhaŋ karitvā suttaŋ bandhiŋsu, asabbaññuno ete sabbe, kissa pana tathāgato sabbaññū samāno anāgataŋ kiriyaŋ buddhañāņena jānitvā “ettake nāma vatthusmiŋ ettakaŋ nāma sikkhāpadaŋ paññapetabbaŋ bhavissatī” ti paricchinditvā anavasesato sikkhāpadaŋ na paññapesi, uppannuppanne vatthusmiŋ ayase pākaţe dose vitthārike puthugate ujjhāyantesu manussesu tasmiŋ tasmiŋ kāle sāvakānaŋ sikkhāpadaŋ paññapesī’ ti?

‘Ñātametaŋ, mahārāja, tathāgatassa “imasmiŋ samaye imesu manussesu sādhikaŋ diyađđhasikkhāpadasataŋ paññapetabbaŋ bhavissatī” ti, api ca tathāgatassa evaŋ ahosi “sace kho ahaŋ sādhikaŋ diyađđhasikkhāpadasataŋ ekappahāraŋ paññapessāmi, mahājano santāsamāpajjissati “bahukaŋ idha rakkhitabbaŋ, dukkaraŋ vata bho samaņassa gotamassa sāsane pabbajitun” ti, pabbajitukāmāpi na pabbajissanti, vacanañca me na saddahissanti, asaddahantā te manussā apāyagāmino bhavissann-ti uppannuppanne vatthusmiŋ dhammadesanāya viññāpetvā pākaţe dose sikkhāpadaŋ paññapessāmī”‘ ti. ‘Acchariyaŋ, bhante nāgasena, buddhānaŋ, abbhutaŋ, bhante nāgasena, buddhānaŋ, yāva mahantaŋ tathāgatassa sabbaññutañāņaŋ, evametaŋ, bhante nāgasena, suniddiţţho eso attho tathāgatena, “bahukaŋ idha sikkhitabban” ti sutvā sattānaŋ santāso uppajjeyya, ekopi jinasāsane na pabbajeyya, evametaŋ tathā sampaţicchāmī’ ti.

Anavasesasikkhāpadapañho aţţhamo.

9. Sūriyatapanapañho
9. ‘Bhante nāgasena, ayaŋ sūriyo sabbakālaŋ kaţhinaŋ tapati, udāhu kiñcikālaŋ mandaŋ tapatī’ ti? ‘Sabbakālaŋ, mahārāja, sūriyo kaţhinaŋ tapati (p. 265) na kiñcikālaŋ mandaŋ tapatī’ ti. ‘Yadi, bhante nāgasena, sūriyo sabbakālaŋ kaţhinaŋ tapati, kissa pana appekadā sūriyo kaţhinaŋ tapati, appekadā mandaŋ tapatī’ ti? ‘Cattārome, mahārāja, sūriyassa rogā, yesaŋ aññatarena rogena paţipīļito sūriyo mandaŋ tapati. Katame cattāro? Abbhaŋ, mahārāja, sūriyassa rogo, tena rogena paţipīļito sūriyo mandaŋ tapati. Mahikā, mahārāja, sūriyassa rogo, tena rogena paţipīļito sūriyo mandaŋ tapati. Megho, mahārāja, sūriyassa rogo, tena rogena paţipīļito sūriyo mandaŋ tapati. Rāhu, mahārāja, sūriyassa rogo, tena rogena paţipīļito sūriyo mandaŋ tapati. Ime kho, mahārāja, cattāro sūriyassa rogā, yesaŋ aññatarena rogena paţipīļito sūriyo mandaŋ tapatī’ ti. ‘Acchariyaŋ, bhante nāgasena, abbhutaŋ, bhante nāgasena, sūriyassapi tāva tejosampannassa rogo uppajjissati, kimangaŋ pana aññesaŋ sattānaŋ, natthi, bhante, esā vibhatti aññassa aññatra tavādisena buddhimatā’ ti.

Sūriyatapanapañho navamo.

10. Kaţhinatapanapañho
10. ‘Bhante nāgasena, kissa hemante sūriyo kaţhinaŋ tapati, no tathā gimhe’ ti? ‘Gimhe, mahārāja, anupahataŋ hoti rajojallaŋ, vātakkhubhitā reņū gaganānugatā honti, ākāsepi abbhā subahalā honti, mahāvāto ca adhimattaŋ vāyati, te sabbe nānākulā samāyutā sūriyaraŋsiyo pidahanti, tena gimhe sūriyo mandaŋ tapati.

‘Hemante pana, mahārāja, heţţhā pathavī nibbutā hoti, upari mahāmegho upaţţhito hoti, upasantaŋ hoti rajojallaŋ, reņu ca santasantaŋ gagane carati, vigatavalāhako ca hoti ākāso, vāto (p. 266) ca mandamandaŋ vāyati, etesaŋ uparatiyā visuddhā honti sūriyaraŋsiyo, upaghātavimuttassa sūriyassa tāpo ati viya tapati. Idamettha, mahārāja, kāraņaŋ, yena kāraņena sūriyo hemante kaţhinaŋ tapati, no tathā gimhe’ ti. ‘Sabbītimutto, bhante, sūriyo kaţhinaŋ tapati, meghādisahagato kaţhinaŋ na tapatī’ ti.

Kaţhinatapanapañho dasamo.

Nippapañcavaggo dutiyo.

Imasmiŋ vagge dasa pañhā.

3. Vessantaravaggo

1. Vessantarapañho
1. ‘Bhante (p. 267) nāgasena, sabbeva bodhisattā puttadāraŋ denti, udāhu vessantareneva raññā puttadāraŋ dinnan’ ti? ‘Sabbepi, mahārāja, bodhisattā puttadāraŋ denti, na vessantareneva raññā puttadāraŋ dinnan’ ti. ‘Api ca kho, bhante nāgasena, tesaŋ anumatena dentī’ ti. ‘Bhariyā, mahārāja, anumatā, dārakā pana bālatāya vilapiŋsu, yadi te atthato jāneyyuŋ, tepi anumodeyyuŋ, na te vilapeyyun’ ti.

‘Dukkaraŋ, bhante nāgasena, bodhisattena kataŋ, yaŋ so attano orase piye putte brāhmaņassa dāsatthāya adāsi.

‘Idampi dutiyaŋ dukkarato dukkarataraŋ, yaŋ so attano orase piye putte bālake taruņake latāya bandhitvā tena brāhmaņena latāya anumajjīyante disvā ajjhupekkhi.

‘Idampi tatiyaŋ dukkarato dukkarataraŋ, yaŋ so sakena balena bandhanā muccitvā āgate dārake sārajjamupagate punadeva latāya bandhitvā adāsi.

‘Idampi catutthaŋ dukkarato dukkarataraŋ, yaŋ so dārake “ayaŋ kho, tāta, yakkho khādituŋ neti amhe” ti vilapante “mā bhāyitthā” ti na assāsesi.

‘Idampi pañcamaŋ dukkarato dukkarataraŋ, yaŋ so jālissa kumārassa rudamānassa pādesu nipatitvā “alaŋ, tāta, kaņhājinaŋ nivattehi, ahameva gacchāmi yakkhena saha, khādatu maŋ yakkho” ti yācamānassa evaŋ na sampaţicchi.

‘Idampi chaţţhaŋ dukkarato dukkarataraŋ, yaŋ so jālissa kumārassa “pāsāņasamaŋ nūna te, tāta, hadayaŋ, yaŋ tvaŋ amhākaŋ dukkhitānaŋ pekkhamāno nimmanussake brahāraññe yakkhena nīyamāne na nivāresī” ti vilapamānassa kāruññaŋ nākāsi.

‘Idampi (p. 268) sattamaŋ dukkarato dukkarataraŋ, yaŋ tassa ruļaruļassa bhīmabhīmassa nīte dārake adassanaŋ gamite na phali hadayaŋ satadhā vā sahassadhā vā, puññakāmena manujena kiŋ paradukkhāpanena, nanu nāma sakadānaŋ dātabbaŋ hotī’ ti?

‘Dukkarassa, mahārāja, katattā bodhisattassa kittisaddo dasasahassiyā lokadhātuyā sadevamanussesu abbhuggato, devā devabhavane pakittenti, asurā asurabhavane pakittenti, garuļā garuļabhavane pakittenti, nāgā nāgabhavane pakittenti, yakkhā yakkhabhavane pakittenti, anupubbena tassa kittisaddo paramparāya ajjetarahi idha amhākaŋ samayaŋ anuppatto, taŋ mayaŋ dānaŋ pakittentā vikopentā nisinnā sudinnaŋ, udāhu duddinnanti. So kho panāyaŋ, mahārāja, kittisaddo nipuņānaŋ viññūnaŋ vidūnaŋ vibhāvīnaŋ bodhisattānaŋ dasa guņe anudassati. Katame dasa? Agedhatā nirālayatā cāgo pahānaŋ apunarāvattitā sukhumatā mahantatā duranubodhatā dullabhatā asadisatā buddhadhammassa, so kho panāyaŋ, mahārāja, kittisaddo nipuņānaŋ viññūnaŋ vidūnaŋ vibhāvīnaŋ bodhisattānaŋ ime dasa guņe anudassatī’ ti.

‘Bhante nāgasena, yo paraŋ dukkhāpetvā dānaŋ deti, api nu taŋ dānaŋ sukhavipākaŋ hoti saggasaŋvattanikan’ ti? ‘Āma, mahārāja, kiŋ vattabban’ ti. ‘Ingha, bhante nāgasena, kāraņaŋ upadassehī’ ti. ‘Idha, mahārāja, koci samaņo vā brāhmaņo vā sīlavā hoti kalyāņadhammo, so bhaveyya pakkhahato vā pīţhasappī vā aññataraŋ vā byādhiŋ āpanno, tamenaŋ yo koci puññakāmo yānaŋ āropetvā patthitaŋ desamanupāpeyya, api nu kho, mahārāja, tassa purisassa tatonidānaŋ kiñci sukhaŋ nibbatteyya saggasaŋvattanikaŋ taŋ kamman’ ti? ‘Āma, bhante, kiŋ vattabbaŋ? Hatthiyānaŋ vā so, bhante, puriso labheyya assayānaŋ vā rathayānaŋ vā, thale thalayānaŋ jale jalayānaŋ devesu devayānaŋ manussesu manussayānaŋ, tadanucchavikaŋ tadanulomikaŋ bhave bhave nibbatteyya, tadanucchavikāni tadanulomikāni cassa sukhāni nibbatteyyuŋ, sugatito sugatiŋ gaccheyya, teneva kammābhisandena iddhiyānaŋ abhiruyha patthitaŋ nibbānanagaraŋ pāpuņeyyā’ ti. ‘Tena hi, mahārāja, paradukkhāpanena dinnadānaŋ sukhavipākaŋ hoti (p. 269) saggasaŋvattanikaŋ yaŋ so puriso balībadde dukkhāpetvā evarūpaŋ sukhaŋ anubhavati.

‘Aparampi mahārāja, uttariŋ kāraņaŋ suņohi, yathā paradukkhāpanena dinnadānaŋ sukhavipākaŋ hoti saggasaŋvattanikaŋ. Idha, mahārāja, yo koci rājā janapadato dhammikaŋ baliŋ uddharāpetvā āņāpavattanena dānaŋ dadeyya, api nu kho so, mahārāja, rājā tatonidānaŋ kiñci sukhaŋ anubhaveyya saggasaŋvattanikaŋ taŋ dānan’ ti? ‘Āma, bhante, kiŋ vattabbaŋ, tatonidānaŋ so, bhante, rājā uttariŋ anekasatasahassaguņaŋ labheyya. Rājūnaŋ atirājā bhaveyya, devānaŋ atidevo bhaveyya, brahmānaŋ atibrahmā bhaveyya, samaņānaŋ atisamaņo bhaveyya, brāhmaņānaŋ atibrāhmaņo bhaveyya, arahantānaŋ ati-arahā bhaveyyā’ ti. ‘Tena hi, mahārāja, paradukkhāpanena dinnadānaŋ sukhavipākaŋ hoti saggasaŋvattanikaŋ, yaŋ so rājā balinā janaŋ pīļetvā dinnadānena evarūpaŋ uttariŋ yasasukhaŋ anubhavatī’ ti.

‘Atidānaŋ, bhante nāgasena, vessantarena raññā dinnaŋ, yaŋ so sakaŋ bhariyaŋ parassa bhariyatthāya adāsi, sake orase putte brāhmaņassa dāsatthāya adāsi, atidānaŋ nāma, bhante nāgasena, loke vidūhi ninditaŋ garahitaŋ, yathā nāma, bhante nāgasena, atibhārena sakaţassa akkho bhijjati, atibhārena nāvā osīdati, atibhuttena bhojanaŋ visamaŋ pariņamati, ativassena dhaññaŋ vinassati, atidānena bhogakkhayaŋ upeti, atitāpena pathavī upađayhati, atirāgena ummattako hoti, atidosena vajjho hoti, atimohena anayaŋ āpajjati, atilobhena coraggahaņamupagacchati, atibhayena nirujjhati, atipūrena nadī uttarati, ativātena asani patati, ati-agginā odanaŋ uttarati, atisañcaraņena na ciraŋ jīvati. Evameva kho, bhante nāgasena, atidānaŋ nāma loke vidūhi ninditaŋ garahitaŋ, atidānaŋ, bhante nāgasena, vessantarena raññā dinnaŋ, na tattha kiñci phalaŋ icchitabban’ ti.

‘Atidānaŋ, mahārāja, loke vidūhi vaņņitaŋ thutaŋ pasatthaŋ, ye keci yādisaŋ kīdisaŋ dānaŋ denti, atidānadāyī loke kittiŋ pāpuņāti. Yathā (p. 270) mahārāja, atipavaratāya dibbaŋ vanamūlaŋ gahitampi hatthapāse ţhitānaŋ parajanānaŋ na dassayati, agado atijaccatāya pīļāya samugghātako rogānaŋ antakaro, aggi atijotitāya đahati, udakaŋ atisītatāya nibbāpeti, padumaŋ parisuddhatāya na upalimpati vārikaddamena, maņi atiguņatāya kāmadado, vajiraŋ atitikhiņatāya vijjhati maņimuttāphalikaŋ, pathavī atimahantatāya naroragamigapakkhijalaselapabbatadume dhāreti, samuddo atimahantatāya aparipūraņo, sineru atibhāratāya acalo, ākāso ativitthāratāya ananto, sūriyo atippabhatāya timiraŋ ghāteti, sīho atijātitāya vigatabhayo, mallo atibalavatāya paţimallaŋ khippaŋ ukkhipati rājā atipuññatāya adhipati, bhikkhu atisīlavantatāya nāgayakkhanaramarūhi namassanīyo, buddho ati-aggatāya anupamo. Evameva kho, mahārāja, atidānaŋ nāma loke vidūhi vaņņitaŋ thutaŋ pasatthaŋ, ye keci yādisaŋ kīdisaŋ dānaŋ denti, atidānadāyī loke kittiŋ pāpuņāti, atidānena vessantaro rājā dasasahassiyā lokadhātuyā vaņņito thuto pasattho mahito kittito, teneva atidānena vessantaro rājā ajjetarahi buddho jāto aggo sadevake loke.

‘Atthi pana, mahārāja, loke ţhapanīyaŋ dānaŋ, yaŋ dakkhiņeyye anuppatte na dātabban’ ti? ‘Dasa kho panimāni, bhante nāgasena, dānāni, yāni loke adānasammatāni, yo tāni dānāni deti, so apāyagāmī hoti. Katamāni dasa? Majjadānaŋ, bhante nāgasena, loke adānasammataŋ, yo taŋ dānaŋ deti, so apāyagāmī hoti. Samajjadānaŋ …pe… itthidānaŋ …pe… usabhadānaŋ …pe… cittakammadānaŋ …pe… satthadānaŋ …pe… visadānaŋ …pe… sankhalikadānaŋ …pe… kukkuţasūkaradānaŋ …pe… tulākūţamānakūţadānaŋ, bhante nāgasena, loke adānasammataŋ hoti, yo taŋ dānaŋ deti, so apāyagāmī hoti. Imāni kho, bhante nāgasena, dasa dānāni loke adānasammatāni, yo tāni dānāni deti, so apāyagāmī hotī’ ti.

‘Nāhaŋ taŋ, mahārāja, adānasammataŋ pucchāmi, imaŋ khvāhaŋ, mahārāja, taŋ pucchāmi “atthi pana, mahārāja, loke ţhapanīyaŋ dānaŋ, yaŋ dakkhiņeyye anuppatte na dātabban” ti. ‘Natthi, bhante nāgasena, loke ţhapanīyaŋ dānaŋ. Yaŋ (p. 271) dakkhiņeyye anuppatte na dātabbaŋ, cittappasāde uppanne keci dakkhiņeyyānaŋ bhojanaŋ denti, keci acchādanaŋ, keci sayanaŋ, keci āvasathaŋ, keci attharaņapāvuraņaŋ, keci dāsidāsaŋ, keci khettavatthuŋ, keci dvipadacatuppadaŋ, keci sataŋ sahassaŋ satasahassaŋ, keci mahārajjaŋ, keci jīvitampi dentī’ ti. ‘Yadi pana, mahārāja, keci jīvitampi denti, kiŋ kāraņā vessantaraŋ dānapatiŋ atibāļhaŋ paripātesi sudinne putte ca dāre ca?

‘Api nu kho, mahārāja, atthi lokapakati lokāciņņaŋ, labhati pitā puttaŋ iņaţţo vā ājīvikapakato vā āvapituŋ vā vikkiņituŋ vā’ ti? ‘Āma, bhante, labhati pitā puttaŋ iņaţţo vā ājīvikapakato vā āvapituŋ vā vikkiņituŋ vā’ ti. ‘Yadi, mahārāja, labhati pitā puttaŋ iņaţţo vā ājīvikapakato vā āvapituŋ vā vikkiņituŋ vā vessantaropi, mahārāja, rājā alabhamāno sabbaññutañāņaŋ upadduto dukkhito tassa dhammadhanassa paţilābhāya puttadāraŋ āvapesi ca vikkiņi ca. Iti, mahārāja, vessantarena raññā aññesaŋ dinnaŋ yeva dinnaŋ, kataŋ yeva kataŋ. Kissa pana tvaŋ, mahārāja, tena dānena vessantaraŋ dānapatiŋ atibāļhaŋ apasādesī’ ti?

‘Nāhaŋ, bhante nāgasena, vessantarassa dānapatino dānaŋ garahāmi, api ca puttadāraŋ yācante niminitvā attānaŋ dātabban’ ti. ‘Etaŋ kho, mahārāja, asabbhikāraņaŋ, yaŋ puttadāraŋ yācante attānaŋ dadeyya, yaŋ yaŋ hi yācante taŋ tadeva dātabbaŋ, etaŋ sappurisānaŋ kammaŋ. Yathā, mahārāja, koci puriso pānīyaŋ āharāpeyya, tassa yo bhojanaŋ dadeyya, api nu so, mahārāja, puriso tassa kiccakārī assā’ ti? ‘Na hi, bhante, yaŋ so āharāpeti, tameva tassa dento kiccakārī assā’ ti. ‘Evameva kho, mahārāja, vessantaro rājā brāhmaņe puttadāraŋ yācante puttadāraŋ yeva adāsi. Sace, mahārāja, brāhmaņo vessantarassa sarīraŋ yāceyya, na so, mahārāja, attānaŋ rakkheyya na kampeyya na rajjeyya, tassa dinnaŋ pariccattaŋ yeva sarīraŋ bhaveyya. Sace, mahārāja, koci vessantaraŋ dānapatiŋ upagantvā yāceyya “dāsattaŋ me (p. 272) upehī” ti, dinnaŋ pariccattaŋ yevassa sarīraŋ bhaveyya, na so datvā tapeyya, rañño, mahārāja, vessantarassa kāyo bahusādhāraņo.

‘Yathā, mahārāja, pakkā maŋsapesi bahusādhāraņā, evameva kho, mahārāja, rañño vessantarassa kāyo bahusādhāraņo. Yathā vā pana, mahārāja, phalito rukkho nānādijagaņasādhāraņo, evameva kho, mahārāja, rañño vessantarassa kāyo bahusādhāraņo. Kiŋ kāraņā? “Evāhaŋ paţipajjanto sammāsambodhiŋ pāpuņissāmī” ti.

‘Yathā, mahārāja, puriso adhano dhanatthiko dhanapariyesanaŋ caramāno ajapathaŋ sankupathaŋ vettapathaŋ gacchati, jalathalavāņijjaŋ karoti, kāyena vācāya manasā dhanaŋ ārādheti, dhanappaţilābhāya vāyamati. Evameva kho, mahārāja, vessantaro dānapati adhano buddhadhanena sabbaññutañāņaratanappaţilābhāya yācakānaŋ dhanadhaññaŋ dāsidāsaŋ yānavāhanaŋ sakalasāpateyyaŋ sakaŋ puttadāraŋ attānañca cajitvā sammāsambodhiŋ yeva pariyesati.

‘Yathā vā pana, mahārāja, amacco muddakāmo muddādhikaraņaŋ yaŋ kiñci gehe dhanadhaññaŋ hiraññasuvaņņaŋ, taŋ sabbaŋ datvāpi muddappaţilābhāya vāyamati. Evameva kho, mahārāja, vessantaro dānapati sabbaŋ taŋ bāhirabbhantaradhanaŋ datvā jīvitampi paresaŋ datvā sammāsambodhiŋ yeva pariyesati.

‘Api ca, mahārāja, vessantarassa dānapatino evaŋ ahosi “yaŋ so brāhmaņo yācati, tamevāhaŋ tassa dento kiccakārī nāma homī” ti, evaŋ so tassa puttadāramadāsi. Na kho, mahārāja, vessantaro dānapati dessatāya brāhmaņassa puttadāramadāsi, na adassanakāmatāya puttadāramadāsi, na atibahukā me puttadārā, “na sakkomi te posetun” ti puttadāramadāsi, na ukkaņţhito “appiyā me” ti nīharitukāmatāya puttadāramadāsi. Atha kho sabbaññutañāņaratanasseva piyattā sabbaññutañāņassa kāraņā vessantaro rājā evarūpaŋ atulaŋ vipulamanuttaraŋ piyaŋ manāpaŋ dayitaŋ pāņasamaŋ puttadāradānavaraŋ brāhmaņassa adāsi.

‘Bhāsitampetaŋ (p. 273) mahārāja, bhagavatā devātidevena cariyāpiţake–


‘“Na me dessā ubho puttā, maddī devī na dessiyā;


Sabbaññutaŋ piyaŋ mayhaŋ, tasmā piye adāsahan” ti.

‘Tasmā, mahārāja, vessataro rājā puttadānaŋ datvā paņņasālaŋ pavisitvā nipajji. Tassa atipemena dukkhitassa balavasoko uppajji, hadayavatthu uņhamahosi. Nāsikāya appahontiyā mukhena uņhe assāsapassāse vissajjesi, assūni parivattitvā lohitabindūni hutvā nettehi nikkhamiŋsu. Evameva kho, mahārāja, dukkhena vessantaro rājā brāhmaņassa puttadāramadāsi “mā me dānapatho parihāyī” ti.

‘Api ca, mahārāja, vessantaro rājā dve atthavase paţicca brāhmaņassa dve dārake adāsi. Katame dve? Dānapatho ca me aparihīno bhavissati, dukkhite ca me puttake vanamūlaphalehi itonidānaŋ ayyako mocessatīti. Jānāti hi, mahārāja, vessantaro rājā “na me dārakā sakkā kenaci dāsabhogena bhuñjituŋ, ime ca dārake ayyako nikkiņissati, evaŋ amhākampi gamanaŋ bhavissatī” ti. Ime kho, mahārāja, dve atthavase paţicca brāhmaņassa dve dārake adāsi.

‘Api ca, mahārāja, vessantaro rājā jānāti “ayaŋ kho brāhmaņo jiņņo vuđđho mahallako dubbalo bhaggo daņđaparāyaņo khīņāyuko parittapuñño, neso samattho ime dārake dāsabhogena bhuñjitun” ti. Sakkuņeyya pana, mahārāja, puriso pākatikena balena ime candimasūriye evaŋmahiddhike evaŋmahānubhāve gahetvā peļāya vā samugge vā pakkhipitvā nippabhe katvā thālakaparibhogena paribhuñjitun’ ti? ‘Na hi, bhante’ ti. ‘Evameva kho, mahārāja, imasmiŋ loke candimasūriyappaţibhāgassa vessantarassa dārakā na sakkā kenaci dāsabhogena bhuñjitunti.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, rañño cakkavattissa maņiratanaŋ subhaŋ jātimantaŋ aţţhaŋsaŋ suparikammakataŋ catuhatthāyāmaŋ sakaţanābhipariņāhaŋ na sakkā kenaci pilotikāya (p. 274) veţhetvā peļāya pakkhipitvā satthakanisānaparibhogena paribhuñjituŋ, evameva kho, mahārāja, loke cakkavattirañño maņiratanappaţibhāgassa vessantarassa dārakā na sakkā kenaci dāsabhogena bhuñjituŋ.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, tidhā pabhinno sabbaseto sattappatiţţhito aţţharatanubbedho navaratanāyāmapariņāho pāsādiko dassanīyo uposatho nāgarājā na sakkā kenaci suppena vā sarāvena vā pidahituŋ, govacchako viya vacchakasālāya pakkhipitvā pariharituŋ vā, evameva kho, mahārāja, loke uposathanāgarājappaţibhāgassa vessantarassa dārakā na sakkā kenaci dāsabhogena bhuñjituŋ.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, mahāsamuddo dīghaputhulavitthiņņo gambhīro appameyyo duruttaro apariyogāļho anāvaţo na sakkā kenaci sabbattha pidahitvā ekatitthena paribhogaŋ kātuŋ, evameva kho, mahārāja, loke mahāsamuddappaţibhāgassa vessantarassa dārakā na sakkā kenaci dāsabhogena bhuñjituŋ.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, himavanto pabbatarājā pañcayojanasataŋ accuggato nabhe tisahassayojanāyāmavitthāro caturāsītikūţasahassappaţimaņđito pañcannaŋ mahānadīsatānaŋ pabhavo mahābhūtagaņālayo nānāvidhagandhadharo dibbosadhasatasamalankato nabhe valāhako viya accuggato dissati, evameva kho, mahārāja, loke himavantapabbatarājappaţibhāgassa vessantarassa dārakā na sakkā kenaci dāsabhogena bhuñjituŋ.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, rattandhakāratimisāyaŋ uparipabbatagge jalamāno mahā-aggikkhandho suvidūrepi paññāyati, evameva kho, mahārāja, vessantaro rājā pabbatagge jalamāno (p. 275) mahā-aggikkhandho viya suvidūrepi pākaţo paññāyati, tassa dārakā na sakkā kenaci dāsabhogena bhuñjituŋ.

‘Aparampi, mahārāja, uttariŋ kāraņaŋ suņohi, yena kāraņena vessantarassa dārakā na sakkā kenaci dāsabhogena bhuñjituŋ. Yathā, mahārāja, himavante pabbate nāgapupphasamaye ujuvāte vāyante dasa dvādasa yojanāni pupphagandho vāyati, evameva kho mahārāja, vessantarassa rañño api yojanasahassehipi yāva akaniţţhabhavanaŋ etthantare surāsuragaruļagandhabbayakkharakkhasamahoragakinnara-indabhavanesu kittisaddo abbhuggato, sīlavaragandho cassa sampavāyati, tena tassa dārakā na sakkā kenaci dāsabhogena bhuñjituŋ. Anusiţţho, mahārāja, jālī kumāro pitarā vessantarena raññā “ayyako te, tāta, tumhe brāhmaņassa dhanaŋ datvā nikkiņanto taŋ nikkhasahassaŋ datvā nikkiņātu, kaņhājinaŋ nikkiņanto dāsasataŋ dāsisataŋ hatthisataŋ assasataŋ dhenusataŋ usabhasataŋ nikkhasatanti sabbasataŋ datvā nikkiņātu, yadi te, tāta, ayyako tumhe brāhmaņassa hatthato āņāya balasā mudhā gaņhāti, mā tumhe ayyakassa vacanaŋ karittha, brāhmaņasseva anuyāyino hothā” ti, evamanusāsitvā putte pesesi, tato jālīkumāro gantvā ayyakena puţţho kathesi–


‘“Sahassagghaŋ hi maŋ tāta, brāhmaņassa pitā adā;


Atho kaņhājinaŋ kaññaŋ, hatthīnañca satena cā”‘ ti.

‘Sunibbeţhito, bhante nāgasena, pañho; subhinnaŋ diţţhijālaŋ; sumaddito paravādo; sakasamayo sudīpito; byañjanaŋ suparisodhitaŋ; suvibhatto attho; evametaŋ tathā sampaţicchāmī’ ti.

Vessantarapañho paţhamo.

2. Dukkarakārikapañho
2. ‘Bhante nāgasena, sabbeva bodhisattā dukkarakārikaŋ karonti, udāhu gotameneva bodhisattena dukkarakārikā katā’ ti? ‘Natthi, mahārāja (p. 276) sabbesaŋ bodhisattānaŋ dukkarakārikā, gotameneva bodhisattena dukkarakārikā katā’ ti.

‘Bhante nāgasena, yadi evaŋ ayuttaŋ, yaŋ bodhisattānaŋ bodhisattehi vemattatā hotī’ ti. ‘Catūhi mahārāja, ţhānehi bodhisattānaŋ bodhisattehi vemattatā hoti. Katamehi catūhi? Kulavemattatā padhānavemattatā āyuvemattatā pamāņavemattatāti. Imehi kho, mahārāja, catūhi ţhānehi bodhisattānaŋ bodhisattehi vemattatā hoti. Sabbesampi, mahārāja, buddhānaŋ rūpe sīle samādhimhi paññāya vimuttiyā vimuttiñāņadassane catuvesārajje dasatathāgatabale cha-asādhāraņañāņe cuddasabuddhañāņe aţţhārasabuddhadhamme kevale ca buddhaguņe natthi vemattatā, sabbepi buddhā buddhadhammehi samasamā’ ti.

‘Yadi, bhante nāgasena, sabbepi buddhā buddhadhammehi samasamā, kena kāraņena gotameneva bodhisattena dukkarakārikā katā’ ti? ‘Aparipakke, mahārāja, ñāņe aparipakkāya bodhiyā gotamo bodhisatto nekkhammamabhinikkhanto aparipakkaŋ ñāņaŋ paripācayamānena dukkarakārikā katā’ ti.

‘Bhante nāgasena, kena kāraņena bodhisatto aparipakke ñāņe aparipakkāya bodhiyā mahābhinikkhamanaŋ nikkhanto, nanu nāma ñāņaŋ paripācetvā paripakke ñāņe nikkhamitabban’ ti?

‘Bodhisatto, mahārāja, viparītaŋ itthāgāraŋ disvā vippaţisārī ahosi, tassa vippaţisārissa arati uppajji, araticittaŋ uppannaŋ disvā aññataro mārakāyiko devaputto “ayaŋ kho kālo araticittassa vinodanāyā” ti vehāse ţhatvā idaŋ vacanamabravi –

‘Mārisa, mā kho tvaŋ ukkaņţhito ahosi, ito te sattame divase dibbaŋ cakkaratanaŋ pātubhavissati sahassāraŋ sanemikaŋ sanābhikaŋ sabbākāraparipūraŋ, pathavigatāni ca te ratanāni ākāsaţţhāni ca sayameva upagacchissanti, dvisahassaparittadīpaparivāresu catūsu mahādīpesu ekamukhena āņā pavattissati, parosahassañca te puttā bhavissanti sūrā vīrangarūpā parasenappamaddanā (p. 277) tehi puttehi parikiņņo sattaratanasamannāgato catuddīpamanusāsissasī” ti.

‘Yathā nāma divasasantattaŋ ayosūlaŋ sabbattha upađahantaŋ kaņņasotaŋ paviseyya, evameva kho, mahārāja, bodhisattassa taŋ vacanaŋ kaņņasotaŋ pavisittha, iti so pakatiyāva ukkaņţhito tassā devatāya vacanena bhiyyosomattāya ubbijji saŋvijji saŋvegamāpajji.

‘Yathā pana, mahārāja, mahatimahā-aggikkhandho jalamāno aññena kaţţhena upađahito bhiyyosomattāya jaleyya, evameva kho, mahārāja, bodhisatto pakatiyāva ukkaņţhito tassā devatāya vacanena bhiyyosomattāya ubbijji saŋvijji saŋvegamāpajji.

‘Yathā vā pana, mahārāja, mahāpathavī pakatitintā nibbattaharitasaddalā āsittodakā cikkhallajātā punadeva mahāmeghe abhivuţţhe bhiyyosomattāya cikkhallatarā assa, evameva kho, mahārāja, bodhisatto pakatiyāva ukkaņţhito tassā devatāya vacanena bhiyyosomattāya ubbijji saŋvijji saŋvegamāpajjī’ ti.

‘Api nu kho, bhante nāgasena, bodhisattassa yadi sattame divase dibbaŋ cakkaratanaŋ nibbatteyya, paţinivatteyya bodhisatto dibbe cakkaratane nibbatte’ ti? ‘Na hi, mahārāja, sattame divase bodhisattassa dibbaŋ cakkaratanaŋ nibbatteyya, api ca palobhanatthāya tāya devatāya musā bhaņitaŋ, yadipi, mahārāja, sattame divase dibbaŋ cakkaratanaŋ nibbatteyya, bodhisatto na nivatteyya. Kiŋ kāraņaŋ? “Aniccan” ti, mahārāja, bodhisatto daļhaŋ aggahesi, “dukkhaŋ anattā” ti daļhaŋ aggahesi, upādānakkhayaŋ patto.

‘Yathā, mahārāja, anotattadahato udakaŋ gangaŋ nadiŋ pavisati, gangāya nadiyā mahāsamuddaŋ pavisati, mahāsamuddato pātālamukhaŋ pavisati, api nu, mahārāja, taŋ udakaŋ pātālamukhagataŋ paţinivattitvā mahāsamuddaŋ paviseyya, mahāsamuddato gangaŋ nadiŋ paviseyya, gangāya nadiyā puna anotattaŋ paviseyyā’ ti? ‘Na hi, bhante’ ti. ‘Evameva kho, mahārāja, bodhisattena kappānaŋ satasahassaŋ caturo ca asankhyeyye kusalaŋ paripācitaŋ imassa bhavassa kāraņā, soyaŋ antimabhavo anuppatto (p. 278) paripakkaŋ bodhiñāņaŋ chahi vassehi buddho bhavissati sabbaññū loke aggapuggalo, api nu kho, mahārāja, bodhisatto cakkaratanakāraņā paţinivatteyyā’ ti? ‘Na hi, bhante’ ti.

‘Api ca, mahārāja, mahāpathavī parivatteyya sakānanā sapabbatā, natveva bodhisatto paţinivatteyya apatvā sammāsambodhiŋ. Āroheyyapi ce, mahārāja, gangāya udakaŋ paţisotaŋ, natveva bodhisatto paţinivatteyya apatvā sammāsambodhiŋ; visusseyyapi ce, mahārāja, mahāsamuddo aparimitajaladharo gopade udakaŋ viya, natveva bodhisatto paţinivatteyya apatvā sammāsambodhiŋ; phaleyyapi ce, mahārāja, sinerupabbatarājā satadhā vā sahassadhā vā, natveva bodhisatto paţinivatteyya apatvā sammāsambodhiŋ; pateyyumpi ce, mahārāja, candimasūriyā satārakā leđđu viya chamāyaŋ, natveva bodhisatto paţinivatteyya apatvā sammāsambodhiŋ; saŋvatteyyapi ce, mahārāja, ākāso kilañjamiva, natveva bodhisatto paţinivatteyya apatvā sammāsambodhiŋ. Kiŋ kāraņā? Padālitattā sabbabandhanānan’ ti.

‘Bhante nāgasena, kati loke bandhanānī’ ti? ‘Dasa kho panimāni, mahārāja, loke bandhanāni, yehi bandhanehi baddhā sattā na nikkhamanti, nikkhamitvāpi paţinivattanti. Katamāni dasa? Mātā, mahārāja, loke bandhanaŋ, pitā, mahārāja, loke bandhanaŋ, bhariyā, mahārāja, loke bandhanaŋ, puttā, mahārāja, loke bandhanaŋ, ñātī, mahārāja, loke bandhanaŋ, mittaŋ, mahārāja, loke bandhanaŋ, dhanaŋ, mahārāja, loke bandhanaŋ, lābhasakkāro, mahārāja loke bandhanaŋ, issariyaŋ, mahārāja, loke bandhanaŋ, pañca kāmaguņā, mahārāja, loke bandhanaŋ, imāni kho mahārāja dasa loke bandhanāni, yehi bandhanehi baddhā sattā na nikkhamanti, nikkhamitvāpi paţinivattanti, tāni dasa bandhanāni bodhisattassa chinnāni padālitāni, tasmā, mahārāja, bodhisatto na paţinivattatī’ ti.

‘Bhante nāgasena, yadi bodhisatto uppanne araticitte devatāya vacanena aparipakke ñāņe aparipakkāya bodhiyā nekkhammamabhinikkhanto, kiŋ (p. 279) tassa dukkarakārikāya katāya, nanu nāma sabbabhakkhena bhavitabbaŋ ñāņaparipākaŋ āgamayamānenā’ ti?

‘Dasa kho panime, mahārāja, puggalā lokasmiŋ oññātā avaññātā hīļitā khīļitā garahitā paribhūtā acittīkatā. Katame dasa? Itthī, mahārāja, vidhavā lokasmiŋ oññātā avaññātā hīļitā khīļitā garahitā paribhūtā acittīkatā. Dubbalo, mahārāja, puggalo …pe… amittañāti, mahārāja, puggalo …pe… mahagghaso, mahārāja, puggalo …pe… agarukulavāsiko, mahārāja, puggalo …pe… pāpamitto, mahārāja, puggalo …pe… dhanahīno, mahārāja, puggalo …pe… ācārahīno, mahārāja, puggalo …pe… kammahīno, mahārāja, puggalo …pe… payogahīno, mahārāja, puggalo lokasmiŋ oññāto avaññāto hīļito khīļito garahito paribhūto acittīkato. Ime kho, mahārāja, dasa puggalā lokasmiŋ oññātā avaññātā hīļitā khīļitā garahitā paribhūtā acittīkatā. Imāni kho, mahārāja, dasa ţhānāni anussaramānassa bodhisattassa evaŋ saññā uppajji “māhaŋ kammahīno assaŋ payogahīno garahito devamanussānaŋ, yaŋnūnāhaŋ kammassāmī assaŋ kammagaru kammādhipateyyo kammasīlo kammadhorayho kammaniketavā appamatto vihareyyan” ti, evaŋ kho, mahārāja, bodhisatto ñāņaŋ paripācento dukkarakārikaŋ akāsī’ ti.

‘Bhante nāgasena, bodhisatto dukkarakārikaŋ karonto evamāha “na kho panāhaŋ imāya kaţukāya dukkarakārikāya adhigacchāmi uttarimanussadhammaŋ alamariyañāņadassanavisesaŋ, siyā nu kho añño maggo bodhāyā” ti. Api nu tasmiŋ samaye bodhisattassa maggaŋ ārabbha satisammoso ahosī’ ti?

‘Pañcavīsati kho panime, mahārāja, cittadubbalīkaraņā dhammā, yehi dubbalīkataŋ cittaŋ na sammā samādhiyati āsavānaŋ khayāya. Katame pañcavīsati? Kodho, mahārāja, cittadubbalīkaraņo dhammo, yena dubbalīkataŋ cittaŋ na sammā samādhiyati āsavānaŋ khayāya, upanāho …pe… makkho …pe… paļāso …pe… issā …pe… macchariyaŋ …pe… māyā …pe… sāţheyyaŋ …pe… thambho …pe… sārambho …pe… māno …pe… atimāno (p. 280) …pe… mado …pe… pamādo …pe… thinamiddhaŋ …pe… tandi …pe… ālasyaŋ …pe… pāpamittatā …pe… rūpā …pe… saddā …pe… gandhā …pe… rasā …pe… phoţţhabbā …pe… khudāpipāsā …pe… arati, mahārāja, cittadubbalīkaraņo dhammo, yena dubbalīkataŋ cittaŋ na sammā samādhiyati āsavānaŋ khayāya. Ime kho, mahārāja, pañcavīsati cittadubbalīkaraņā dhammā, yehi dubbalīkataŋ cittaŋ na sammā samādhiyati āsavānaŋ khayāya.

Bodhisattassa kho, mahārāja, khudāpipāsā kāyaŋ pariyādiyiŋsu, kāye pariyādinne cittaŋ na sammā samādhiyati āsavānaŋ khayāya. Satasahassaŋ, mahārāja, kappānaŋ caturo ca asankhyeyye kappe bodhisatto catunnaŋ yeva ariyasaccānaŋ abhisamayaŋ anvesi tāsu tāsu jātīsu, kiŋ panassa pacchime bhave abhisamayajātiyaŋ maggaŋ ārabbha satisammoso hessati? Api ca, mahārāja, bodhisattassa saññāmattaŋ uppajji “siyā nu kho añño maggo bodhāyā” ti. Pubbe kho, mahārāja, bodhisatto ekamāsiko samāno pitu sakkassa kammante sītāya jambucchāyāya sirisayane pallankaŋ ābhujitvā nisinno vivicceva kāmehi vicicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja vihāsi …pe… catutthaŋ jhānaŋ upasampajja vihāsī’ ti. ‘Sādhu, bhante nāgasena, evametaŋ tathā sampaţicchāmi, ñāņaŋ paripācento bodhisatto dukkarakārikaŋ akāsī’ ti.

Dukkarakārikapañho dutiyo.

3. Kusalākusalabalavatarapañho
3. ‘Bhante nāgasena, katamaŋ adhimattaŋ balavataraŋ kusalaŋ vā akusalaŋ vā’ ti? ‘Kusalaŋ, mahārāja, adhimattaŋ balavataraŋ, no tathā akusalan” ti. ‘Nāhaŋ, bhante nāgasena, taŋ vacanaŋ sampaţicchāmi “kusalaŋ adhimattaŋ balavataraŋ, no tathā akusalan” ti, dissanti, bhante nāgasena, idha pāņātipātino adinnādāyino kāmesumicchācārino musāvādino gāmaghātikā panthadūsakā nekatikā vañcanikā, sabbe te tāvatakena pāpena labhanti hatthacchedaŋ pādacchedaŋ hatthapādacchedaŋ kaņņacchedaŋ nāsacchedaŋ kaņņanāsacchedaŋ (p. 281) bilangathālikaŋ sankhamuņđikaŋ rāhumukhaŋ jotimālikaŋ hatthapajjotikaŋ erakavattikaŋ cīrakavāsikaŋ eņeyyakaŋ baļisamaŋsikaŋ kahāpaņikaŋ khārāpatacchikaŋ palighaparivattikaŋ palālapīţhakaŋ tattenapi telena osiñcanaŋ sunakhehipi khādāpanaŋ jīvasūlāropanaŋ asināpi sīsacchedaŋ, keci rattiŋ pāpaŋ katvā rattiŋ yeva vipākaŋ anubhavanti, keci rattiŋ katvā divā yeva anubhavanti, keci divā katvā divā yeva anubhavanti, keci divā katvā rattiŋ yeva anubhavanti, keci dve tayo divase vītivatte anubhavanti, sabbepi te diţţheva dhamme vipākaŋ anubhavanti. Atthi pana, bhante nāgasena, koci ekassa vā dvinnaŋ vā tiņņaŋ vā catunnaŋ vā pañcannaŋ vā dasannaŋ vā satassa vā sahassassa vā satasahassassa vā saparivāraŋ dānaŋ datvā diţţhadhammikaŋ bhogaŋ vā yasaŋ vā sukhaŋ vā anubhavitā sīlena vā uposathakammena vā’ ti?

‘Atthi, mahārāja cattāro purisā dānaŋ datvā sīlaŋ samādiyitvā uposathakammaŋ katvā diţţheva dhamme teneva sarīradehena tidasapure samanuppattā’ ti . ‘Ko ca ko ca bhante’ ti? ‘Mandhātā, mahārāja, rājā, nimi rājā, sādhīno rājā, guttilo ca gandhabbo’ ti.

‘Bhante nāgasena, anekehi taŋ bhavasahassehi antaritaŋ, dvinnampetaŋ amhākaŋ parokkhaŋ, yadi samatthosi vattamānake bhave bhagavato dharamānakāle kathehī’ ti? ‘Vattamānakepi, mahārāja, bhave puņņako dāso therassa sāriputtassa bhojanaŋ datvā tadaheva seţţhiţţhānaŋ ajjhupagato, so etarahi puņņako seţţhīti paññāyi, gopālamātā devī attano kese vikkiņitvā laddhehi aţţhahi kahāpaņehi therassa mahākaccāyanassa attaţţhamakassa piņđapātaŋ datvā tadaheva rañño candapajjotassa aggamahesiţţhānaŋ pattā. Suppiyā upāsikā aññatarassa gilānabhikkhuno attano ūrumaŋsena paţicchādanīyaŋ datvā dutiyadivase yeva rūļhavaņā sañchavī arogā jātā. Mallikā devī bhagavato ābhidosikaŋ kummāsapiņđaŋ datvā tadaheva rañño kosalassa aggamahesī jātā. Sumano mālākāro aţţhahi sumanapupphamuţţhīhi bhagavantaŋ pūjetvā taŋ divasaŋ yeva mahāsampattiŋ patto. Ekasāţako (p. 282) brāhmaņo uttarasāţakena bhagavantaŋ pūjetvā taŋ divasaŋ yeva sabbaţţhakaŋ labhi, sabbepete, mahārāja, diţţhadhammikaŋ bhogañca yasañca anubhaviŋsū’ ti.

‘Bhante nāgasena, vicinitvā pariyesitvā cha jane yeva addasāsī’ ti. ‘Āma, mahārājā’ ti. ‘Tena hi, bhante nāgasena, akusalaŋ yeva adhimattaŋ balavataraŋ, no tathā kusalaŋ. Ahañhi, bhante nāgasena, ekadivasaŋ yeva dasapi purise passāmi pāpassa kammassa vipākena sūlesu āropente, vīsampi tiŋsampi cattālīsampi paññāsampi purisasatampi purisasahassampi passāmi pāpassa kammassa vipākena sūlesu āropente. Nandakulassa, bhante nāgasena, bhaddasālo nāma senāpatiputto ahosi. Tena ca raññā candaguttena sangāmo samupabyūļho ahosi. Tasmiŋ kho pana, bhante nāgasena, sangāme ubhato balakāye asītikabandharūpāni ahesuŋ, ekasmiŋ kira sīsakabandhe paripāte ekaŋ kabandharūpaŋ uţţhahati, sabbepete pāpasseva kammassa vipākena anayabyasanaŋ āpannā. Imināpi, bhante nāgasena, kāraņena bhaņāmi akusalaŋ yeva adhimattaŋ balavataraŋ, no tathā kusalan’ ti.

‘Suyyati, bhante nāgasena, imasmiŋ buddhasāsane kosalena raññā asadisadānaŋ dinnan’ ti? ‘Āma, mahārāja, suyyatī’ ti. ‘Api nu kho, bhante nāgasena, kosalarājā taŋ asadisaŋ dānaŋ datvā tatonidānaŋ kañci diţţhadhammikaŋ bhogaŋ vā yasaŋ vā sukhaŋ vā paţilabhī’ ti? ‘Na hi, mahārājā’ ti. ‘Yadi, bhante nāgasena, kosalarājā evarūpaŋ anuttaraŋ dānaŋ datvāpi na labhi tatonidānaŋ kañci diţţhadhammikaŋ bhogaŋ vā yasaŋ vā sukhaŋ vā, tena hi, bhante nāgasena, akusalaŋ yeva adhimattaŋ balavataraŋ, no tathā kusalan’ ti.

‘Parittattā, mahārāja, akusalaŋ khippaŋ pariņamati, vipulattā kusalaŋ dīghena kālena pariņamati, upamāyapi, mahārāja, etaŋ upaparikkhitabbaŋ. Yathā, mahārāja, aparante janapade kumudabhaņđikā nāma dhaññajāti māsalūnā antogehagatā hoti, sālayo chappañcamāsehi pariņamanti (p. 283) kiŋ panettha, mahārāja, antaraŋ ko viseso kumudabhaņđikāya ca sālīnañcā’ ti? ‘Parittattā, bhante, kumudabhaņđikāya, vipulattā ca sālīnaŋ. Sālayo, bhante nāgasena, rājārahā rājabhojanaŋ, kumudabhaņđikā dāsakammakarānaŋ bhojanan’ ti. ‘Evameva kho, mahārāja, parittattā akusalaŋ khippaŋ pariņamati, vipulattā kusalaŋ dīghena kālena pariņamatī’ ti.

‘Yaŋ tattha, bhante nāgasena, khippaŋ pariņamati, taŋ nāma loke adhimattaŋ balavataraŋ, tasmā akusalaŋ balavataraŋ, no tathā kusalaŋ. Yathā nāma, bhante nāgasena, yo koci yodho mahatimahāyuddhaŋ pavisitvā paţisattuŋ upakacchake gahetvā ākađđhitvā khippataraŋ sāmino upaneyya, so yodho loke samattho sūro nāma. Yo ca bhisakko khippaŋ sallaŋ uddharati rogamapaneti, so bhisakko cheko nāma. Yo gaņako sīghasīghaŋ gaņetvā khippaŋ dassayati, so gaņako cheko nāma. Yo mallo khippaŋ paţimallaŋ ukkhipitvā uttānakaŋ pāteti, so mallo samattho sūro nāma. Evameva kho, bhante nāgasena, yaŋ khippaŋ pariņamati kusalaŋ vā akusalaŋ vā, taŋ loke adhimattaŋ balavataran’ ti.

‘Ubhayampi taŋ, mahārāja, kammaŋ samparāyavedanīyameva, api ca kho akusalaŋ sāvajjatāya khaņena diţţhadhammavedanīyaŋ hoti, pubbakehi, mahārāja, khattiyehi ţhapito eso niyamo “yo pāņaŋ hanati, so daņđāraho …pe… yo adinnaŋ ādiyati …pe… yo paradāraŋ gacchati …pe… yo musā bhaņati …pe… yo gāmaŋ ghāteti …pe… yo panthaŋ dūseti …pe… yo nikatiŋ karoti …pe… yo vañcanaŋ karoti, so daņđāraho vadhitabbo chettabbo bhettabbo hantabbo” ti. Taŋ te upādāya vicinitvā vicinitvā daņđenti vadhenti chindanti bhindanti hananti ca, api nu, mahārāja, atthi kehici ţhapito niyamo “yo dānaŋ vā deti, sīlaŋ vā rakkhati, uposathakammaŋ vā karoti, tassa dhanaŋ vā yasaŋ vā dātabban” ti; api nu taŋ vicinitvā vicinitvā dhanaŋ vā yasaŋ vā denti, corassa katakammassa vadhabandhanaŋ viyā’ ti? ‘Na hi, bhante’ ti. ‘Yadi, mahārāja, dāyakānaŋ vicinitvā vicinitvā dhanaŋ vā yasaŋ vā dadeyyuŋ, kusalampi diţţhadhammavedanīyaŋ bhaveyya, yasmā ca kho, mahārāja, dāyake na vicinanti “dhanaŋ vā yasaŋ vā dassāmā” ti, tasmā kusalaŋ na diţţhadhammavedanīyaŋ. Iminā, mahārāja, kāraņena akusalaŋ diţţhadhammavedanīyaŋ, samparāyeva (p. 284) so adhimattaŋ balavataraŋ vedanaŋ vedayatī’ ti. ‘Sādhu, bhante nāgasena, tavādisena buddhimantena vinā neso pañho sunibbeţhiyo, lokikaŋ, bhante nāgasena, lokuttarena viññāpitan’ ti.

Kusalākusalabalavatarapañho tatiyo.

4. Pubbapetādisapañho
4. ‘Bhante nāgasena, ime dāyakā dānaŋ datvā pubbapetānaŋ ādisanti “idaŋ tesaŋ pāpuņātū” ti, api nu te kiñci tatonidānaŋ vipākaŋ paţilabhantī’ ti? ‘Keci, mahārāja, paţilabhanti, keci nappaţilabhantī’ ti. ‘Ke, bhante, paţilabhanti, ke nappaţilabhantī’ ti? ‘Nirayūpapannā, mahārāja, nappaţilabhanti, saggagatā nappaţilabhanti, tiracchānayonigatā nappaţilabhanti, catunnaŋ petānaŋ tayo petā nappaţilabhanti vantāsikā khuppipāsino nijjhāmataņhikā, labhanti petā paradattūpajīvino, tepi saramānā yeva labhantī’ ti.

‘Tena hi, bhante nāgasena, dāyakānaŋ dānaŋ visositaŋ hoti aphalaŋ, yesaŋ uddissa kataŋ yadi te nappaţilabhantī’ ti? ‘Na hi taŋ, mahārāja, dānaŋ aphalaŋ hoti avipākaŋ, dāyakā yeva tassa phalaŋ anubhavantī’ ti. ‘Tena hi, bhante nāgasena, kāraņena maŋ saññāpehī’ ti. ‘Idha, mahārāja, keci manussā macchamaŋsasurābhattakhajjakāni paţiyādetvā ñātikulaŋ gacchanti, yadi te ñātakā taŋ upāyanaŋ na sampaţiccheyyuŋ, api nu taŋ upāyanaŋ visositaŋ gaccheyya vinasseyya vā’ ti? ‘Na hi, bhante, sāmikānaŋ yeva taŋ hotī’ ti. ‘Evameva kho, mahārāja, dāyakā yeva tassa phalaŋ anubhavanti. Yathā pana mahārāja, puriso gabbhaŋ paviţţho asati purato nikkhamanamukhe kena nikkhameyyā’ ti. ‘Paviţţheneva bhante’ ti. ‘Evameva kho, mahārāja, dāyakā yeva tassa phalaŋ anubhavantī’ ti. ‘Hotu, bhante nāgasena, evametaŋ tathā sampaţicchāmi, dāyakā yeva tassa phalaŋ anubhavanti, na mayaŋ taŋ kāraņaŋ vilomemāti.

‘Bhante (p. 285) nāgasena, yadi imesaŋ dāyakānaŋ dinnadānaŋ pubbapetānaŋ pāpuņāti, te ca tassa vipākaŋ anubhavanti. Tena hi yo pāņātipātī luddo lohitapāņī paduţţhamanasankappo manusse ghātetvā dāruņaŋ kammaŋ katvā pubbapetānaŋ ādiseyya “imassa me kammassa vipāko pubbapetānaŋ pāpuņātū” ti, api nu tassa vipāko pubbapetānaŋ pāpuņātī’ ti? ‘Na hi, mahārājā’ ti.

‘Bhante nāgasena, ko tattha hetu kiŋ kāraņaŋ, yena kusalaŋ pāpuņāti akusalaŋ na pāpuņātī’ ti? ‘Neso, mahārāja, pañho pucchitabbo, mā ca tvaŋ, mahārāja, “visajjako atthī” ti apucchitabbaŋ pucchi, “kissa ākāso nirālambo, kissa gangā uddhammukhā na sandati, kissa ime manussā ca dijā ca dvipadā migā catuppadā” ti tampi maŋ tvaŋ pucchissasī’ ti. ‘Nāhaŋ taŋ, bhante nāgasena, vihesāpekkho pucchāmi, api ca nibbāhanatthāya sandehassa pucchāmi, bahū manussā loke vāmagāmino vicakkhukā, “kinti te otāraŋ na labheyyun” ti evāhaŋ taŋ pucchāmī’ ti. ‘Na sakkā, mahārāja, saha akatena ananumatena saha pāpaŋ kammaŋ saŋvibhajituŋ.

‘Yathā, mahārāja, manussā udakanibbāhanena udakaŋ suvidūrampi haranti, api nu, mahārāja, sakkā ghanamahāselapabbato nibbāhanena yathicchitaŋ haritun’ ti? ‘Na hi, bhante’ ti. ‘Evameva kho, mahārāja, sakkā kusalaŋ saŋvibhajituŋ, na sakkā akusalaŋ saŋvibhajituŋ. Yathā vā pana, mahārāja, sakkā telena padīpo jāletuŋ, api nu, mahārāja, sakkā udakena padīpo jāletun’ ti? ‘Na hi, bhante’ ti. ‘Evameva kho, mahārāja, sakkā kusalaŋ saŋvibhajituŋ, na sakkā akusalaŋ saŋvibhajituŋ. Yathā vā pana, mahārāja, kassakā taļākato udakaŋ nīharitvā dhaññaŋ paripācenti, api nu kho, mahārāja, sakkā mahāsamuddato udakaŋ nīharitvā dhaññaŋ paripācetun’ ti? ‘Na hi, bhante’ ti. ‘Evameva kho, mahārāja, sakkā kusalaŋ saŋvibhajituŋ, na sakkā akusalaŋ saŋvibhajitun’ ti.

‘Bhante nāgasena, kena kāraņena sakkā kusalaŋ saŋvibhajituŋ, na sakkā akusalaŋ saŋvibhajituŋ. Kāraņena maŋ saññāpehi, nāhaŋ andho anāloko (p. 286) sutvā vedissāmī’ ti. ‘Akusalaŋ, mahārāja, thokaŋ, kusalaŋ bahukaŋ, thokattā akusalaŋ kattāraŋ yeva pariyādiyati, bahukattā kusalaŋ sadevakaŋ lokaŋ ajjhottharatī’ ti. ‘Opammaŋ karohī’ ti.

‘Yathā, mahārāja, parittaŋ ekaŋ udakabindu pathaviyaŋ nipateyya, api nu kho taŋ, mahārāja, udakabindu dasapi dvādasapi yojanāni ajjhotthareyyā’ ti? ‘Na hi, bhante, yattha taŋ udakabindu nipatitaŋ, tattheva pariyādiyatī’ ti. ‘Kena kāraņena, mahārājā’ ti? ‘Parittattā, bhante, udakabindussā’ ti. ‘Evameva kho, mahārāja, parittaŋ akusalaŋ parittattā kattāraŋ yeva pariyādiyati, na sakkā saŋvibhajituŋ.

‘Yathā vā pana, mahārāja, mahatimahāmegho abhivasseyya tappayanto dharaņitalaŋ, api nu kho so, mahārāja, mahāmegho samantato otthareyyā’ ti. ‘Āma, bhante, pūrayitvā so mahāmegho sobbhasara saritasākhākandarapadaradahataļāka udapānapokkharaņiyo dasapi dvādasapi yojanāni ajjhotthareyyā’ ti. ‘Kena kāraņena, mahārājā’ ti? ‘Mahantattā, bhante, meghassā’ ti. ‘Evameva kho, mahārāja, kusalaŋ bahukaŋ, bahukattā sakkā devamanussehipi saŋvibhajitun’ ti.

‘Bhante nāgasena, kena kāraņena akusalaŋ thokaŋ kusalaŋ bahutaran’ ti? ‘Idha, mahārāja, yo koci dānaŋ deti, sīlaŋ samādiyati, uposathakammaŋ karoti, so haţţho pahaţţho hasito pamudito pasannamānaso vedajāto hoti, tassa aparāparaŋ pīti uppajjati, pītimanassa bhiyyo bhiyyo kusalaŋ pavađđhati.

‘Yathā, mahārāja, udapāne bahusalilasampuņņe ekena desena udakaŋ paviseyya, ekena nikkhameyya, nikkhamantepi aparāparaŋ uppajjati, na sakkā hoti khayaŋ pāpetuŋ. Evameva kho mahārāja, kusalaŋ bhiyyo bhiyyo pavađđhati. Vassasatepi ce, mahārāja, puriso kataŋ kusalaŋ āvajjeyya, āvajjite āvajjite bhiyyo bhiyyo kusalaŋ pavađđhati. Tassa taŋ kusalaŋ sakkā hoti yathicchakehi saddhiŋ saŋvibhajituŋ, idamettha, mahārāja, kāraņaŋ, yena kāraņena kusalaŋ bahutaraŋ.

‘Akusalaŋ (p. 287) pana, mahārāja, karonto pacchā vippaţisārī hoti, vippaţisārino cittaŋ paţilīyati paţikuţati paţivattati na sampasārīyati socati tappati hāyati khīyati na parivađđhati tattheva pariyādiyati. Yathā, mahārāja, sukkhāya nadiyā mahāpuļināya unnatāvanatāya kuţilasankuţilāya uparito parittaŋ udakaŋ āgacchantaŋ hāyati khīyati na parivađđhati tattheva pariyādiyati. Evameva kho, mahārāja, akusalaŋ karontassa cittaŋ paţilīyati paţikuţati paţivattati na sampasārīyati socati tappati hāyati khīyati na parivađđhati tattheva pariyādiyati, idamettha, mahārāja, kāraņaŋ, yena kāraņena akusalaŋ thokan’ ti. ‘Sādhu, bhante nāgasena, evametaŋ tathā sampaţicchāmī’ ti.

Pubbapetādisapañho catuttho.

5. Supinapañho
5. ‘Bhante nāgasena, imasmiŋ loke naranāriyo supinaŋ passanti kalyāņampi pāpakampi, diţţhapubbampi adiţţhapubbampi, katapubbampi akatapubbampi, khemampi sabhayampi, dūrepi santikepi, bahuvidhānipi anekavaņņasahassāni dissanti, kiñcetaŋ supinaŋ nāma, ko cetaŋ passatī’ ti? ‘Nimittametaŋ, mahārāja, supinaŋ nāma, yaŋ cittassa āpāta mupagacchati. Chayime, mahārāja, supinaŋ passanti, vātiko supinaŋ passati, pittiko supinaŋ passati, semhiko supinaŋ passati, devatūpasaŋhārato supinaŋ passati, samudāciņņato supinaŋ passati, pubbanimittato supinaŋ passati, tatra, mahārāja, yaŋ pubbanimittato supinaŋ passati, taŋ yeva saccaŋ, avasesaŋ micchā’ ti.

‘Bhante nāgasena, yo pubbanimittato supinaŋ passati, kiŋ tassa cittaŋ sayaŋ gantvā taŋ nimittaŋ vicināti, taŋ vā nimittaŋ cittassa āpātamupagacchati, añño vā āgantvā tassa ārocetī’ ti? ‘Na, mahārāja, tassa cittaŋ sayaŋ gantvā taŋ nimittaŋ vicināti, nāpi añño koci āgantvā tassa āroceti, atha kho taŋ yeva nimittaŋ cittassa āpātamupagacchati. Yathā, mahārāja, ādāso na sayaŋ kuhiñci gantvā chāyaŋ vicināti, nāpi añño koci (p. 288) chāyaŋ ānetvā ādāsaŋ āropeti, atha kho yato kutoci chāyā āgantvā ādāsassa āpātamupagacchati, evameva kho, mahārāja, na tassa cittaŋ sayaŋ gantvā taŋ nimittaŋ vicināti, nāpi añño koci āgantvā āroceti, atha kho yato kutoci nimittaŋ āgantvā cittassa āpātamupagacchatī’ ti.

‘Bhante nāgasena, yaŋ taŋ cittaŋ supinaŋ passati, api nu taŋ cittaŋ jānāti “evaŋ nāma vipāko bhavissati khemaŋ vā bhayaŋ vā” ti? ‘Na hi, mahārāja, taŋ cittaŋ jānāti “evaŋvipāko bhavissati khemaŋ vā bhayaŋ vā” ti, nimitte pana uppanne aññesaŋ katheti, tato te atthaŋ kathentī’ ti.

‘Ingha, bhante nāgasena, kāraņaŋ me dassehī’ ti. ‘Yathā, mahārāja, sarīre tilakā pīļakā daddūni uţţhahanti lābhāya vā alābhāya vā, yasāya vā ayasāya vā, nindāya vā pasaŋsāya vā, sukhāya vā dukkhāya vā, api nu tā, mahārāja, pīļakā jānitvā uppajjanti “imaŋ nāma mayaŋ atthaŋ nipphādessāmā”‘ ti? ‘Na hi, bhante, yādise tā okāse pīļakā sambhavanti, tattha tā pīļakā disvā nemittakā byākaronti “evaŋ nāma vipāko bhavissatī”‘ ti. ‘Evameva kho, mahārāja, yaŋ taŋ cittaŋ supinaŋ passati, na taŋ cittaŋ jānāti “evaŋ nāma vipāko bhavissati khemaŋ vā bhayaŋ vā” ti, nimitte pana uppanne aññesaŋ katheti, tato te atthaŋ kathentī’ ti.

‘Bhante nāgasena, yo supinaŋ passati, so niddāyanto, udāhu jāgaranto passatī’ ti? ‘Yo so, mahārāja, supinaŋ passati, na so niddāyanto passati, nāpi jāgaranto passati. Api ca okkante middhe asampatte bhavange etthantare supinaŋ passati. Middhasamārūļhassa, mahārāja, cittaŋ bhavangagataŋ hoti, bhavangagataŋ cittaŋ nappavattati, appavattaŋ cittaŋ sukhadukkhaŋ nappajānāti, appaţivijānantassa supino na hoti, pavattamāne citte supinaŋ passati.

‘Yathā, mahārāja, timire andhakāre appabhāse suparisuddhepi ādāse chāyā na dissati evameva kho, mahārāja, middhasamārūļhe citte bhavangagate tiţţhamānepi sarīre cittaŋ appavattaŋ hoti, appavatte citte supinaŋ na passati (p. 289) Yathā, mahārāja, ādāso, evaŋ sarīraŋ daţţhabbaŋ; yathā andhakāro, evaŋ middhaŋ daţţhabbaŋ; yathā āloko, evaŋ cittaŋ daţţhabbaŋ.

‘Yathā vā pana, mahārāja, mahikotthaţassa sūriyassa pabhā na dissati santā yeva sūriyarasmi appavattā hoti, appavattāya sūriyarasmiyā āloko na hoti, evameva kho, mahārāja, middhasamārūļhassa cittaŋ bhavangagataŋ hoti, bhavangagataŋ cittaŋ nappavattati, appavatte citte supinaŋ na passati. Yathā, mahārāja, sūriyo, evaŋ sarīraŋ daţţhabbaŋ; yathā mahikottharaņaŋ, evaŋ middhaŋ daţţhabbaŋ; yathā sūriyarasmi, evaŋ cittaŋ daţţhabbaŋ.

‘Dvinnaŋ, mahārāja, santepi sarīre cittaŋ appavattaŋ hoti, middhasamārūļhassa bhavangagatassa santepi sarīre cittaŋ appavattaŋ hoti, nirodhasamāpannassa santepi sarīre cittaŋ appavattaŋ hoti, jāgarantassa, mahārāja, cittaŋ lolaŋ hoti vivaţaŋ pākaţaŋ anibaddhaŋ, evarūpassa citte nimittaŋ āpātaŋ na upeti. Yathā, mahārāja, purisaŋ vivaţaŋ pākaţaŋ akiriyaŋ arahassaŋ rahassakāmā parivajjenti, evameva kho, mahārāja, jāgarantassa dibbo attho āpātaŋ na upeti, tasmā jāgaranto supinaŋ na passati. Yathā vā pana, mahārāja, bhikkhuŋ bhinnājīvaŋ anācāraŋ pāpamittaŋ dussīlaŋ kusītaŋ hīnavīriyaŋ kusalā bodhipakkhiyā dhammā āpātaŋ na upenti, evameva kho, mahārāja, jāgarantassa dibbo attho āpātaŋ na upeti, tasmā jāgaranto supinaŋ na passatī’ ti.

‘Bhante nāgasena, atthi middhassa ādimajjhapariyosānan’ ti? ‘Āma, mahārāja, atthi middhassa ādimajjhapariyosānan’ ti. ‘Katamaŋ ādi, katamaŋ majjhaŋ, katamaŋ pariyosānan’ ti? ‘Yo, mahārāja, kāyassa onāho pariyonāho dubbalyaŋ mandatā akammaññatā kāyassa, ayaŋ middhassa ādi; yo, mahārāja, kapiniddāpareto vokiņņakaŋ jaggati, idaŋ middhassa majjhaŋ; bhavangagati pariyosanaŋ. Majjhūpagato, mahārāja, kapiniddāpareto supinaŋ passati. Yathā, mahārāja, koci yatacārī samāhitacitto ţhitadhammo acalabuddhi pahīnakotūhalasaddaŋ vanamajjhogāhitvā sukhumaŋ atthaŋ cintayati, na ca so tattha middhaŋ okkamati, so tattha samāhito ekaggacitto sukhumaŋ atthaŋ paţivijjhati, evameva kho, mahārāja, jāgaro na middhasamāpanno (p. 290) majjhūpagato kapiniddāpareto supinaŋ passati. Yathā, mahārāja, kotūhalasaddo, evaŋ jāgaraŋ daţţhabbaŋ; yathā vivittaŋ vanaŋ, evaŋ kapiniddāpareto daţţhabbo yathā so kotūhalasaddaŋ ohāya middhaŋ vivajjetvā majjhattabhūto sukhumaŋ atthaŋ paţivijjhati, evaŋ jāgaro na middhasamāpanno kapiniddāpareto supinaŋ passatī’ ti. ‘Sādhu, bhante nāgasena, evametaŋ tathā sampaţicchāmī’ ti.

Supinapañho pañcamo.

6. Akālamaraņapañho
6. ‘Bhante nāgasena, ye te sattā maranti, sabbe te kāle yeva maranti, udāhu akālepi marantī’ ti? ‘Atthi, mahārāja, kālepi maraņaŋ, atthi akālepi maraņan’ ti.

‘Bhante nāgasena, ke kāle maranti, ke akāle marantī’ ti? ‘Diţţhapubbā pana, mahārāja, tayā ambarukkhā vā jamburukkhā vā, aññasmā vā pana phalarukkhā phalāni patantāni āmāni ca pakkāni cā’ ti? ‘Āma, bhante’ ti. ‘Yāni tāni, mahārāja, phalāni rukkhato patanti, sabbāni tāni kāle yeva patanti, udāhu akālepī’ ti? ‘Yāni tāni, bhante nāgasena, phalāni paripakkāni vilīnāni patanti, sabbāni tāni kāle patanti. Yāni pana tāni avasesāni phalāni tesu kānici kimividdhāni patanti, kānici laguļahatāni patanti, kānici vātappahatāni patanti, kānici antopūtikāni hutvā patanti, sabbāni tāni akāle patantī’ ti. ‘Evameva kho, mahārāja, ye te jarāvegahatā maranti, te yeva kāle maranti, avasesā keci kammappaţibāļhā maranti, keci gatippaţibāļhā maranti, keci kiriyappaţibāļhā marantī’ ti.

‘Bhante nāgasena, ye te kammappaţibāļhā maranti, yepi te gatippaţibāļhā maranti, yepi te kiriyappaţibāļhā maranti, yepi te jarāvegappaţibāļhā maranti, sabbe te kāle yeva maranti, yopi mātukucchigato marati, so tassa kālo, kāle yeva so marati. Yopi vijātaghare marati, so tassa kālo sopi kāle yeva marati. Yopi māsiko (p. 291) marati …pe… yopi vassasatiko marati, so tassa kālo, kāle yeva so marati, tena hi, bhante nāgasena, akāle maraņaŋ nāma na hoti, ye keci maranti, sabbe te kāle yeva marantī’ ti.

‘Sattime mahārāja, vijjamānepi uttariŋ āyusmiŋ akāle maranti. Katame satta? Jighacchito, mahārāja, bhojanaŋ alabhamāno upahatabbhantaro vijjamānepi uttariŋ āyusmiŋ akāle marati, pipāsito, mahārāja, pānīyaŋ alabhamāno parisukkhahadayo vijjamānepi uttariŋ āyusmiŋ akāle marati, ahinā daţţho, mahārāja, visavegābhihato tikicchakaŋ alabhamāno vijjamānepi uttariŋ āyusmiŋ akāle marati, visamāsito, mahārāja, đayhantesu angapaccangesu agadaŋ alabhamāno vijjamānepi uttariŋ āyusmiŋ akāle marati, aggigato, mahārāja, jhāyamāno nibbāpanaŋ alabhamāno vijjamānepi uttariŋ āyusmiŋ akāle marati, udakagato, mahārāja, patiţţhaŋ alabhamāno vijjamānepi uttariŋ āyusmiŋ akāle marati, sattihato, mahārāja, ābādhiko bhisakkaŋ alabhamāno vijjamānepi uttariŋ āyusmiŋ akāle marati, ime kho, mahārāja, satta vijjamānepi uttariŋ āyusmiŋ akāle maranti. Tatrāpāhaŋ, mahārāja, ekaŋsena vadāmi.

‘Aţţhavidhena, mahārāja, sattānaŋ kālankiriyā hoti, vātasamuţţhānena pittasamuţţhānena semhasamuţţhānena sannipātikena utuvipariņāmena visamaparihārena opakkamikena kammavipākena, mahārāja, sattānaŋ kālankiriyā hoti. Tatra, mahārāja, yadidaŋ kammavipākena kālankiriyā, sā yeva tattha sāmayikā kālankiriyā, avasesā asāmayikā kālankiriyāti. Bhavati ca–


‘“Jighacchāya pipāsāya, ahidaţţhā visena ca;


Aggi-udakasattīhi, akāle tattha mīyati.


Vātapittena semhena, sannipātenutūhi ca.


Visamopakkamakammehi, akāle tattha mīyatī” ti.

‘Keci (p. 292) mahārāja, sattā pubbe katena tena tena akusalakammavipākena maranti. Idha, mahārāja, yo pubbe pare jighacchāya māreti, so bahūni vassasatasahassāni jighacchāya paripīļito chāto parikilanto sukkhamilātahadayo bubhukkhito visukkhito jhāyanto abbhantaraŋ pariđayhanto jighacchāya yeva marati daharopi majjhimopi mahallakopi, idampi tassa sāmayikamaraņaŋ.

‘Yo pubbe pare pipāsāya māreti, so bahūni vassasatasahassāni peto hutvā nijjhāmataņhiko samāno lūkho kiso parisukkhitahadayo pipāsāya yeva marati daharopi majjhimopi mahallakopi, idampi tassa sāmayikamaraņaŋ.

‘Yo pubbe pare ahinā đaŋsāpetvā māreti, so bahūni vassasatasahassāni ajagaramukheneva ajagaramukhaŋ kaņhasappamukheneva kaņhasappamukhaŋ parivattitvā tehi khāyitakhāyito ahīhi daţţho yeva marati daharopi majjhimopi mahallakopi, idampi tassa sāmayikamaraņaŋ.

‘Yo pubbe pare visaŋ datvā māreti, so bahūni vassasatasahassāni đayhantehi angapaccangehi bhijjamānena sarīrena kuņapagandhaŋ vāyanto viseneva marati daharopi majjhimopi mahallakopi, idampi tassa sāmayikamaraņaŋ.

‘Yo pubbe pare agginā māreti, so bahūni vassasatasahassāni angārapabbateneva angārapabbataŋ yamavisayeneva yamavisayaŋ parivattitvā dađđhavidađđhagatto agginā yeva marati daharopi majjhimopi malallakopi, idampi tassa sāmayikamaraņaŋ.

‘Yo pubbe pare udakena māreti, so bahūni vassasatasahassāni hataviluttabhaggadubbalagatto khubbhitacitto udakeneva marati daharopi majjhimopi mahallakopi, idampi tassa sāmayikamaraņaŋ.

‘Yo pubbe pare sattiyā māreti, so bahūni vassasatasahassāni chinnabhinnakoţţitavikoţţito sattimukhasamāhato sattiyā yeva marati daharopi majjhimopi mahallakopi, idampi tassa sāmayikamaraņaŋ’.

‘Bhante (p. 293) nāgasena, akāle maraņaŋ atthīti yaŋ vadeti, ingha me tvaŋ tattha kāraņaŋ atidisāti’. ‘Yathā, mahārāja, mahatimahā-aggikkhandho ādinnatiņakaţţhasākhāpalāso pariyādinnabhakkho upādānasankhayā nibbāyati, so aggi vuccati “anītiko anupaddavo samaye nibbuto nāmā” ti, evameva kho, mahārāja, yo koci bahūni divasasahassāni jīvitvā jarājiņņo āyukkhayā anītiko anupaddavo marati, so vuccati “samaye maraņamupagato” ti.

‘Yathā vā pana, mahārāja, mahatimahā-aggikkhandho ādinnatiņakaţţhasākhāpalāso assa, taŋ apariyādinne yeva tiņakaţţhasākhāpalāse mahatimahāmegho abhippavassitvā nibbāpeyya, api nu kho, mahārāja, mahā-aggikkhandho samaye nibbuto nāma hotī’ ti? ‘Na hi, bhante’ ti. ‘Kissa pana so, mahārāja, pacchimo aggikkhandho purimakena aggikkhandhena samasamagatiko nāhosī’ ti? ‘Āgantukena, bhante, meghena paţipīļito so aggikkhandho asamaye nibbuto’ ti. Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā pittasamuţţhānena vā semhasamuţţhānena vā sannipātikena vā utupariņāmajena vā visamaparihārajena vā opakkamikena vā jighacchāya vā pipāsāya vā sappadaţţhena vā visamāsitena vā agginā vā udakena vā sattivegappaţipīļito vā akāle marati. Idamettha, mahārāja, kāraņaŋ, yena kāraņena akāle maraņaŋ atthi.

‘Yathā vā pana, mahārāja, gagane mahatimahāvalāhako uţţhahitvā ninnañca thalañca paripūrayanto abhivassati, so vuccati “megho anītiko anupaddavo vassatī” ti. Evameva kho, mahārāja, yo koci ciraŋ jīvitvā jarājiņņo āyukkhayā anītiko anupaddavo marati, so vuccati “samaye maraņamupagato” ti.

‘Yathā vā pana, mahārāja, gagane mahatimahāvalāhako uţţhahitvā antarāyeva mahatā vātena abbhatthaŋ gaccheyya, api nu kho so, mahārāja, mahāvalāhako samaye vigato nāma hotī’ ti? ‘Na hi, bhante’ ti. ‘Kissa pana so, mahārāja, pacchimo valāhako purimena valāhakena samasamagatiko nāhosī’ ti? ‘Āgantukena, bhante, vātena paţipīļito so valāhako asamayappatto yeva vigato’ ti (p. 294) ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā akāle marati. Idamettha, mahārāja, kāraņaŋ, yena kāraņena akāle maraņaŋ atthīti.

‘Yathā vā pana, mahārāja, balavā āsīviso kupito kiñcideva purisaŋ đaŋseyya, tassa taŋ visaŋ anītikaŋ anupaddavaŋ maraņaŋ pāpeyya, taŋ visaŋ vuccati “anītikamanupaddavaŋ koţigatan” ti. Evameva kho, mahārāja, yo koci ciraŋ jīvitvā jarājiņņo āyukkhayā anītiko anupaddavo marati, so vuccati “anītiko anupaddavo jīvitakoţigato sāmayikaŋ maraņamupagato” ti.

‘Yathā vā pana, mahārāja, balavatā āsīvisena daţţhassa antarāyeva āhituņđiko agadaŋ datvā avisaŋ kareyya, api nu kho taŋ, mahārāja, visaŋ samaye vigataŋ nāma hotī’ ti? ‘Na hi bhante’ ti. ‘Kissa pana taŋ, mahārāja, pacchimaŋ visaŋ purimakena visena samasamagatikaŋ nāhosī’ ti? ‘Āgantukena, bhante, agadena paţipīļitaŋ visaŋ akoţigataŋ yeva vigatan’ ti. ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā akāle marati. Idamettha, mahārāja, kāraņaŋ, yena kāraņena akāle maraņaŋ atthīti.

‘Yathā vā pana, mahārāja, issāso saraŋ pāteyya, sace so saro yathāgatigamanapathamatthakaŋ gacchati, so saro vuccati “anītiko anupaddavo yathāgatigamanapathamatthakaŋ gato nāmā” ti. Evameva kho, mahārāja, yo koci ciraŋ jīvitvā jarājiņņo āyukkhayā anītiko anupaddavo marati, so vuccati “anītiko anupaddavo samaye maraņamupagato” ti.

‘Yathā vā pana, mahārāja, issāso saraŋ pāteyya, tassa taŋ saraŋ tasmiŋ yeva khaņe koci gaņheyya, api nu kho so, mahārāja, saro yathāgatigamanapathamatthakaŋ gato nāma hotī’ ti? ‘Na hi, bhante’ ti. ‘Kissa pana so, mahārāja, pacchimo saro purimakena sarena samasamagatiko nāhosī’ ti? ‘Āgantukena, bhante, gahaņena tassa sarassa (p. 295) gamanaŋ upacchinnan’ ti. ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā akāle marati. Idamettha, mahārāja, kāraņaŋ, yena kāraņena akāle maraņaŋ atthīti.

‘Yathā vā pana, mahārāja, yo koci lohamayaŋ bhājanaŋ ākoţeyya, tassa ākoţanena saddo nibbattitvā yathāgatigamanapathamatthakaŋ gacchati, so saddo vuccati “anītiko anupaddavo yathāgatigamanapathamatthakaŋ gato nāmā” ti. Evameva kho, mahārāja, yo koci bahūni divasasahassāni jīvitvā jarājiņņo āyukkhayā anītiko anupaddavo marati, so vuccati “anītiko anupaddavo samaye maraņamupāgato” ti.

‘Yathā vā pana, mahārāja, yo koci lohamayaŋ bhājanaŋ ākoţeyya, tassa ākoţanena saddo nibbatteyya, nibbatte sadde adūragate koci āmaseyya, saha āmasanena saddo nirujjheyya api nu kho so, mahārāja, saddo yathāgatigamanapathamatthakaŋ gato nāma hotī’ ti? ‘Na hi, bhante’ ti. ‘Kissa pana, mahārāja, pacchimo saddo purimakena saddena samasamagatiko nāhosī’ ti? ‘Āgantukena, bhante, āmasanena so saddo uparato’ ti ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā akāle marati. Idamettha mahārāja kāraņaŋ, yena kāraņena akāle maraņaŋ atthīti.

‘Yathā vā pana, mahārāja, khette suvirūļhaŋ dhaññabījaŋ sammā pavattamānena vassena otatavitata-ākiņņabahuphalaŋ hutvā sassuţţhānasamayaŋ pāpuņāti, taŋ dhaññaŋ vuccati “anītikamanupaddavaŋ samayasampattaŋ nāma hotī” ti. Evameva kho, mahārāja, yo koci bahūni divasasahassāni jīvitvā jarājiņņo āyukkhayā anītiko anupaddavo marati, so vuccati “anītiko anupaddavo samaye maraņamupagato” ti.

‘Yathā vā pana, mahārāja, khette suvirūļhaŋ dhaññabījaŋ udakena vikalaŋ mareyya, api nu kho taŋ, mahārāja, dhaññaŋ asamayasampattaŋ nāma hotī’ ti? ‘Na (p. 296) hi, bhante’ ti. ‘Kissa pana taŋ, mahārāja, pacchimaŋ dhaññaŋ purimakena dhaññena samasamagatikaŋ nāhosī’ ti? ‘Āgantukena, bhante, uņhena paţipīļitaŋ taŋ dhaññaŋ matan’ ti. ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā akāle marati. Idamettha, mahārāja, kāraņaŋ, yena kāraņena akāle maraņaŋ atthīti.

‘Sutapubbaŋ pana tayā, mahārāja, “sampannataruņasassaŋ kimayo uţţhahitvā samūlaŋ nāsentī”‘ ti? ‘Sutapubbañceva taŋ, bhante, amhehi diţţhapubbañcā’ ti. ‘Kiŋ nu kho taŋ, mahārāja, sassaŋ kāle naţţhaŋ, udāhu akāle naţţhan’ ti? ‘Akāle, bhante, yadi kho taŋ, bhante, sassaŋ kimayo na khādeyyuŋ, sassuddharaņasamayaŋ pāpuņeyyā’ ti. ‘Kiŋ pana, mahārāja, āgantukena upaghātena sassaŋ vinassati, nirupaghātaŋ sassaŋ sassuddharaņasamayaŋ pāpuņātī’ ti? ‘Āma, bhante’ ti. ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā …pe… sattivegappaţipīļito vā marati. Idamettha, mahārāja, kāraņaŋ, yena kāraņena akāle maraņaŋ atthīti.

‘Sutapubbaŋ pana tayā, mahārāja, “sampanne sasse phalabhāranamite mañcaritapatte karakavassaŋ nāma vassajāti nipatitvā vināseti aphalaŋ karotī” ti? ‘Sutapubbañceva taŋ, bhante, amhehi diţţhapubbañcā’ ti. ‘Api nu kho taŋ, mahārāja, sassaŋ kāle naţţhaŋ, udāhu akāle naţţhan’ ti? ‘Akāle, bhante, yadi kho taŋ, bhante, sassaŋ karakavassaŋ na vasseyya sassuddharaņasamayaŋ pāpuņeyyā’ ti. ‘Kiŋ pana, mahārāja, āgantukena upaghātena sassaŋ vinassati, nirupaghātaŋ sassaŋ sassuddharaņasamayaŋ pāpuņātī’ ti? ‘Āma, bhante’ ti. ‘Evameva kho, mahārāja, yo koci akāle marati, so āgantukena rogena paţipīļito vātasamuţţhānena vā pittasamuţţhānena vā semhasamuţţhānena vā sannipātikena vā utupariņāmajena vā visamaparihārajena vā opakkamikena vā jighacchāya vā pipāsāya vā sappadaţţhena vā visamāsitena vā agginā vā udakena vā sattivegappaţipīļito vā akāle marati. Yadi pana āgantukena rogena paţipīļito na bhaveyya, samayeva maraņaŋ pāpuņeyya. Idamettha, mahārāja, kāraņaŋ, yena kāraņena akāle maraņaŋ atthī’ ti.

‘Acchariyaŋ (p. 297) bhante nāgasena, abbhutaŋ bhante nāgasena, sudassitaŋ kāraņaŋ, sudassitaŋ opammaŋ akāle maraņassa paridīpanāya, “atthi akāle maraņan” ti uttānīkataŋ pākaţaŋ kataŋ vibhūtaŋ kataŋ, acittavikkhittakopi, bhante nāgasena, manujo ekamekenapi tāva opammena niţţhaŋ gaccheyya “atthi akāle maraņan” ti kiŋ pana manujo sacetano? Paţhamopammenevāhaŋ, bhante, saññatto “atthi akāle maraņan” ti, api ca aparāparaŋ nibbāhanaŋ sotukāmo na sampaţicchin’ ti.

Akālamaraņapañho chaţţho.

7. Cetiyapāţihāriyapañho
7. ‘Bhante nāgasena, sabbesaŋ parinibbutānaŋ cetiye pāţihīraŋ hoti, udāhu ekaccānaŋ yeva hotī’ ti? ‘Ekaccānaŋ, mahārāja, hoti, ekaccānaŋ na hotī’ ti. ‘Katamesaŋ, bhante, hoti, katamesaŋ na hotī’ ti? ‘ tiņņannaŋ, mahārāja, aññatarassa adhiţţhānā parinibbutassa cetiye pāţihīraŋ hoti. Katamesaŋ tiņņannaŋ? Idha, mahārāja, arahā devamanussānaŋ anukampāya tiţţhantova adhiţţhāti “evaŋnāma cetiye pāţihīraŋ hotū” ti, tassa adhiţţhānavasena cetiye pāţihīraŋ hoti, evaŋ arahato adhiţţhānavasena parinibbutassa cetiye pāţihīraŋ hoti.

‘Puna caparaŋ, mahārāja, devatā manussānaŋ anukampāya parinibbutassa cetiye pāţihīraŋ dassenti “iminā pāţihīrena saddhammo niccasampaggahito bhavissati, manussā ca pasannā kusalena abhivađđhissantī” ti, evaŋ devatānaŋ adhiţţhānavasena parinibbutassa cetiye pāţihīraŋ hoti.

‘Puna caparaŋ, mahārāja, itthī vā puriso vā saddho pasanno paņđito byatto medhāvī buddhisampanno yoniso cintayitvā gandhaŋ vā mālaŋ vā dussaŋ vā aññataraŋ vā kiñci adhiţţhahitvā cetiye ukkhipati “evaŋnāma hotū” ti, tassapi adhiţţhānavasena parinibbutassa cetiye pāţihīraŋ hoti, evaŋ manussānaŋ adhiţţhānavasena parinibbutassa cetiye pāţihīraŋ hoti.

‘Imesaŋ (p. 298) kho, mahārāja, tiņņannaŋ aññatarassa adhiţţhānavasena parinibbutassa cetiye pāţihīraŋ hoti.

‘Yadi, mahārāja, tesaŋ adhiţţhānaŋ na hoti, khīņāsavassapi chaļabhiññassa cetovasippattassa cetiye pāţihīraŋ na hoti, asatipi mahārāja, pāţihīre caritaŋ disvā suparisuddhaŋ okappetabbaŋ niţţhaŋ gantabbaŋ saddahitabbaŋ “suparinibbuto ayaŋ buddhaputto”‘ ti. ‘Sādhu, bhante nāgasena, evametaŋ tathā sampaţicchāmī’ ti.

Cetiyapāţihāriyapañho sattamo.

8. Dhammābhisamayapañho
8. ‘Bhante nāgasena, ye te sammā paţipajjanti, tesaŋ sabbesaŋ yeva dhammābhisamayo hoti, udāhu kassaci na hotī’ ti? ‘Kassaci, mahārāja, hoti, kassaci na hotī’ ti. ‘Kassa bhante hoti, kassa na hotī’ ti? ‘ tiracchānagatassa, mahārāja, suppaţipannassāpi dhammābhisamayo na hoti, pettivisayūpapannassa …pe… micchādiţţhikassa …pe… kuhakassa …pe… mātughātakassa …pe… pitughātakassa …pe… arahantaghātakassa …pe… sanghabhedakassa …pe… lohituppādakassa …pe… theyyasaŋvāsakassa …pe… titthiyapakkantassa …pe… bhikkhunidūsakassa …pe… terasannaŋ garukāpattīnaŋ aññataraŋ āpajjitvā avuţţhitassa …pe… paņđakassa …pe… ubhatobyañjanakassa suppaţipannassāpi dhammābhisamayo na hoti …pe… yopi manussadaharako ūnakasattavassiko, tassa suppaţipannassāpi dhammābhisamayo na hoti. Imesaŋ kho, mahārāja, soļasannaŋ puggalānaŋ suppaţipannānampi dhammābhisamayo na hotī’ ti.

‘Bhante nāgasena, ye te pannarasa puggalā viruddhā yeva, tesaŋ dhammābhisamayo hotu vā mā vā hotu, atha kena kāraņena manussadaharakassa ūnakasattavassikassa suppaţipannassāpi dhammābhisamayo na hoti? Ettha tāva pañho bhavati “nanu nāma daharakassa na rāgo hoti, na doso hoti, na moho hoti, na māno hoti, na micchādiţţhi hoti, na arati hoti, na kāmavitakko hoti, amissito kilesehi, so nāma daharako yutto ca patto ca arahati ca cattāri saccāni ekapaţivedhena paţivijjhitun”‘ ti.

‘Taññevettha mahārāja, kāraņaŋ, yenāhaŋ kāraņena bhaņāmi (p. 299) “ūnakasattavassikassa suppaţipannassāpi dhammābhisamayo na hotī” ti. Yadi, mahārāja, ūnakasattavassiko rajanīye rajjeyya, dussanīye dusseyya, mohanīye muyheyya, madanīye majjeyya, diţţhiŋ vijāneyya, ratiñca aratiñca vijāneyya, kusalākusalaŋ vitakkeyya, bhaveyya tassa dhammābhisamayo, api ca, mahārāja, ūnakasattavassikassa cittaŋ abalaŋ dubbalaŋ parittaŋ appaŋ thokaŋ mandaŋ avibhūtaŋ, asankhatā nibbānadhātu garukā bhārikā vipulā mahatī. Ūnakasattavassiko, mahārāja, tena dubbalena cittena parittakena mandena avibhūtena na sakkoti garukaŋ bhārikaŋ vipulaŋ mahatiŋ asankhataŋ nibbānadhātuŋ paţivijjhituŋ.

‘Yathā, mahārāja, sinerupabbatarājā garuko bhāriko vipulo mahanto, api nu kho taŋ, mahārāja, puriso attano pākatikena thāmabalavīriyena sakkuņeyya sinerupabbatarājānaŋ uddharitun’ ti? ‘Na hi, bhante’ ti. ‘Kena kāraņena mahārājā’ ti? ‘Dubbalattā, bhante, purisassa, mahantattā sinerupabbatarājassā’ ti. ‘Evameva kho, mahārāja, ūnakasattavassikassa cittaŋ abalaŋ dubbalaŋ parittaŋ appaŋ thokaŋ mandaŋ avibhūtaŋ, asankhatā nibbānadhātu garukā bhārikā vipulā mahatī. Ūnakasattavassiko tena dubbalena cittena parittena mandena avibhūtena na sakkoti garukaŋ bhārikaŋ vipulaŋ mahatiŋ asankhataŋ nibbānadhātuŋ paţivijjhituŋ, tena kāraņena ūnakasattavassikassa suppaţipannassāpi dhammābhisamayo na hoti.

‘Yathā vā pana, mahārāja, ayaŋ mahāpathavī dīghā āyatā puthulā vitthatā visālā vitthiņņā vipulā mahantā, api nu kho taŋ, mahārāja, mahāpathaviŋ sakkā parittakena udakabindukena temetvā udakacikkhallaŋ kātun’ ti? ‘Na hi, bhante’ ti. ‘Kena kāraņena, mahārājā’ ti? ‘Parittattā, bhante, udakabindussa, mahantattā mahāpathaviyā’ ti. ‘Evameva kho, mahārāja, ūnakasattavassikassa cittaŋ abalaŋ dubbalaŋ parittaŋ appaŋ thokaŋ mandaŋ avibhūtaŋ, asankhatā nibbānadhātu dīghā āyatā puthulā vitthatā visālā vitthiņņā vipulā mahantā. Ūnakasattavassiko tena dubbalena cittena parittakena mandena avibhūtena na sakkoti mahatiŋ asankhataŋ nibbānadhātuŋ (p. 300) paţivijjhituŋ, tena kāraņena ūnakasattavassikassa suppaţipannassāpi dhammābhisamayo na hoti.

‘Yathā vā pana, mahārāja, abaladubbalaparitta-appathokamandaggi bhaveyya, api nu kho, mahārāja, tāvatakena mandena agginā sakkā sadevake loke andhakāraŋ vidhamitvā ālokaŋ dassetun’ ti? ‘Na hi, bhante’ ti. ‘Kena kāraņena mahārājā’ ti? ‘Mandattā, bhante, aggissa, lokassa mahantattā’ ti. ‘Evameva kho, mahārāja, ūnakasattavassikassa cittaŋ abalaŋ dubbalaŋ parittaŋ appaŋ thokaŋ mandaŋ avibhūtaŋ, mahatā ca avijjandhakārena pihitaŋ. Tasmā dukkaraŋ ñāņālokaŋ dassayituŋ, tena kāraņena ūnakasattavassikassa suppaţipannassāpi dhammābhisamayo na hoti.

‘Yathā vā pana, mahārāja, āturo kiso aņuparimitakāyo sālakakimi hatthināgaŋ tidhā pabhinnaŋ navāyataŋ tivitthataŋ dasapariņāhaŋ aţţharatanikaŋ sakaţţhānamupagataŋ disvā gilituŋ parikađđheyya, api nu kho so, mahārāja, sālakakimi sakkuņeyya taŋ hatthināgaŋ gilitun’ ti? ‘Na hi, bhante’ ti. ‘Kena kāraņena, mahārājā’ ti? ‘Parittattā, bhante, sālakakimissa, mahantattā hatthināgassā’ ti. ‘Evameva kho, mahārāja, ūnakasattavassikassa cittaŋ abalaŋ dubbalaŋ parittaŋ appaŋ thokaŋ mandaŋ avibhūtaŋ, mahatī asankhatā nibbānadhātu. So tena dubbalena cittena parittakena mandena avibhūtena na sakkoti mahatiŋ asankhataŋ nibbānadhātuŋ paţivijjhituŋ, tena kāraņena ūnakasattavassikassa suppaţipannassāpi dhammābhisamayo na hotī’ ti. ‘Sādhu, bhante nāgasena, evametaŋ tathā sampaţicchāmī’ ti.

Dhammābhisamayapañho aţţhamo.

9. Ekantasukhanibbānapañho
9. ‘Bhante nāgasena, kiŋ ekantasukhaŋ nibbānaŋ, udāhu dukkhena missan’ ti? ‘Ekantasukhaŋ, mahārāja, nibbānaŋ, dukkhena amissan’ ti.

‘Na mayaŋ taŋ, bhante nāgasena, vacanaŋ saddahāma “ekantasukhaŋ nibbānan” ti, evamettha mayaŋ, bhante nāgasena, paccema “nibbānaŋ dukkhena missan” ti, kāraņañcettha upalabhāma “nibbānaŋ dukkhena missan” ti. Katamaŋ ettha kāraņaŋ (p. 301) Ye te, bhante nāgasena, nibbānaŋ pariyesanti, tesaŋ dissati kāyassa ca cittassa ca ātāpo paritāpo ţhānacankamanisajjāsayanāhārapariggaho middhassa ca uparodho āyatanānañca paţipīļanaŋ dhanadhaññapiyañātimittappajahanaŋ. Ye keci loke sukhitā sukhasamappitā, te sabbepi pañcahi kāmaguņehi āyatane ramenti brūhenti, manāpikamanāpikabahuvidhasubhanimittena rūpena cakkhuŋ ramenti brūhenti, manāpikamanāpikagītavāditabahuvidhasubhanimittena saddena sotaŋ ramenti brūhenti, manāpikamanāpikapupphaphalapattatacamūlasārabahuvidhasubhanimittena gandhena ghānaŋ ramenti brūhenti, manāpikamanāpikakhajjabhojjaleyyapeyyasāyanīyabahuvidhasubhanimittena rasena jivhaŋ ramenti bruhenti, manāpikamanāpikasaņhasukhumamudumaddavabahuvidhasubhanimittena phassena kāyaŋ ramenti brūhenti, manāpikamanāpikakalyāņapāpakasubhāsubhabahuvidhavitakkamanasikārena manaŋ ramenti brūhenti. Tumhe taŋ cakkhusotaghānajivhākāyamanobrūhanaŋ hanatha upahanatha, chindatha upacchindatha, rundhatha uparundhatha. Tena kāyopi paritapati, cittampi paritapati, kāye paritatte kāyikadukkhavedanaŋ vediyati, citte paritatte cetasikadukkhavedanaŋ vedayati. Nanu māgaņđiyopi paribbājako bhagavantaŋ garahamāno evamāha “bhūnahu samaņo gotamo” ti. Idamettha kāraņaŋ, yenāhaŋ kāraņena brūmi “nibbānaŋ dukkhena missan”‘ ti.

‘Na hi, mahārāja, nibbānaŋ dukkhena missaŋ, ekantasukhaŋ nibbānaŋ. Yaŋ pana tvaŋ, mahārāja brūsi “nibbānaŋ dukkhan” ti, netaŋ dukkhaŋ nibbānaŋ nāma, nibbānassa pana sacchikiriyāya pubbabhāgo eso, nibbānapariyesanaŋ etaŋ, ekantasukhaŋ yeva, mahārāja, nibbānaŋ, na dukkhena missaŋ. Ettha kāraņaŋ vadāmi. Atthi, mahārāja, rājūnaŋ rajjasukhaŋ nāmā’ ti? ‘Āma, bhante, atthi rājūnaŋ rajjasukhan’ ti. ‘Api nu kho taŋ, mahārāja, rajjasukhaŋ dukkhena missan’ ti? ‘Na hi, bhante’ ti. ‘Kissa pana te, mahārāja, rājāno paccante kupite tesaŋ paccantanissitānaŋ paţisedhāya amaccehi pariņāyakehi bhaţehi balatthehi parivutā pavāsaŋ gantvā đaŋsamakasavātātapapaţipīļitā samavisame paridhāvanti, mahāyuddhañca karonti, jīvitasaŋsayañca pāpuņantī’ ti? ‘Netaŋ, bhante nāgasena, rajjasukhaŋ nāma, rajjasukhassa pariyesanāya pubbabhāgo eso, dukkhena, bhante nāgasena, rājāno (p. 302) rajjaŋ pariyesitvā rajjasukhaŋ anubhavanti, evaŋ, bhante nāgasena, rajjasukhaŋ dukkhena amissaŋ, aññaŋ taŋ rajjasukhaŋ, aññaŋ dukkhan’ ti. ‘Evameva kho, mahārāja, ekantasukhaŋ nibbānaŋ, na dukkhena missaŋ. Ye pana taŋ nibbānaŋ pariyesanti, te kāyañca cittañca ātāpetvā ţhānacankamanisajjāsayanāhāraŋ pariggahetvā middhaŋ uparundhitvā āyatanāni paţipīļetvā kāyañca jīvitañca pariccajitvā dukkhena nibbānaŋ pariyesitvā ekantasukhaŋ nibbānaŋ anubhavanti, nihatapaccāmittā viya rājāno rajjasukhaŋ. Evaŋ, mahārāja, ekantasukhaŋ nibbānaŋ, na dukkhena missaŋ, aññaŋ nibbānaŋ, aññaŋ dukkhanti.

‘Aparampi mahārāja, uttariŋ kāraņaŋ suņohi ekantasukhaŋ nibbānaŋ, na dukkhena missaŋ, aññaŋ dukkhaŋ, aññaŋ nibbānanti. Atthi, mahārāja, ācariyānaŋ sippavantānaŋ sippasukhaŋ nāmā’ ti? ‘Āma, bhante, atthi ācariyānaŋ sippavantānaŋ sippasukhan’ ti. ‘Api nu kho taŋ, mahārāja, sippasukhaŋ dukkhena missan’ ti? ‘Na hi, bhante’ ti. ‘Kissa pana te, mahārāja, ācariyā ācariyānaŋ abhivādanapaccuţţhānena udakāharaņagharasammajjanadantakaţţhamukhodakānuppadānena ucchiţţhapaţiggahaņa-ucchādananahāpanapādaparikammena sakacittaŋ nikkhipitvā paracittānuvattanena dukkhaseyyāya visamabhojanena kāyaŋ ātāpentī’ ti? ‘Netaŋ, bhante nāgasena, sippasukhaŋ nāma, sippapariyesanāya pubbabhāgo eso, dukkhena, bhante nāgasena, ācariyā sippaŋ pariyesitvā sippasukhaŋ anubhavanti, evaŋ, bhante nāgasena, sippasukhaŋ dukkhena amissaŋ, aññaŋ taŋ sippasukhaŋ, aññaŋ dukkhan’ ti. ‘Evameva kho, mahārāja, ekantasukhaŋ nibbānaŋ, na dukkhena missaŋ. Ye pana taŋ nibbānaŋ pariyesanti, te kāyañca cittañca ātāpetvā ţhānacankamanisajjāsayanāhāraŋ pariggahetvā middhaŋ uparundhitvā āyatanāni paţipīļetvā kāyañca jīvitañca pariccajitvā dukkhena nibbānaŋ pariyesitvā ekantasukhaŋ nibbānaŋ anubhavanti, ācariyā viya sippasukhaŋ. Evaŋ, mahārāja, ekantasukhaŋ nibbānaŋ, na dukkhena missaŋ, aññaŋ dukkhaŋ, aññaŋ nibbānan’ ti. ‘Sādhu, bhante nāgasena, evametaŋ tathā sampaţicchāmī’ ti.

Ekantasukhanibbānapañho navamo.

10. Nibbānarūpasaņţhānapañho
10. ‘Bhante (p. 303) nāgasena, “nibbānaŋ nibbānan” ti yaŋ vadesi, sakkā pana tassa nibbānassa rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitun’ ti? ‘Appaţibhāgaŋ, mahārāja, nibbānaŋ, na sakkā nibbānassa rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitun’ ti. ‘Etampāhaŋ, bhante nāgasena, na sampaţicchāmi, yaŋ atthidhammassa nibbānassa rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā apaññāpanaŋ, kāraņena maŋ saññāpehī’ ti. ‘Hotu, mahārāja, kāraņena taŋ saññāpessāmi. Atthi, mahārāja, mahāsamuddo nāmā’ ti? ‘Āma, bhante, attheso mahāsamuddo’ ti. ‘Sace taŋ, mahārāja, koci evaŋ puccheyya “kittakaŋ, mahārāja, mahāsamudde udakaŋ, kati pana te sattā, ye mahāsamudde paţivasantī” ti, evaŋ puţţho tvaŋ, mahārāja, kinti tassa byākareyyāsī’ ti? ‘Sace maŋ, bhante, koci evaŋ puccheyya “kittakaŋ, mahārāja, mahāsamudde udakaŋ, kati pana te sattā, ye mahāsamudde paţivasantī” ti, tamahaŋ, bhante, evaŋ vadeyyaŋ “apucchitabbaŋ maŋ tvaŋ ambho purisa pucchasi, nesā pucchā kenaci pucchitabbā, ţhapanīyo eso pañho. Avibhatto lokakkhāyikehi mahāsamuddo, na sakkā mahāsamudde udakaŋ pariminituŋ sattā vā ye tattha vāsamupagatāti evāhaŋ bhante tassa paţivacanaŋ dadeyyan”‘ ti.

‘Kissa pana, tvaŋ mahārāja, atthidhamme mahāsamudde evaŋ paţivacanaŋ dadeyyāsi, nanu vigaņetvā tassa ācikkhitabbaŋ “ettakaŋ mahāsamudde udakaŋ, ettakā ca sattā mahāsamudde paţivasantī’ ti? ‘Na sakkā, bhante, avisayo eso pañho’ ti.

‘Yathā mahārāja, atthidhamme yeva mahāsamudde na sakkā udakaŋ parigaņetuŋ sattā vā ye tattha vāsamupagatā, evameva kho, mahārāja, atthidhammasseva nibbānassa na sakkā rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayituŋ, vigaņeyya, mahārāja, iddhimā cetovasippatto mahāsamudde udakaŋ tatrāsaye (p. 304) ca satte, na tveva so iddhimā cetovasippatto sakkuņeyya nibbānassa rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayituŋ.

‘Aparampi, mahārāja, uttariŋ kāraņaŋ suņohi, atthidhammasseva nibbānassa na sakkā rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitunti. Atthi, mahārāja, devesu arūpakāyikā nāma devā’ ti. ‘Āma, bhante, suyyati “atthi devesu arūpakāyikā nāma devā”‘ ti. ‘Sakkā pana, mahārāja, tesaŋ arūpakāyikānaŋ devānaŋ rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitun’ ti? ‘Na hi, bhante’ ti. ‘Tena hi, mahārāja, natthi arūpakāyikā devā’ ti? ‘Atthi, bhante, arūpakāyikā devā, na ca sakkā tesaŋ rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitun’ ti. ‘Yathā, mahārāja, atthisattānaŋ yeva arūpakāyikānaŋ devānaŋ na sakkā rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayituŋ, evameva kho, mahārāja, atthidhammasseva nibbānassa na sakkā rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayitun’ ti.

‘Bhante nāgasena, hotu ekantasukhaŋ nibbānaŋ, na ca sakkā tassa rūpaŋ vā saņţhānaŋ vā vayaŋ vā pamāņaŋ vā opammena vā kāraņena vā hetunā vā nayena vā upadassayituŋ. Atthi pana, bhante, nibbānassa guņaŋ aññehi anupaviţţhaŋ kiñci opammanidassanamattan’ ti? ‘Sarūpato, mahārāja, natthi, guņato pana sakkā kiñci opammanidassanamattaŋ upadassayitun’ ti. ‘Sādhu, bhante nāgasena, yathāhaŋ labhāmi nibbānassa guņatopi ekadesaparidīpanamattaŋ, tathā sīghaŋ brūhi, nibbāpehi me hadayapariļāhaŋ vinaya sītalamadhuravacanamālutenā’ ti.

‘Padumassa, mahārāja, eko guņo nibbānaŋ anupaviţţho, udakassa dve guņā, agadassa tayo guņā, mahāsamuddassa cattāro guņā, bhojanassa pañca guņā, ākāsassa dasa guņā, maņiratanassa tayo guņā (p. 305) lohitacandanassa tayo guņā, sappimaņđassa tayo guņā, girisikharassa pañca guņā nibbānaŋ anupaviţţhā’ ti.

‘Bhante nāgasena, “padumassa eko guņo nibbānaŋ anupaviţţho” ti yaŋ vadesi, katamo padumassa eko guņo nibbānaŋ anupaviţţho’ ti? ‘Yathā, mahārāja, padumaŋ anupalittaŋ udakena, evameva kho, mahārāja, nibbānaŋ sabbakilesehi anupalittaŋ. Ayaŋ, mahārāja, padumassa eko guņo nibbānaŋ anupaviţţho’ ti.

‘Bhante nāgasena, “udakassa dve guņā nibbānaŋ anupaviţţhā” ti yaŋ vadesi, katame udakassa dve guņā nibbānaŋ anupaviţţhā’ ti? ‘Yathā, mahārāja, udakaŋ sītalaŋ pariļāhanibbāpanaŋ, evameva kho, mahārāja, nibbānaŋ sītalaŋ sabbakilesapariļāhanibbāpanaŋ. Ayaŋ, mahārāja, udakassa paţhamo guņo nibbānaŋ anupaviţţho. Puna caparaŋ, mahārāja, udakaŋ kilantatasitapipāsitaghammābhitattānaŋ janapasupajānaŋ pipāsāvinayanaŋ, evameva kho, mahārāja, nibbānaŋ kāmataņhābhavataņhāvibhavataņhāpipāsāvinayanaŋ. Ayaŋ, mahārāja, udakassa dutiyo guņo nibbānaŋ anupaviţţho. Ime kho, mahārāja, udakassa dve guņā nibbānaŋ anupaviţţhā’ ti.

‘Bhante nāgasena, “agadassa tayo guņā nibbānaŋ anupaviţţhā” ti yaŋ vadesi, katame agadassa tayo guņā nibbānaŋ anupaviţţhā’ ti? ‘Yathā, mahārāja, agado visapīļitānaŋ sattānaŋ paţisaraņaŋ, evameva kho, mahārāja, nibbānaŋ kilesavisapīļitānaŋ sattānaŋ paţisaraņaŋ. Ayaŋ, mahārāja, agadassa paţhamo guņo nibbānaŋ anupaviţţho. Puna caparaŋ, mahārāja, agado rogānaŋ antakaro, evameva kho, mahārāja, nibbānaŋ sabbadukkhānaŋ antakaraŋ. Ayaŋ, mahārāja, agadassa dutiyo guņo nibbānaŋ anupaviţţho. Puna caparaŋ, mahārāja, agado amataŋ, evameva kho, mahārāja, nibbānaŋ amataŋ. Ayaŋ, mahārāja, agadassa tatiyo guņo nibbānaŋ anupaviţţho. Ime kho, mahārāja, agadassa tayo guņā nibbānaŋ anupaviţţhā’ ti.

‘Bhante nāgasena, “mahāsamuddassa cattāro guņā nibbānaŋ anupaviţţhā” ti yaŋ vadesi, katame mahāsamuddassa cattāro guņā nibbānaŋ anupaviţţhā’ ti? ‘Yathā, mahārāja, mahāsamuddo suñño sabbakuņapehi, evameva kho, mahārāja (p. 306) nibbānaŋ suññaŋ sabbakilesakuņapehi. Ayaŋ, mahārāja mahāsamuddassa paţhamo guņo nibbānaŋ anupaviţţho. Puna caparaŋ, mahārāja, mahāsamuddo mahanto anorapāro, na paripūrati sabbasavantīhi, evameva kho, mahārāja, nibbānaŋ mahantaŋ anorapāraŋ, na pūrati sabbasattehi. Ayaŋ, mahārāja, mahāsamuddassa dutiyo guņo nibbānaŋ anupaviţţho. Puna caparaŋ, mahārāja, mahāsamuddo mahantānaŋ bhūtānaŋ āvāso, evameva kho, mahārāja, nibbānaŋ mahantānaŋ arahantānaŋ vimalakhīņāsavabalappattavasībhūtamahābhūtānaŋ āvāso. Ayaŋ, mahārāja, mahāsamuddassa tatiyo guņo nibbānaŋ anupaviţţho. Puna caparaŋ, mahārāja, mahāsamuddo aparimitavividhavipulavīcipupphasankusumito, evameva kho, mahārāja, nibbānaŋ aparimitavividhavipulaparisuddhavijjāvimuttipupphasankusumitaŋ. Ayaŋ, mahārāja, mahāsamuddassa catuttho guņo nibbānaŋ anupaviţţho. Ime kho, mahārāja, mahāsamuddassa cattāro guņā nibbānaŋ anupaviţţhā’ ti.

‘Bhante nāgasena, “bhojanassa pañca guņā nibbānaŋ anupaviţţhā” ti yaŋ vadesi, katame bhojanassa pañca guņā nibbānaŋ anupaviţţhā’ ti? ‘Yathā, mahārāja, bhojanaŋ sabbasattānaŋ āyudhāraņaŋ, evameva kho, mahārāja, nibbānaŋ sacchikataŋ jarāmaraņanāsanato āyudhāraņaŋ. Ayaŋ, mahārāja, bhojanassa paţhamo guņo nibbānaŋ anupaviţţho. Puna caparaŋ, mahārāja, bhojanaŋ sabbasattānaŋ balavađđhanaŋ, evameva kho, mahārāja, nibbānaŋ sacchikataŋ sabbasattānaŋ iddhibalavađđhanaŋ. Ayaŋ, mahārāja, bhojanassa dutiyo guņo nibbānaŋ anupaviţţho. Puna caparaŋ, mahārāja, bhojanaŋ sabbasattānaŋ vaņņajananaŋ, evameva kho, mahārāja, nibbānaŋ sacchikataŋ sabbasattānaŋ guņavaņņajananaŋ. Ayaŋ, mahārāja, bhojanassa tatiyo guņo nibbānaŋ anupaviţţho. Puna caparaŋ, mahārāja, bhojanaŋ sabbasattānaŋ darathavūpasamanaŋ, evameva kho, mahārāja, nibbānaŋ sacchikataŋ sabbasattānaŋ sabbakilesadarathavūpasamanaŋ. Ayaŋ, mahārāja, bhojanassa catuttho guņo nibbānaŋ anupaviţţho. Puna caparaŋ, mahārāja, bhojanaŋ sabbasattānaŋ jighacchādubbalyapaţivinodanaŋ, evameva kho, mahārāja, nibbānaŋ sacchikataŋ sabbasattānaŋ sabbadukkhajighacchādubbalyapaţivinodanaŋ. Ayaŋ, mahārāja, bhojanassa pañcamo guņo nibbānaŋ anupaviţţho. Ime kho, mahārāja, bhojanassa pañca guņā nibbānaŋ anupaviţţhā’ ti.

‘Bhante (p. 307) nāgasena, “ākāsassa dasa guņā nibbānaŋ anupaviţţhā” ti yaŋ vadesi, katame ākāsassa dasa guņā nibbānaŋ anupaviţţhā’ ti? ‘Yathā, mahārāja, ākāso na jāyati, na jīyati, na mīyati, na cavati, na uppajjati, duppasaho, acorāharaņo, anissito, vihagagamano, nirāvaraņo, ananto. Evameva kho, mahārāja, nibbānaŋ na jāyati, na jīyati na mīyati, na cavati, na uppajjati, duppasahaŋ, acorāharaņaŋ, anissitaŋ, ariyagamanaŋ, nirāvaraņaŋ, anantaŋ. Ime kho, mahārāja, ākāsassa dasa guņā nibbānaŋ anupaviţţhā’ ti.

‘Bhante nāgasena, “maņiratanassa tayo guņā nibbānaŋ anupaviţţhā” ti yaŋ vadesi, katame maņiratanassa tayo guņā nibbānaŋ anupaviţţhā’ ti? ‘Yathā, mahārāja, maņiratanaŋ kāmadadaŋ, evameva kho, mahārāja, nibbānaŋ kāmadadaŋ. Ayaŋ, mahārāja, maņiratanassa paţhamo guņo nibbānaŋ anupaviţţho. Puna caparaŋ, mahārāja, maņiratanaŋ hāsakaraŋ, evameva kho, mahārāja, nibbānaŋ hāsakaraŋ. Ayaŋ, mahārāja, maņiratanassa dutiyo guņo nibbānaŋ anupaviţţho. Puna caparaŋ, mahārāja, maņiratanaŋ ujjotattakaraŋ, evameva kho, mahārāja, nibbānaŋ ujjotattakaraŋ . Ayaŋ, mahārāja, maņiratanassa tatiyo guņo nibbānaŋ anupaviţţho. Ime kho, mahārāja, maņiratanassa tayo guņā nibbānaŋ anupaviţţhā’ ti.

‘Bhante nāgasena, “lohitacandanassa tayo guņā nibbānaŋ anupaviţţhā” ti yaŋ vadesi, katame lohitacandanassa tayo guņā nibbānaŋ anupaviţţhā’ ti? ‘Yathā, mahārāja, lohitacandanaŋ dullabhaŋ, evameva kho, mahārāja, nibbānaŋ dullabhaŋ. Ayaŋ, mahārāja, lohitacandanassa paţhamo guņo nibbānaŋ anupaviţţho. Puna caparaŋ, mahārāja, lohitacandanaŋ asamasugandhaŋ, evameva kho, mahārāja, nibbānaŋ asamasugandhaŋ. Ayaŋ, mahārāja, lohitacandanassa dutiyo guņo nibbānaŋ anupaviţţho. Puna caparaŋ, mahārāja, lohitacandanaŋ sajjanapasatthaŋ, evameva kho, mahārāja, nibbānaŋ ariyasajjanapasatthaŋ. Ayaŋ, mahārāja, lohitacandanassa tatiyo guņo nibbānaŋ anupaviţţho. Ime kho, mahārāja, lohitacandanassa tayo guņā nibbānaŋ anupaviţţhā’ ti.

‘Bhante (p. 308) nāgasena, “sappimaņđassa tayo guņā nibbānaŋ anupaviţţhā” ti yaŋ vadesi, katame sappimaņđassa tayo guņā nibbānaŋ anupaviţţhā’ ti? ‘Yathā, mahārāja, sappimaņđo vaņņasampanno, evameva kho, mahārāja, nibbānaŋ guņavaņņasampannaŋ. Ayaŋ, mahārāja, sappimaņđassa paţhamo guņo nibbānaŋ anupaviţţho. Puna caparaŋ, mahārāja, sappimaņđo gandhasampanno, evameva kho, mahārāja, nibbānaŋ sīlagandhasampannaŋ. Ayaŋ, mahārāja, sappimaņđassa dutiyo guņo nibbānaŋ anupaviţţho. Puna caparaŋ, mahārāja, sappimaņđo rasasampanno, evameva kho mahārāja, nibbānaŋ rasasampannaŋ. Ayaŋ, mahārāja, sappimaņđassa tatiyo guņo nibbānaŋ anupaviţţho. Ime kho, mahārāja, sappimaņđassa tayo guņā nibbānaŋ anupaviţţhā’ ti.

‘Bhante nāgasena, “girisikharassa pañca guņā nibbānaŋ anupaviţţhā” ti yaŋ vadesi, katame girisikharassa pañca guņā nibbānaŋ anupaviţţhā’ ti? ‘Yathā, mahārāja, girisikharaŋ accuggataŋ, evameva kho, mahārāja, nibbānaŋ accugataŋ. Ayaŋ, mahārāja, girisikharassa paţhamo guņo nibbānaŋ anupaviţţho. Puna caparaŋ, mahārāja, girisikharaŋ acalaŋ, evameva kho, mahārāja, nibbānaŋ acalaŋ. Ayaŋ, mahārāja, girisikharassa dutiyo guņo nibbānaŋ anupaviţţho. Puna caparaŋ, mahārāja, girisikharaŋ duradhirohaŋ, evameva kho, mahārāja, nibbānaŋ duradhirohaŋ sabbakilesānaŋ. Ayaŋ, mahārāja, girisikharassa tatiyo guņo nibbānaŋ anupaviţţho. Puna caparaŋ, mahārāja, girisikharaŋ sabbabījānaŋ avirūhanaŋ, evameva kho, mahārāja, nibbānaŋ sabbakilesānaŋ avirūhanaŋ. Ayaŋ, mahārāja, girisikharassa catuttho guņo nibbānaŋ anupaviţţho. Puna caparaŋ, mahārāja, girisikharaŋ anunayappaţighavippamuttaŋ, evameva kho, mahārāja, nibbānaŋ anunayappaţighavippamuttaŋ. Ayaŋ, mahārāja, girisikharassa pañcamo guņo nibbānaŋ anupaviţţho Ime kho, mahārāja, girisikharassa pañca guņā nibbānaŋ anupaviţţhā’ ti. ‘Sādhu, bhante nāgasena, evametaŋ tathā sampaţicchāmī’ ti.

Nibbānarūpasaņţhānapañho dasamo.

11. Nibbānasacchikaraņapañho
11. ‘Bhante (p. 309) nāgasena, tumhe bhaņatha “nibbānaŋ na atītaŋ, na anāgataŋ, na paccuppannaŋ, na uppannaŋ na anuppannaŋ na uppādanīyan” ti. Idha, bhante nāgasena, yo koci sammāpaţipanno nibbānaŋ sacchikaroti, so uppannaŋ sacchikaroti, udāhu uppādetvā sacchikarotī’ ti? ‘Yo koci, mahārāja, sammāpaţipanno nibbānaŋ sacchikaroti, so na uppannaŋ sacchikaroti, na uppādetvā sacchikaroti, api ca, mahārāja, atthesā nibbānadhātu, yaŋ so sammāpaţipanno sacchikarotī’ ti.

‘Mā, bhante nāgasena, imaŋ pañhaŋ paţicchannaŋ katvā dīpehi, vivaţaŋ pākaţaŋ katvā dīpehi chandajāto ussāhajāto, yaŋ te sikkhitaŋ, taŋ sabbaŋ etthevākirāhi, etthāyaŋ jano sammūļho vimatijāto saŋsayapakkhando, bhindetaŋ antodosasallan’ ti. ‘Atthesā, mahārāja, nibbānadhātu santā sukhā paņītā, taŋ sammāpaţipanno jinānusiţţhiyā sankhāre sammasanto paññāya sacchikaroti. Yathā, mahārāja, antevāsiko ācariyānusiţţhiyā vijjaŋ paññāya sacchikaroti, evameva kho, mahārāja, sammāpaţipanno jinānusiţţhiyā paññāya nibbānaŋ sacchikaroti.

‘Kathaŋ pana taŋ nibbānaŋ daţţhabbanti? Anītito nirupaddavato abhayato khemato santato sukhato sātato paņītato sucito sītalato daţţhabbaŋ.

‘Yathā, mahārāja, puriso bahukaţţhapuñjena jalitakaţţhitena agginā dayhamāno vāyāmena tato muñcitvā niraggikokāsaŋ pavisitvā tattha paramasukhaŋ labheyya, evameva kho, mahārāja, yo sammāpaţipanno, so yoniso manasikārena byapagatatividhaggisantāpaŋ paramasukhaŋ nibbānaŋ sacchikaroti. Yathā, mahārāja, aggi, evaŋ tividhaggi daţţhabbo; yathā aggigato puriso, evaŋ sammāpaţipanno daţţhabbo; yathā niraggikokāso, evaŋ nibbānaŋ daţţhabbaŋ.

‘Yathā vā pana, mahārāja, puriso ahikukkuramanussakuņapasarīravaļañjakoţţhāsarāsigato kuņapajaţājaţitantaramanupaviţţho vāyāmena tato muñcitvā nikkuņapokāsaŋ pavisitvā tattha paramasukhaŋ labheyya, evameva (p. 310) kho, mahārāja, yo sammāpaţipanno, so yoniso manasikārena byapagatakilesakuņapaŋ paramasukhaŋ nibbānaŋ sacchikaroti. Yathā, mahārāja, kuņapaŋ, evaŋ pañca kāmaguņā daţţhabbā; yathā kuņapagato puriso, evaŋ sammāpaţipanno daţţhabbo; yathā nikkuņapokāso, evaŋ nibbānaŋ daţţhabbaŋ.

‘Yathā vā pana, mahārāja, puriso bhīto tasito kampito viparītavibbhantacitto vāyāmena tato muñcitvā daļhaŋ thiraŋ acalaŋ abhayaţţhānaŋ pavisitvā tattha paramasukhaŋ labheyya, evameva kho, mahārāja, yo sammāpaţipanno, so yoniso manasikārena byapagatabhayasantāsaŋ paramasukhaŋ nibbānaŋ sacchikaroti. Yathā, mahārāja, bhayaŋ, evaŋ jātijarābyādhimaraņaŋ paţicca aparāparaŋ pavattabhayaŋ daţţhabbaŋ; yathā bhīto puriso, evaŋ sammāpaţipanno daţţhabbo; yathā abhayaţţhānaŋ, evaŋ nibbānaŋ daţţhabbaŋ.

‘Yathā vā pana, mahārāja, puriso kiliţţhamalinakalalakaddamadese patito vāyāmena taŋ kalalakaddamaŋ apavāhetvā parisuddhavimaladesamupagantvā tattha paramasukhaŋ labheyya, evameva kho, mahārāja, yo sammāpaţipanno, so yoniso manasikārena byapagatakilesamalakaddamaŋ paramasukhaŋ nibbānaŋ sacchikaroti. Yathā, mahārāja, kalalaŋ, evaŋ lābhasakkārasiloko daţţhabbo; yathā kalalagato puriso, evaŋ sammāpaţipanno daţţhabbo; yathā parisuddhavimaladeso, evaŋ nibbānaŋ daţţhabbaŋ.

‘Tañca pana nibbānaŋ sammāpaţipanno kinti sacchikaroti? Yo so, mahārāja, sammāpaţipanno, so sankhārānaŋ pavattaŋ sammasati. Pavattaŋ sammasamāno tattha jātiŋ passati jaraŋ passati byādhiŋ passati maraņaŋ passati, na tattha kiñci sukhaŋ sātaŋ passati āditopi majjhatopi pariyosānatopi. So tattha kiñci na gayhūpagaŋ passati. Yathā, mahārāja, puriso divasasantatte ayoguļe jalite tatte kaţhite āditopi majjhatopi pariyosānatopi na kiñci gayhūpagaŋ padesaŋ passati, evameva kho, mahārāja, yo sankhārānaŋ pavattaŋ sammasati, so pavattaŋ sammasamāno tattha jātiŋ passati jaraŋ passati byādhiŋ passati maraņaŋ passati, na tattha kiñci sukhaŋ sātaŋ passati āditopi majjhatopi pariyosānatopi. So tattha na kiñci gayhūpagaŋ passati, tassa gayhūpagaŋ (p. 311) apassantassa citte arati saņţhāti, kāyasmiŋ đāho okkamati, so atāņo asaraņo asaraņībhūto bhavesu nibbindati.

‘Yathā, mahārāja, puriso jalitajālaŋ mahantaŋ aggikkhandhaŋ paviseyya, so tattha atāņo asaraņo asaraņībhūto aggimhi nibbindeyya, evameva kho, mahārāja, tassa gayhūpagaŋ apassantassa citte arati saņţhāti, kāyasmiŋ đāho okkamati, so atāņo asaraņo asaraņībhūto bhavesu nibbindati.

‘Tassa pavatte bhayadassāvissa evaŋ cittaŋ uppajjati “santattaŋ kho panetaŋ pavattaŋ sampajjalitaŋ bahudukkhaŋ bahūpāyāsaŋ, yadi koci labhetha appavattaŋ etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhakkhayo virāgo nirodho nibbānan” ti. Iti hetaŋ tassa appavatte cittaŋ pakkhandati pasīdati pahaŋsayati tusayati “paţiladdhaŋ kho me nissaraņan” ti.

‘Yathā, mahārāja, puriso vippanaţţho videsapakkhando nibbāhanamaggaŋ disvā tattha pakkhandati pasīdati pahaŋsayati tusayati “paţiladdho me nibbāhanamaggo” ti, evameva kho, mahārāja, pavatte bhayadassāvissa appavatte cittaŋ pakkhandati pasīdati pahaŋsayati tusayati “paţiladdhaŋ kho me nissaraņan” ti.

‘So appavattatthāya maggaŋ āyūhati gavesati bhāveti bahulīkaroti, tassa tadatthaŋ sati santiţţhati, tadatthaŋ vīriyaŋ santiţţhati, tadatthaŋ pīti santiţţhati, tassa taŋ cittaŋ aparāparaŋ manasikaroto pavattaŋ samatikkamitvā appavattaŋ okkamati, appavattamanuppatto, mahārāja, sammāpaţipanno “nibbānaŋ sacchikarotī” ti vuccatī’ ti. ‘Sādhu, bhante nāgasena, evametaŋ tathā sampaţicchāmī’ ti.

Nibbānasacchikaraņapañho ekādasamo.

12. Nibbānasannihitapañho
12. ‘Bhante (p. 312) nāgasena, atthi so padeso puratthimāya vā disāya dakkhiņāya vā disāya pacchimāya vā disāya uttarāya vā disāya uddhaŋ vā adho vā tiriyaŋ vā, yattha nibbānaŋ sannihitan’ ti? ‘Natthi, mahārāja, so padeso puratthimāya vā disāya dakkhiņāya vā disāya pacchimāya vā disāya uttarāya vā disāya uddhaŋ vā adho vā tiriyaŋ vā, yattha nibbānaŋ sannihitan’ ti.

‘Yadi, bhante nāgasena, natthi nibbānassa sannihitokāso, tena hi natthi nibbānaŋ? Yesañca taŋ nibbānaŋ sacchikataŋ, tesampi sacchikiriyā micchā, kāraņaŋ tattha vakkhāmi, yathā, bhante nāgasena, mahiyā dhaññuţţhānaŋ khettaŋ atthi, gandhuţţhānaŋ pupphaŋ atthi, pupphuţţhānaŋ gumbo atthi, phaluţţhānaŋ rukkho atthi, ratanuţţhānaŋ ākaro atthi, tattha yo koci yaŋ yaŋ icchati, so tattha gantvā taŋ taŋ harati, evameva kho, bhante nāgasena, yadi nibbānaŋ atthi, tassa nibbānassa uţţhānokāsopi icchitabbo, yasmā ca kho, bhante nāgasena, nibbānassa uţţhānokāso natthi, tasmā natthi nibbānanti brūmi, yesañca nibbānaŋ sacchikataŋ, tesampi sacchikiriyā micchā’ ti.

‘Natthi mahārāja, nibbānassa sannihitokāso, atthi cetaŋ nibbānaŋ, sammāpaţipanno yoniso manasikārena nibbānaŋ sacchikaroti. Yathā pana, mahārāja, atthi aggi nāma, natthi tassa sannihitokāso, dve kaţţhāni sanghaţţento aggiŋ adhigacchati. Evameva kho, mahārāja, atthi nibbānaŋ, natthi tassa sannihitokāso, sammāpaţipanno yoniso manasikārena nibbānaŋ sacchikaroti.

‘Yathā vā pana, mahārāja, atthi satta ratanāni nāma. Seyyathidaŋ, cakkaratanaŋ hatthiratanaŋ assaratanaŋ maņiratanaŋ itthiratanaŋ gahapatiratanaŋ pariņāyakaratanaŋ. Na ca tesaŋ ratanānaŋ sannihitokāso atthi, khattiyassa pana sammāpaţipannassa paţipattibalena tāni ratanāni upagacchanti. Evameva kho, mahārāja, atthi nibbānaŋ, natthi tassa sannihitokāso, sammāpaţipanno yoniso manasikārena nibbānaŋ sacchikarotī’ ti.

‘Bhante nāgasena, nibbānassa sannihitokāso mā hotu, atthi pana taŋ ţhānaŋ, yattha ţhito sammāpaţipanno nibbānaŋ sacchikarotī’ ti? ‘Āma, mahārāja (p. 313) atthi taŋ ţhānaŋ, yattha ţhito sammāpaţipanno nibbānaŋ sacchikarotī’ ti.

‘Katamaŋ pana, bhante, taŋ ţhānaŋ, yattha ţhito sammāpaţipanno nibbānaŋ sacchikarotī’ ti? ‘Sīlaŋ, mahārāja, ţhānaŋ, sīle patiţţhito yoniso manasikaronto sakkayavanepi cīnavilātepi alasandepi nigumbepi kāsikosalepi kasmīrepi gandhārepi nagamuddhanipi brahmalokepi yattha katthacipi ţhito sammāpaţipanno nibbānaŋ sacchikaroti. Yathā, mahārāja, yo koci cakkhumā puriso sakayavanepi cīnavilātepi alasandepi nigumbepi kāsikosalepi kasmīrepi gandhārepi nagamuddhanipi brahmalokepi yattha katthacipi ţhito ākāsaŋ passati, evameva kho, mahārāja, sīle patiţţhito yoniso manasikaronto sakayavanepi …pe… yattha katthacipi ţhito sammāpaţipanno nibbānaŋ sacchikaroti.

‘Yathā vā pana, mahārāja, sakayavanepi …pe… yattha katthacipi ţhitassa pubbadisā atthi, evameva kho, mahārāja, sīle patiţţhitassa yoniso manasikarontassa sakkayavanepi …pe… yattha katthacipi ţhitassa sammāpaţipannassa atthi nibbānasacchikiriyā’ ti. ‘Sādhu, bhante nāgasena, desitaŋ tayā nibbānaŋ, desitā nibbānasacchikiriyā, parikkhatā sīlaguņā, dassitā sammāpaţipatti, ussāpito dhammaddhajo, saņţhapitā dhammanetti, avañjho suppayuttānaŋ sammāpayogo, evametaŋ gaņivarapavara tathā sampaţicchāmī’ ti.

Nibbānasannihitapañho dvādasamo.

Vessantaravaggo tatiyo.

Imasmiŋ vagge dvādasa pañhā.

4. Anumānavaggo

1. Anumānapañho
1. Atha (p. 314) kho milindo rājā yenāyasmā nāgaseno tenupasankami, upasankamitvā āyasmantaŋ nāgasenaŋ abhivādetvā ekamantaŋ nisīdi, ekamantaŋ nisinno kho milindo rājā ñātukāmo sotukāmo dhāretukāmo ñāņālokaŋ daţţhukāmo aññāņaŋ bhinditukāmo ñāņālokaŋ uppādetukāmo avijjandhakāraŋ nāsetukāmo adhimattaŋ dhitiñca ussāhañca satiñca sampajaññañca upaţţhapetvā āyasmantaŋ nāgasenaŋ etadavoca ‘bhante nāgasena, kiŋ pana buddho tayā diţţho’ ti. ‘Na hi, mahārājā’ ti. ‘Kiŋ pana te ācariyehi buddho diţţho’ ti? ‘Na hi, mahārājā’ ti. ‘Bhante nāgasena, na kira tayā buddho diţţho, nāpi kira te ācariyehi buddho diţţho, tena hi, bhante nāgasena, natthi buddho, na hettha buddho paññāyatī’ ti.

‘Atthi pana te, mahārāja, pubbakā khattiyā, ye te tava khattiyavaŋsassa pubbangamā’ ti? ‘Āma, bhante. Ko saŋsayo, atthi pubbakā khattiyā, ye mama khattiyavaŋsassa pubbangamā’ ti. ‘Diţţhapubbā tayā, mahārāja, pubbakā khattiyā’ ti? ‘Na hi bhante’ ti. ‘Ye pana taŋ, mahārāja, anusāsanti purohitā senāpatino akkhadassā mahāmattā, tehi pubbakā khattiyā diţţhapubbā’ ti? ‘Na hi bhante’ ti. ‘Yadi pana te, mahārāja, pubbakā khattiyā na diţţhā, nāpi kira te anusāsakehi pubbakā khattiyā diţţhā, tena hi natthi pubbakā khattiyā, na hettha pubbakā khattiyā paññāyantī’ ti.

‘Dissanti, bhante nāgasena, pubbakānaŋ khattiyānaŋ anubhūtāni paribhogabhaņđāni. Seyyathidaŋ, setacchattaŋ uņhīsaŋ pādukā vālabījanī khaggaratanaŋ mahārahāni ca sayanāni. Yehi mayaŋ jāneyyāma saddaheyyāma “atthi pubbakā khattiyā” ti. ‘Evameva kho, mahārāja, mayampetaŋ bhagavantaŋ jāneyyāma saddaheyyāma. Atthi taŋ kāraņaŋ, yena mayaŋ kāraņena jāneyyāma saddaheyyāma “atthi so bhagavā” ti. Katamaŋ taŋ kāraņaŋ? Atthi kho, mahārāja, tena bhagavatā jānatā passatā arahatā sammāsambuddhena anubhūtāni paribhogabhaņđāni. Seyyathidaŋ, cattāro satipaţţhānā (p. 315) cattāro sammappadhānā cattāro iddhipādā pañcindriyāni pañca balāni satta bojjhangā ariyo aţţhangiko maggo, yehi sadevako loko jānāti saddahati “atthi so bhagavā” ti. Iminā, mahārāja, kāraņena iminā hetunā iminā nayena iminā anumānena ñātabbo “atthi so bhagavā” ti.


‘“Bahū jane tārayitvā, nibbuto upadhikkhaye;


Anumānena ñātabbaŋ, atthi so dvipaduttamo”‘ ti.

‘Bhante nāgasena, opammaŋ karohī’ ti. ‘Yathā, mahārāja, nagaravađđhakī nagaraŋ māpetukāmo paţhamaŋ tāva samaŋ anunnatamanonataŋ asakkharapāsāņaŋ nirupaddavamanavajjaŋ ramaņīyaŋ bhūmibhāgaŋ anuviloketvā yaŋ tattha visamaŋ, taŋ samaŋ kārāpetvā khāņukaņţakaŋ visodhāpetvā tattha nagaraŋ māpeyya sobhanaŋ vibhattaŋ bhāgaso mitaŋ ukkiņņaparikhāpākāraŋ daļhagopuraţţālakoţţakaŋ puthucaccaracatukkasandhisinghāţakaŋ sucisamatalarājamaggaŋ suvibhatta-antarāpaņaŋ ārāmuyyānataļākapokkharaņi-udapānasampannaŋ bahuvidhadevaţţhānappaţimaņđitaŋ sabbadosavirahitaŋ, so tasmiŋ nagare sabbathā vepullattaŋ patte aññaŋ desaŋ upagaccheyya, atha taŋ nagaraŋ aparena samayena iddhaŋ bhaveyya phītaŋ subhikkhaŋ khemaŋ samiddhaŋ sivaŋ anītikaŋ nirupaddavaŋ nānājanasamākulaŋ, puthū khattiyā brāhmaņā vessā suddā hatthārohā assārohā rathikā pattikā dhanuggahā tharuggahā celakā calakā piņđadāyakā uggā rājaputtā pakkhandino mahānāgā sūrā vammino yodhino dāsikaputtā bhaţiputtā mallakā gaņakā āļārikā sūdā kappakā nahāpakā cundā mālākārā suvaņņakārā sajjhukārā sīsakārā tipukārā lohakārā vaţţakārā ayokārā maņikārā pesakārā kumbhakārā veņukārā loņakārā cammakārā rathakārā dantakārā rajjukārā kocchakārā suttakārā vilīvakārā dhanukārā jiyakārā usukārā cittakārā rangakārā rajakā tantavāyā tunnavāyā heraññikā dussikā gandhikā tiņahārakā kaţţhahārakā bhatakā paņņikā phalikā mūlikā odanikā pūvikā macchikā maŋsikā majjikā naţakā naccakā langhakā indajālikā vetālikā mallā (p. 316) chavađāhakā pupphachađđakā venā nesādā gaņikā lāsikā kumbhadāsiyo sakkayavanacīnavilātā ujjenakā bhārukacchakā kāsikosalā parantakā māgadhakā sāketakā soreyyakā pāveyyakā koţumbaramāthurakā alasandakasmīragandhārā taŋ nagaraŋ vāsāya upagatā nānāvisayino janā navaŋ suvibhattaŋ adosamanavajjaŋ ramaņīyaŋ taŋ nagaraŋ passitvā anumānena jānanti “cheko vata bho so nagaravađđhakī, yo imassa nagarassa māpetā” ti. Evameva kho, mahārāja, so bhagavā asamo asamasamo appaţisamo asadiso atulo asankhyeyo appameyyo aparimeyyo amitaguņo guņapāramippatto anantadhiti anantatejo anantavīriyo anantabalo buddhabalapāramiŋ gato sasenamāraŋ parājetvā diţţhijālaŋ padāletvā avijjaŋ khepetvā vijjaŋ uppādetvā dhammukkaŋ dhārayitvā sabbaññutaŋ pāpuņitvā vijitasangāmo dhammanagaraŋ māpesi.

‘Bhagavato kho, mahārāja, dhammanagaraŋ sīlapākāraŋ hiriparikhaŋ ñāņadvārakoţţhakaŋ vīriya-aţţālakaŋ saddhā-esikaŋ satidovārikaŋ paññāpāsādaŋ suttantacaccaraŋ abhidhammasinghāţakaŋ vinayavinicchayaŋ satipaţţhānavīthikaŋ, tassa kho pana, mahārāja, satipaţţhānavīthiyaŋ evarūpā āpaņā pasāritā honti. Seyyathīdaŋ, pupphāpaņaŋ gandhāpaņaŋ phalāpaņaŋ agadāpaņaŋ osadhāpaņaŋ amatāpaņaŋ ratanāpaņaŋ sabbāpaņan’ ti.

‘Bhante nāgasena, katamaŋ buddhassa bhagavato pupphāpaņan’ ti? ‘Atthi kho pana, mahārāja, tena bhagavatā jānatā passatā arahatā sammāsambuddhena ārammaņavibhattiyo akkhātā. Seyyathīdaŋ, aniccasaññā dukkhasaññā anattasaññā asubhasaññā ādīnavasaññā pahānasaññā virāgasaññā nirodhasaññā sabbaloke anabhiratisaññā sabbasankhāresu aniccasaññā ānāpānassati uddhumātakasaññā vinīlakasaññā vipubbakasaññā vicchiddakasaññā vikkhāyitakasaññā vikkhittakasaññā hatavikkhittakasaññā lohitakasaññā puļavakasaññā aţţhikasaññā mettāsaññā karuņāsaññā muditāsaññā upekkhāsaññā maraņānussati kāyagatāsati, ime kho, mahārāja, buddhena bhagavatā ārammaņavibhattiyo akkhātā. Tattha yo koci jarāmaraņā muccitukāmo, so tesu aññataraŋ (p. 317) ārammaņaŋ gaņhāti, tena ārammaņena rāgā vimuccati, dosā vimuccati, mohā vimuccati, mānato vimuccati, diţţhito vimuccati, saŋsāraŋ tarati, taņhāsotaŋ nivāreti, tividhaŋ malaŋ visodheti, sabbakilese upahantvā amalaŋ virajaŋ suddhaŋ paņđaraŋ ajātiŋ ajaraŋ amaraŋ sukhaŋ sītibhūtaŋ abhayaŋ nagaruttamaŋ nibbānanagaraŋ pavisitvā arahatte cittaŋ vimoceti, idaŋ vuccati mahārāja “bhagavato pupphāpaņan” ti.


‘“Kammamūlaŋ gahetvāna, āpaņaŋ upagacchatha;


Ārammaņaŋ kiņitvāna, tato muccatha muttiyā”‘ ti.

‘Bhante nāgasena, katamaŋ buddhassa bhagavato gandhāpaņan’ ti? ‘Atthi kho pana, mahārāja, tena bhagavatā sīlavibhattiyo akkhātā, yena sīlagandhena anulittā bhagavato puttā sadevakaŋ lokaŋ sīlagandhena dhūpenti sampadhūpenti, disampi anudisampi anuvātampi paţivātampi vāyanti ativāyanti, pharitvā tiţţhanti. Katamā tā sīlavibhattiyo? Saraņasīlaŋ pañcangasīlaŋ aţţhangasīlaŋ dasangasīlaŋ pañcuddesapariyāpannaŋ pātimokkhasaŋvarasīlaŋ. Idaŋ vuccati, mahārāja, “bhagavato gandhāpaņan” ti. Bhāsitampetaŋ, mahārāja, bhagavatā devātidevena–


‘“Na pupphagandho paţivātameti, na candanaŋ taggaramallikā vā.


Satañca gandho paţivātameti, sabbā disā sappuriso pavāyati .


‘“Candanaŋ tagaraŋ vāpi, uppalaŋ atha vassikī;


Etesaŋ gandhajātānaŋ, sīlagandho anuttaro.


‘“Appamatto ayaŋ gandho, yvāyaŋ tagaracandanaŋ;


Yo ca sīlavataŋ gandho, vāti devesu uttamo”‘ ti.

‘Bhante nāgasena, katamaŋ buddhassa bhagavato phalāpaņan’ ti? ‘Phalāni kho, mahārāja, bhagavatā akkhātāni. Seyyathīdaŋ, sotāpattiphalaŋ sakadāgāmiphalaŋ anāgāmiphalaŋ arahattaphalaŋ suññataphalasamāpatti animittaphalasamāpatti appaņihitaphalasamāpatti Tattha yo koci yaŋ (p. 318) phalaŋ icchati, so kammamūlaŋ datvā patthitaŋ phalaŋ kiņāti. Yadi sotāpattiphalaŋ, yadi sakadāgāmiphalaŋ, yadi anāgāmiphalaŋ, yadi arahattaphalaŋ, yadi suññataphalasamāpattiŋ, yadi animittaphalasamāpattiŋ, yadi appaņihitaphalasamāpattiŋ. Yathā, mahārāja, kassaci purisassa dhuvaphalo ambo bhaveyya, so na tāva tato phalāni pāteti, yāva kayikā na āgacchanti, anuppatte pana kayike mūlaŋ gahetvā evaŋ ācikkhati “ambho purisa eso kho dhuvaphalo ambo, tato yaŋ icchasi, ettakaŋ phalaŋ gaņhāhi salāţukaŋ vā dovilaŋ vā kesikaŋ vā āmaŋ vā pakkaŋ vā” ti, so tena attanā dinnamūlena yadi salāţukaŋ icchati, salāţukaŋ gaņhāti, yadi dovilaŋ icchati, dovilaŋ gaņhāti, yadi kesikaŋ icchati, kesikaŋ gaņhāti, yadi āmakaŋ icchati, āmakaŋ gaņhāti, yadi pakkaŋ icchati, pakkaŋ gaņhāti. Evameva kho, mahārāja, yo yaŋ phalaŋ icchati, so kammamūlaŋ datvā patthitaŋ phalaŋ gaņhāti, yadi sotāpattiphalaŋ …pe… yadi appaņihitaphalasamāpattiŋ, idaŋ vuccati, mahārāja, “bhagavato phalāpaņan” ti.


‘“Kammamūlaŋ janā datvā, gaņhanti amatamphalaŋ;


Tena te sukhitā honti, ye kītā amatapphalan”‘ ti.

‘Bhante nāgasena, katamaŋ buddhassa bhagavato agadāpaņan’ ti? ‘Agadāni kho, mahārāja, bhagavatā akkhātāni, yehi agadehi so bhagavā sadevakaŋ lokaŋ kilesavisato parimoceti. Katamāni pana tāni agadāni? Yānimāni, mahārāja, bhagavatā cattāri ariyasaccāni akkhātāni. Seyyathīdaŋ, dukkhaŋ ariyasaccaŋ dukkhasamudayaŋ ariyasaccaŋ dukkhanirodhaŋ ariyasaccaŋ dukkhanirodhagāminī paţipadā ariyasaccaŋ, tattha ye keci aññāpekkhā catusaccaŋ dhammaŋ suņanti, te jātiyā parimuccanti jarāya parimuccanti, maraņā parimuccanti, sokaparidevadukkhadomanassupāyāsehi parimuccanti, idaŋ vuccati mahārāja “bhagavato agadāpaņan” ti.


‘“Ye keci agadā loke, visānaŋ paţibāhakā;


Dhammāgadasamaŋ natthi, etaŋ pivatha bhikkhavo”‘ ti.

‘Bhante (p. 319) nāgasena, katamaŋ buddhassa bhagavato osadhāpaņan’ ti? ‘Osadhāni kho, mahārāja, bhagavatā akkhātāni, yehi osadhehi so bhagavā devamanusse tikicchati. Seyyathīdaŋ, cattāro satipaţţhānā cattāro sammappadhānā cattāro iddhipādā pañcindriyāni pañca balāni satta bojjhangā ariyo aţţhangiko maggo, etehi osadhehi bhagavā micchādiţţhiŋ vireceti, micchāsankappaŋ vireceti, micchāvācaŋ vireceti, micchākammantaŋ vireceti, micchā-ājīvaŋ vireceti, micchāvāyāmaŋ vireceti, micchāsatiŋ vireceti, micchāsamādhiŋ vireceti, lobhavamanaŋ kāreti, dosavamanaŋ kāreti, mohavamanaŋ kāreti, mānavamanaŋ kāreti, diţţhivamanaŋ kāreti, vicikicchāvamanaŋ kāreti, uddhaccavamanaŋ kāreti, thinamiddhavamanaŋ kāreti, ahirikānottappavamanaŋ kāreti, sabbakilesavamanaŋ kāreti, idaŋ vuccati, mahārāja, “bhagavato osadhāpaņan” ti.


‘“Ye keci osadhā loke, vijjanti vividhā bahū;


Dhammosadhasamaŋ natthi, etaŋ pivatha bhikkhavo.


‘“Dhammosadhaŋ pivitvāna, ajarāmaraņā siyuŋ;


Bhāvayitvā ca passitvā, nibbutā upadhikkhaye”‘ ti.

‘Bhante nāgasena, katamaŋ buddhassa bhagavato amatāpaņan’ ti? ‘Amataŋ kho, mahārāja, bhagavatā akkhātaŋ, yena amatena so bhagavā sadevakaŋ lokaŋ abhisiñci yena amatena abhisittā devamanussā jātijarābyādhimaraņasokaparidevadukkhadomanassupāyāsehi parimucciŋsu. Katamaŋ taŋ amataŋ? Yadidaŋ kāyagatāsati. Bhāsitampetaŋ, mahārāja, bhagavatā devātidevena “amataŋ te, bhikkhave, paribhuñjanti, ye kāyagatāsatiŋ paribhuñjantī” ti. Idaŋ vuccati, mahārāja, “bhagavato amatāpaņan” ti.


‘“Byādhitaŋ janataŋ disvā, amatāpaņaŋ pasārayi;


Kammena taŋ kiņitvāna, amataŋ ādetha bhikkhavo”‘ ti.

‘Bhante nāgasena, katamaŋ buddhassa bhagavato ratanāpaņan’ ti? ‘Ratanāni kho, mahārāja, bhagavatā akkhātāni, yehi ratanehi vibhūsitā bhagavato puttā sadevakaŋ lokaŋ virocanti obhāsenti pabhāsenti jalanti pajjalanti uddhaŋ adho tiriyaŋ ālokaŋ dassenti. Katamāni tāni (p. 320) ratanāni? Sīlaratanaŋ samādhiratanaŋ paññāratanaŋ vimuttiratanaŋ vimuttiñāņadassanaratanaŋ paţisambhidāratanaŋ bojjhangaratanaŋ.

‘Katamaŋ, mahārāja, bhagavato sīlaratanaŋ? Pātimokkhasaŋvarasīlaŋ indriyasaŋvarasīlaŋ ājīvapārisuddhisīlaŋ paccayasannissitasīlaŋ cūļasīlaŋ majjhimasīlaŋ mahāsīlaŋ maggasīlaŋ phalasīlaŋ. Sīlaratanena kho, mahārāja, vibhūsitassa puggalassa sadevako loko samārako sabrahmako sassamaņabrāhmaņī pajā pihayati pattheti, sīlaratanapiļandho kho, mahārāja, bhikkhu disampi anudisampi uddhampi adhopi tiriyampi virocati ativirocati, heţţhato avīciŋ uparito bhavaggaŋ upādāya etthantare sabbaratanāni atikkamitvā abhibhavitvā ajjhottharitvā tiţţhati, evarūpāni kho, mahārāja, sīlaratanāni bhagavato ratanāpaņe pasāritāni, idaŋ vuccati mahārāja “bhagavato sīlaratanan” ti.


‘“Evarūpāni sīlāni, santi buddhassa āpaņe.


Kammena taŋ kiņitvāna, ratanaŋ vo piļandhathā” ti.

‘Katamaŋ, mahārāja, bhagavato samādhiratanaŋ? Savitakkasavicāro samādhi, avitakkavicāramatto samādhi, avitakka-avicāro samādhi, suññato samādhi, animitto samādhi, appaņihito samādhi. Samādhiratanaŋ kho, mahārāja, piļandhassa bhikkhuno ye te kāmavitakkabyāpādavitakkavihiŋsāvitakkamānuddhaccadiţţhivicikicchākilesavatthūni vividhāni ca kuvitakkāni, te sabbe samādhiŋ āsajja vikiranti vidhamanti viddhaŋsanti na saņţhanti na upalimpanti . Yathā, mahārāja, vāri pokkharapatte vikirati vidhamati viddhaŋsati na saņţhāti na upalimpati. Taŋ kissa hetu? Parisuddhattā padumassa. Evameva kho, mahārāja, samādhiratanaŋ piļandhassa bhikkhuno ye te kāmavitakkabyāpādavitakkavihiŋsāvitakkamānuddhacca diţţhivicikicchākilesavatthūni vividhāni ca kuvitakkāni, te sabbe samādhiŋ āsajja vikiranti vidhamanti viddhaŋsanti na saņţhanti na upalimpanti. Taŋ kissa hetu? Parisuddhattā samādhissa. Idaŋ vuccati, mahārāja, “bhagavato samādhiratanan” ti, evarūpāni kho, mahārāja, samādhiratanāni bhagavato ratanāpaņe pasāritāni.


‘“Samādhiratanamālassa (p. 321) kuvitakkā na jāyare.


Na ca vikkhipate cittaŋ, etaŋ tumhe piļandhathā” ti.

‘Katamaŋ, mahārāja, bhagavato paññāratanaŋ? Yāya, mahārāja, paññāya ariyasāvako “idaŋ kusalan” ti yathābhūtaŋ pajānāti, “idaŋ akusalan” ti yathābhūtaŋ pajānāti, “idaŋ sāvajjaŋ, idaŋ anavajjaŋ, idaŋ sevitabbaŋ, idaŋ na sevitabbaŋ, idaŋ hīnaŋ, idaŋ paņītaŋ, idaŋ kaņhaŋ, idaŋ sukkaŋ, idaŋ kaņhasukkasappaţibhāgan” ti yathābhūtaŋ pajānāti, “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti. Idaŋ vuccati mahārāja “bhagavato paññāratanan” ti.


‘“Paññāratanamālassa, na ciraŋ vattate bhavo;


Khippaŋ phasseti amataŋ, na ca so rocate bhave” ti.

‘Katamaŋ mahārāja, bhagavato vimuttiratanaŋ’? ‘Vimuttiratanaŋ kho, mahārāja, arahattaŋ vuccati, arahattaŋ patto kho, mahārāja, bhikkhu “vimuttiratanaŋ piļandho” ti vuccati. Yathā, mahārāja, puriso muttākalāpamaņikalāpapavāļakalāpābharaņappaţimaņđito agalutagaratālīsakalohitacandanānulittagatto nāgapunnāgasālasalaļacampakayūthikātimuttakapāţaluppalavassikamallikāvicitto sesajane atikkamitvā virocati ativirocati obhāsati pabhāsati sampabhāsati jalati pajjalati abhibhavati ajjhottharati mālāgandharatanābharaņehi, evameva kho, mahārāja, arahattaŋ patto khīņāsavo vimuttiratanapiļandho upādāyupādāya vimuttānaŋ bhikkhūnaŋ atikkamitvā samatikkamitvā virocati ativirocati obhāsati pabhāsati sampabhāsati jalati pajjalati abhibhavati ajjhottharati vimuttiyā. Taŋ kissa hetu? Aggaŋ, mahārāja, etaŋ piļandhanaŋ sabbapiļandhanānaŋ, yadidaŋ vimuttipiļandhanaŋ. Idaŋ vuccati, mahārāja, “bhagavato vimuttiratanan” ti.


‘“Maņimālādharaŋ geha, jano sāmiŋ udikkhati;


Vimuttiratanamālantu, udikkhanti sadevakā” ti.

‘Katamaŋ (p. 322) mahārāja, bhagavato vimuttiñāņadassanaratanaŋ? Paccavekkhaņañāņaŋ, mahārāja, bhagavato vimuttiñāņadassanaratananti vuccati, yena ñāņena ariyasāvako maggaphalanibbānāni pahīnakilesāvasiţţhakilese ca paccavekkhati.


‘“Ye ñāņena bujjhanti, ariyā katakiccataŋ;


Taŋ ñāņaratanaŋ laddhuŋ, vāyametha jinorasā” ti.

‘Katamaŋ, mahārāja, bhagavato paţisambhidāratanaŋ? Catasso kho, mahārāja, paţisambhidāyo atthapaţisambhidā dhammapaţisambhidā niruttipaţisambhidā paţibhānapaţisambhidāti. Imehi kho, mahārāja, catūhi paţisambhidāratanehi samalankato bhikkhu yaŋ yaŋ parisaŋ upasankamati, yadi khattiyaparisaŋ, yadi brāhmaņaparisaŋ, yadi gahapatiparisaŋ, yadi samaņaparisaŋ, visārado upasankamati amankubhūto abhīru acchambhī anutrāsī vigatalomahaŋso parisaŋ upasankamati.

‘Yathā, mahārāja, yodho sangāmasūro sannaddhapañcāvudho acchambhito sangāmaŋ otarati, “sace amittā dūre bhavissanti usunā pātayissāmi, tato orato bhavissanti sattiyā paharissāmi, tato orato bhavissanti kaņayena paharissāmi, upagataŋ santaŋ maņđalaggena dvidhā chindissāmi, kāyūpagataŋ churikāya vinivijjhissāmī” ti, evameva kho, mahārāja, catupaţisambhidāratanamaņđito bhikkhu acchambhito parisaŋ upasankamati. Yo koci maŋ atthapaţisambhide pañhaŋ pucchissati, tassa atthena atthaŋ kathayissāmi, kāraņena kāraņaŋ kathayissāmi, hetunā hetuŋ kathayissāmi, nayena nayaŋ kathayissāmi, nissaŋsayaŋ karissāmi, vimatiŋ vivecessāmi, tosayissāmi pañhaveyyākaraņena.

‘Yo koci maŋ dhammapaţisambhide pañhaŋ pucchissati, tassa dhammena dhammaŋ kathayissāmi, amatena amataŋ kathayissāmi, asankhatena asankhataŋ kathayissāmi, nibbānena nibbānaŋ kathayissāmi, suññatena suññataŋ kathayissāmi animittena animittaŋ kathayissāmi, appaņihitena appaņihitaŋ kathayissāmi, anejena anejaŋ kathayissāmi, nissaŋsayaŋ karissāmi, vimatiŋ vivecessāmi, tosayissāmi pañhāveyyākaraņena.

‘Yo (p. 323) koci maŋ niruttipaţisambhide pañhaŋ pucchissati, tassa niruttiyā niruttiŋ kathayissāmi, padena padaŋ kathayissāmi, anupadena anupadaŋ kathayissāmi, akkharena akkharaŋ kathayissāmi, sandhiyā sandhiŋ kathayissāmi, byañjanena byañjanaŋ kathayissāmi, anubyañjanena anubyañjanaŋ kathayissāmi, vaņņena vaņņaŋ kathayissāmi, sarena saraŋ kathayissāmi, paññattiyā paññattiŋ kathayissāmi, vohārena vohāraŋ kathayissāmi, nissaŋsayaŋ karissāmi, vimatiŋ vivecessāmi, tosayissāmi pañhaveyyākaraņena.

‘Yo koci maŋ paţibhānapaţisambhide pañhaŋ pucchissati, tassa paţibhānena paţibhānaŋ kathayissāmi, opammena opammaŋ kathayissāmi, lakkhaņena lakkhaņaŋ kathayissāmi, rasena rasaŋ kathayissāmi, nissaŋsayaŋ karissāmi, vimatiŋ vivecessāmi, tosayissāmi pañhaveyyākaraņenāti, idaŋ vuccati, mahārāja, “bhagavato paţisambhidāratanan” ti.


‘“Paţisambhidā kiņitvāna, ñāņena phassayeyya yo;


Acchambhito anubbiggo, atirocati sadevake” ti.

‘Katamaŋ, mahārāja, bhagavato bojjhangaratanaŋ? Sattime, mahārāja, bojjhangā, satisambojjhango dhammavicayasambojjhango vīriyasambojjhango pītisambojjhango passaddhisambojjhango samādhisambojjhango upekkhāsambojjhango. Imehi kho, mahārāja, sattahi bojjhangaratanehi paţimaņđito bhikkhu sabbaŋ tamaŋ abhibhuyya sadevakaŋ lokaŋ obhāseti pabhāseti ālokaŋ janeti. Idaŋ vuccati, mahārāja, “bhagavato bojjhangaratanan” ti.


‘“Bojjhangaratanamālassa uţţhahanti sadevakā.


Kammena taŋ kiņitvāna, ratanaŋ vo piļandhathā”‘ ti.

‘Bhante nāgasena, katamaŋ buddhassa bhagavato sabbāpaņan’ ti? ‘Sabbāpaņaŋ kho, mahārāja, bhagavato navangaŋ buddhavacanaŋ sārīrikāni pāribhogikāni cetiyāni sangharatanañca. Sabbāpaņe, mahārāja, bhagavatā jātisampatti pasāritā, bhogasampatti pasāritā, āyusampatti pasāritā, ārogyasampatti pasāritā, vaņņasampatti pasāritā, paññāsampatti pasāritā, mānusikasampatti pasāritā, dibbasampatti pasāritā, nibbānasampatti (p. 324) pasāritā. Tattha ye taŋ taŋ sampattiŋ icchanti, te kammamūlaŋ datvā patthitapatthitaŋ sampattiŋ kiņanti, keci sīlasamādānena kiņanti, keci uposathakammena kiņanti, appamattakenapi kammamūlena upādāyupādāya sampattiyo paţilabhanti. Yathā, mahārāja, āpaņikassa āpaņe tilamuggamāse parittakenapi taņđulamuggamāsena appakenapi mūlena upādāyupādāya gaņhanti, evameva kho, mahārāja, bhagavato sabbāpaņe appamattakenapi kammamūlena upādāyupādāya sampattiyo paţilabhanti. Idaŋ vuccati, mahārāja, “bhagavato sabbāpaņan” ti.


‘“Āyu arogatā vaņņaŋ, saggaŋ uccākulīnatā;


Asankhatañca amataŋ, atthi sabbāpaņe jine.


‘“Appena bahukenāpi, kammamūlena gayhati;


Kiņitvā saddhāmūlena, samiddhā hotha bhikkhavo” ti.

‘Bhagavato kho, mahārāja, dhammanagare evarūpā janā paţivasanti, suttantikā venayikā ābhidhammikā dhammakathikā jātakabhāņakā dīghabhāņakā majjhimabhāņakā saŋyuttabhāņakā anguttarabhāņakā khuddakabhāņakā sīlasampannā samādhisampannā paññāsampannā bojjhangabhāvanāratā vipassakā sadatthamanuyuttā āraññikā rukkhamūlikā abbhokāsikā palālapuñjikā sosānikā nesajjikā paţipannakā phalaţţhā sekkhā phalasamangino sotāpannā sakadāgāmino anāgāmino arahanto tevijjā chaļabhiññā iddhimanto paññāya pāramiŋgatā satipaţţhānasammappadhāna-iddhipāda-indriyabalabojjhangamaggavarajhānavimokkharū pārūpasantasukhasamāpattikusalā, tehi arahantehi ākulaŋ samākulaŋ ākiņņaŋ samākiņņaŋ naļavanasaravanamiva dhammanagaraŋ ahosi. Bhavatīha–


‘“Vītarāgā vītadosā, vītamohā anāsavā;


Vītataņhā anādānā, dhammanagare vasanti te.


‘“Āraññikā dhutadharā, jhāyino lūkhacīvarā;


Vivekābhiratā dhīrā, dhammanagare vasanti te.


‘“Nesajjikā santhatikā, athopi ţhānacankamā;


Paŋsukūladharā sabbe, dhammanagare vasanti te.


‘“ ticīvaradharā (p. 325) santā, cammakhaņđacatutthakā.


Ratā ekāsane viññū, dhammanagare vasanti te.


‘“Appicchā nipakā dhīrā, appāhārā alolupā;


Lābhālābhena santuţţhā, dhammanagare vasanti te.


‘“Jhāyī jhānaratā dhīrā, santacittā samāhitā;


Ākiñcaññaŋ patthayānā, dhammanagare vasanti te.


‘“Paţipannā phalaţţhā ca, sekkhā phalasamangino;


Āsīsakā uttamatthaŋ, dhammanagare vasanti te.


‘“Sotāpannā ca vimalā, sakadāgāmino ca ye;


Anāgāmī ca arahanto, dhammanagare vasanti te.


‘“Satipaţţhānakusalā bojjhangabhāvanāratā;


Vipassakā dhammadharā, dhammanagare vasanti te.


‘“Iddhipādesu kusalā, samādhibhāvanāratā.


Sammappadhānānuyuttā, dhammanagare vasanti te.


‘“Abhiññāpāramippattā, pettike gocare ratā;


Antalikkhamhi caraņā, dhammanagare vasanti te.


‘“Okkhittacakkhū mitabhāņī, guttadvārā susaŋvutā;


Sudantā uttame damme, dhammanagare vasanti te.


‘“Tevijjā chaļabhiññā ca, iddhiyā pāramiŋ gatā;


Paññāya pāramippattā, dhammanagare vasanti te” ti.

‘Ye kho te, mahārāja, bhikkhū aparimitañāņavaradharā asangā atulaguņā atulayasā atulabalā atulatejā dhammacakkānuppavattakā paññāpāramiŋ gatā, evarūpā kho, mahārāja, bhikkhū bhagavato dhammanagare ‘dhammasenāpatino’ ti vuccanti.

‘Ye pana te, mahārāja, bhikkhū iddhimanto adhigatappaţisambhidāpattavesārajjā gaganacarā durāsadā duppasahā anālambacarā sasāgaramahidharapathavikampako candasūriyaparimajjakā vikubbanādhiţţhānābhinīhārakusalā iddhiyā (p. 326) pāramiŋ gatā, evarūpā kho, mahārāja, bhikkhū bhagavato dhammanagare ‘purohitā’ ti vuccanti.

‘Ye pana te, mahārāja, bhikkhū dhutangamanugatā appicchā santuţţhā viññattimanesanajigucchakā piņđāya sapadānacārino bhamarāva gandhamanughāyitvā pavisanti vivittakānanaŋ, kāye ca jīvite ca nirapekkhā arahattamanuppattā dhutangaguņe agganikkhittā, evarūpā kho, mahārāja, bhikkhū bhagavato dhammanagare ‘akkhadassā’ ti vuccanti.

‘Ye pana te, mahārāja, bhikkhū parisuddhā vimalā nikkilesā cutūpapātakusalā dibbacakkhumhi pāramiŋ gatā, evarūpā kho, mahārāja, bhikkhū bhagavato dhammanagare ‘nagarajotakā’ ti vuccanti.

‘Ye pana te, mahārāja, bhikkhū bahussutā āgatāgamā dhammadharā vinayadharā mātikādharā sithiladhanitadīgharassagarukalahukakkharaparicchedakusalā navangasāsanadharā, evarūpā kho, mahārāja, bhikkhū bhagavato dhammanagare ‘dhammarakkhā’ ti vuccanti.

‘Ye pana te, mahārāja, bhikkhū vinayaññū vinayakovidā ţhānāţţhānakusalā āpattānāpattigarukalahukasatekiccha-atekicchavuţţhānadesanāniggaha- paţikamma-osāraņanissāraņapaţisāraņakusalā vinaye pāramiŋ gatā, evarūpā kho, mahārāja, bhikkhū bhagavato dhammanagare ‘rūparakkhā’ ti vuccanti.

‘Ye pana te, mahārāja, bhikkhū vimuttivarakusumamālabaddhā varapavaramahagghaseţţhabhāvamanuppattā bahujanakantamabhipatthitā, evarūpā kho, mahārāja, bhikkhū bhagavato dhammanagare ‘pupphāpaņikā’ ti vuccanti.

‘Ye pana te, mahārāja, bhikkhū catusaccābhisamayappaţividdhā diţţhasaccā viññātasāsanā catūsu sāmaññaphalesu tiņņavicikicchā paţiladdhaphalasukhā aññesampi paţipannānaŋ te phale saŋvibhajanti, evarūpā kho, mahārāja, bhikkhū bhagavato dhammanagare ‘phalāpaņikā’ ti vuccanti.

‘Ye (p. 327) pana te, mahārāja, bhikkhū sīlasaŋvaragandhamanulittā anekavidhabahuguņadharā kilesamaladuggandhavidhamakā, evarūpā kho, mahārāja, bhikkhū bhagavato dhammanagare ‘gandhāpaņikā’ ti vuccanti.

‘Ye pana te, mahārāja, bhikkhū dhammakāmā piyasamudāhārā abhidhamme abhivinaye uļārapāmojjā araññagatāpi rukkhamūlagatāpi suññāgāragatāpi dhammavararasaŋ pivanti, kāyena vācāya manasā dhammavararasamogāļhā adhimattapaţibhānā dhammesu dhammesanappaţipannā ito vā tato vā yattha yattha appicchakathā santuţţhikathā pavivekakathā asaŋsaggakathā vīriyārambhakathā sīlakathā samādhikathā paññākathā vimuttikathā vimuttiñāņadassanakathā tattha tattha gantvā taŋ taŋ kathārasaŋ pivanti, evarūpā kho, mahārāja, bhikkhū bhagavato dhammanagare ‘soņđā pipāsā’ ti vuccanti.

‘Ye pana te, mahārāja, bhikkhū pubbarattāpararattaŋ jāgariyānuyogamanuyuttā nisajjaţţhānacankamehi rattindivaŋ vītināmenti, bhāvanānuyogamanuyuttā kilesapaţibāhanāya sadatthappasutā, evarūpā kho, mahārāja, bhikkhū bhagavato dhammanagare ‘nagaraguttikā’ ti vuccanti.

‘Ye pana te, mahārāja, bhikkhū navangaŋ buddhavacanaŋ atthato ca byañjanato ca nayato ca kāraņato ca hetuto ca udāharaņato ca vācenti anuvācenti bhāsanti anubhāsanti, evarūpā kho, mahārāja, bhikkhū bhagavato dhammanagare ‘dhammāpaņikā’ ti vuccanti.

‘Ye pana te, mahārāja, bhikkhū dhammaratanabhogena āgamapariyattisutabhogena bhogino dhanino niddiţţhasarabyañjanalakkhaņappaţivedhā viññū pharaņā, evarūpā kho, mahārāja, bhikkhū bhagavato dhammanagare ‘dhammaseţţhino’ ti vuccanti.

‘Ye pana te, mahārāja, bhikkhū uļāradesanāpaţivedhā pariciņņārammaņavibhattiniddesā sikkhāguņapāramippattā, evarūpā kho, mahārāja, bhikkhū bhagavato dhammanagare ‘vissutadhammikā’ ti vuccanti.

‘Evaŋ suvibhattaŋ kho, mahārāja, bhagavato dhammanagaraŋ evaŋ sumāpitaŋ evaŋ suvihitaŋ evaŋ suparipūritaŋ evaŋ suvavatthāpitaŋ evaŋ surakkhitaŋ evaŋ sugopitaŋ evaŋ (p. 328) duppasayhaŋ paccatthikehi paccāmittehi, iminā, mahārāja, kāraņena iminā hetunā iminā nayena iminā anumānena ñātabbaŋ atthi so bhagavāti.


‘“Yathāpi nagaraŋ disvā, suvibhattaŋ manoramaŋ;


Anumānena jānanti, vađđhakissa mahattanaŋ.


‘“Tatheva lokanāthassa, disvā dhammapuraŋ varaŋ;


Anumānena jānanti, atthi so bhagavā iti.


‘“Anumānena jānanti, ūmiŋ disvāna sāgare.


Yathāyaŋ dissate ūmi, mahanto so bhavissati.


‘“Tathā buddhaŋ sokanudaŋ, sabbatthamaparājitaŋ;


Taņhakkhayamanuppattaŋ, bhavasaŋsāramocanaŋ.


‘“Anumānena ñātabbaŋ, ūmiŋ disvā sadevake;


Yathā dhammūmivipphāro, aggo buddho bhavissati.


‘“Anumānena jānanti, disvā accuggataŋ giriŋ;


Yathā accuggato eso, himavā so bhavissati.


‘“Tathā disvā dhammagiriŋ, sītībhūtaŋ nirūpadhiŋ;


Accuggataŋ bhagavato, acalaŋ suppatiţţhitaŋ.


‘“Anumānena ñātabbaŋ, disvāna dhammapabbataŋ;


Tathā hi so mahāvīro, aggo buddho bhavissati.


‘“Yathāpi gajarājassa, padaŋ disvāna mānusā;


Anumānena jānanti, mahā eso gajo iti.


‘“Tatheva buddhanāgassa, padaŋ disvā vibhāvino;


Anumānena jānanti, uļāro so bhavissati.


‘“Anumānena jānanti, bhīte disvāna kummige;


Migarājassa saddena, bhītāme kummigā iti.


‘“Tatheva titthiye disvā, vitthate bhītamānase;


Anumānena ñātabbaŋ, dhammarājena gajjitaŋ.


‘“Nibbutaŋ (p. 329) pathaviŋ disvā, haritapattaŋ mahodikaŋ.


Anumānena jānanti, mahāmeghena nibbutaŋ.


‘“Tathevimaŋ janaŋ disvā, āmoditapamoditaŋ;


Anumānena ñātabbaŋ, dhammameghena tappitaŋ.


‘“Laggaŋ disvā bhusaŋ pankaŋ, kalaladdagataŋ mahiŋ;


Anumānena jānanti, vārikkhandho mahā gato.


‘“Tathevimaŋ janaŋ disvā, rajapankasamohitaŋ;


Vahitaŋ dhammanadiyā, visaţţhaŋ dhammasāgare.


‘“Dhammāmatagataŋ disvā, sadevakamimaŋ mahiŋ;


Anumānena ñātabbaŋ, dhammakkhandho mahā gato.


‘“Anumānena jānanti, ghāyitvā gandhamuttamaŋ.


Yathāyaŋ vāyate gandho, hessanti pupphitā dumā.


‘“Tathevāyaŋ sīlagandho, pavāyati sadevake;


Anumānena ñātabbaŋ, atthi buddho anuttaro” ti.

‘Evarūpena kho, mahārāja, kāraņasatena kāraņasahassena hetusatena hetusahassena nayasatena nayasahassena opammasatena opammasahassena sakkā buddhabalaŋ upadassayituŋ. Yathā, mahārāja, dakkho mālākāro nānāpuppharāsimhā ācariyānusiţţhiyā paccattapurisakārena vicittaŋ mālāguņarāsiŋ kareyya, evameva kho, mahārāja, so bhagavā vicittapuppharāsi viya anantaguņo appameyyaguņo, ahametarahi jinasāsane mālākāro viya pupphaganthako pubbakānaŋ ācariyānaŋ maggenapi mayhaŋ buddhibalenapi asankhyeyyenapi kāraņena anumānena buddhabalaŋ dīpayissāmi, tvaŋ panettha chandaŋ janehi savanāyā’ ti.

‘Dukkaraŋ bhante nāgasena, aññesaŋ evarūpena kāraņena anumānena buddhabalaŋ upadassayituŋ, nibbutosmi, bhante nāgasena, tumhākaŋ paramavicittena pañhaveyyākaraņenā’ ti.

Anumānapañho paţhamo.

2. Dhutangapañho
‘Passatāraññake (p. 330) bhikkhū, ajjhogāļhe dhute guņe.

Puna passati gihī rājā, anāgāmiphale ţhite.

‘Ubhopi te viloketvā, uppajji saŋsayo mahā;

Bujjheyya ce gihī dhamme, dhutangaŋ nipphalaŋ siyā.

‘Paravādivādamathanaŋ, nipuņaŋ piţakattaye;

Handa pucche kathiseţţhaŋ, so me kankhaŋ vinessatī’ ti.

Atha kho milindo rājā yenāyasmā nāgaseno tenupasankami, upasankamitvā āyasmantaŋ nāgasenaŋ abhivādetvā ekamantaŋ nisīdi, ekamantaŋ nisinno kho milindo rājā āyasmantaŋ nāgasenaŋ etadavoca ‘bhante nāgasena, atthi koci gihī agāriko kāmabhogī puttadārasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārayanto jātarūparajataŋ sādiyanto maņimuttākañcanavicittamoļibaddho yena santaŋ paramatthaŋ nibbānaŋ sacchikatan’ ti?

‘Na, mahārāja, ekaññeva sataŋ na dve satāni na tīņi cattāri pañca satāni na sahassaŋ na satasahassaŋ na koţisataŋ na koţisahassaŋ na koţisatasahassaŋ, tiţţhatu mahārāja dasannaŋ vīsatiyā satassa sahassassa abhisamayo, katamena te pariyāyena anuyogaŋ dammī’ ti.

‘Tvamevetaŋ brūhī’ ti. ‘Tenahi te, mahārāja, kathayissāmi satena vā sahassena vā satasahassena vā koţiyā vā koţisatena vā koţisahassena vā koţisatasahassena vā, yā kāci navange buddhavacane sallekhitācārappaţipattidhutavarangaguņanissitā thā, tā sabbā idha samosarissanti. Yathā, mahārāja, ninnunnatasamavisamathalāthaladesabhāge abhivuţţhaŋ udakaŋ, sabbaŋ taŋ tato vinigaļitvā mahodadhiŋ sāgaraŋ samosarati, evameva kho, mahārāja, sampādake sati yā kāci navange buddhavacane sallekhitācārappaţipattidhutangaguņadharanissitā kathā, tā sabbā idha samosarissanti.

‘Mayhampettha (p. 331) mahārāja, paribyattatāya buddhiyā kāraņaparidīpanaŋ samosarissati, teneso attho suvibhatto vicitto paripuņņo parisuddho samānīto bhavissati. Yathā, mahārāja, kusalo lekhācariyo anusiţţho lekhaŋ osārento attano byattatāya buddhiyā kāraņaparidīpanena lekhaŋ paripūreti, evaŋ sā lekhā samattā paripuņņā anūnikā bhavissati. Evameva mayhampettha paribyattatāya buddhiyā kāraņaparidīpanaŋ samosarissati, teneso attho suvibhatto vicitto paripuņņo parisuddho samānīto bhavissati.

‘Nagare, mahārāja, sāvatthiyā pañcakoţimattā ariyasāvakā bhagavato upāsaka-upāsikāyo sattapaņņāsasahassāni tīņi ca satasahassāni anāgāmiphale patiţţhitā, te sabbepi gihī yeva, na pabbajitā. Puna tattheva kaņđambamūle yamakapāţihāriye vīsati pāņakoţiyo abhisamiŋsu, puna cūļarāhulovāde, mahāmangalasuttante, samacittapariyāye, parābhavasuttante, purābhedasuttante, kalahavivādasuttante, cūļabyūhasuttante, mahābyūhasuttante, tuvaţakasuttante, sāriputtasuttante gaņanapathamatītānaŋ devatānaŋ dhammābhisamayo ahosi.

‘Nagare rājagahe paññāsasahassāni tīņi ca satasahassāni ariyasāvakā bhagavato upāsaka-upāsikāyo, puna tattheva dhanapālahatthināgadamane navuti pāņakoţiyo, pārāyanasamāgame pāsāņakacetiye cuddasa pāņakoţiyo, puna indasālaguhāyaŋ asīti devatākoţiyo, puna bārāņasiyaŋ isipatane migadāye paţhame dhammadesane aţţhārasa brahmakoţiyo aparimāņā ca devatāyo, puna tāvatiŋsabhavane paņđukambalasilāyaŋ abhidhammadesanāya asīti devatākoţiyo, devorohaņe sankassanagaradvāre lokavivaraņapāţihāriye pasannānaŋ naramarūnaŋ tiŋsa koţiyo abhisamiŋsu.

Puna sakkesu kapilavatthusmiŋ nigrodhārāme buddhavaŋsadesanāya mahāsamayasuttantadesanāya ca gaņanapathamatītānaŋ devatānaŋ dhammābhisamayo ahosi (p. 332) Puna sumanamālākārasamāgame, garahadinnasamāgame, ānandaseţţhisamāgame, jambukājīvakasamāgame, maņđukadevaputtasamāgame, maţţhakuņđalidevaputtasamāgame, sulasānagarasobhinisamāgame, sirimānagarasobhinisamāgame, pesakāradhītusamāgame, cūļasubhaddāsamāgame, sāketabrāhmaņassa āļāhanadassanasamāgame, sūnāparantakasamāgame, sakkapañhasamāgame, tirokuţţasamāgame, ratanasuttasamāgame paccekaŋ caturāsītiyā pāņasahassānaŋ dhammābhisamayo ahosi, yāvatā, mahārāja, bhagavā loke aţţhāsi, tāva tīsu maņđalesu soļasasu mahājanapadesu yattha yattha bhagavā vihāsi, tattha tattha yebhuyyena dve tayo cattāro pañca sataŋ sahassaŋ satasahassaŋ devā ca manussā ca santaŋ paramatthaŋ nibbānaŋ sacchikariŋsu. Ye te, mahārāja, devā gihī yeva, na te pabbajitā, etāni ceva, mahārāja, aññāni ca anekāni devatākoţisatasahassāni gihī agārikā kāmabhogino santaŋ paramatthaŋ nibbānaŋ sacchikariŋsū’ ti.

‘Yadi, bhante nāgasena, gihī agārikā kāmabhogino santaŋ paramatthaŋ nibbānaŋ sacchikaronti, atha imāni dhutangāni kimatthaŋ sādhenti, tena kāraņena dhutangāni akiccakarāni honti. Yadi, bhante nāgasena, vinā mantosadhehi byādhayo vūpasamanti, kiŋ vamanavirecanādinā sarīradubbalakaraņena? Yadi muţţhīhi paţisattuniggaho bhavati, kiŋ asisattisaradhanukodaņđalaguļamuggarehi? Yadi gaņţhikuţilasusirakaņţalatāsākhā ālambitvā rukkhamabhirūhanaŋ bhavati, kiŋ dīghadaļhanisseņipariyesanena? Yadi thaņđilaseyyāya dhātusamatā bhavati, kiŋ sukhasamphassamahatimahāsirisayanapariyesanena? Yadi ekako sāsankasappaţibhayavisamakantārataraņasamattho bhavati, kiŋ sannaddhasajjamahatimahāsatthapariyesanena? Yadi nadisaraŋ bāhunā tarituŋ samattho bhavati, kiŋ dhuvasetunāvāpariyesanena? Yadi sakasantakena ghāsacchādanaŋ kātuŋ pahoti, kiŋ parūpasevanapiyasamullāpapacchāpuredhāvanena? Yadi akhātataļāke udakaŋ labhati, kiŋ udapānataļākapokkharaņikhaņanena? Evameva kho, bhante nāgasena, yadi gihī agārikā kāmabhogino santaŋ paramatthaŋ nibbānaŋ sacchikaronti, kiŋ dhutaguņavarasamādiyanenā’ ti?

‘Aţţhavīsati (p. 333) kho panime, mahārāja, dhutangaguņā yathābhuccaguņā, yehi guņehi dhutangāni sabbabuddhānaŋ pihayitāni patthitāni. Katame aţţhavīsati? Idha, mahārāja, dhutangaŋ suddhājīvaŋ sukhaphalaŋ anavajjaŋ na paradukkhāpanaŋ abhayaŋ asampīļanaŋ ekantavađđhikaŋ aparihāniyaŋ amāyaŋ ārakkhā patthitadadaŋ sabbasattadamanaŋ saŋvarahitaŋ patirūpaŋ anissitaŋ vippamuttaŋ rāgakkhayaŋ dosakkhayaŋ mohakkhayaŋ mānappahānaŋ kuvitakkacchedanaŋ kankhāvitaraņaŋ kosajjaviddhaŋsanaŋ aratippahānaŋ khamanaŋ atulaŋ appamāņaŋ sabbadukkhakkhayagamanaŋ, ime kho, mahārāja, aţţhavīsati dhutangaguņā yathābhuccaguņā yehi guņehi dhutangāni sabbabuddhānaŋ pihayitāni patthitāni.

‘Ye kho te, mahārāja, dhutaguņe sammā upasevanti, te aţţhārasahi guņehi samupetā bhavanti. Katamehi aţţhārasahi? Ācāro tesaŋ suvisuddho hoti, paţipadā supūritā hoti, kāyikaŋ vācasikaŋ surakkhitaŋ hoti, manosamācāro suvisuddho hoti, vīriyaŋ supaggahitaŋ hoti, bhayaŋ vūpasammati, attānudiţţhibyapagatā hoti, āghāto uparato hoti, mettā upaţţhitā hoti, āhāro pariññāto hoti, sabbasattānaŋ garukato hoti, bhojane mattaññū hoti, jāgariyamanuyutto hoti, aniketo hoti, yattha phāsu tattha vihārī hoti, pāpajegucchī hoti, vivekārāmo hoti, satataŋ appamatto hoti, ye te, mahārāja, dhutaguņe sammā upasevanti, te imehi aţţhārasahi guņehi samupetā bhavanti.

‘Dasa ime, mahārāja, puggalā dhutaguņārahā. Katame dasa? Saddho hoti hirimā dhitimā akuho atthavasī alolo sikkhākāmo daļhasamādāno anujjhānabahulo mettāvihārī, ime kho, mahārāja, dasa puggalā dhutaguņārahā.

‘Ye te, mahārāja, gihī agārikā kāmabhogino santaŋ paramatthaŋ nibbānaŋ sacchikaronti, sabbe te purimāsu jātīsu terasasu dhutaguņesu katūpāsanā katabhūmikammā, te tattha cārañca paţipattiñca sodhayitvā ajjetarahi gihī yeva santā santaŋ paramattaŋ nibbānaŋ sacchikaronti.

‘Yathā (p. 334) mahārāja, kusalo issāso antevāsike paţhamaŋ tāva upāsanasālāyaŋ cāpabhedacāpāropanaggahaņamuţţhippaţipīļana-angulivināmanapādaţhapanasaraggahaņasannahana-ākađđhana saddhāraņalakkhaniyamanakhipane tiņapurisakachakaņa tiņapalālamattikāpuñjaphalakalakkhavedhe anusikkhāpetvā rañño santike upāsanaŋ ārādhayitvā ājaññarathagajaturangadhanadhaññahiraññasuvaņņadāsidāsabhariyagāmavaraŋ labhati evameva kho, mahārāja, ye te gihī agārikā kāmabhogino santaŋ paramatthaŋ nibbānaŋ sacchikaronti, te sabbe purimāsu jātīsu terasasu dhutaguņesu katūpāsanā katabhūmikammā, te tattheva cārañca paţipattiñca sodhayitvā ajjetarahi gihī yeva santā santaŋ paramatthaŋ nibbānaŋ sacchikaronti. Na, mahārāja, dhutaguņesu pubbāsevanaŋ vinā ekissā yeva jātiyā arahattaŋ sacchikiriyā hoti, uttamena pana vīriyena uttamāya paţipattiyā tathārūpena ācariyena kalyāņamittena arahattaŋ sacchikiriyā hoti.

‘Yathā vā pana, mahārāja, bhisakko sallakatto ācariyaŋ dhanena vā vattappaţipattiyā vā ārādhetvā sattaggahaņachedanalekhanavedhanasalluddharaņavaņadhovanasosanabhesajjānulimpanavamana virecanānuvāsanakiriyamanusikkhitvā vijjāsu katasikkho katūpāsano katahattho āture upasankamati tikicchāya, evameva kho, mahārāja, ye te gihī agārikā kāmabhogino santaŋ paramatthaŋ nibbānaŋ sacchikaronti, te sabbe purimāsu jātīsu terasasu dhutaguņesu katūpāsanā katabhūmikammā, te tattheva cārañca paţipattiñca sodhayitvā ajjetarahi gihī yeva santā santaŋ paramatthaŋ nibbānaŋ sacchikaronti, na, mahārāja, dhutaguņehi avisuddhānaŋ dhammābhisamayo hoti.

‘Yathā, mahārāja, udakassa asecanena bījānaŋ avirūhanaŋ hoti, evameva kho, mahārāja, dhutaguņehi avisuddhānaŋ dhammābhisamayo na hoti.

‘Yathā vā pana, mahārāja, akatakusalānaŋ akatakalyāņānaŋ sugatigamanaŋ na hoti, evameva kho, mahārāja, dhutaguņehi avisuddhānaŋ dhammābhisamayo na hoti.

‘Pathavisamaŋ (p. 335) mahārāja, dhutaguņaŋ visuddhikāmānaŋ patiţţhānaţţhena. Āposamaŋ, mahārāja, dhutaguņaŋ visuddhikāmānaŋ sabbakilesamaladhovanaţţhena. Tejosamaŋ, mahārāja, dhutaguņaŋ visuddhikāmānaŋ sabbakilesavanajjhāpanaţţhena Vāyosamaŋ, mahārāja, dhutaguņaŋ visuddhikāmānaŋ sabbakilesamalarajopavāhanaţţhena. Agadasamaŋ, mahārāja, dhutaguņaŋ visuddhikāmānaŋ sabbakilesabyādhivūpasamanaţţhena. Amatasamaŋ, mahārāja, dhutaguņaŋ visuddhikāmānaŋ sabbakilesavisanāsanaţţhena. Khettasamaŋ, mahārāja, dhutaguņaŋ visuddhikāmānaŋ sabbasāmaññaguņasassavirūhanaţţhena. Manoharasamaŋ, mahārāja, dhutaguņaŋ visuddhikāmānaŋ patthiticchitasabbasampattivaradadaţţhena. Nāvāsamaŋ, mahārāja, dhutaguņaŋ visuddhikāmānaŋ saŋsāramahaņņavapāragamanaţţhena. Bhīruttāņasamaŋ, mahārāja, dhutaguņaŋ visuddhikāmānaŋ jarāmaraņabhītānaŋ assāsakaraņaţţhena. Mātusamaŋ, mahārāja, dhutaguņaŋ visuddhikāmānaŋ kilesadukkhappaţipīļitānaŋ anuggāhakaţţhena. Pitusamaŋ, mahārāja, dhutaguņaŋ visuddhikāmānaŋ kusalavađđhikāmānaŋ sabbasāmaññaguņajanakaţţhena. Mittasamaŋ, mahārāja, dhutaguņaŋ visuddhikāmānaŋ sabbasāmaññaguņapariyesana-avisaŋvādakaţţhena. Padumasamaŋ, mahārāja, dhutaguņaŋ visuddhikāmānaŋ sabbakilesamalehi anupalittaţţhena. Catujjātiyavaragandhasamaŋ (p. 336) mahārāja, dhutaguņaŋ visuddhikāmānaŋ kilesaduggandhapaţivinodanaţţhena. Girirājavarasamaŋ, mahārāja, dhutaguņaŋ visuddhikāmānaŋ aţţhalokadhammavātehi akampiyaţţhena. Ākāsasamaŋ, mahārāja, dhutaguņaŋ visuddhikāmānaŋ sabbattha gahaņāpagata-uruvisaţavitthatamahantaţţhena. Nadīsamaŋ, mahārāja, dhutaguņaŋ visuddhikāmānaŋ kilesamalapavāhanaţţhena. Sudesakasamaŋ, mahārāja, dhutaguņaŋ visuddhikāmānaŋ jātikantārakilesavanagahananittharaņaţţhena. Mahāsatthavāhasamaŋ, mahārāja, dhutaguņaŋ visuddhikāmānaŋ sabbabhayasuññakhema-abhayavarapavaranibbānanagarasampāpanaţţhena Sumajjitavimalādāsasamaŋ, mahārāja, dhutaguņaŋ visuddhikāmānaŋ sankhārānaŋ sabhāvadassanaţţhena. Phalakasamaŋ, mahārāja, dhutaguņaŋ visuddhikāmānaŋ kilesalaguļasarasattipaţibāhanaţţhena. Chattasamaŋ, mahārāja, dhutaguņaŋ visuddhikāmānaŋ kilesavassatividhaggisantāpātapapaţibāhanaţţhena. Candasamaŋ, mahārāja, dhutaguņaŋ visuddhikāmānaŋ pihayitapatthitaţţhena. Sūriyasamaŋ, mahārāja, dhutaguņaŋ visuddhikāmānaŋ mohatamatimiranāsanaţţhena. Sāgarasamaŋ, mahārāja, dhutaguņaŋ visuddhikāmānaŋ anekavidhasāmaññaguņavararatanuţţhānaţţhena, aparimita-asankhyeyya-appameyyaţţhena ca. Evaŋ kho, mahārāja, dhutaguņaŋ visuddhikāmānaŋ bahūpakāraŋ sabbadarathapariļāhanudaŋ aratinudaŋ bhayanudaŋ bhavanudaŋ khīlanudaŋ malanudaŋ sokanudaŋ dukkhanudaŋ rāganudaŋ dosanudaŋ mohanudaŋ mānanudaŋ diţţhinudaŋ sabbākusaladhammanudaŋ yasāvahaŋ hitāvahaŋ sukhāvahaŋ phāsukaraŋ pītikaraŋ yogakkhemakaraŋ anavajjaŋ iţţhasukhavipākaŋ guņarāsiguņapuñjaŋ aparimita-asankhyeyya appameyyaguņaŋ varaŋ pavaraŋ aggaŋ.

‘Yathā (p. 337) mahārāja, manussā upatthambhavasena bhojanaŋ upasevanti, hitavasena bhesajjaŋ upasevanti, upakāravasena mittaŋ upasevanti, tāraņavasena nāvaŋ upasevanti, sugandhavasena mālāgandhaŋ upasevanti, abhayavasena bhīruttāņaŋ upasevanti, patiţţhāvasena pathaviŋ upasevanti, sippavasena ācariyaŋ upasevanti, yasavasena rājānaŋ upasevanti, kāmadadavasena maņiratanaŋ upasevanti, evameva kho, mahārāja, sabbasāmaññaguņadadavasena ariyā dhutaguņaŋ upasevanti.

‘Yathā vā pana, mahārāja, udakaŋ bījavirūhanāya, aggi jhāpanāya, āhāro balāharaņāya, latā bandhanāya, satthaŋ chedanāya, pānīyaŋ pipāsāvinayanāya, nidhi assāsakaraņāya, nāvā tīrasampāpanāya, bhesajjaŋ byādhivūpasamanāya, yānaŋ sukhagamanāya, bhīruttāņaŋ bhayavinodanāya, rājā ārakkhatthāya, phalakaŋ daņđaleđđulaguļasarasattipaţibāhanāya, ācariyo anusāsanāya, mātā posanāya, ādāso olokanāya, alankāro sobhanāya, vatthaŋ paţicchādanāya, nisseņī ārohanāya, tulā visamavikkhepanāya, mantaŋ parijappanāya, āvudhaŋ tajjanīyapaţibāhanāya padīpo andhakāravidhamanāya, vāto pariļāhanibbāpanāya, sippaŋ vuttinipphādanāya, agadaŋ jīvitarakkhaņāya, ākaro ratanuppādanāya, ratanaŋ alankarāya, āņā anatikkamanāya, issariyaŋ vasavattanāya, evameva kho, mahārāja, dhutaguņaŋ sāmaññabījavirūhanāya, kilesamalajhāpanāya, iddhibalāharaņāya, satisaŋvaranibandhanāya, vimativicikicchāsamucchedanāya, taņhāpipāsāvinayanāya, abhisamaya-assāsakaraņāya, caturoghanittharaņāya, kilesabyādhivūpasamāya, nibbānasukhappaţilābhāya, jātijarābyādhimaraņasokaparidevadukkhadomanassupāyāsabhayavinodanāya, sāmaññaguņaparirakkhaņāya, aratikuvitakkapaţibāhanāya, sakalasāmaññatthānusāsanāya, sabbasāmaññaguņaposanāya, samathavipassanāmaggaphalanibbānadassanāya, sakalalokathutathomitamahatimahāsobhanakaraņāya, sabbāpāyapidahanāya, sāmaññatthaselasikharamuddhani abhirūhanāya, vankakuţilavisamacittavikkhepanāya, sevitabbāsevitabbadhamme sādhusajjhāyakaraņāya, sabbakilesapaţisattutajjanāya (p. 338) avijjandhakāravidhamanāya, tividhaggisantāpapariļāhanibbāpanāya, saņhasukhumasantasamāpattinipphādanāya, sakalasāmaññaguņaparirakkhaņāya, bojjhangavararatanuppādanāya, yogijanālankaraņāya, anavajjanipuņasukhumasantisukhamanatikkamanāya sakalasāmañña-ariyadhammavasavattanāya. Iti, mahārāja, imesaŋ guņānaŋ adhigamāya yadidaŋ ekamekaŋ dhutaguņaŋ, evaŋ, mahārāja, atuliyaŋ dhutaguņaŋ appameyyaŋ asamaŋ appaţisamaŋ appaţibhāgaŋ appaţiseţţhaŋ uttaraŋ seţţhaŋ visiţţhaŋ adhikaŋ āyataŋ puthulaŋ visaţaŋ vitthataŋ garukaŋ bhāriyaŋ mahantaŋ.

‘Yo kho, mahārāja, puggalo pāpiccho icchāpakato kuhako luddho odariko lābhakāmo yasakāmo kittikāmo ayutto appatto ananucchaviko anaraho appatirūpo dhutangaŋ samādiyati, so diguņaŋ daņđamāpajjati, sabbaguņaghātamāpajjati, diţţhadhammikaŋ hīļanaŋ khīļanaŋ garahanaŋ uppaņđanaŋ khipanaŋ asambhogaŋ nissāraņaŋ nicchubhanaŋ pavāhanaŋ pabbājanaŋ paţilabhati, samparāyepi satayojanike avīcimahāniraye uņhakaţhitatattasantatta-accijālāmālake anekavassakoţisatasahassāni uddhamadho tiriyaŋ pheņuddehakaŋ samparivattakaŋ paccati, tato muccitvā kisapharusakāļangapaccango sūnuddhumātasusiruttamango chāto pipāsito visamabhīmarūpavaņņo bhaggakaņņasoto ummīlitanimīlitanettanayano arugattapakkagatto puļavākiņņasabbakāyo vātamukhe jalamāno viya aggikkhandho anto jalamāno pajjalamāno atāņo asaraņo āruņņaruņņakāruññaravaŋ paridevamāno nijjhāmataņhiko samaņamahāpeto hutvā āhiņđamāno mahiyā aţţassaraŋ karoti.

‘Yathā mahārāja, koci ayutto appatto ananucchaviko anaraho appatirūpo hīno kujātiko khattiyābhisekena abhisiñcati, so labhati hatthacchedaŋ pādacchedaŋ hatthapādacchedaŋ kaņņacchedaŋ nāsacchedaŋ kaņņanāsacchedaŋ bilangathālikaŋ sankhamuņđikaŋ rāhumukhaŋ jotimālikaŋ hatthapajjotikaŋ erakavattikaŋ cīrakavāsikaŋ eņeyyakaŋ baļisamaŋsikaŋ kahāpaņakaŋ khārāpatacchikaŋ palighaparivattikaŋ palālapīţhakaŋ tattena telena (p. 339) osiñcanaŋ sunakhehi khādāpanaŋ jīvasūlāropanaŋ asinā sīsacchedaŋ anekavihitampi kammakāraņaŋ anubhavati. Kiŋ kāraņā? Ayutto appatto ananucchaviko anaraho appatirūpo hīno kujātiko mahante issariye ţhāne attānaŋ ţhapesi, velaŋ ghātesi, evameva kho, mahārāja, yo koci puggalo pāpiccho …pe… mahiyā aţţassaraŋ karoti.

‘Yo pana, mahārāja, puggalo yutto patto anucchaviko araho patirūpo appiccho santuţţho pavivitto asaŋsaţţho āraddhavīriyo pahitatto asaţho amāyo anodariko alābhakāmo ayasakāmo akittikāmo saddho saddhāpabbajito jarāmaraņā muccitukāmo “sāsanaŋ paggaņhissāmī” ti dhutangaŋ samādiyati, so diguņaŋ pūjaŋ arahati devānañca piyo hoti manāpo pihayito patthito, jātisumanamallikādīnaŋ viya pupphaŋ nahātānulittassa, jighacchitassa viya paņītabhojanaŋ, pipāsitassa viya sītalavimalasurabhipānīyaŋ, visagatassa viya osadhavaraŋ, sīghagamanakāmassa viya ājaññarathavaruttamaŋ, atthakāmassa viya manoharamaņiratanaŋ, abhisiñcitukāmassa viya paņđaravimalasetacchattaŋ, dhammakāmassa viya arahattaphalādhigamamanuttaraŋ. Tassa cattāro satipaţţhānā bhāvanāpāripūriŋ gacchanti, cattāro sammappadhānā cattāro iddhipādā pañcindriyāni pañca balāni satta bojjhangā ariyo aţţhangiko maggo bhāvanāpāripūriŋ gacchati, samathavipassanā adhigacchati, adhigamappaţipatti pariņamati, cattāri sāmaññaphalāni catasso paţisambhidā tisso vijjā chaļabhiññā kevalo ca samaņadhammo sabbe tassādheyyā honti, vimuttipaņđaravimalasetacchattena abhisiñcati.

‘Yathā, mahārāja, rañño khattiyassa abhijātakulakulīnassa khattiyābhisekena abhisittassa paricaranti saraţţhanegamajānapadabhaţabalā aţţhattiŋsā ca rājaparisā naţanaccakā mukhamangalikā sotthivācakā samaņabrāhmaņasabbapāsaņđagaņā abhigacchanti, yaŋ kiñci pathaviyā paţţanaratanākaranagarasunkaţţhānaverajjakachejjabhejjajanamanusāsanaŋ sabbattha sāmiko bhavati, evameva kho mahārāja, yo koci puggalo yutto patto …pe… vimuttipaņđaravimalasetacchattena abhisiñcati.

‘Terasimāni (p. 340) mahārāja, dhutangāni, yehi suddhikato nibbānamahāsamuddaŋ pavisitvā bahuvidhaŋ dhammakīļamabhikīļati, rūpārūpa-aţţhasamāpattiyo vaļañjeti, iddhividhaŋ dibbasotadhātuŋ paracittavijānanaŋ pubbenivāsānussatiŋ dibbacakkhuŋ sabbāsavakkhayañca pāpuņāti. Katame terasa? Paŋsukūlikangaŋ tecīvarikangaŋ piņđapātikangaŋ sapadānacārikangaŋ ekāsanikangaŋ pattapiņđikangaŋ khalupacchābhattikangaŋ āraññikangaŋ rukkhamūlikangaŋ abbhokāsikangaŋ sosānikangaŋ yathāsanthatikangaŋ nesajjikangaŋ, imehi kho, mahārāja, terasahi dhutaguņehi pubbe āsevitehi nisevitehi ciņņehi pariciņņehi caritehi upacaritehi paripūritehi kevalaŋ sāmaññaŋ paţilabhati, tassādheyyā honti kevalā santā sukhā samāpattiyo.

‘Yathā, mahārāja, sadhano nāviko paţţane suţţhu katasunko mahāsamuddaŋ pavisitvā vangaŋ takkolaŋ cīnaŋ sovīraŋ suraţţhaŋ alasandaŋ kolapaţţanaŋ suvaņņabhūmiŋ gacchati aññampi yaŋ kiñci nāvāsañcaraņaŋ, evameva kho, mahārāja, imehi terasahi dhutaguņehi pubbe āsevitehi nisevitehi ciņņehi pariciņņehi caritehi upacaritehi paripūritehi kevalaŋ sāmaññaŋ paţilabhati, tassādheyyā honti kevalā santā sukhā samāpattiyo.

‘Yathā, mahārāja, kassako paţhamaŋ khettadosaŋ tiņakaţţhapāsāņaŋ apanetvā kasitvā vapitvā sammā udakaŋ pavesetvā rakkhitvā gopetvā lavanamaddanena bahudhaññako hoti, tassādheyyā bhavanti ye keci adhanā kapaņā daliddā duggatajanā, evameva kho, mahārāja, imehi terasahi dhutaguņehi pubbe āsevitehi …pe… kevalā santā sukhā samāpattiyo.

‘Yathā vā pana, mahārāja, khattiyo muddhāvasitto abhijātakulīno chejjabhejjajanamanusāsane issaro hoti vasavattī sāmiko icchākaraņo, kevalā ca mahāpathavī tassādheyyā hoti, evameva kho, mahārāja, imehi terasahi dhutaguņehi pubbe āsevitehi nisevitehi ciņņehi pariciņņehi caritehi upacaritehi paripūritehi jinasāsanavare issaro hoti vasavattī sāmiko icchākaraņo, kevalā ca samaņaguņā tassādheyyā honti.

‘Nanu (p. 341) mahārāja, thero upaseno vangantaputto sallekhadhutaguņe paripūrakāritāya anādiyitvā sāvatthiyā sanghassa katikaŋ sapariso naradammasārathiŋ paţisallānagataŋ upasankamitvā bhagavato pāde sirasā vanditvā ekamantaŋ nisīdi, bhagavā ca taŋ suvinītaŋ parisaŋ oloketvā haţţhatuţţho pamudito udaggo parisāya saddhiŋ sallāpaŋ sallapitvā asambhinnena brahmassarena etadavoca “pāsādikā kho pana tyāyaŋ upasena parisā, kataŋ tvaŋ upasena parisaŋ vinesī” ti. Sopi sabbaññunā dasabalena devātidevena puţţho yathābhūtasabhāvaguņavasena bhagavantaŋ etadavoca–

‘Yo koci maŋ, bhante, upasankamitvā pabbajjaŋ vā nissayaŋ vā yācati, tamahaŋ evaŋ vadāmi ‘ahaŋ kho āvuso āraññiko piņđapātiko paŋsukūliko tecīvariko. Sace tvampi āraññiko bhavissasi piņđapātiko paŋsukūliko tecīvariko, evāhaŋ taŋ pabbājessāmi nissayaŋ dassāmī’ ti, sace so me, bhante, paţissuņitvā nandati oramati, evāhaŋ taŋ pabbājemi nissayaŋ demi, sace na nandati na oramati, na taŋ pabbājemi, na nissayaŋ demi, evāhaŋ, bhante, parisaŋ vinemī’ ti. Evaŋ kho, mahārāja, dhutaguņavarasamādiņņo jinasāsanavare issaro hoti. Vasavattī sāmiko icchākaraņo, tassādheyyā honti kevalā santā sukhā samāpattiyo.

‘Yathā, mahārāja, padumaŋ abhivuddhaparisuddha-udiccajātippabhavaŋ siniddhaŋ mudu lobhanīyaŋ sugandhaŋ piyaŋ patthitaŋ pasatthaŋ jalakaddamamanupalittaŋ aņupattakesarakaņņikābhimaņđitaŋ bhamaragaņasevitaŋ sītalasalilasaŋvaddhaŋ, evameva kho, mahārāja, imehi terasahi dhutaguņehi pubbe āsevitehi nisevitehi ciņņehi pariciņņehi caritehi upacaritehi paripūritehi ariyasāvako tiŋsaguņavarehi samupeto hoti.

‘Katamehi tiŋsaguņavarehi? Siniddhamudumaddavamettacitto hoti, ghātitahatavihatakileso hoti, hatanihatamānadabbo hoti, acaladaļhaniviţţhanibbematikasaddho hoti, paripuņņapīņitapahaţţhalobhanīyasantasukhasamāpattilābhī hoti, sīlavarapavara-asamasucigandhaparibhāvito hoti, devamanussānaŋ piyo hoti manāpo, khīņāsava-ariyavarapuggalapatthito, devamanussānaŋ vanditapūjito, budhavibudhapaņđitajanānaŋ thutathavitathomitapasattho (p. 342) idha vā huraŋ vā lokena anupalitto, appathokavajjepi bhayadassāvī, vipulavarasampattikāmānaŋ maggaphalavaratthasādhano, āyācitavipulapaņītapaccayabhāgī, aniketasayano, jhānajjhositatappavaravihārī vijaţitakilesajālavatthu, bhinnabhaggasankuţitasañchinnagatinīvaraņo, akuppadhammo, abhinītavāso, anavajjabhogī gativimutto, uttiņņasabbavicikiccho, vimuttijjhositattho, diţţhadhammo, acaladaļhabhīruttāņamupagato, samucchinnānusayo, sabbāsavakkhayaŋ patto, santasukhasamāpattivihārabahulo, sabbasamaņaguņasamupeto, imehi tiŋsaguņavarehi samupeto hoti.

‘Nanu, mahārāja, thero sāriputto dasasahassilokadhātuyā aggapuriso ţhapetvā dasabalaŋ lokācariyaŋ, sopi aparimitamasankhyeyyakappe samācitakusalamūlo brāhmaņakulakulīno manāpikaŋ kāmaratiŋ anekasatasankhaŋ dhanavarañca ohāya jinasāsane pabbajitvā imehi terasahi dhutaguņehi kāyavacīcittaŋ damayitvā ajjetarahi anantaguņasamannāgato gotamassa bhagavato sāsanavare dhammacakkamanuppavattako jāto. Bhāsitampetaŋ, mahārāja, bhagavatā devātidevena ekanguttaranikāyavaralañchake–

‘Nāhaŋ, bhikkhave, aññaŋ ekapuggalampi samanupassāmi, yo evaŋ tathāgatena anuttaraŋ dhammacakkaŋ pavattitaŋ sammadeva anuppavatteti, yathayidaŋ bhikkhave, sāriputto, sāriputto. Bhikkhave, tathāgatena anuttaraŋ dhammacakkaŋ pavattitaŋ sammadeva anuppavattetī”‘ ti.

‘Sādhu, bhante nāgasena, yaŋ kiñci navangaŋ buddhavacanaŋ, yā ca lokuttarā kiriyā, yā ca loke adhigamavipulavarasampattiyo, sabbaŋ taŋ terasasu dhutaguņesu samodhānopagata’ nti.

Dhutangapañho dutiyo.

Anumānavaggo catuttho.

6. Opammakathāpañho
Mātikā

Bhante (p. 343) nāgasena, katihangehi samannāgato bhikkhu arahattaŋ sacchikarotīti?

Idha, mahārāja, arahattaŋ sacchikātukāmena bhikkhunā–

Gadrabhassa ekaŋ angaŋ gahetabbaŋ.

Kukkuţassa pañca angāni gahetabbāni.

Kalandakassa ekaŋ angaŋ gahetabbaŋ.

Dīpiniyā ekaŋ angaŋ gahetabbaŋ.

Dīpikassa dve angāni gahetabbāni.

Kummassa pañca angāni gahetabbāni.

Vaŋsassa ekaŋ angaŋ gahetabbaŋ.

Cāpassa ekaŋ angaŋ gahetabbaŋ.

Vāyasassa dve angāni gahetabbāni.

Makkaţassa dve angāni gahetabbāni.

Gadrabhavaggo paţhamo.

Lābulatāya ekaŋ angaŋ gahetabbaŋ.

Padumassa tīņi angāni gahetabbāni.

Bījassa dve angāni gahetabbāni.

Sālakalyāņikāya ekaŋ angaŋ gahetabbaŋ.

Nāvāya tīņi angāni gahetabbāni.

Nāvālagganakassa dve angāni gahetabbāni.

Kūpassa (p. 344) ekaŋ angaŋ gahetabbaŋ.

Niyāmakassa tīņi angāni gahetabbāni.

Kammakārassa ekaŋ angaŋ gahetabbaŋ.

Samuddassa pañca angāni gahetabbāni.

Samuddavaggo dutiyo.

Pathaviyā pañca angāni gahetabbāni.

Āpassa pañca angāni gahetabbāni.

Tejassa pañca angāni gahetabbāni.

Vāyussa pañca angāni gahetabbāni.

Pabbatassa pañca angāni gahetabbāni.

Ākāsassa pañca angāni gahetabbāni.

Candassa pañca angāni gahetabbāni.

Sūriyassa satta angāni gahetabbāni.

Sakkassa tīņi angāni gahetabbāni.

Cakkavattissa cattāri angāni gahetabbāni.

Pathavīvaggo tatiyo.

Upacikāya ekaŋ angaŋ gahetabbaŋ.

Biļārassa dve angāni gahetabbāni.

Undūrassa ekaŋ angaŋ gahetabbaŋ.

Vicchikassa ekaŋ angaŋ gahetabbaŋ.

Nakulassa ekaŋ angaŋ gahetabbaŋ.

Jarasingālassa dve angāni gahetabbāni.

Migassa (p. 345) tīņi angāni gahetabbāni.

Gorūpassa cattāri angāni gahetabbāni.

Varāhassa dve angāni gahetabbāni.

Hatthissa pañca angāni gahetabbāni.

Upacikāvaggo catuttho.

Sīhassa satta angāni gahetabbāni.

Cakkavākassa tīņi angāni gahetabbāni.

Peņāhikāya dve angāni gahetabbāni.

Gharakapotassa ekaŋ angaŋ gahetabbaŋ.

Ulūkassa dve angāni gahetabbāni.

Satapattassa ekaŋ angaŋ gahetabbaŋ.

Vaggulissa dve angāni gahetabbāni.

Jalūkāya ekaŋ angaŋ gahetabbaŋ.

Sappassa tīņi angāni gahetabbāni.

Ajagarassa ekaŋ angaŋ gahetabbaŋ.

Sīhavaggo pañcamo.

Panthamakkaţakassa ekaŋ angaŋ gahetabbaŋ.

Thanasitadārakassa ekaŋ angaŋ gahetabbaŋ.

Cittakadharakummassa ekaŋ angaŋ gahetabbaŋ.

Pavanassa pañca angāni gahetabbāni.

Rukkhassa tīņi angāni gahetabbāni.

Meghassa pañca angāni gahetabbāni.

Maņiratanassa tīņi angāni gahetabbāni.

Māgavikassa (p. 346) cattāri angāni gahetabbāni.

Bāļisikassa dve angāni gahetabbāni.

Tacchakassa dve angāni gahetabbāni.

Makkaţavaggo chaţţho.

Kumbhassa ekaŋ angaŋ gahetabbaŋ.

Kāļāyasassa dve angāni gahetabbāni.

Chattassa tīņi angāni gahetabbāni.

Khettassa tīņi angāni gahetabbāni.

Agadassa dve angāni gahetabbāni.

Bhojanassa tīņi angāni gahetabbāni.

Issāsassa cattāri angāni gahetabbāni.

Kumbhavaggo sattamo.

Rañño cattāri angāni gahetabbāni.

Dovārikassa dve angāni gahetabbāni.

Nisadāya ekaŋ angaŋ gahetabbaŋ.

Padīpassa dve angāni gahetabbāni.

Mayūrassa dve angāni gahetabbāni.

Turangassa dve angāni gahetabbāni.

Soņđikassa dve angāni gahetabbāni.

Indakhīlassa dve angāni gahetabbāni.

Tulāya ekaŋ angaŋ gahetabbaŋ.

Khaggassa dve angāni gahetabbāni.

Macchassa (p. 347) dve angāni gahetabbāni.

Iņaggāhakassa ekaŋ angaŋ gahetabbaŋ.

Byādhitassa dve angāni gahetabbāni.

Matassa dve angāni gahetabbāni.

Nadiyā dve angāni gahetabbāni.

Usabhassa ekaŋ angaŋ gahetabbaŋ.

Maggassa dve angāni gahetabbāni.

Sunkasāyikassa ekaŋ angaŋ gahetabbaŋ.

Corassa tīņi angāni gahetabbāni.

Sakuņagghiyā ekaŋ angaŋ gahetabbaŋ.

Sunakhassa ekaŋ angaŋ gahetabbaŋ.

Tikicchakassa tīņi angāni gahetabbāni.

Gabbhiniyā dve angāni gahetabbāni.

Camariyā ekaŋ angaŋ gahetabbaŋ.

Kikiyā dve angāni gahetabbāni.

Kapotikāya tīņi angāni gahetabbāni.

Ekanayanassa dve angāni gahetabbāni.

Kassakassa tīņi angāni gahetabbāni.

Jambukasingāliyā ekaŋ angaŋ gahetabbaŋ.

Cangavārakassa dve angāni gahetabbāni.

Dabbiyā ekaŋ angaŋ gahetabbaŋ.

Iņasādhakassa tīņi angāni gahetabbāni.

Anuvicinakassa ekaŋ angaŋ gahetabbaŋ.

Sārathissa dve angāni gahetabbāni.

Bhojakassa (p. 348) dve angāni gahetabbāni.

Tunnavāyassa ekaŋ angaŋ gahetabbaŋ.

Nāvikassa ekaŋ angaŋ gahetabbaŋ.

Bhamarassa dve angāni gahetabbānīti.

Mātikā niţţhitā.

1. Gadrabhavaggo

1. Gadrabhangapañho
1. ‘Bhante nāgasena, “gadrabhassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, gadrabho nāma sankārakūţepi catukkepi singhāţakepi gāmadvārepi thusarāsimhipi yattha katthaci sayati, na sayanabahulo hoti, evameva kho, mahārāja, yoginā yogāvacarena tiņasanthārepi paņņasanthārepi kaţţhamañcakepi chamāyapi yattha katthaci cammakhaņđaŋ pattharitvā yattha katthaci sayitabbaŋ, na sayanabahulena bhavitabbaŋ. Idaŋ, mahārāja, gadrabhassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena “kalingarūpadhānā, bhikkhave, etarahi mama sāvakā viharanti appamattā ātāpino padhānasmin” ti. Bhāsitampetaŋ, mahārāja, therena sāriputtena dhammasenāpatināpi–


‘“Pallankena nisinnassa, jaņņukenābhivassati;


Alaŋ phāsuvihārāya, pahitattassa bhikkhuno”‘ ti.

Gadrabhangapañho paţhamo.

2. Kukkuţangapañho
2. ‘Bhante nāgasena, “kukkuţassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, kukkuţo (p. 349) kālena samayena paţisallīyati, evameva kho, mahārāja, yoginā yogāvacarena kālena samayeneva cetiyangaņaŋ sammajjitvā pānīyaŋ paribhojanīyaŋ upaţţhapetvā sarīraŋ paţijaggitvā nahāyitvā cetiyaŋ vanditvā vuđđhānaŋ bhikkhūnaŋ dassanāya gantvā kālena samayena suññāgāraŋ pavisitabbaŋ. Idaŋ, mahārāja, kukkuţassa paţhamaŋ angaŋ gahetabbaŋ.

‘Puna caparaŋ, mahārāja, kukkuţo kālena samayeneva vuţţhāti. Evameva kho, mahārāja, yoginā yogāvacarena kālena samayeneva vuţţhahitvā cetiyangaņaŋ sammajjitvā pānīyaŋ paribhojanīyaŋ upaţţhapetvā sarīraŋ paţijaggitvā cetiyaŋ vanditvā punadeva suññāgāraŋ pavisitabbaŋ. Idaŋ, mahārāja, kukkuţassa dutiyaŋ angaŋ gahetabbaŋ.

‘Puna caparaŋ, mahārāja, kukkuţo pathaviŋ khaņitvā khaņitvā ajjhohāraŋ ajjhoharati. Evameva kho, mahārāja, yoginā yogāvacarena paccavekkhitvā paccavekkhitvā ajjhohāraŋ ajjhoharitabbaŋ “neva davāya na madāya na maņđanāya na vibhūsanāya, yāvadeva imassa kāyassa ţhitiyā yāpanāya vihiŋsūparatiyā brahmacariyānuggahāya, iti purāņañca vedanaŋ paţihankhāmi navañca vedanaŋ na uppādessāmi, yātrā ca me bhavissati anavajjatā ca phāsuvihāro cā” ti. Idaŋ, mahārāja, kukkuţassa tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Kantāre puttamaŋsaŋva, akkhassabbhañjanaŋ yathā;


Evaŋ āhari āhāraŋ, yāpanatthamamucchito” ti.

‘Puna caparaŋ, mahārāja, kukkuţo sacakkhukopi rattiŋ andho hoti. Evameva kho, mahārāja, yoginā yogāvacarena anandheneva andhena viya bhavitabbaŋ, araññepi gocaragāme piņđāya carantenapi rajanīyesu rūpasaddagandharasaphoţţhabbadhammesu andhena badhirena mūgena viya bhavitabbaŋ, na nimittaŋ gahetabbaŋ, nānubyañjanaŋ gahetabbaŋ. Idaŋ, mahārāja, kukkuţassa catutthaŋ angaŋ gahetabbaŋ. Bhāsitampetaŋ, mahārāja, therena mahākaccāyanena–


“Cakkhumāssa yathā andho, sotavā badhiro yathā;


Paññavāssa yathā mūgo, balavā dubbaloriva.


Atta-atthe samuppanne, sayetha matasāyikan” ti.

‘Puna (p. 350) caparaŋ, mahārāja, kukkuţo leđđudaņđalaguļamuggarehi paripātiyantopi sakaŋ gehaŋ na vijahati. Evameva kho, mahārāja, yoginā yogāvacarena cīvarakammaŋ karontenapi navakammaŋ karontenapi vattappaţivattaŋ karontenapi uddisantenapi uddisāpentenapi yoniso manasikāro na vijahitabbo, sakaŋ kho panetaŋ, mahārāja, yogino gehaŋ, yadidaŋ yoniso manasikāro Idaŋ, mahārāja, kukkuţassa pañcamaŋ angaŋ gahetabbaŋ Bhāsitampetaŋ, mahārāja, bhagavatā devātidevena “ko ca, bhikkhave, bhikkhuno gocaro sako pettiko visayo? Yadidaŋ cattāro satipaţţhānā” ti. Bhāsitampetaŋ, mahārāja, therena sāriputtena dhammasenāpatināpi–


‘“Yathā sudanto mātango, sakaŋ soņđaŋ na maddati;


Bhakkhābhakkhaŋ vijānāti, attano vuttikappanaŋ.


‘“Tatheva buddhaputtena, appamattena vā pana;


Jinavacanaŋ na madditabbaŋ, manasikāravaruttaman”‘ ti.

Kukkuţangapañho dutiyo.

3. Kalandakangapañho
3. ‘Bhante nāgasena, “kalandakassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, kalandako paţisattumhi opatante nanguţţhaŋ papphoţetvā mahantaŋ katvā teneva nanguţţhalaguļena paţisattuŋ paţibāhati, evameva kho, mahārāja, yoginā yogāvacarena kilesasattumhi opatante satipaţţhānalaguļaŋ papphoţetvā mahantaŋ katvā teneva satipaţţhānalaguļena sabbakilesā paţibāhitabbā. Idaŋ, mahārāja, kalandakassa ekaŋ angaŋ gahetabbaŋ. Bhāsitampetaŋ, mahārāja, therena cūļapanthakena–


“Yadā kilesā opatanti, sāmaññaguņadhaŋsanā;


Satipaţţhānalaguļena, hantabbā te punappunan”‘ ti.

Kalandakangapañho tatiyo.

4. Dīpiniyangapañho
4. ‘Bhante (p. 351) nāgasena, “dīpiniyā ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, dīpinī sakiŋ yeva gabbhaŋ gaņhāti, na punappunaŋ purisaŋ upeti? Evameva kho, mahārāja, yoginā yogāvacarena āyatiŋ paţisandhiŋ uppattiŋ gabbhaseyyaŋ cutiŋ bhedaŋ khayaŋ vināsaŋ saŋsārabhayaŋ duggatiŋ visamaŋ sampīļitaŋ disvā “punabbhave nappaţisandahissāmī” ti yoniso manasikāro karaņīyo. Idaŋ, mahārāja, dīpiniyā ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena suttanipāte dhaniyagopālakasutte–


‘“Usabhoriva chetva bandhanāni, nāgo pūtilataŋva dālayitvā.


Nāhaŋ punupessaŋ gabbhaseyyaŋ, atha ce patthayasī pavassa devā”‘ ti.

Dīpiniyangapañho catuttho.

5. Dīpikangapañho
5. ‘Bhante nāgasena, “dīpikassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, dīpiko araññe tiņagahanaŋ vā vanagahanaŋ vā pabbatagahanaŋ vā nissāya nilīyitvā mige gaņhāti, evameva kho, mahārāja, yoginā yogāvacarena vivekaŋ sevitabbaŋ araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ appasaddaŋ appanigghosaŋ vijanavātaŋ manussarāhaseyyakaŋ paţisallānasāruppaŋ; vivekaŋ sevamāno hi, mahārāja, yogī yogāvacaro nacirasseva chaļabhiññāsu ca vasibhāvaŋ pāpuņāti. Idaŋ, mahārāja, dīpikassa paţhamaŋ angaŋ gahetabbaŋ. Bhāsitampetaŋ, mahārāja, therehi dhammasangāhakehi–


‘“Yathāpi (p. 352) dīpiko nāma, nilīyitvā gaņhate mige.


Tathevāyaŋ buddhaputto, yuttayogo vipassako.


Araññaŋ pavisitvāna, gaņhāti phalamuttaman” ti.

‘Puna caparaŋ, mahārāja, dīpiko yaŋ kiñci pasuŋ vadhitvā vāmena passena patitaŋ na bhakkheti. Evameva kho, mahārāja, yoginā yogāvacarena veļudānena vā pattadānena vā pupphadānena vā phaladānena vā sinānadānena vā mattikādānena vā cuņņadānena vā dantakaţţhadānena vā mukhodakadānena vā cātukamyatāya vā muggasupyatāya vā pāribhaţa yatāya vā janghapesanīyena vā vejjakammena vā dūtakammena vā pahiņagamanena vā piņđapaţipiņđena vā dānānuppadānena vā vatthuvijjāya vā nakkhattavijjāya vā angavijjāya vā aññataraññatarena vā buddhappaţikuţţhena micchājīvena nipphāditaŋ bhojanaŋ na bhuñjitabbaŋ vāmena passena patitaŋ pasuŋ viya dīpiko. Idaŋ, mahārāja, dīpikassa dutiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Vacīviññattivipphārā, uppannaŋ madhupāyasaŋ;


Sace bhutto bhaveyyāhaŋ, sājīvo garahito mama.


‘“Yadipi me antaguņaŋ, nikkhamitvā bahī care;


Neva bhindeyyamājīvaŋ, cajamānopi jīvitan”‘ ti.

Dīpikangapañho pañcamo.

6. Kummangapañho
6. ‘Bhante nāgasena, “kummassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, kummo udakacaro udakeyeva vāsaŋ kappeti, evameva kho, mahārāja, yoginā yogāvacarena sabbapāņabhūtapuggalānaŋ hitānukampinā mettāsahagatena cetasā vipulena mahaggatena appamāņena averena abyāpajjena sabbāvantaŋ lokaŋ pharitvā viharitabbaŋ. Idaŋ, mahārāja, kummassa paţhamaŋ angaŋ gahetabbaŋ.

‘Puna (p. 353) caparaŋ, mahārāja, kummo udake uppilavanto sīsaŋ ukkhipitvā yadi koci passati, tattheva nimujjati gāļhamogāhati “mā maŋ te puna passeyyun” ti, evameva kho, mahārāja, yoginā yogāvacarena kilesesu opatantesu ārammaņasare nimujjitabbaŋ gāļhamogāhitabbaŋ “mā maŋ kilesā puna passeyyun” ti. Idaŋ, mahārāja, kummassa dutiyaŋ angaŋ gahetabbaŋ.

‘Puna caparaŋ mahārāja, kummo udakato nikkhamitvā kāyaŋ otāpeti, evameva kho, mahārāja, yoginā yogāvacarena nisajjaţţhānasayanacankamato mānasaŋ nīharitvā sammappadhāne mānasaŋ otāpetabbaŋ. Idaŋ, mahārāja, kummassa tatiyaŋ angaŋ gahetabbaŋ.

‘Puna caparaŋ, mahārāja, kummo pathaviŋ khaņitvā vivitte vāsaŋ kappeti, evameva kho, mahārāja, yoginā yogāvacarena lābhasakkārasilokaŋ pajahitvā suññaŋ vivittaŋ kānanaŋ vanapatthaŋ pabbataŋ kandaraŋ giriguhaŋ appasaddaŋ appanigghosaŋ pavivittamogāhitvā vivitte yeva vāsaŋ upagantabbaŋ. Idaŋ, mahārāja, kummassa catutthaŋ angaŋ gahetabbaŋ. Bhāsitampetaŋ, mahārāja, therena upasenena vangantaputtena–


‘“Vivittaŋ appanigghosaŋ, vāļamiganisevitaŋ;


Seve senāsanaŋ bhikkhu, paţisallānakāraņā” ti.

‘Puna caparaŋ, mahārāja, kummo cārikaŋ caramāno yadi kañci passati vā, saddaŋ suņāti vā, soņđipañcamāni angāni sake kapāle nidahitvā appossukko tuņhībhūto tiţţhati kāyamanurakkhanto, evameva kho, mahārāja, yoginā yogāvacarena sabbattha rūpasaddagandharasaphoţţhabbadhammesu āpatantesu chasu dvāresu saŋvarakavāţaŋ anugghāţetvā mānasaŋ samodahitvā saŋvaraŋ katvā satena sampajānena vihātabbaŋ samaņadhammaŋ anurakkhamānena. Idaŋ, mahārāja, kummassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare kummūpamasuttante–


‘“Kummova (p. 354) angāni sake kapāle, samodahaŋ bhikkhu manovitakke.


Anissito aññamaheţhayāno, parinibbutonūpavadeyya kañcī”‘ ti.

Kummangapañho chaţţho.

7. Vaŋsangapañho
7. ‘Bhante nāgasena, “vaŋsassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, vaŋso yattha vāto, tattha anulometi, nāññatthamanudhāvati, evameva kho, mahārāja, yoginā yogāvacarena yaŋ buddhena bhagavatā bhāsitaŋ navangaŋ satthu sāsanaŋ, taŋ anulomayitvā kappiye anavajje ţhatvā samaņadhammaŋ yeva pariyesitabbaŋ. Idaŋ, mahārāja, vaŋsassa ekaŋ angaŋ gahetabbaŋ. Bhāsitampetaŋ mahārāja therena rāhulena–


‘“Navangaŋ buddhavacanaŋ, anulometvāna sabbadā;


Kappiye anavajjasmiŋ, ţhatvāpāyaŋ samuttarin”‘ ti.

Vaŋsangapañho sattamo.

8. Cāpangapañho
8. ‘Bhante nāgasena, “cāpassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, cāpo sutacchito namito yāvaggamūlaŋ samakameva anunamati nappaţitthambhati, evameva kho, mahārāja, yoginā yogāvacarena theranavamajjhimasamakesu anunamitabbaŋ nappaţipharitabbaŋ. Idaŋ, mahārāja, cāpassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena vidhura [puņņaka] jātake–


‘“Cāpovūnudaro (p. 355) dhīro, vaŋso vāpi pakampaye .


Paţilomaŋ na vatteyya, sa rājavasatiŋ vase”‘ ti.

Cāpangapañho aţţhamo.

9. Vāyasangapañho
9. ‘Bhante nāgasena, “vāyasassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, vāyaso āsankitaparisankito yattappayatto carati, evameva kho, mahārāja, yoginā yogāvacarena āsankitaparisankitena yattapayattena upaţţhitāya satiyā saŋvutehi indriyehi caritabbaŋ. Idaŋ, mahārāja, vāyasassa paţhamaŋ angaŋ gahetabbaŋ.

‘Puna caparaŋ, mahārāja, vāyaso yaŋ kiñci bhojanaŋ disvā ñātīhi saŋvibhajitvā bhuñjati, evameva kho, mahārāja, yoginā yogāvacarena ye te lābhā dhammikā dhammaladdhā antamaso pattapariyāpannamattampi, tathārūpehi lābhehi paţivibhattabhoginā bhavitabbaŋ sīlavantehi sabrahmacārīhi. Idaŋ, mahārāja, vāyasassa dutiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā –


‘“Sace me upanāmenti, yathāladdhaŋ tapassino;


Sabbe saŋvibhajitvāna, tato bhuñjāmi bhojanan”‘ ti.

Vāyasangapañho navamo.

10. Makkaţangapañho
10. ‘Bhante nāgasena, “makkaţassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, makkaţo vāsamupagacchanto tathārūpe okāse mahatimahārukkhe pavivitte sabbaţţhakasākhe bhīruttāņe vāsamupagacchati, evameva kho, mahārāja (p. 356) yoginā yogāvacarena lajjiŋ pesalaŋ sīlavantaŋ kalyāņadhammaŋ bahussutaŋ dhammadharaŋ vinayadharaŋ piyaŋ garubhāvanīyaŋ vattāraŋ vacanakkhamaŋ ovādakaŋ viññāpakaŋ sandassakaŋ samādapakaŋ samuttejakaŋ sampahaŋsakaŋ evarūpaŋ kalyāņamittaŋ ācariyaŋ nissāya viharitabbaŋ. Idaŋ, mahārāja, makkaţassa paţhamaŋ angaŋ gahetabbaŋ.

‘Puna caparaŋ, mahārāja, makkaţo rukkhe yeva carati tiţţhati nisīdati, yadi niddaŋ okkamati, tattheva rattiŋ vāsamanubhavati. Evameva kho, mahārāja, yoginā yogāvacarena pavanābhimukhena bhavitabbaŋ, pavane yeva ţhānacankamanisajjāsayanaŋ niddaŋ okkamitabbaŋ, tattheva satipaţţhānamanubhavitabbaŋ. Idaŋ, mahārāja, makkaţassa dutiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Cankamantopi tiţţhanto, nisajjāsayanena vā;


Pavane sobhate bhikkhu, pavanantaŋva vaņņitan”‘ ti.

Makkaţangapañho dasamo.

Gadrabhavaggo paţhamo.

Tassuddānaŋ–

Gadrabho ceva kukkuţo, kalando dīpini dīpiko;

Kummo vaŋso ca cāpo ca, vāyaso atha makkaţoti.

2. Samuddavaggo

1. Lābulatangapañho
1. ‘Bhante (p. 357) nāgasena, “lābulatāya ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, lābulatā tiņe vā kaţţhe vā latāya vā soņđikāhi ālambitvā tassūpari vađđhati, evameva kho, mahārāja, yoginā yogāvacarena arahatte abhivađđhitukāmena manasā ārammaņaŋ ālambitvā arahatte abhivađđhitabbaŋ. Idaŋ, mahārāja, lābulatāya ekaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Yathā lābulatā nāma, tiņe kaţţhe latāya vā;


Ālambitvā soņđikāhi, tato vađđhati uppari.


‘“Tatheva buddhaputtena, arahattaphalakāminā;


Ārammaņaŋ ālambitvā, vađđhitabbaŋ asekkhaphale”‘ ti.

Lābulatangapañho paţhamo.

2. Padumangapañho
2. ‘Bhante nāgasena, “padumassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti ‘Yathā, mahārāja, padumaŋ udake jātaŋ udake saŋvaddhaŋ anupalittaŋ udakena, evameva kho, mahārāja, yoginā yogāvacarena kule gaņe lābhe yase sakkāre sammānanāya paribhogapaccayesu ca sabbattha anupalittena bhavitabbaŋ. Idaŋ, mahārāja, padumassa paţhamaŋ angaŋ gahetabbaŋ.

‘Puna caparaŋ, mahārāja, padumaŋ udakā accuggamma ţhāti. Evameva kho, mahārāja, yoginā yogāvacarena sabbalokaŋ abhibhavitvā accuggamma lokuttaradhamme ţhātabbaŋ. Idaŋ, mahārāja, padumassa dutiyaŋ angaŋ gahetabbaŋ.

‘Puna (p. 358) caparaŋ, mahārāja, padumaŋ appamattakenapi anilena eritaŋ calati. Evameva kho, mahārāja, yoginā yogāvacarena appamattakesupi kilesesu saŋyamo karaņīyo, bhayadassāvinā viharitabbaŋ. Idaŋ, mahārāja, padumassa tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena “aņumattesu vajjesu bhayadassāvī samādāya sikkhati sikkhāpadesū” ti.

Padumangapañho dutiyo.

3. Bījangapañho
3. ‘Bhante nāgasena, “bījassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, bījaŋ appakampi samānaŋ bhaddake khette vuttaŋ deve sammā dhāraŋ pavecchante subahūni phalāni anudassati, evameva kho, mahārāja, yoginā yogāvacarena yathā paţipāditaŋ sīlaŋ kevalaŋ sāmaññaphalamanudassati. Evaŋ sammā paţipajjitabbaŋ. Idaŋ, mahārāja, bījassa paţhamaŋ angaŋ gahetabbaŋ.

‘Puna caparaŋ, mahārāja, bījaŋ suparisodhite khette ropitaŋ khippameva saŋvirūhati, evameva kho, mahārāja, yoginā yogāvacarena mānasaŋ supariggahitaŋ suññāgāre parisodhitaŋ satipaţţhānakhettavare khittaŋ khippameva virūhati. Idaŋ, mahārāja, bījassa dutiyaŋ angaŋ gahetabbaŋ Bhāsitampetaŋ, mahārāja, therena anuruddhena–


‘“Yathāpi khette parisuddhe, bījañcassa patiţţhitaŋ;


Vipulaŋ tassa phalaŋ hoti, api toseti kassakaŋ.


‘“Tatheva yogino cittaŋ, suññāgāre visodhitaŋ;


Satipaţţhānakhettamhi, khippameva virūhatī”‘ ti.

Bījangapañho tatiyo.

4. Sālakalyāņikangapañho
4. ‘Bhante (p. 359) nāgasena, “sālakalyāņikāya ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, sālakalyāņikā nāma antopathaviyaŋ yeva abhivađđhati hatthasatampi bhiyyopi, evameva kho, mahārāja, yoginā yogāvacarena cattāri sāmaññaphalāni catasso paţisambhidā chaļabhiññāyo kevalañca samaņadhammaŋ suññāgāre yeva paripūrayitabbaŋ. Idaŋ, mahārāja, sālakalyāņikāya ekaŋ angaŋ gahetabbaŋ. Bhāsitampetaŋ, mahārāja, therena rāhulena–


‘“Sālakalyāņikā nāma, pādapo dharaņīruho;


Antopathaviyaŋ yeva, satahatthopi vađđhati.


‘“Yathā kālamhi sampatte, paripākena so dumo;


Uggañchitvāna ekāhaŋ, satahatthopi vađđhati.


‘“Evamevāhaŋ mahāvīra, sālakalyāņikā viya;


Abbhantare suññāgāre, dhammato abhivađđhayin”‘ ti.

Sālakalyāņikangapañho catuttho.

5. Nāvangapañho
5. ‘Bhante nāgasena, “nāvāya tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, nāvā bahuvidhadārusanghāţasamavāyena bahumpi janaŋ tārayati, evameva kho, mahārāja, yoginā yogāvacarena ācārasīlaguņavattappaţivattabahuvidhadhammasanghāţasamavāyena sadevako loko tārayitabbo. Idaŋ, mahārāja, nāvāya paţhamaŋ angaŋ gahetabbaŋ.

‘Puna caparaŋ, mahārāja, nāvā bahuvidha-ūmitthanitavegavisaţamāvaţţavegaŋ sahati, evameva kho, mahārāja, yoginā yogāvacarena bahuvidhakilesa-ūmivegaŋ lābhasakkārayasasilokapūjanavandanā parakulesu nindāpasaŋsāsukhadukkhasammānanavimānanabahuvidhadosa-ūmivegañca sahitabbaŋ. Idaŋ, mahārāja, nāvāya dutiyaŋ angaŋ gahetabbaŋ.

‘Puna (p. 360) caparaŋ, mahārāja, nāvā aparimitamanantamapāramakkhobhitagambhīre mahatimahāghose timitimingalamakaramacchagaņākule mahatimahāsamudde carati, evameva kho, mahārāja, yoginā yogāvacarena tiparivaţţa dvādasākāra catusaccābhisamayappaţivedhe mānasaŋ sañcārayitabbaŋ. Idaŋ, mahārāja, nāvāya tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare saccasaŋyutte–

‘“Vitakkentā ca kho tumhe, bhikkhave, ‘idaŋ dukkhan’ ti vitakkeyyātha, ‘ayaŋ dukkhasamudayo’ ti vitakkeyyātha, ‘ayaŋ dukkhanirodho’ ti vitakkeyyātha, ‘ayaŋ dukkhanirodhagāminī paţipadā’ ti vitakkeyyāthā”‘ ti.

Nāvangapañho pañcamo.

6. Nāvālagganakangapañho
6. ‘Bhante nāgasena, “nāvālagganakassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, nāvālagganakaŋ bahu-ūmijālākulavikkhobhitasalilatale mahatimahāsamudde nāvaŋ laggeti ţhapeti, na deti disāvidisaŋ harituŋ, evameva kho, mahārāja, yoginā yogāvacarena rāgadosamohūmijāle mahatimahāvitakkasampahāre cittaŋ laggetabbaŋ, na dātabbaŋ disāvidisaŋ harituŋ. Idaŋ, mahārāja, nāvālagganakassa paţhamaŋ angaŋ gahetabbaŋ.

‘Puna caparaŋ, mahārāja, nāvālagganakaŋ na plavati visīdati, hatthasatepi udake nāvaŋ laggeti ţhānamupaneti, evameva kho, mahārāja, yoginā yogāvacarena lābhayasasakkāramānanavandanapūjana-apacitīsu lābhaggayasaggepi na plavitabbaŋ, sarīrayāpanamattake yeva cittaŋ ţhapetabbaŋ. Idaŋ, mahārāja, nāvālagganakassa dutiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā –


‘“Yathā (p. 361) samudde lagganakaŋ, na plavati visīdati.


Tatheva lābhasakkāre, mā plavatha visīdathā”‘ ti.

Nāvālagganakangapañho chaţţho.

7. Kūpangapañho
7. ‘Bhante nāgasena, “kūpassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, kūpo rajjuñca varattañca lankārañca dhāreti, evameva kho, mahārāja, yoginā yogāvacarena satisampajaññasamannāgatena bhavitabbaŋ, abhikkante paţikkante ālokite vilokite samiñjite pasārite sanghāţipattacīvaradhāraņe asite pīte khāyite sāyite uccārapassāvakamme gate ţhite nisinne sutte jāgarite bhāsite tuņhībhāve sampajānakārinā bhavitabbaŋ. Idaŋ, mahārāja, kūpassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena “sato, bhikkhave, bhikkhu vihareyya sampajāno, ayaŋ vo amhākaŋ anusāsanī”‘ ti.

Kūpangapañho sattamo.

8. Niyāmakangapañho
8. ‘Bhante nāgasena, “niyāmakassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, niyāmako rattindivaŋ satataŋ samitaŋ appamatto yattappayatto nāvaŋ sāreti, evameva kho, mahārāja, yoginā yogāvacarena cittaŋ niyāmayamānena rattindivaŋ satataŋ samitaŋ appamattena yattappayattena yoniso manasikārena cittaŋ niyāmetabbaŋ. Idaŋ, mahārāja, niyāmakassa paţhamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena dhammapade–


‘“Appamādaratā hotha, sacittamanurakkhatha.


Duggā uddharathattānaŋ, panke sannova kuñjaro” ti.

‘Puna (p. 362) caparaŋ, mahārāja, niyāmakassa yaŋ kiñci mahāsamudde kalyāņaŋ vā pāpakaŋ vā, sabbaŋ taŋ viditaŋ hoti, evameva kho, mahārāja, yoginā yogāvacarena kusalākusalaŋ sāvajjānavajjaŋ hīnappaņītaŋ kaņhasukkasappaţibhāgaŋ vijānitabbaŋ. Idaŋ, mahārāja, niyāmakassa dutiyaŋ angaŋ gahetabbaŋ.

‘Puna caparaŋ, mahārāja, niyāmako yante muddikaŋ deti “mā koci yantaŋ āmasitthā” ti, evameva kho, mahārāja, yoginā yogāvacarena citte saŋvaramuddikā dātabbā “mā kiñci pāpakaŋ akusalavitakkaŋ vitakkesī” ti, idaŋ, mahārāja, niyāmakassa tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare “mā, bhikkhave, pāpake akusale vitakke vitakkeyyātha, seyyathīdaŋ, kāmavitakkaŋ byāpādavitakkaŋ vihiŋsāvitakkan”‘ ti.

Niyāmakangapañho aţţhamo.

9. Kammakārangapañho
9. ‘Bhante nāgasena, “kammakārassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, kammakāro evaŋ cintayati “bhatako ahaŋ imāya nāvāya kammaŋ karomi, imāyāhaŋ nāvāya vāhasā bhattavetanaŋ labhāmi, na me pamādo karaņīyo, appamādena me ayaŋ nāvā vāhetabbā” ti, evameva kho, mahārāja, yoginā yogāvacarena evaŋ cintayitabbaŋ “imaŋ kho ahaŋ cātumahābhūtikaŋ kāyaŋ sammasanto satataŋ samitaŋ appamatto upaţţhitassati sato sampajāno samāhito ekaggacitto jātijarābyādhimaraņasokaparidevadukkhadomanassupāyāsehi parimuccissāmīti appamādo me karaņīyo” ti, idaŋ, mahārāja, kammakārassa ekaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Kāyaŋ imaŋ sammasatha, parijānātha punappunaŋ.


Kāye sabhāvaŋ disvāna, dukkhassantaŋ karissathā” ti.

Kammakārangapañho navamo.

10. Samuddangapañho
10. ‘Bhante (p. 363) nāgasena, “samuddassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, mahāsamuddo matena kuņapena saddhiŋ na saŋvasati, evameva kho, mahārāja, yoginā yogāvacarena rāgadosamohamānadiţţhimakkhapaļāsa-issāmacchariyamāyāsāţheyyakuţilavisamaduccaritakilesamalehi saddhiŋ na saŋvasitabbaŋ. Idaŋ, mahārāja, samuddassa paţhamaŋ angaŋ gahetabbaŋ.

‘Puna caparaŋ, mahārāja, mahāsamuddo muttāmaņiveļuriyasankhasilāpavāļaphalikamaņivividharatananicayaŋ dhārento pidahati, na bahi vikirati. Evameva kho, mahārāja, yoginā yogāvacarena maggaphalajhānavimokkhasamādhisamāpattivipassanābhiññāvividhaguņaratanāni adhigantvā pidahitabbāni, na bahi nīharitabbāni. Idaŋ, mahārāja, samuddassa dutiyaŋ angaŋ gahetabbaŋ.

‘Puna caparaŋ, mahārāja, mahāsamuddo mahantehi mahābhūtehi saddhiŋ saŋvasati. Evameva kho, mahārāja, yoginā yogāvacarena appicchaŋ santuţţhaŋ dhutavādaŋ sallekhavuttiŋ ācārasampannaŋ lajjiŋ pesalaŋ garuŋ bhāvanīyaŋ vattāraŋ vacanakkhamaŋ codakaŋ pāpagarahiŋ ovādakaŋ anusāsakaŋ viññāpakaŋ sandassakaŋ samādapakaŋ samuttejakaŋ sampahaŋsakaŋ kalyāņamittaŋ sabrahmacāriŋ nissāya vasitabbaŋ. Idaŋ, mahārāja, mahāsamuddassa tatiyaŋ angaŋ gahetabbaŋ.

‘Puna caparaŋ, mahārāja, mahāsamuddo navasalilasampuņņāhi gangāyamunā-aciravatīsarabhūmahī-ādīhi nadīsatasahassehi antalikkhe saliladhārāhi ca pūritopi sakaŋ velaŋ nātivattati. Evameva kho, mahārāja, yoginā yogāvacarena lābhasakkārasilokavandanamānanapūjanakāraņā jīvitahetupi sañcicca sikkhāpadavītikkamo na karaņīyo. Idaŋ, mahārāja, mahāsamuddassa catutthaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–

“Seyyathāpi, mahārāja, mahāsamuddo ţhitadhammo velaŋ nātikkamati, evameva kho, mahārāja, yaŋ mahā sāvakānaŋ sikkhāpadaŋ paññattaŋ, taŋ mama sāvakā jīvitahetupi nātikkamantī” ti.

‘Puna (p. 364) caparaŋ, mahārāja, mahāsamuddo sabbasavantīhi gangāyamunā-aciravatīsarabhūmahīhi antalikkhe udakadhārāhipi na paripūrati. Evameva kho, mahārāja, yoginā yogāvacarena uddesaparipucchāsavanadhāraņavinicchaya-abhidhammavinayagāļhasuttantaviggahapadanikkhepapadasandhi padavibhattinavangajinasāsanavaraŋ suņantenāpi na tappitabbaŋ. Idaŋ, mahārāja, mahāsamuddassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena sutasomajātake–


‘“Aggi yathā tiņakaţţhaŋ dahanto, na tappati sāgaro vā nadīhi.


Evampi ce paņđitā rājaseţţha, sutvā na tappanti subhāsitenā”‘ ti.

Samuddangapañho dasamo.Samuddavaggo dutiyo.

Tassuddānaŋ

Lābulatā ca padumaŋ, bījaŋ sālakalyāņikā;

Nāvā ca nāvālagganaŋ, kūpo niyāmako tathā;

Kammakāro samuddo ca, vaggo tena pavuccatīti.

3. Pathavīvaggo

1. Pathavī-angapañho
1. ‘Bhante (p. 365) nāgasena, “pathaviyā pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, pathavī iţţhāniţţhāni kappūrāgarutagaracandanakunkumādīni ākirantepi pittasemhapubbaruhirasedamedakheļasinghāņikalasika- muttakarīsādīni ākirantepi tādisā yeva, evameva kho, mahārāja, yoginā yogāvacarena iţţhāniţţhe lābhālābhe yasāyase nindāpasaŋsāya sukhadukkhe sabbattha tādinā yeva bhavitabbaŋ. Idaŋ, mahārāja, pathaviyā paţhamaŋ angaŋ gahetabbaŋ.

‘Puna caparaŋ, mahārāja, pathavī maņđanavibhūsanāpagatā sakagandhaparibhāvitā, evameva kho, mahārāja, yoginā yogāvacarena vibhūsanāpagatena sakasīlagandhaparibhāvitena bhavitabbaŋ. Idaŋ, mahārāja, pathaviyā dutiyaŋ angaŋ gahetabbaŋ.

‘Puna caparaŋ, mahārāja, pathavī nirantarā akhaņđacchiddā asusirā bahalā ghanā vitthiņņā, evameva kho, mahārāja, yoginā yogāvacarena nirantaramakhaņđacchiddamasusirabahalaghanavitthiņņasīlena bhavitabbaŋ. Idaŋ, mahārāja, pathaviyā tatiyaŋ angaŋ gahetabbaŋ.

‘Puna caparaŋ, mahārāja, pathavī gāmanigamanagarajanapadarukkhapabbatanadītaļākapokkharaņīmigapakkhimanujanaranārigaņaŋ dhārentīpi akilāsu hoti, evameva kho, mahārāja, yoginā yogāvacarena ovadantenapi anusāsantenapi viññāpentenapi sandassentenapi samādapentenapi samuttejentenapi sampahaŋsentenapi dhammadesanāsu akilāsunā bhavitabbaŋ. Idaŋ, mahārāja, pathaviyā catutthaŋ angaŋ gahetabbaŋ.

‘Puna caparaŋ, mahārāja, pathavī anunayappaţighavippamuttā, evameva kho, mahārāja, yoginā yogāvacarena anunayappaţighavippamuttena pathavisamena cetasā viharitabbaŋ. Idaŋ, mahārāja, pathaviyā pañcamaŋ angaŋ gahetabbaŋ. Bhāsitampetaŋ mahārāja, upāsikāya cūļasubhaddāya sakasamaņe parikittayamānāya–


‘“Ekañce (p. 366) bāhaŋ vāsiyā, tacche kupitamānasā .


Ekañcebāhaŋ gandhena, ālimpeyya pamoditā .


‘“Amusmiŋ paţigho natthi, rāgo asmiŋ na vijjati;


Pathavīsamacittā te, tādisā samaņā mamā”‘ ti.

Pathavī-angapañho paţhamo.

2. Āpangapañho
2. ‘Bhante nāgasena, “āpassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, āpo susaņţhitamakampitamaluļitasabhāvaparisuddho, evameva kho, mahārāja, yoginā yogāvacarena kuhanalapananemittakanippesikataŋ apanetvā susaņţhitamakampitamaluļitasabhāvaparisuddhācārena bhavitabbaŋ. Idaŋ, mahārāja, āpassa paţhamaŋ angaŋ gahetabbaŋ.

‘Puna caparaŋ, mahārāja, āpo sītalasabhāvasaņţhito, evameva kho, mahārāja, yoginā yogāvacarena sabbasattesu khantimettānuddayasampannena hitesinā anukampakena bhavitabbaŋ. Idaŋ, mahārāja, āpassa dutiyaŋ angaŋ gahetabbaŋ.

‘Puna caparaŋ, mahārāja, āpo asuciŋ suciŋ karoti, evameva kho, mahārāja, yoginā yogāvacarena gāme vā araññe vā upajjhāye upajjhāyamattesu ācariye ācariyamattesu sabbattha anadhikaraņena bhavitabbaŋ anavasesakārinā. Idaŋ, mahārāja, āpassa tatiyaŋ angaŋ gahetabbaŋ.

‘Puna caparaŋ, mahārāja, āpo bahujanapatthito, evameva kho, mahārāja, yoginā yogāvacarena appicchasantuţţhapavivittapaţisallānena satataŋ sabbalokamabhipatthitena bhavitabbaŋ. Idaŋ, mahārāja, āpassa catutthaŋ angaŋ gahetabbaŋ.

‘Puna (p. 367) caparaŋ, mahārāja, āpo na kassaci ahitamupadahati, evameva kho, mahārāja, yoginā yogāvacarena parabhaņđanakalahaviggahavivādarittajjhāna-aratijananaŋ kāyavacīcittehi pāpakaŋ na karaņīyaŋ. Idaŋ, mahārāja, āpassa pañcamaŋ angaŋ gahetabbaŋ. Bhāsitampetaŋ mahārāja, bhagavatā, devātidevena kaņhajātake–


‘“Varañce me ado sakka, sabbabhūtānamissara;


Na mano vā sarīraŋ vā, maŋ-kate sakka kassaci.


Kadāci upahaññetha, etaŋ sakka varaŋ vare”‘ ti.

Āpangapañho dutiyo.

3. Tejangapañho
3. ‘Bhante nāgasena, “tejassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, tejo tiņakaţţhasākhāpalāsaŋ đahati, evameva kho, mahārāja, yoginā yogāvacarena ye te abbhantarā vā bāhirā vā kilesā iţţhāniţţhārammaņānubhavanā, sabbe te ñāņagginā đahitabbā. Idaŋ, mahārāja, tejassa paţhamaŋ angaŋ gahetabbaŋ.

‘Puna caparaŋ, mahārāja, tejo niddayo akāruņiko, evameva kho, mahārāja, yoginā yogāvacarena sabbakilesesu kāruññānuddayā na kātabbā. Idaŋ, mahārāja, tejassa dutiyaŋ angaŋ gahetabbaŋ.

‘Puna caparaŋ, mahārāja, tejo sītaŋ paţihanati, evameva kho, mahārāja, yoginā yogāvacarena vīriyasantāpatejaŋ abhijanetvā kilesā paţihantabbā. Idaŋ, mahārāja, tejassa tatiyaŋ angaŋ gahetabbaŋ.

‘Puna caparaŋ, mahārāja, tejo anunayappaţighavippamutto uņhamabhijaneti, evameva kho, mahārāja, yoginā yogāvacarena anunayappaţighavippamuttena tejosamena cetasā viharitabbaŋ. Idaŋ, mahārāja, tejassa catutthaŋ angaŋ gahetabbaŋ.

‘Puna (p. 368) caparaŋ, mahārāja, tejo andhakāraŋ vidhamitvā ālokaŋ dassayati, evameva kho, mahārāja, yoginā yogāvacarena avijjandhakāraŋ vidhamitvā ñāņālokaŋ dassayitabbaŋ. Idaŋ, mahārāja, tejassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena sakaŋ puttaŋ rāhulaŋ ovadantena –

“Tejosamaŋ, rāhula, bhāvanaŋ bhāvehi, tejosamaŋ hi te, rāhula, bhāvanaŋ bhāvayato uppannā? Manāpāmanāpā phassā cittaŋ na pariyādāya ţhassantī”‘ ti.

Tejangapañho tatiyo.

4. Vāyungapañho
4. ‘Bhante nāgasena, “vāyussa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, vāyu supupphitavanasaņđantaraŋ abhivāyati, evameva kho, mahārāja, yoginā yogāvacarena vimuttivarakusumapupphitārammaņavanantare ramitabbaŋ. Idaŋ, mahārāja, vāyussa paţhamaŋ angaŋ gahetabbaŋ.

‘Puna caparaŋ, mahārāja, vāyu dharaņīruhapādapagaņe mathayati, evameva kho, mahārāja, yoginā yogāvacarena vanantaragatena sankhāre vicinantena kilesā mathayitabbā. Idaŋ, mahārāja, vāyussa dutiyaŋ angaŋ gahetabbaŋ.

‘Puna caparaŋ, mahārāja, vāyu ākāse carati, evameva kho, mahārāja, yoginā yogāvacarena lokuttaradhammesu mānasaŋ sañcārayitabbaŋ. Idaŋ, mahārāja, vāyussa tatiyaŋ angaŋ gahetabbaŋ.

‘Puna caparaŋ, mahārāja, vāyu gandhaŋ anubhavati, evameva kho, mahārāja, yoginā yogāvacarena attano sīlavarasurabhigandho anubhavitabbo. Idaŋ, mahārāja, vāyussa catutthaŋ angaŋ gahetabbaŋ.

‘Puna caparaŋ, mahārāja, vāyu nirālayo aniketavāsī, evameva kho, mahārāja, yoginā yogāvacarena nirālayamaniketamasanthavena sabbattha (p. 369) vimuttena bhavitabbaŋ. Idaŋ, mahārāja, vāyussa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena suttanipāte–


‘“Santhavāto bhayaŋ jātaŋ, niketā jāyate rajo;


Aniketamasanthavaŋ, etaŋ ve munidassanan”‘ ti.

Vāyungapañho catuttho.

5. Pabbatangapañho
5. ‘Bhante nāgasena, “pabbatassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti ‘Yathā, mahārāja, pabbato acalo akampito asampavedhī, evameva kho, mahārāja, yoginā yogāvacarena sammānane vimānane sakkāre asakkāre garukāre agarukāre yase ayase nindāya pasaŋsāya sukhe dukkhe iţţhāniţţhesu sabbattha rūpasaddagandharasaphoţţhabbadhammesu rajanīyesu na rajjitabbaŋ, dussanīyesu na dussitabbaŋ, muyhanīyesu na muyhitabbaŋ, na kampitabbaŋ na calitabbaŋ, pabbatena viya acalena bhavitabbaŋ. Idaŋ, mahārāja, pabbatassa paţhamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Selo yathā ekaghano, vātena na samīrati.


Evaŋ nindāpasaŋsāsu, na samiñjanti paņđitā” ti.

‘Puna caparaŋ, mahārāja, pabbato thaddho na kenaci saŋsaţţho, evameva kho, mahārāja, yoginā yogāvacarena thaddhena asaŋsaţţhena bhavitabbaŋ, na kenaci saŋsaggo karaņīyo. Idaŋ, mahārāja, pabbatassa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena –


‘“Asaŋsaţţhaŋ gahaţţhehi, anāgārehi cūbhayaŋ;


Anokasārimappicchaŋ, tamahaŋ brūmi brāhmaņan” ti.

‘Puna caparaŋ, mahārāja, pabbate bījaŋ na virūhati, evameva kho, mahārāja, yoginā yogāvacarena sakamānase kilesā na virūhāpetabbā. Idaŋ, mahārāja, pabbatassa tatiyaŋ angaŋ gahetabbaŋ. Bhāsitampetaŋ, mahārāja, therena subhūtinā–


‘“Rāgūpasaŋhitaŋ (p. 370) cittaŋ, yadā uppajjate mama.


Sayaŋva paccavekkhāmi, ekaggo taŋ damemahaŋ.


‘“Rajjase rajanīye ca, dussanīye ca dussase;


Muyhase mohanīye ca, nikkhamassu vanā tuvaŋ.


‘“Visuddhānaŋ ayaŋ vāso, nimmalānaŋ tapassinaŋ.


Mā kho visuddhaŋ dūsesi, nikkhamassu vanā tuvan” ti.

‘Puna caparaŋ, mahārāja, pabbato accuggato, evameva kho, mahārāja, yoginā yogāvacarena ñāņaccuggatena bhavitabbaŋ. Idaŋ, mahārāja, pabbatassa catutthaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Pamādaŋ appamādena, yadā nudati paņđito;


Paññāpāsādamāruyha, asoko sokiniŋ pajaŋ.


Pabbataţţhova bhūmaţţhe, dhīro bāle avekkhatī” ti.

‘Puna caparaŋ, mahārāja, pabbato anunnato anonato, evameva kho, mahārāja, yoginā yogāvacarena unnatāvanati na karaņīyā. Idaŋ, mahārāja, pabbatassa pañcamaŋ angaŋ gahetabbaŋ. Bhāsitampetaŋ, mahārāja, upāsikāya cūļasubhaddāya sakasamaņe parikittayamānāya–


‘“Lābhena unnato loko, alābhena ca onato;


Lābhālābhena ekatthā, tādisā samaņā mamā”‘ ti.

Pabbatangapañho pañcamo.

6. Ākāsangapañho
6. ‘Bhante nāgasena, “ākāsassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, ākāso sabbaso agayho, evameva kho, mahārāja, yoginā yogāvacarena (p. 371) sabbaso kilesehi agayhena bhavitabbaŋ. Idaŋ, mahārāja, ākāsassa paţhamaŋ angaŋ gahetabbaŋ.

‘Puna caparaŋ, mahārāja, ākāso isitāpasabhūtadijagaņānusañcarito, evameva kho, mahārāja, yoginā yogāvacarena “aniccaŋ dukkhaŋ anattā” ti sankhāresu mānasaŋ sañcārayitabbaŋ. Idaŋ, mahārāja, ākāsassa dutiyaŋ angaŋ gahetabbaŋ.

‘Puna caparaŋ, mahārāja, ākāso santāsanīyo, evameva kho, mahārāja yoginā yogāvacarena sabbabhavapaţisandhīsu mānasaŋ ubbejayitabbaŋ, assādo na kātabbo. Idaŋ, mahārāja, ākāsassa tatiyaŋ angaŋ gahetabbaŋ.

‘Puna caparaŋ, mahārāja, ākāso ananto appamāņo aparimeyyo, evameva kho, mahārāja, yoginā yogāvacarena anantasīlena aparimitañāņena bhavitabbaŋ. Idaŋ, mahārāja, ākāsassa catutthaŋ angaŋ gahetabbaŋ.

‘Puna caparaŋ, mahārāja, ākāso alaggo asatto appatiţţhito apalibuddho, evameva kho mahārāja, yoginā yogāvacarena kule gaņe lābhe āvāse palibodhe paccaye sabbakilesesu ca sabbattha alaggena bhavitabbaŋ, anāsattena appatiţţhitena apalibuddhena bhavitabbaŋ. Idaŋ, mahārāja, ākāsassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena sakaŋ puttaŋ rāhulaŋ ovadantena– “seyyathāpi, rāhula, ākāso na katthaci patiţţhito, evameva kho tvaŋ, rāhula, ākāsasamaŋ bhāvanaŋ bhāvehi, ākāsasamaŋ hi te, rāhula, bhāvanaŋ bhāvayato uppannā manāpāmanāpā phassā cittaŋ pariyādāya ţhassantī”‘ ti.

Ākāsangapañho chaţţho.

7. Candangapañho
7. ‘Bhante nāgasena, “candassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, cando sukkapakkhe (p. 372) udayanto uttaruttariŋ vađđhati, evameva kho, mahārāja, yoginā yogāvacarena ācārasīlaguņavattappaţipattiyā āgamādhigame paţisallāne satipaţţhāne indriyesu guttadvāratāya bhojane mattaññutāya jāgariyānuyoge uttaruttariŋ vađđhitabbaŋ. Idaŋ, mahārāja, candassa paţhamaŋ angaŋ gahetabbaŋ.

‘Puna caparaŋ, mahārāja, cando uļārādhipati, evameva kho, mahārāja, yoginā yogāvacarena uļārena chandādhipatinā bhavitabbaŋ. Idaŋ, mahārāja, candassa dutiyaŋ angaŋ gahetabbaŋ.

‘Puna caparaŋ, mahārāja, cando nisāya carati, evameva kho, mahārāja, yoginā yogāvacarena pavivittena bhavitabbaŋ. Idaŋ, mahārāja, candassa tatiyaŋ angaŋ gahetabbaŋ.

‘Puna caparaŋ, mahārāja, cando vimānaketu, evameva kho, mahārāja, yoginā yogāvacarena sīlaketunā bhavitabbaŋ. Idaŋ, mahārāja, candassa catutthaŋ angaŋ gahetabbaŋ.

‘Puna caparaŋ, mahārāja, cando āyācitapatthito udeti, evameva kho, mahārāja, yoginā yogāvacarena āyācitapatthitena kulāni upasankamitabbāni. Idaŋ, mahārāja, candassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare “candūpamā, bhikkhave, kulāni upasankamatha, apakasseva kāyaŋ apakassa cittaŋ niccanavakā kulesu appagabbhā”‘ ti .

Candangapañho sattamo.

8. Sūriyangapañho
8. ‘Bhante nāgasena, “sūriyassa satta angāni gahetabbānī” ti yaŋ vadesi, katamāni tāni satta angāni gahetabbānī’ ti? ‘Yathā, mahārāja, sūriyo sabbaŋ udakaŋ parisoseti, evameva kho, mahārāja, yoginā yogāvacarena sabbakilesā anavasesaŋ parisosetabbā. Idaŋ, mahārāja, sūriyassa paţhamaŋ angaŋ gahetabbaŋ.

‘Puna (p. 373) caparaŋ, mahārāja, sūriyo tamandhakāraŋ vidhamati, evameva kho, mahārāja, yoginā yogāvacarena sabbaŋ rāgatamaŋ dosatamaŋ mohatamaŋ mānatamaŋ diţţhitamaŋ kilesatamaŋ sabbaŋ duccaritatamaŋ vidhamayitabbaŋ. Idaŋ, mahārāja, sūriyassa dutiyaŋ angaŋ gahetabbaŋ.

‘Puna caparaŋ, mahārāja, sūriyo abhikkhaņaŋ carati, evameva kho, mahārāja, yoginā yogāvacarena abhikkhaņaŋ yoniso manasikāro kātabbo. Idaŋ, mahārāja, sūriyassa tatiyaŋ angaŋ gahetabbaŋ.

‘Puna caparaŋ, mahārāja, sūriyo raŋsimālī, evameva kho, mahārāja, yoginā yogāvacarena ārammaņamālinā bhavitabbaŋ. Idaŋ, mahārāja, sūriyassa catutthaŋ angaŋ gahetabbaŋ.

‘Puna caparaŋ, mahārāja, sūriyo mahājanakāyaŋ santāpento carati, evameva kho, mahārāja, yoginā yogāvacarena ācārasīlaguņavattappaţipattiyā jhānavimokkhasamādhisamāpatti-indriyabalabojjhangasatipaţţhānasammappadhāna-iddhipādehi sadevako loko santāpayitabbo. Idaŋ, mahārāja, sūriyassa pañcamaŋ angaŋ gahetabbaŋ.

‘Puna caparaŋ, mahārāja, sūriyo rāhubhayā bhīto carati, evameva kho, mahārāja, yoginā yogāvacarena duccaritaduggativisamakantāravipākavinipātakilesajālajaţite diţţhisanghāţapaţimukke kupathapakkhande kummaggapaţipanne satte disvā mahatā saŋvegabhayena mānasaŋ saŋvejetabbaŋ. Idaŋ, mahārāja, sūriyassa chaţţhaŋ angaŋ gahetabbaŋ.

‘Puna caparaŋ, mahārāja, sūriyo kalyāņapāpake dasseti, evameva kho, mahārāja, yoginā yogāvacarena indriyabalabojjhangasatipaţţhānasammappadhāna-iddhipādalokiyalokuttaradhammā dassetabbā. Idaŋ, mahārāja, sūriyassa sattamaŋ angaŋ gahetabbaŋ. Bhāsitampetaŋ, mahārāja, therena vangīsena–


‘“Yathāpi sūriyo udayanto, rūpaŋ dasseti pāņinaŋ;


Suciñca asuciñcāpi, kalyāņañcāpi pāpakaŋ.


‘“Tathā (p. 374) bhikkhu dhammadharo, avijjāpihitaŋ janaŋ.


Pathaŋ dasseti vividhaŋ, ādiccovudayaŋ yathā”‘ ti.

Sūriyangapañho aţţhamo.

9. Sakkangapañho
9. ‘Bhante nāgasena, “sakkassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, sakko ekantasukhasamappito, evameva kho, mahārāja, yoginā yogāvacarena ekantapavivekasukhābhiratena bhavitabbaŋ. Idaŋ, mahārāja, sakkassa paţhamaŋ angaŋ gahetabbaŋ.

‘Puna caparaŋ, mahārāja, sakko deve disvā paggaņhāti, hāsamabhijaneti, evameva kho, mahārāja, yoginā yogāvacarena kusalesu dhammesu alīnamatanditaŋ santaŋ mānasaŋ paggahetabbaŋ, hāsamabhijanetabbaŋ, uţţhahitabbaŋ ghaţitabbaŋ vāyamitabbaŋ Idaŋ, mahārāja, sakkassa dutiyaŋ angaŋ gahetabbaŋ.

‘Puna caparaŋ, mahārāja, sakkassa anabhirati nuppajjati, evameva kho, mahārāja, yoginā yogāvacarena suññāgāre anabhirati na uppādetabbā. Idaŋ, mahārāja, sakkassa tatiyaŋ angaŋ gahetabbaŋ. Bhāsitampetaŋ, mahārāja, therena subhūtinā–


‘“Sāsane te mahāvīra, yato pabbajito ahaŋ;


Nābhijānāmi uppannaŋ, mānasaŋ kāmasaŋhitan”‘ ti.

Sakkangapañho navamo.

10. Cakkavattingapañho
10. ‘Bhante nāgasena, “cakkavattissa cattāri angāni gahetabbānī” ti yaŋ vadesi, katamāni tāni cattāri angāni gahetabbānī’ ti? ‘Yathā, mahārāja (p. 375) cakkavattī catūhi sangahavatthūhi janaŋ sangaņhāti, evameva kho, mahārāja, yoginā yogāvacarena catassannaŋ parisānaŋ mānasaŋ sangahetabbaŋ anuggahetabbaŋ sampahaŋsetabbaŋ. Idaŋ, mahārāja, cakkavattissa paţhamaŋ angaŋ gahetabbaŋ.

‘Puna caparaŋ, mahārāja, cakkavattissa vijite corā na uţţhahanti, evameva kho, mahārāja, yoginā yogāvacarena kāmarāgabyāpādavihiŋsāvitakkā na uppādetabbā. Idaŋ, mahārāja, cakkavattissa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Vitakkūpasame ca yo rato, asubhaŋ bhāvayate sadā sato.


Esa kho byantikāhiti, esa checchati mārabandhanan” ti.

‘Puna caparaŋ, mahārāja, cakkavattī divase divase samuddapariyantaŋ mahāpathaviŋ anuyāyati kalyāņapāpakāni vicinamāno, evameva kho, mahārāja, yoginā yogāvacarena kāyakammaŋ vacīkammaŋ manokammaŋ divase divase paccavekkhitabbaŋ “kiŋ nu kho me imehi tīhi ţhānehi anupavajjassa divaso vītivattatī” ti. Idaŋ, mahārāja, cakkavattissa tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena anguttaranikāyavare–

“Kathambhūtassa me rattindivā vītivattantīti pabbajitena abhiņhaŋ paccavekkhitabban” ti.

‘Puna caparaŋ, mahārāja, cakkavattissa abbhantarabāhirārakkhā susaŋvihitā hoti, evameva kho, mahārāja, yoginā yogāvacarena abbhantarānaŋ bāhirānaŋ kilesānaŋ ārakkhāya satidovāriko ţhapetabbo. Idaŋ (p. 376) mahārāja, cakkavattissa catutthaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–

“Satidovāriko, bhikkhave, ariyasāvako akusalaŋ pajahati kusalaŋ bhāveti, sāvajjaŋ pajahati, anavajjaŋ bhāveti, suddhamattānaŋ pariharatī”‘ ti.

Cakkavattingapañho dasamo.

Pathavīvaggo tatiyo.

Tassuddānaŋ–

Pathavī āpo ca tejo ca, vāyo ca pabbatena ca;

Ākāso candasūriyo ca, sakko ca cakkavattināti.

4. Upacikāvaggo

1. Upacikangapañho
1. ‘Bhante (p. 377) nāgasena, “upacikāya ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, upacikā upari chadanaŋ katvā attānaŋ pidahitvā gocarāya carati, evameva kho, mahārāja, yoginā yogāvacarena sīlasaŋvarachadanaŋ katvā mānasaŋ pidahitvā piņđāya caritabbaŋ, sīlasaŋvarachadanena kho, mahārāja, yogī yogāvacaro sabbabhayasamatikkanto hoti. Idaŋ, mahārāja, upacikāya ekaŋ angaŋ gahetabbaŋ, bhāsitampetaŋ, mahārāja, therena upasenena vangantaputtena–


‘“Sīlasaŋvarachadanaŋ, yogī katvāna mānasaŋ;


Anupalitto lokena, bhayā ca parimuccatī”‘ ti.

Upacikangapañho paţhamo.

2. Biļārangapañho
2. ‘Bhante nāgasena, “biļārassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, biļāro guhāgatopi susiragatopi hammiyantaragatopi undūraŋ yeva pariyesati, evameva kho, mahārāja, yoginā yogāvacarena gāmagatenāpi araññagatenāpi rukkhamūlagatenāpi suññāgāragatenāpi satataŋ samitaŋ appamattena kāyagatāsatibhojanaŋ yeva pariyesitabbaŋ. Idaŋ, mahārāja, biļārassa paţhamaŋ angaŋ gahetabbaŋ.

‘Puna caparaŋ, mahārāja, biļāro āsanne yeva gocaraŋ pariyesati, evameva kho, mahārāja, yoginā yogāvacarena imesu yeva pañcasu upādānakkhandhesu udayabbayānupassinā viharitabbaŋ “iti rūpaŋ iti rūpassa samudayo iti rūpassa atthangamo, iti vedanā iti vedanāya samudayo iti vedanāya atthangamo, iti saññā iti saññāya samudayo (p. 378) iti saññāya atthangamo, iti sankhārā iti sankhārānaŋ samudayo iti sankhārānaŋ atthangamo, iti viññāņaŋ iti viññāņassa samudayo iti viññāņassa atthangamo” ti. Idaŋ, mahārāja, biļārassa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Na ito dūre bhavitabbaŋ, bhavaggaŋ kiŋ karissati;


Paccuppannamhi vohāre, sake kāyamhi vindathā”‘ ti.

Biļārangapañho dutiyo.

3. Undūrangapañho
3. ‘Bhante nāgasena, “undūrassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, undūro itocito ca vicaranto āhārūpāsīsako yeva carati, evameva kho, mahārāja yoginā yogāvacarena itocito ca vicarantena yoniso manasikārūpāsīsakeneva bhavitabbaŋ. Idaŋ, mahārāja, undūrassa ekaŋ angaŋ gahetabbaŋ. Bhāsitampetaŋ, mahārāja, therena upasenena vangantaputtena –


‘“Dhammāsīsaŋ karitvāna, viharanto vipassako;


Anolīno viharati, upasanto sadā sato”‘ ti.

Undūrangapañho tatiyo.

4. Vicchikangapañho
4. ‘Bhante nāgasena, “vicchikassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, vicchiko nangulāvudho nangulaŋ ussāpetvā carati, evameva kho, mahārāja, yoginā yogāvacarena ñāņāvudhena bhavitabbaŋ, ñāņaŋ ussāpetvā viharitabbaŋ (p. 379) Idaŋ, mahārāja, vicchikassa ekaŋ angaŋ gahetabbaŋ. Bhāsitampetaŋ, mahārāja, therena upasenena vangantaputtena–


‘“Ñāņakhaggaŋ gahetvāna, viharanto vipassako;


Parimuccati sabbabhayā, duppasaho ca so bhave”‘ ti.

Vicchikangapañho catuttho.

5. Nakulangapañho
5. ‘Bhante nāgasena, “nakulassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, nakulo uragamupagacchanto bhesajjena kāyaŋ paribhāvetvā uragamupagacchati gahetuŋ, evameva kho, mahārāja, yoginā yogāvacarena kodhāghātabahulaŋ kalahaviggahavivādavirodhābhibhūtaŋ lokamupagacchantena mettābhesajjena mānasaŋ anulimpitabbaŋ. Idaŋ, mahārāja, nakulassa ekaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Tasmā sakaŋ paresampi, kātabbā mettabhāvanā;


Mettacittena pharitabbaŋ, etaŋ buddhāna sāsanan”‘ ti.

Nakulangapañho pañcamo.

6. Jarasingālangapañho
6. ‘Bhante nāgasena, “jarasingālassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, jarasingālo bhojanaŋ paţilabhitvā ajigucchamāno yāvadatthaŋ āharayati, evameva kho, mahārāja, yoginā yogāvacarena bhojanaŋ paţilabhitvā ajigucchamānena sarīrayāpanamattameva paribhuñjitabbaŋ. Idaŋ, mahārāja, jarasingālassa paţhamaŋ angaŋ gahetabbaŋ. Bhāsitampetaŋ, mahārāja, therena mahākassapena–


‘“Senāsanamhā oruyha, gāmaŋ piņđāya pāvisiŋ;


Bhuñjantaŋ purisaŋ kuţţhiŋ, sakkacca naŋ upaţţhahiŋ.


‘“So (p. 380) me pakkena hatthena, ālopaŋ upanāmayi.


Ālopaŋ pakkhipantassa, angulipettha chijjatha.


‘“Kuţţamūlañca nissāya, ālopaŋ taŋ abhuñjisaŋ;


Bhuñjamāne vā bhutte vā, jegucchaŋ me na vijjatī” ti.

‘Puna caparaŋ, mahārāja, jarasingālo bhojanaŋ paţilabhitvā na vicināti lūkhaŋ vā paņītaŋ vāti, evameva kho, mahārāja, yoginā yogāvacarena bhojanaŋ paţilabhitvā na vicinitabbaŋ “lūkhaŋ vā paņītaŋ vā sampannaŋ vā asampannaŋ vā” ti, yathāladdhena santussitabbaŋ. Idaŋ, mahārāja, jarasingālassa dutiyaŋ angaŋ gahetabbaŋ. Bhāsitampetaŋ, mahārāja, therena upasenena vangantaputtena–


‘“Lūkhenapi ca santusse, nāññaŋ patthe rasaŋ bahuŋ;


Rasesu anugiddhassa, jhāne na ramate mano.


Itarītarena santuţţho, sāmaññaŋ paripūratī”‘ ti.

Jarasingālangapañho chaţţho.

7. Migangapañho
7. ‘Bhante nāgasena, “migassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, migo divā araññe carati, rattiŋ abbhokāse, evameva kho, mahārāja, yoginā yogāvacarena divā araññe viharitabbaŋ, rattiŋ abbhokāse. Idaŋ, mahārāja, migassa paţhamaŋ angaŋ gahetabbaŋ.

‘Bhāsitampetaŋ, mahārāja, bhagavatā devātidevena lomahaŋsanapariyāye–

“So kho ahaŋ, sāriputta, yā tā rattiyo sītā hemantikā antaraţţhakā himapātasamayā, tathārūpāsu rattīsu rattiŋ abbhokāse viharāmi, divā vanasaņđe. Gimhānaŋ pacchime māse divā abbhokāse viharāmi, rattiŋ vanasaņđe” ti.

‘Puna (p. 381) caparaŋ, mahārāja, migo sattimhi vā sare vā opatante vañceti palāyati, na kāyamupaneti, evameva kho, mahārāja, yoginā yogāvacarena kilesesu opatantesu vañcayitabbaŋ palāyitabbaŋ, na cittamupanetabbaŋ. Idaŋ, mahārāja, migassa dutiyaŋ angaŋ gahetabbaŋ.

‘Puna caparaŋ, mahārāja, migo manusse disvā yena vā tena vā palāyati “mā maŋ te addasaŋsū” ti, evameva kho, mahārāja, yoginā yogāvacarena bhaņđanakalahaviggahavivādasīle dussīle kusīte sangaņikārāme disvā yena vā tena vā palāyitabbaŋ “mā maŋ te addasaŋsu, ahañca te mā addasan” ti. Idaŋ, mahārāja, migassa tatiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Mā me kadāci pāpiccho, kusīto hīnavīriyo;


Appassuto anācāro, sammato ahu katthacī”‘ ti.

Migangapañho sattamo.

8. Gorūpangapañho
8. ‘Bhante nāgasena, “gorūpassa cattāri angāni gahetabbānī” ti yaŋ vadesi, katamāni tāni cattāri angāni gahetabbānī’ ti? ‘Yathā, mahārāja, gorūpo sakaŋ gehaŋ na vijahati, evameva kho, mahārāja, yoginā yogāvacarena sako kāyo na vijahitabbo “aniccucchādanaparimaddanabhedanavikiraņaviddhaŋsanadhammo ayaŋ kāyo” ti. Idaŋ, mahārāja, gorūpassa paţhamaŋ angaŋ gahetabbaŋ.

‘Puna caparaŋ, mahārāja, gorūpo ādinnadhuro sukhadukkhena dhuraŋ vahati, evameva kho, mahārāja, yoginā yogāvacarena ādinnabrahmacariyena sukhadukkhena yāva jīvitapariyādānā āpāņakoţikaŋ brahmacariyaŋ caritabbaŋ. Idaŋ, mahārāja, gorūpassa dutiyaŋ angaŋ gahetabbaŋ.

‘Puna caparaŋ, mahārāja, gorūpo chandena ghāyamāno pānīyaŋ pivati, evameva kho, mahārāja, yoginā yogāvacarena ācariyupajjhāyānaŋ anusiţţhi (p. 382) chandena pemena pasādena ghāyamānena paţiggahetabbā. Idaŋ, mahārāja, gorūpassa tatiyaŋ angaŋ gahetabbaŋ.

‘Puna caparaŋ, mahārāja, gorūpo yena kenaci vāhiyamāno vahati, evameva kho, mahārāja, yoginā yogāvacarena theranavamajjhimabhikkhūnampi gihi-upāsakassāpi ovādānusāsanī sirasā sampaţicchitabbā. Idaŋ, mahārāja, gorūpassa catutthaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā –


‘“Tadahu pabbajito santo, jātiyā sattavassiko;


Sopi maŋ anusāseyya, sampaţicchāmi matthake .


‘“ tibbaŋ chandañca pemañca, tasmiŋ disvā upaţţhape;


Ṭhapeyyācariyaţţhāne, sakkacca naŋ punappunan”‘ ti.

Gorūpangapañho aţţhamo.

9. Varāhangapañho
9. ‘Bhante nāgasena, “varāhassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, varāho santattakaţhite gimhasamaye sampatte udakaŋ upagacchati, evameva kho, mahārāja, yoginā yogāvacarena dosena citte āluļitakhalitavibbhantasantatte sītalāmatapaņītamettābhāvanaŋ upagantabbaŋ. Idaŋ, mahārāja, varāhassa paţhamaŋ angaŋ gahetabbaŋ.

‘Puna caparaŋ, mahārāja, varāho cikkhallamudakamupagantvā nāsikāya pathaviŋ khaņitvā doņiŋ katvā doņikāya sayati, evameva kho, mahārāja, yoginā yogāvacarena mānase kāyaŋ nikkhipitvā ārammaņantaragatena sayitabbaŋ. Idaŋ, mahārāja, varāhassa dutiyaŋ angaŋ gahetabbaŋ. Bhāsitampetaŋ, mahārāja, therena piņđolabhāradvājena–


‘“Kāye sabhāvaŋ disvāna, vicinitvā vipassako;


Ekākiyo adutiyo, seti ārammaņantare”‘ ti.

Varāhangapañho navamo.

10. Hatthingapañho
10. ‘Bhante (p. 383) nāgasena, “hatthissa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, hatthī nāma caranto yeva pathaviŋ dāleti, evameva kho, mahārāja, yoginā yogāvacarena kāyaŋ sammasamāneneva sabbe kilesā dāletabbā. Idaŋ, mahārāja, hatthissa paţhamaŋ angaŋ gahetabbaŋ.

‘Puna caparaŋ, mahārāja, hatthī sabbakāyeneva apaloketi, ujukaŋ yeva pekkhati, na disāvidisā viloketi, evameva kho, mahārāja, yoginā yogāvacarena sabbakāyena apalokinā bhavitabbaŋ, na disāvidisā viloketabbā, na uddhaŋ ulloketabbaŋ, na adho oloketabbaŋ, yugamattapekkhinā bhavitabbaŋ. Idaŋ, mahārāja, hatthissa dutiyaŋ angaŋ gahetabbaŋ.

‘Puna caparaŋ, mahārāja, hatthī anibaddhasayano gocarāyamanugantvā na tameva desaŋ vāsatthamupagacchati, na dhuvappatiţţhālayo, evameva kho, mahārāja, yoginā yogāvacarena anibaddhasayanena bhavitabbaŋ, nirālayena piņđāya gantabbaŋ, yadi passati vipassako manuññaŋ patirūpaŋ ruciradese bhavaŋ maņđapaŋ vā rukkhamūlaŋ vā guhaŋ vā pabbhāraŋ vā, tattheva vāsamupagantabbaŋ, dhuvappatiţţhālayo na kātabbo. Idaŋ, mahārāja, hatthissa tatiyaŋ angaŋ gahetabbaŋ.

‘Puna caparaŋ, mahārāja, hatthī udakaŋ ogāhitvā sucivimalasītalasalilaparipuņņaŋ kumuduppalapadumapuņđarīkasañchannaŋ mahatimahantaŋ padumasaraŋ ogāhitvā kīļati gajavarakīļaŋ, evameva kho, mahārāja, yoginā yogāvacarena sucivimalavippasannamanāviladhammavaravāripuņņaŋ vimuttikusumasañchannaŋ mahāsatipaţţhānapokkharaņiŋ ogāhitvā ñāņena sankhārā odhunitabbā vidhunitabbā, yogāvacarakīļā kīļitabbā. Idaŋ, mahārāja, hatthissa catutthaŋ angaŋ gahetabbaŋ.

‘Puna caparaŋ, mahārāja, hatthī sato pādaŋ uddharati, sato pādaŋ nikkhipati, evameva kho, mahārāja, yoginā yogāvacarena satena sampajānena pādaŋ uddharitabbaŋ, satena sampajānena pādaŋ nikkhipitabbaŋ, abhikkamapaţikkame samiñjanapasāraņe sabbattha satena sampajānena bhavitabbaŋ. Idaŋ, mahārāja, hatthissa (p. 384) pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare–


‘“Kāyena saŋvaro sādhu, sādhu vācāya saŋvaro;


Manasā saŋvaro sādhu, sādhu sabbattha saŋvaro.


Sabbattha saŋvuto lajjī, rakkhitoti pavuccatī”‘ ti.

Hatthingapañho dasamo.Upacikāvaggo catuttho.

Tassuddānaŋ

Upacikā biļāro ca, undūro vicchikena ca;

Nakulo singālo migo,

Gorūpo varāho hatthinā dasāti.

5. Sīhavaggo

1. Sīhangapañho
1. ‘Bhante (p. 385) nāgasena, “sīhassa satta angāni gahetabbānī” ti yaŋ vadesi, katamāni tāni satta angāni gahetabbānī’ ti? ‘Yathā, mahārāja, sīho nāma setavimalaparisuddhapaņđaro, evameva kho, mahārāja, yoginā yogāvacarena setavimalaparisuddhapaņđaracittena byapagatakukkuccena bhavitabbaŋ. Idaŋ, mahārāja, sīhassa paţhamaŋ angaŋ gahetabbaŋ.

‘Puna caparaŋ, mahārāja, sīho catucaraņo vikkantacārī, evameva kho, mahārāja, yoginā yogāvacarena caturiddhipādacaraņena bhavitabbaŋ. Idaŋ, mahārāja, sīhassa dutiyaŋ angaŋ gahetabbaŋ.

‘Puna caparaŋ, mahārāja, sīho abhirūparucirakesarī, evameva kho, mahārāja, yoginā yogāvacarena abhirūparucirasīlakesarinā bhavitabbaŋ. Idaŋ, mahārāja, sīhassa tatiyaŋ angaŋ gahetabbaŋ.

‘Puna caparaŋ, mahārāja, sīho jīvitapariyādānepi na kassaci onamati, evameva kho, mahārāja, yoginā yogāvacarena cīvarapiņđapātasenāsanagilānapaccayabhesajjaparikkhārapariyādānepi na kassaci onamitabbaŋ. Idaŋ, mahārāja, sīhassa catutthaŋ angaŋ gahetabbaŋ.

‘Puna caparaŋ, mahārāja, sīho sapadānabhakkho yasmiŋ okāse nipatati, tattheva yāvadatthaŋ bhakkhayati, na varamaŋsaŋ vicināti, evameva kho, mahārāja, yoginā yogāvacarena sapadānabhakkhena bhavitabbaŋ, na kulāni vicinitabbāni, na pubbagehaŋ hitvā kulāni upasankamitabbāni, na bhojanaŋ vicinitabbaŋ, yasmiŋ okāse kabaļaŋ ādīyati, tasmiŋ yeva okāse bhuñjitabbaŋ sarīrayāpanatthaŋ, na varabhojanaŋ vicinitabbaŋ. Idaŋ, mahārāja, sīhassa pañcamaŋ angaŋ gahetabbaŋ.

‘Puna caparaŋ, mahārāja, sīho asannidhibhakkho, sakiŋ gocaraŋ bhakkhayitvā na puna taŋ upagacchati, evameva kho, mahārāja, yoginā yogāvacarena asannidhikāraparibhoginā (p. 386) bhavitabbaŋ. Idaŋ, mahārāja, sīhassa chaţţhaŋ angaŋ gahetabbaŋ.

‘Puna caparaŋ mahārāja, sīho bhojanaŋ aladdhā na paritassati, laddhāpi bhojanaŋ agadhito amucchito anajjhosanno paribhuñjati, evameva kho, mahārāja, yoginā yogāvacarena bhojanaŋ aladdhā na paritassitabbaŋ, laddhāpi bhojanaŋ agadhitena amucchitena anajjhosannena ādīnavadassāvinā nissaraņapaññena paribhuñjitabbaŋ. Idaŋ, mahārāja, sīhassa sattamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare theraŋ mahākassapaŋ parikittayamānena–

“Santuţţhoyaŋ, bhikkhave, kassapo itarītarena piņđapātena, itarītarapiņđapātasantuţţhiyā ca vaņņavādī, na ca piņđapātahetu anesanaŋ appatirūpaŋ āpajjati, aladdhā ca piņđapātaŋ na paritassati, laddhā ca piņđapātaŋ agadhito amucchito anajjhosanno ādīnavadassāvī nissaraņapañño paribhuñjatī”‘ ti.

Sīhangapañho paţhamo.

2. Cakkavākangapañho
2. ‘Bhante nāgasena, “cakkavākassa tīņi angāni gahetabbānī” ti yaŋ vadesi, katamāni tāni tīņi angāni gahetabbānīti’? ‘Yathā, mahārāja, cakkavāko yāva jīvitapariyādānā dutiyikaŋ na vijahati, evameva kho, mahārāja, yoginā yogāvacarena yāva jīvitapariyādānā yoniso manasikāro na vijahitabbo. Idaŋ, mahārāja, cakkavākassa paţhamaŋ angaŋ gahetabbaŋ.

‘Puna caparaŋ, mahārāja, cakkavāko sevālapaņakabhakkho, tena ca santuţţhiŋ āpajjati, tāya ca santuţţhiyā balena ca vaņņena ca na parihāyati, evameva kho, mahārāja, yoginā yogāvacarena yathālābhasantoso karaņīyo, yathālābhasantuţţho kho, mahārāja, yogī yogāvacaro na parihāyati sīlena, na parihāyati samādhinā, na (p. 387) parihāyati paññāya, na parihāyati vimuttiyā, na parihāyati vimuttiñāņadassanena, na parihāyati sabbehi kusalehi dhammehi. Idaŋ, mahārāja, cakkavākassa dutiyaŋ angaŋ gahetabbaŋ.

‘Puna caparaŋ, mahārāja, cakkavāko pāņe na viheţhayati, evameva kho, mahārāja, yoginā yogāvacarena nihitadaņđena nihitasatthena lajjinā dayāpannena sabbapāņabhūtahitānukampinā bhavitabbaŋ. Idaŋ, mahārāja, cakkavākassa tatiyaŋ angaŋ gahetabbaŋ. Bhāsatampetaŋ, mahārāja, bhagavatā devātidevena cakkavākajātake–


‘“Yo na hanti na ghāteti, na jināti na jāpaye;


Mettaŋso sabbabhūtesu, veraŋ tassa na kenacī”‘ ti.

Cakkavākangapañho dutiyo.

3. Peņāhikangapañho
3. ‘Bhante nāgasena, “peņāhikāya dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, peņāhikā sakapatimhi usūyāya chāpake na posayati, evameva kho, mahārāja, yoginā yogāvacarena sakamane kilese uppanne usūyāyitabbaŋ, satipaţţhānena sammāsaŋvarasusire pakkhipitvā manodvāre kāyagatāsati bhāvetabbā. Idaŋ, mahārāja, peņāhikāya paţhamaŋ angaŋ gahetabbaŋ.

‘Puna caparaŋ, mahārāja, peņāhikā pavane divasaŋ gocaraŋ caritvā sāyaŋ pakkhigaņaŋ upeti attano guttiyā, evameva kho, mahārāja, yoginā yogāvacarena ekakena pavivekaŋ sevitabbaŋ saŋyojanaparimuttiyā, tatra ratiŋ alabhamānena upavādabhayaparirakkhaņāya sanghaŋ osaritvā sangharakkhitena vasitabbaŋ. Idaŋ, mahārāja, peņāhikāya dutiyaŋ angaŋ gahetabbaŋ. Bhāsitampetaŋ, mahārāja, brahmunā sahampatinā bhagavato santike–


‘“Sevetha (p. 388) pantāni senāsanāni, careyya saŋyojanavippamokkhā.


Sace ratiŋ nādhigaccheyya tattha, sanghe vase rakkhitatto satīmā”‘ ti.

Peņāhikangapañho tatiyo.

4. Gharakapotangapañho
4. ‘Bhante nāgasena, “gharakapotassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, gharakapoto paragehe vasamāno na tesaŋ kiñci bhaņđassa nimittaŋ gaņhāti, majjhatto vasati saññābahulo, evameva kho, mahārāja, yoginā yogāvacarena parakulaŋ upagatena tasmiŋ kule itthīnaŋ vā purisānaŋ vā mañce vā pīţhe vā vatthe vā alankāre vā upabhoge vā paribhoge vā bhojanavikatīsu vā na nimittaŋ gahetabbaŋ, majjhattena bhavitabbaŋ, samaņasaññā paccupaţţhapetabbā. Idaŋ, mahārāja, gharakapotassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena cūļanāradajātake–


‘“Pavisitvā parakulaŋ, pānatthaŋ bhojanāya vā;


Mitaŋ khāde mitaŋ bhuñje, na ca rūpe manaŋ kare”‘ ti.

Gharakapotangapañho catuttho.

5. Ulūkangapañho
5. ‘Bhante nāgasena, “ulūkassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, ulūko kākehi paţiviruddho, rattiŋ kākasanghaŋ gantvā bahūpi kāke hanati, evameva kho, mahārāja, yoginā yogāvacarena aññāņena paţiviruddho kātabbo, ekena raho nisīditvā aññāņaŋ sampamadditabbaŋ, mūlato chinditabbaŋ. Idaŋ, mahārāja, ulūkassa paţhamaŋ gahetabbaŋ.

‘Puna (p. 389) caparaŋ, mahārāja, ulūko suppaţisallīno hoti, evameva kho, mahārāja, yoginā yogāvacarena paţisallānārāmena bhavitabbaŋ paţisallānaratena. Idaŋ, mahārāja, ulūkassa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare–

‘“Idha, bhikkhave, bhikkhu paţisallānārāmo paţisallānarato ‘idaŋ dukkhan’ ti yathābhūtaŋ pajānāti, ‘ayaŋ dukkhasamudayo’ ti yathā bhūthaŋ pajānāti ‘ayaŋ dukkhanirodho’ ti yathābhūtaŋ pajānāti, ‘ayaŋ dukkhanirodhagāminī paţipadā’ ti yathābhūtaŋ pajānātī”‘ ti.

Ulūkangapañho pañcamo.

6. Satapattangapañho
6. ‘Bhante nāgasena, “satapattassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, satapatto ravitvā paresaŋ khemaŋ vā bhayaŋ vā ācikkhati, evameva kho, mahārāja, yoginā yogāvacarena paresaŋ dhammaŋ desayamānena vinipātaŋ bhayato dassayitabbaŋ, nibbānaŋ khemato dassayitabbaŋ. Idaŋ, mahārāja, satapattassa ekaŋ angaŋ gahetabbaŋ. Bhāsitampetaŋ, mahārāja, therena piņđolabhāradvājena–


‘“Niraye bhayasantāsaŋ, nibbāne vipulaŋ sukhaŋ;


Ubhayānetānatthāni dassetabbāni yoginā”‘ ti.

Satapattangapañho chaţţho.

7. Vaggulingapañho
7. ‘Bhante nāgasena, “vaggulissa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, vagguli gehaŋ pavisitvā vicaritvā nikkhamati, na tattha palibuddhati, evameva kho, mahārāja, yoginā yogāvacarena gāmaŋ piņđāya pavisitvā sapadānaŋ vicaritvā (p. 390) paţiladdhalābhena khippameva nikkhamitabbaŋ, na tattha palibuddhena bhavitabbaŋ. Idaŋ, mahārāja, vaggulissa paţhamaŋ angaŋ gahetabbaŋ.

‘Puna caparaŋ, mahārāja, vagguli paragehe vasamāno na tesaŋ parihāniŋ karoti, evameva kho, mahārāja, yoginā yogāvacarena kulāni upasankamitvā atiyācanāya vā viññattibahulatāya vā kāyadosabahulatāya vā atibhāņitāya vā samānasukhadukkhatāya vā na tesaŋ koci vippaţisāro karaņīyo, napi tesaŋ mūlakammaŋ parihāpetabbaŋ, sabbathā vađđhi yeva icchitabbā. Idaŋ, mahārāja, vaggulissa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena dīghanikāyavare lakkhaņasuttante–


‘“Suddhāya sīlena sutena buddhiyā, cāgena dhammena bahūhi sādhuhi.


Dhanena dhaññena ca khettavatthunā, puttehi dārehi catuppadehi ca.


‘“Ñātīhi mittehi ca bandhavehi, balena vaņņena sukhena cūbhayaŋ.


Kathaŋ na hāyeyyuŋ pareti icchati, atthasamiddhiñca panābhikankhatī”‘ ti.

Vaggulingapañho sattamo.

8. Jalūkangapañho
8. ‘Bhante nāgasena, “jalūkāya ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, jalūkā yattha allīyati, tattheva daļhaŋ allīyitvā ruhiraŋ pivati, evameva kho, mahārāja, yoginā yogāvacarena yasmiŋ ārammaņe cittaŋ allīyati, taŋ ārammaņaŋ vaņņato ca saņţhānato ca disato ca okāsato ca paricchedato ca lingato ca nimittato ca daļhaŋ patiţţhāpetvā tenevārammaņena vimuttirasamasecanakaŋ pātabbaŋ. Idaŋ, mahārāja, jalūkāya ekaŋ angaŋ gahetabbaŋ. Bhāsitampetaŋ, mahārāja, therena anuruddhena–


‘“Parisuddhena (p. 391) cittena, ārammaņe patiţţhāya.


Tena cittena pātabbaŋ, vimuttirasamasecanan”‘ ti.

Jalūkangapañho aţţhamo.

9. Sappangapañho
9. ‘Bhante nāgasena, “sappassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, sappo urena gacchati, evameva kho, mahārāja, yoginā yogāvacarena paññāya caritabbaŋ, paññāya caramānassa kho, mahārāja, yogino cittaŋ ñāye carati, vilakkhaņaŋ vivajjeti, salakkhaņaŋ bhāveti. Idaŋ, mahārāja sappassa paţhamaŋ angaŋ gahetabbaŋ.

‘Puna caparaŋ, mahārāja, sappo caramāno osadhaŋ parivajjento carati, evameva kho, mahārāja, yoginā yogāvacarena duccaritaŋ parivajjentena caritabbaŋ. Idaŋ, mahārāja, sappassa dutiyaŋ angaŋ gahetabbaŋ.

‘Puna caparaŋ, mahārāja, sappo manusse disvā tappati socati cintayati, evameva kho mahārāja yoginā yogāvacarena kuvitakke, vitakketvā aratiŋ uppādayitvā tappitabbaŋ socitabbaŋ cintayitabbaŋ “pamādena me divaso vītināmito, na so puna sakkā laddhun” ti. Idaŋ, mahārāja, sappassa tatiyaŋ angaŋ gahetabbaŋ. Bhāsitampetaŋ, mahārāja, bhagavatā bhallāţiyajātake dvinnaŋ kinnarānaŋ–


‘“Mayekarattaŋ vippavasimha ludda, akāmakā aññamaññaŋ sarantā.


Tamekarattaŋ anutappamānā, socāma “sā ratti puna nahessatī”‘ ti.

Sappangapañho navamo.

10. Ajagarangapañho
10. ‘Bhante (p. 392) nāgasena, “ajagarassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, ajagaro mahatimahākāyo bahūpi divase ūnūdaro dīnataro kucchipūraŋ āhāraŋ na labhati, aparipuņņo yeva yāvadeva sarīrayāpanamattakena yāpeti, evameva kho, mahārāja, yogino yogāvacarassa bhikkhācariyappasutassa parapiņđamupagatassa paradinnappāţikankhissa sayaŋgāhappaţiviratassa dullabhaŋ udaraparipūraŋ āhāraŋ, api ca atthavasikena kulaputtena cattāro pañca ālope abhuñjitvā avasesaŋ udakena paripūretabbaŋ. Idaŋ, mahārāja, ajagarassa ekaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Allaŋ sukkhaŋ vā bhuñjanto, na bāļhaŋ suhito siyā.


Ūnūdaro mitāhāro, sato bhikkhu paribbaje.


‘“Cattāro pañca ālope, abhutvā udakaŋ pive;


Alaŋ phāsu vihārāya, pahitattassa bhikkhuno”‘ ti.

Ajagarangapañho dasamo.

Sīhavaggo pañcamo.

Tassuddānaŋ–

Kesarī cakkavāko ca, peņāhi gharakapotako;

Ulūko satapatto ca, vagguli ca jalūpikā.

Sappo ajagaro ceva, vaggo tena pavuccatīti.

6. Makkaţakavaggo

1. Panthamakkaţakangapañho
1. ‘Bhante (p. 393) nāgasena, “panthamakkaţakassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, panthamakkaţako panthe makkaţajālavitānaŋ katvā yadi tattha jālake laggati kimi vā makkhikā vā paţango vā, taŋ gahetvā bhakkhayati, evameva kho, mahārāja, yoginā yogāvacarena chasu dvāresu satipaţţhānajālavitānaŋ katvā yadi tattha kilesamakkhikā bajjhanti, tattheva ghātetabbā. Idaŋ, mahārāja, panthamakkaţakassa ekaŋ angaŋ gahetabbaŋ. Bhāsitampetaŋ, mahārāja, therena anuruddhena–


‘“Cittaŋ niyame chasu dvāresu, satipaţţhānavaruttame;


Kilesā tattha laggā ce, hantabbā te vipassinā”‘ ti.

Panthamakkaţakangapañho paţhamo.

2. Thanassitadārakangapañho
2. ‘Bhante nāgasena, “thanassitadārakassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti ‘Yathā, mahārāja, thanassitadārako sadatthe laggati, khīratthiko rodati, evameva kho, mahārāja, yoginā yogāvacarena sadatthe laggitabbaŋ, sabbattha dhammañāņena bhavitabbaŋ, uddese paripucchāya sammappayoge paviveke garusaŋvāse kalyāņamittasevane. Idaŋ, mahārāja, thanassitadārakassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena dīghanikāyavare parinibbānasuttante–


‘“Inghaŋ tumhe, ānanda, sāratthe ghaţatha, sāratthe anuyuñjatha.


Sāratthe appamattā ātāpino pahitattā viharathā”‘ ti.

Thanassitadārakangapañho dutiyo.

3. Cittakadharakummangapañho
3. ‘Bhante (p. 394) nāgasena, “cittakadharakummassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, cittakadharakummo udakabhayā udakaŋ parivajjetvā vicarati, tāya ca pana udakaŋ parivajjanāya āyunā na parihāyati, evameva kho, mahārāja, yoginā yogāvacarena pamāde bhayadassāvinā bhavitabbaŋ, appamāde guņavisesadassāvinā. Tāya ca pana bhayadassāvitāya na parihāyati sāmaññā, nibbānassa santike upeti . Idaŋ, mahārāja, cittakadharakummassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena dhammapade–


‘“Appamādarato bhikkhu, pamāde bhayadassi vā;


Abhabbo parihānāya, nibbānasseva santike”‘ ti.

Cittakadharakummangapañho catuttho.

4. Pavanangapañho
4. ‘Bhante nāgasena, “pavanassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, pavanaŋ nāma asucijanaŋ paţicchādeti, evameva kho, mahārāja, yoginā yogāvacarena paresaŋ aparaddhaŋ khalitaŋ paţicchādetabbaŋ na vivaritabbaŋ. Idaŋ, mahārāja, pavanassa paţhamaŋ angaŋ gahetabbaŋ.

‘Puna caparaŋ, mahārāja, pavanaŋ suññaŋ pacurajanehi, evameva kho, mahārāja, yoginā yogāvacarena rāgadosamohamānadiţţhijālehi sabbehi ca kilesehi suññena bhavitabbaŋ. Idaŋ, mahārāja, pavanassa dutiyaŋ angaŋ gahetabbaŋ.

‘Puna caparaŋ, mahārāja, pavanaŋ vivittaŋ janasambādharahitaŋ, evameva kho, mahārāja, yoginā yogāvacarena pāpakehi akusalehi dhammehi anariyehi pavivittena bhavitabbaŋ. Idaŋ, mahārāja, pavanassa tatiyaŋ angaŋ gahetabbaŋ.

‘Puna (p. 395) caparaŋ, mahārāja, pavanaŋ santaŋ parisuddhaŋ, evameva kho, mahārāja, yoginā yogāvacarena santena parisuddhena bhavitabbaŋ, nibbutena pahīnamānena pahīnamakkhena bhavitabbaŋ. Idaŋ, mahārāja, pavanassa catutthaŋ angaŋ gahetabbaŋ.

‘Puna caparaŋ, mahārāja, pavanaŋ ariyajanasaŋsevitaŋ, evameva kho, mahārāja, yoginā yogāvacarena ariyajanasaŋsevitena bhavitabbaŋ. Idaŋ, mahārāja, pavanassa pañcamaŋ angaŋ gahetabbaŋ. Bhāsitampetaŋ, mahārāja, bhagavatā devātidevena saŋyuttanikāyavare–


‘“Pavivittehi ariyehi, pahitattehi jhāyibhi;


Niccaŋ āraddhavīriyehi, paņđitehi sahāvase”‘ ti.

Pavanangapañho catuttho.

5. Rukkhangapañho
5. ‘Bhante nāgasena, “rukkhassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, rukkho nāma pupphaphaladharo, evameva kho, mahārāja, yoginā yogāvacarena vimuttipupphasāmaññaphaladhārinā bhavitabbaŋ. Idaŋ, mahārāja, rukkhassa paţhamaŋ angaŋ gahetabbaŋ.

‘Puna caparaŋ, mahārāja, rukkho upagatānamanuppaviţţhānaŋ janānaŋ chāyaŋ deti, evameva kho mahārāja, yoginā yogāvacarena upagatānamanuppaviţţhānaŋ puggalānaŋ āmisappaţisandhārena vā dhammappaţisanthārena vā paţisantharitabbaŋ. Idaŋ, mahārāja, rukkhassa dutiyaŋ angaŋ gahetabbaŋ.

‘Puna caparaŋ, mahārāja, rukkho chāyāvemattaŋ na karoti, evameva kho, mahārāja, yoginā yogāvacarena sabbasattesu vemattatā na kātabbā, coravadhakapaccatthikesupi attanipi samasamā mettābhāvanā kātabbā, “kinti ime sattā averā abyāpajjā anīghā sukhī attānaŋ parihareyyun” ti. Idaŋ, mahārāja, rukkhassa tatiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā –


‘“Vadhake (p. 396) devadattamhi, core angulimālake.


Dhanapāle rāhule ca, sabbattha samako munī”‘ ti.

Rukkhangapañho pañcamo.

6. Meghangapañho
6. ‘Bhante nāgasena, “meghassa pañca angāni gahetabbānī” ti yaŋ vadesi, katamāni tāni pañca angāni gahetabbānī’ ti? ‘Yathā, mahārāja, megho uppannaŋ rajojallaŋ vūpasameti, evameva kho, mahārāja, yoginā yogāvacarena uppannaŋ kilesarajojallaŋ vūpasametabbaŋ. Idaŋ, mahārāja, meghassa paţhamaŋ angaŋ gahetabbaŋ.

‘Puna caparaŋ, mahārāja, megho pathaviyā uņhaŋ nibbāpeti, evameva kho, mahārāja, yoginā yogāvacarena mettābhāvanāya sadevako loko nibbāpetabbo. Idaŋ, mahārāja, meghassa dutiyaŋ angaŋ gahetabbaŋ.

‘Puna caparaŋ, mahārāja, megho sabbabījāni viruhāpeti, evameva kho, mahārāja, yoginā yogāvacarena sabbasattānaŋ saddhaŋ uppādetvā taŋ saddhābījaŋ tīsu sampattīsu ropetabbaŋ, dibbamānusikāsu sukhasampattīsu yāvaparamatthanibbānasukhasampatti. Idaŋ, mahārāja, meghassa tatiyaŋ angaŋ gahetabbaŋ.

‘Puna caparaŋ, mahārāja, megho ututo samuţţhahitvā dharaņitalaruhe tiņarukkhalatāgumba-osadhivanappatayo parirakkhati, evameva kho, mahārāja, yoginā yogāvacarena yoniso manasikāraŋ nibbattetvā tena yoniso manasikārena samaņadhammo parirakkhitabbo, yoniso manasikāramūlakā sabbe kusalā dhammā. Idaŋ, mahārāja, meghassa catutthaŋ angaŋ gahetabbaŋ.

‘Puna caparaŋ mahārāja, megho vassamāno naditaļākapokkharaņiyo kandarapadarasarasobbha-udapānāni ca paripūreti udakadhārāhi, evameva kho, mahārāja, yoginā yogāvacarena āgamapariyattiyā dhammameghamabhivassayitvā adhigamakāmānaŋ mānasaŋ paripūrayitabbaŋ. Idaŋ, mahārāja, meghassa (p. 397) pañcamaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Bodhaneyyaŋ janaŋ disvā, satasahassepi yojane;


Khaņena upagantvāna, bodheti taŋ mahāmunī”‘ ti.

Meghangapañho chaţţho.

7. Maņiratanangapañho
7. ‘Bhante nāgasena, “maņiratanassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, maņiratanaŋ ekantaparisuddhaŋ, evameva kho, mahārāja, yoginā yogāvacarena ekantaparisuddhājīvena bhavitabbaŋ. Idaŋ, mahārāja, maņiratanassa paţhamaŋ angaŋ gahetabbaŋ.

‘Puna caparaŋ, mahārāja, maņiratanaŋ na kenaci saddhiŋ missīyati, evameva kho, mahārāja, yoginā yogāvacarena pāpehi pāpasahāyehi saddhiŋ na missitabbaŋ. Idaŋ, mahārāja, maņiratanassa dutiyaŋ angaŋ gahetabbaŋ.

‘Puna caparaŋ, mahārāja, maņiratanaŋ jātiratanehi yojīyati, evameva kho, mahārāja, yoginā yogāvacarena uttamavarajātimantehi saddhiŋ saŋvasitabbaŋ, paţipannakaphalaţţhasekkhaphalasamangīhi sotāpannasakadāgāmi-anāgāmi-arahantatevijjachaļabhiññasamaņamaņiratanehi saddhiŋ saŋvasitabbaŋ. Idaŋ, mahārāja, maņiratanassa tatiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena suttanipāte –


‘“Suddhā suddhehi saŋvāsaŋ, kappayavho patissatā;


Tato samaggā nipakā, dukkhassantaŋ karissathā”‘ ti.

Maņiratanapañho sattamo.

8. Māgavikangapañho
8. ‘Bhante nāgasena, “māgavikassa cattāri angāni gahetabbānī” ti yaŋ vadesi, katamāni tāni cattāri angāni gahetabbānī’ ti? ‘Yathā, mahārāja, māgaviko (p. 398) appamiddho hoti, evameva kho, mahārāja, yoginā yogāvacarena appamiddhena bhavitabbaŋ. Idaŋ, mahārāja, māgavikassa paţhamaŋ angaŋ gahetabbaŋ.

‘Puna caparaŋ, mahārāja, māgaviko migesu yeva cittaŋ upanibandhati, evameva kho, mahārāja, yoginā yogāvacarena ārammaņesu yeva cittaŋ upanibandhitabbaŋ. Idaŋ, mahārāja, māgavikassa dutiyaŋ angaŋ gahetabbaŋ.

‘Puna caparaŋ, mahārāja, māgaviko kālaŋ kammassa jānāti, evameva kho, mahārāja, yoginā yogāvacarena paţisallānassa kālo jānitabbo “ayaŋ kālo paţisallānassa, ayaŋ kālo nikkhamanāyā” ti. Idaŋ, mahārāja, māgavikassa tatiyaŋ angaŋ gahetabbaŋ.

‘Puna caparaŋ, mahārāja, māgaviko migaŋ disvā hāsamabhijaneti “imaŋ lacchāmī” ti, evameva kho, mahārāja, yoginā yogāvacarena ārammaņe abhiramitabbaŋ, hāsamabhijanetabbaŋ “uttariŋ visesamadhigacchissāmī” ti. Idaŋ, mahārāja, māgavikassa catutthaŋ angaŋ gahetabbaŋ. Bhāsitampetaŋ mahārāja therena mogharājena–


‘“Ārammaņe labhitvāna, pahitattena bhikkhunā;


Bhiyyo hāso janetabbo, adhigacchissāmi uttarin”‘ ti.

Māgavikangapañho aţţhamo.

9. Bāļisikangapañho
9. ‘Bhante nāgasena, “bāļisikassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, bāļisiko baļisena macche uddharati, evameva kho, mahārāja, yoginā yogāvacarena ñāņena uttariŋ sāmaññaphalāni uddharitabbāni. Idaŋ, mahārāja, bāļisikassa paţhamaŋ angaŋ gahetabbaŋ.

‘Puna (p. 399) caparaŋ, mahārāja, bāļisiko parittakaŋ vadhitvā vipulaŋ lābhamadhigacchati, evameva kho, mahārāja, yoginā yogāvacarena parittalokāmisamattaŋ pariccajitabbaŋ. Lokāmisamattaŋ, mahārāja, pariccajitvā yogī yogāvacaro vipulaŋ sāmaññaphalaŋ adhigacchati. Idaŋ, mahārāja, bāļisikassa dutiyaŋ angaŋ gahetabbaŋ. Bhāsitampetaŋ, mahārāja, therena rāhulena–


‘“Suññatañcānimittañca, vimokkhañcāppaņihitaŋ;


Caturo phale chaļabhiññā, cajitvā lokāmisaŋ labhe”‘ ti.

Bāļisikangapañho navamo.

10. Tacchakangapañho
10. ‘Bhante nāgasena, “tacchakassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti? ‘Yathā, mahārāja, tacchako kāļasuttaŋ anulometvā rukkhaŋ tacchati, evameva kho, mahārāja, yoginā yogāvacarena jinasāsanamanulomayitvā sīlapathaviyaŋ patiţţhahitvā saddhāhatthena paññāvāsiŋ gahetvā kilesā tacchetabbā. Idaŋ, mahārāja, tacchakassa paţhamaŋ angaŋ gahetabbaŋ.

‘Puna caparaŋ, mahārāja, tacchako phegguŋ apaharitvā sāramādiyati, evameva kho, mahārāja, yoginā yogāvacarena sassataŋ ucchedaŋ taŋ jīvaŋ taŋ sarīraŋ aññaŋ jīvaŋ aññaŋ sarīraŋ taduttamaŋ aññaduttamaŋ akatamabhabbaŋ apurisakāraŋ abrahmacariyavāsaŋ sattavināsaŋ navasattapātubhāvaŋ sankhārasassatabhāvaŋ yo karoti, so paţisaŋvedeti, añño karoti, añño paţisaŋvedeti, kammaphaladassanā ca kiriyaphaladiţţhi ca iti evarūpāni ceva aññāni ca vivādapathāni apanetvā sankhārānaŋ sabhāvaŋ paramasuññataŋ nirīhanijjīvataŋ accantaŋ suññataŋ ādiyitabbaŋ. Idaŋ, mahārāja, tacchakassa dutiyaŋ (p. 400) angaŋ gahetabbaŋ. Bhāsitampetaŋ, mahārāja, bhagavatā devātidevena suttanipāte–


‘“Kāraņđavaŋ niddhamatha, kasambuŋ apakassatha.


Tato palāpe vāhetha, assamaņe samaņamānine.


‘“Niddhamitvāna pāpicche, pāpa-ācāragocare;


Suddhā suddhehi saŋvāsaŋ, kappayavho patissatā.


Tato samaggā nipakā, dukkhassantaŋ karissathā”‘ ti.

Tacchakangapañho dasamo.

Makkaţakavaggo chaţţho.

Tassuddānaŋ–

Makkaţo dārako kummo, vanaŋ rukkho ca pañcamo;

Megho maņi māgaviko, bāļisī tacchakena cāti.

7. Kumbhavaggo

1. Kumbhangapañho
1. ‘Bhante (p. 401) nāgasena, “kumbhassa ekaŋ angaŋ gahetabban” ti yaŋ vadesi, katamaŋ taŋ ekaŋ angaŋ gahetabban’ ti? ‘Yathā, mahārāja, kumbho sampuņņo na saņati, evameva kho, mahārāja, yoginā yogāvacarena āgame adhigame pariyattiyaŋ sāmaññe pāramiŋ patvā na saņitabbaŋ, na tena māno karaņīyo, na dabbo dassetabbo, nihatamānena nihatadabbena bhavitabbaŋ, ujukena amukharena avikatthinā. Idaŋ, mahārāja, kumbhassa ekaŋ angaŋ gahetabbaŋ. Bhāsitampetaŋ, mahārāja, bhagavatā devātidevena suttanipāte–


‘“Yadūnakaŋ taŋ saņati, yaŋ pūraŋ santameva taŋ;


Ađđhakumbhūpamo bālo, rahado pūrova paņđito”‘ ti.

Kumbhangapañho paţhamo.

2. Kāļāyasangapañho
2. ‘Bhante nāgasena, “kāļāyasassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti ‘Yathā, mahārāja, kāļāyaso supīto vamati, evameva kho, mahārāja, yogino yogāvacarassa mānasaŋ yoniso manasikārena apītaŋ vamati. Idaŋ, mahārāja, kāļāyasassa paţhamaŋ angaŋ gahetabbaŋ.

‘Puna caparaŋ, mahārāja, kāļāyaso sakiŋ pītaŋ udakaŋ na vamati, evameva kho, mahārāja yoginā yogāvacarena yo sakiŋ uppanno pasādo, na puna so vamitabbo “uļāro so bhagavā sammāsambuddho, svākkhāto dhammo, suppaţipanno sangho” ti. “Rūpaŋ aniccaŋ, vedanā aniccā, saññā aniccā, sankhārā aniccā, viññāņaŋ aniccanti yaŋ sakiŋ uppannaŋ ñāņaŋ, na puna taŋ vamitabbaŋ. Idaŋ (p. 402) mahārāja, kāļāyasassa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Dassanamhi parisodhito naro, ariyadhamme niyato visesagū.


Nappavedhati anekabhāgaso, sabbaso ca mukhabhāvameva so”‘ ti.

Kāļāyasangapañho dutiyo.

3. Chattangapañho
3. ‘Bhante nāgasena, “chattassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, chattaŋ upari muddhani carati, evameva kho, mahārāja, yoginā yogāvacarena kilesānaŋ upari muddhani carena bhavitabbaŋ. Idaŋ, mahārāja, chattassa paţhamaŋ angaŋ gahetabbaŋ.

‘Puna caparaŋ, mahārāja, chattaŋ muddhanupatthambhaŋ hoti, evameva kho, mahārāja, yoginā yogāvacarena yoniso manasikārupatthambhena bhavitabbaŋ. Idaŋ, mahārāja, chattassa dutiyaŋ angaŋ gahetabbaŋ.

‘Puna caparaŋ, mahārāja, chattaŋ vātātapameghavuţţhiyo paţihanati, evameva kho, mahārāja, yoginā yogāvacarena nānāvidhadiţţhiputhusamaņabrāhmaņānaŋ matavātatividhaggisantāpakilesavuţţhiyo paţihantabbā Idaŋ, mahārāja, chattassa tatiyaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā –


‘“Yathāpi chattaŋ vipulaŋ, acchiddaŋ thirasaŋhitaŋ;


Vātātapaŋ nivāreti, mahatī meghavuţţhiyo.


‘“Tatheva buddhaputtopi, sīlachattadharo suci;


Kilesavuţţhiŋ vāreti, santāpatividhaggayo”‘ ti.

Chattangapañho tatiyo.

4. Khettangapañho
4. ‘Bhante (p. 403) nāgasena, “khettassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, khettaŋ mātikāsampannaŋ hoti, evameva kho, mahārāja, yoginā yogāvacarena sucaritavattappaţivattamātikāsampannena bhavitabbaŋ. Idaŋ, mahārāja, khettassa paţhamaŋ angaŋ gahetabbaŋ.

‘Puna caparaŋ, mahārāja, khettaŋ mariyādāsampannaŋ hoti, tāya ca mariyādāya udakaŋ rakkhitvā dhaññaŋ paripāceti, evameva kho, mahārāja, yoginā yogāvacarena sīlahirimariyādāsampannena bhavitabbaŋ, tāya ca sīlahirimariyādāya sāmaññaŋ rakkhitvā cattāri sāmaññaphalāni gahetabbāni. Idaŋ, mahārāja, khettassa dutiyaŋ angaŋ gahetabbaŋ.

‘Puna caparaŋ, mahārāja, khettaŋ uţţhānasampannaŋ hoti, kassakassa hāsajanakaŋ appampi bījaŋ vuttaŋ bahu hoti, bahu vuttaŋ bahutaraŋ hoti, evameva kho, mahārāja, yoginā yogāvacarena uţţhānasampannena vipulaphaladāyinā bhavitabbaŋ, dāyakānaŋ hāsajanakena bhavitabbaŋ, yathā appaŋ dinnaŋ bahu hoti, bahu dinnaŋ bahutaraŋ hoti. Idaŋ, mahārāja, khettassa tatiyaŋ angaŋ gahetabbaŋ. Bhāsitampetaŋ, mahārāja, therena upālinā vinayadharena–


‘“Khettūpamena bhavitabbaŋ, uţţhānavipuladāyinā;


Esa khettavaro nāma, yo dadāti vipulaŋ phalan”‘ ti.

Khettangapañho catuttho.

5. Agadangapañho
5. ‘Bhante nāgasena, “agadassa dve angāni gahetabbānī” ti yaŋ vadesi, katamāni tāni dve angāni gahetabbānī’ ti. ‘Yathā, mahārāja, agade kimī na saņţhahanti, evameva kho, mahārāja, yoginā yogāvacarena mānase kilesā na saņţhapetabbā. Idaŋ, mahārāja, agadassa paţhamaŋ angaŋ gahetabbaŋ.

‘Puna (p. 404) caparaŋ, mahārāja, agado daţţhaphuţţhadiţţha-asitapītakhāyitasāyitaŋ sabbaŋ visaŋ paţihanati, evameva kho, mahārāja, yoginā yogāvacarena rāgadosamohamānadiţţhivisaŋ sabbaŋ paţihanitabbaŋ. Idaŋ, mahārāja, agadassa dutiyaŋ angaŋ gahetabbaŋ. Bhāsitampetaŋ, mahārāja, bhagavatā devātidevena–


‘“Sankhārānaŋ sabhāvatthaŋ, daţţhukāmena yoginā;


Agadeneva hotabbaŋ, kilesavisanāsane”‘ ti.

Agadangapañho pañcamo.

6. Bhojanangapañho
6. ‘Bhante nāgasena, “bhojanassa tīņi angāni gahetabbānī” ti yaŋ vadesi, katamāni tāni tīņi angāni gahetabbānī’ ti? ‘Yathā, mahārāja, bhojanaŋ sabbasattānaŋ upatthambho, evameva kho, mahārāja, yoginā yogāvacarena sabbasattānaŋ maggupatthambhena bhavitabbaŋ. Idaŋ, mahārāja, bhojanassa paţhamaŋ angaŋ gahetabbaŋ.

‘Puna caparaŋ, mahārāja, bhojanaŋ sabbasattānaŋ balaŋ vađđheti, evameva kho, mahārāja, yoginā yogāvacarena puññavađđhiyā vađđhitabbaŋ. Idaŋ, mahārāja, bhojanassa dutiyaŋ angaŋ gahetabbaŋ.

‘Puna caparaŋ, mahārāja, bhojanaŋ sabbasattānaŋ abhipatthitaŋ, evameva kho, mahārāja, yoginā yogāvacarena sabbalokābhipatthitena bhavitabbaŋ. Idaŋ, mahārāja, bhojanassa tatiyaŋ angaŋ gahetabbaŋ. Bhāsitampetaŋ, mahārāja, therena mahāmoggallānena–


‘“Saŋyamena niyamena, sīlena paţipattiyā.


Patthitena bhavitabbaŋ, sabbalokassa yoginā”‘ ti.

Bhojanangapañho chaţţho.

7. Issāsangapañho
7. ‘Bhante (p. 405) nāgasena, “issāsassa cattāri angāni gahetabbānī” ti yaŋ vadesi, katamāni tāni cattāri angāni gahetabbānī’ ti? ‘Yathā, mahārāja, issāso sare pātayanto ubho pāde pathaviyaŋ daļhaŋ patiţţhāpeti, jaņņu-avekallaŋ karoti, sarakalāpaŋ kaţisandhimhi ţhapeti, kāyaŋ upatthaddhaŋ karoti, dve hatthe sandhiţţhānaŋ āropeti, muţţhiŋ pīļayati, anguliyo nirantaraŋ karoti, gīvaŋ paggaņhāti, cakkhūni mukhañca pidahati, nimittaŋ ujuŋ karoti, hāsamuppādeti “vijjhissāmī” ti, evameva kho, mahārāja, yoginā yogāvacarena sīlapathaviyaŋ vīriyapāde patiţţhāpetabbaŋ, khantisoraccaŋ avekallaŋ kātabbaŋ, saŋvare cittaŋ ţhapetabbaŋ, saŋyamaniyame attā upanetabbo, icchā mucchā pīļayitabbā, yoniso manasikāre cittaŋ nirantaraŋ kātabbaŋ, vīriyaŋ paggahetabbaŋ, cha dvārā pidahitabbā, sati upaţţhapetabbā, hāsamuppādetabbaŋ “sabbakilese ñāņanārācena vijjhissāmī” ti. Idaŋ, mahārāja, issāsassa paţhamaŋ angaŋ gahetabbaŋ.

‘Puna caparaŋ, mahārāja, issāso āļakaŋ pariharati vankajimhakuţilanārācassa ujukaraņāya. Evameva kho, mahārāja, yoginā yogāvacarena imasmiŋ kāye satipaţţhāna-āļakaŋ pariharitabbaŋ vankajimhakuţilacittassa ujukaraņāya. Idaŋ, mahārāja, issāsassa dutiyaŋ angaŋ gahetabbaŋ.

‘Puna caparaŋ, mahārāja, issāso lakkhe upāseti, evameva kho, mahārāja, yoginā yogāvacarena imasmiŋ kāye upāsitabbaŋ. Kathaŋ mahārāja yoginā yogāvacarena imasmiŋ kāye upāsitabbaŋ? Aniccato upāsitabbaŋ, dukkhato upāsitabbaŋ, anattato upāsitabbaŋ, rogato …pe… gaņđato …pe… sallato …pe… aghato …pe… ābādhato …pe… parato …pe… palokato …pe… ītito …pe… upaddavato …pe… bhayato …pe… upasaggato …pe… calato …pe… pabhanguto …pe… addhuvato …pe… atāņato …pe… aleņato …pe… asaraņato …pe… rittato …pe… tucchato …pe… suññato …pe… ādīnavato …pe… vipariņāmadhammato …pe… asārato …pe… aghamūlato …pe… vadhakato …pe… vibhavato …pe… sāsavato …pe… sankhatato …pe… mārāmisato …pe… jātidhammato …pe… jarādhammato …pe… byādhidhammato …pe… maraņadhammato …pe… sokadhammato …pe… paridevadhammato …pe… upāyāsadhammato …pe… sankilesadhammato …pe… evaŋ kho, mahārāja, yoginā yogāvacarena (p. 406) imasmiŋ kāye upāsitabbaŋ. Idaŋ, mahārāja, issāsassa tatiyaŋ angaŋ gahetabbaŋ.

‘Puna caparaŋ, mahārāja, issāso sāyaŋ pātaŋ upāsati. Evameva kho, mahārāja, yoginā yogāvacarena sāyaŋ pātaŋ ārammaņe upāsitabbaŋ. Idaŋ, mahārāja, issāsassa catutthaŋ angaŋ gahetabbaŋ. Bhāsitampetaŋ, mahārāja, therena sāriputtena dhammasenāpatinā–


‘“Yathā issāsako nāma, sāyaŋ pātaŋ upāsati;


Upāsanaŋ ariñcanto, labhate bhattavetanaŋ.


‘“Tatheva buddhaputtopi, karoti kāyupāsanaŋ;


Kāyupāsanaŋ ariñcanto, arahattamadhigacchatī”‘ ti.

Issāsangapañho sattamo.

Kumbhavaggo sattamo .

Tassuddānaŋ–

Kumbho ca kāļāyaso ca, chattaŋ khettañca agado;

Bhojanena ca issāso, vuttaŋ dāni vidūhīti.

Opammakathāpañho niţţhito.

Nigamanaŋ

Iti (p. 407) chasu kaņđesu bāvīsativaggapatimaņđitesu dvāsaţţhi-adhikā dvesatā imasmiŋ potthake āgatā milindapañhā samattā, anāgatā ca pana dvācattālīsā honti, āgatā ca anāgatā ca sabbā samodhānetvā catūhi adhikā tisatapañhā honti, sabbāva milindapañhāti sankhaŋ gacchanti.

Rañño ca therassa ca pucchāvisajjanāvasāne caturāsītisatasahassayojanabahalā udakapariyantaŋ katvā ayaŋ mahāpathavī chadhā kampittha, vijjullatā nicchariŋsu, devatā dibbapupphavassaŋ pavassiŋsu, mahābrahmā sādhukāramadāsi, mahāsamuddakucchiyaŋ meghatthanitanigghoso viya mahāghoso ahosi, iti so milindo rājā ca orodhagaņā ca sirasā añjaliŋ paņāmetvā vandiŋsu.

Milindo rājā ativiya pamuditahadayo sumathitamānahadayo buddhasāsane sāramatino ratanattaye sunikkankho niggumbo nitthaddho hutvā therassa guņesu pabbajjāsu paţipadā-iriyāpathesu ca ativiya pasanno vissattho nirālayo nihatamānatthambho uddhaţadāţho viya bhujagindo evamāha ‘sādhu, bhante nāgasena, buddhavisayo pañho tayā visajjito, imasmiŋ buddhasāsane ţhapetvā dhammasenāpatiŋ sāriputtattheraŋ añño tayā sadiso pañhavisajjane natthi, khamatha, bhante nāgasena, mama accayaŋ, upāsakaŋ maŋ, bhante nāgasena, dhāretha ajjatagge pāņupetaŋ saraņaŋ gatan’ ti.

Tadā rājā saha balakāyehi nāgasenattheraŋ payirupāsitvā milindaŋ nāma vihāraŋ kāretvā therassa niyyātetvā catūhi paccayehi nāgasenaŋ koţisatehi bhikkhūhi saddhiŋ paricari, punapi therassa paññāya pasīditvā puttassa rajjaŋ niyyātetvā agārasmā anagāriyaŋ pabbajitvā vipassanaŋ vađđhetvā arahattaŋ pāpuņi, tena vuttaŋ–

‘Paññā pasatthā lokasmiŋ, katā saddhammaţţhitiyā;

Paññāya vimatiŋ hantvā, santiŋ papponti paņđitā.

Yasmiŋ (p. 408) khandhe ţhitā paññā, sati tattha anūnakā.

Pūjā visesassādhāro, aggo seţţho anuttaro.

Tasmā hi paņđito poso, sampassaŋ hitamattano .

Paññavantaŋbhipūjeyya, cetiyaŋ viya sādaro’ ti .

Lankāyaŋ doņinagare, vasatā doņināminā;

Mahātherena lekhitvā, suţţhapitaŋ yathāsutaŋ.

Milindarājapañho ca, nāgasenavisajjanaŋ.

Milindo hi mahāpañño, nāgaseno supaņđito.

Iminā puññakammena, ito gacchāmi tussitaŋ.

Metteyyaŋnāgate passe, suņeyyaŋ dhammamuttamanti.

Milindapañho niţţhito.

